
УЩЫЗЫГЪЭГЪУАЗ

Мыр «Адыгэ литературэр. 11 класс. КIэлэегъаджэхэм апае 
IэпыIэгъу тхылъ» зыфиIоу 2011-рэ илъэсым къыдэкIыгъагъэм 
иятIонэрэ Iахь. Ыпэрэр зытхыгъэхэм афэшъхьафэу мыщ 
Шъхьэлэхъо Дарико, ХъокIо Светланэ къыхэлэжьагъэх. 
Ыпэрэм фэдэу мыри программэм къызэриIорэ дэдэм тетэп, 
тхыгъэхэр шIэныгъэ зэфэхьысыжьым, очерк плъышъом нахь 
фэкъудыигъэх. Методическэ Iофыгъо зэфэшъхьафыбэхэу 
программэм къыдилъытэхэрэми мыщи тащылъыIэсыгъэп. Ахэр 
зэкIэ учебникэу Iоф зыдатшIэрэм къыхиубытэщтых.

Ащ фэшъхьафэуи ящыIэкIэ-творческэ гъогу, япроизведение 
хэхыгъэхэм сыхьат гъэнэфагъэхэр апэIубгъахьэзэ шъхьаф-
шъхьафэу зэбгъэшIэн фаеу программэм къыдилъытэхэрэм 
анэмыкIэу «Адыгэ литературэм къыхэлэжьэрэ нэмыкI кIуачIэхэр» 
зыфиIорэ Iахьым къыщилъытэрэ къодые тхакIохэм къахэтхыхи 
Шъхьэлэхъо Абу, ЩэшIэ Казбек, Теуцожь Хьабибэ, ЛIыхэсэ 
Мухьдин, Хъунэго Саидэ, Къуикъо Шыхьамбый афэгъэхьыгъэ 
тхыгъэхэри хэдгъэуцуагъэх, яшIуагъэ къэкIонэуи тэлъытэ.

Шъхьадж иIэшIагъэ зэкIэлъыкIоу къэплъытэн хъумэ, 
«Непэрэ адыгэ литературэр», «Кощбэе Пщымаф», «Шъхьэлэхъо 
Абу», «Пэнэшъу Сэфэр», «ЩэшIэ Казбек», «ЛIыхэсэ Мухьдин» 
зыфиIорэ шъхьэхэр Мамый Руслъан ытхыгъэх; «Мамый 
Ерэджыб», «Хъунэго Саид» зыфиIохэрэр ХьакIэмызэ Мирэ, 
«Цуекъо Джахьфар», «Цуекъо Юныс» зыфиIохэрэр Хьамырзэкъо 
Нурыет атхыгъэх; «Къуикъо Шыхьамбыирэ» «Теуцожь 
Хьабибэрэ» Шъхьэлэхъо Дарико, «Iэшъынэ Хьазрэт» ХъокIо 
Светланэ яех.

НЕПЭРЭ АДЫГЭ ЛИТЕРАТУРЭР

Я ХХ-рэ лIэшIэгъум иятIонэрэ ныкъо адыгэ литературэм 
гъогоу къыкIугъэм, изытетыгъэм щыщ Iофыгъохэм 
ыпэрэ тхылъым иублапIэ тащытегущыIэгъагъ. А хэмэ 
къызщафэдгъэзэжьхэри къыхэкIэу зэхъокIныгъэхэм якъежьапIэ 
я 90-рэ илъэсхэм къащыублагъэу адыгэ литературэр 
лъэхъаныкIэ зэрэхэхьагъэм, ащ игумэк1-игъэхъагъэхэм джы 
нахь зафэдгъэзэн. КъыкIэ1отыкIыжьын горэхэркъыхэфэщтхэми, 
непэрэ адыгэ литератур зыфатIорэр нахь игъэкIотыгъаIоу 
къыхэгъэушъхьафыкIыгъэн фае. Сыда пIомэ зэманэу ащ 
къедгъэубытырэм узэгупшысэн, зэхэфын IофкIэ зэбгъэфэн 
лъэныкъохэр хэлъых.

Литературэхэр зэзыгъашIэхэрэм – дунэе литературэр 
зэрэпсаоуи, лъэпкъ литературэ пэпчъи – тарихъ гъогоу ахэмэ 
къакIугъэхэр лъэхъэнэ-лъэхъанэу зэтырафых. Литературнэ 
лъэхъаныр къыхэуушъхьафыкIыныр цIыфымрэ обществэмрэ 
ящыIэкIэ-гупшысакIэ илъэныкъуабэмэ япхыгъ. Ар IэшIэх Iофэп, 
гупшысэ зэфэхьысыжь Iужъумэ, зэнэкъокъубэмэ яшъолъыр илъ.

А пстэумэ тахэмыхьэу непэрэ адыгэ литератур тIомэ, сыда 
къидгъэкIырэр? Сыда ащ пэублэу, лъапсэу иIэр? Сыд фэда а непэрэ 
адыгэ литературэм итыгъосэрэ мафэ? Ахэмэ яджэуап кIэкIыхэр 
арых ныIэп мы статьям игъунэпкъэ зэжъумэ арыфагъэр.

МыщкIэ зызфэдгъэзагъэр икIыгъэ я ХХ-рэ лIэшIэгъум ия  
90-рэ – 2010-рэ илъэсхэм къыриубытэрэ адыгэ литературэр ары. 
ЗэкIэми зэдаштэу я 50-рэ илъэсхэм агузэгу къыщыублагъэу адыгэ 
литературэр, адрэ лъэпкъ литературабэхэу советскэ литературэмкIэ 
тызаджэщтыгъэм хэтыгъэхэм афэдэу, лъэхъаныкIэ, ичэзыукIэ 

ящэнэрэ лъэхъан ихьагъэу тэлъытэ. Ар Сталиныр зыщымыIэжь 
илъэсым, ащ икульт аумыси, общественнэ щыIакIэмрэ гупшысэмрэ 
нахь къэфэбагъэхэ, демократием ишэнхэр нахь къахэфагъэхэ фэдэу 
зыщыхъугъэ илъэсхэм нахь арапхых. Эстетическэ, художественнэ 
гупшысэми нахь зиужьыжьыгъэ фэдагъ, цIыфым ищыIакIэ, 
инасып, ыгу ихъыкIырэ-ишIыкIыхэрэм якъызэIухын литературэми 
нахь зыфигъэзагъэу щытыгъ. Арэу зэрэщытызи, литературэр 
идеологическэ дэкъацэм къыдэпхыныр, официальнэ эстетикэм 
къыгъэлъэгъорэ гъунапкъэхэм къарыпщыныр Iоф псынкIагъэп. 
Сыд фэдизэу зиIэтыгъэми, ащ ихьылъэ хэмыкIызэ зигугъу тшIырэ 
лъэхъаныр литературэм къызэпичыгъ.

Къызэпичыгъ тIомэ къидгъэкIырэр яплIэнэрэ лъэхъаныкIэм 
адыгэ литературэр хэхьагъэу ары. 1980-рэ илъэсхэм якIэуххэм 
адэжь тиобществэ, тищыIэкIэ-гупшысакIэ зэхъокIыныгъэхэр 
фэхъухэу зыщиублагъэм ар епхыгъ. А зэхъокIыныгъэхэм яфэмэ-
бжьымэ ин къытырихьагъэу литературэр ыпэкIэ лъэкIуатэ.

Ау а лъэхъанэри лъапсэ горэ имыIэу къэхъугъэп. Литературэм 
ихэхъон сыд фэдизэу социальнэ-экономическэ, общественнэ-
политическэ щыIакIэу, идеологиеу, философиеу обществэр 
зыщыпсэурэ зэманым тетыгъор зыIыгъхэм япхыгъэми, 
ащ ихэхъоныгъэ лъагъохэр къежьэнхэмкIэ, ыпэкIэ ар 
лъыкIотэнымкIэ, зэхъокIыныгъэхэр фэхъунхэмкIэ ежь иIэкIоцI 
хабзэхэр иIэх. Ахэр нэмыкI лъэныкъохэм ялъытыгъэмэ, нахь 
лъэшыхэхэуи къыхэкIы. Ар блэкIыгъэ лъэхъанэм итрадициехэр 
литературэм зэригъэфедэхэрэм, тхакIоу ащ хэлажьэхэрэм, 
кIочIакIэу къыхахьэхэрэм яидейнэ-эстетическэ гупшысэ, 
уахътэр зэрэзэхашIэрэм бэкIэ ялъытыгъэу мэхъу.

Джащ фэд мы яплIэнэрэ литературнэ лъэхъанэу зигугъу 
къэтшIырэр. Ащ къыриубытэрэр ары непэрэ адыгэ литературэкIэ 
тызаджэрэр. Ащ икъежьэпIэ-хэхъуапIэхэр непэрэ мафэм сыд 
фэдизэу епхыгъэхэми, ылъапсэхэр ящэнэрэ лъэхъанэу я 50–80-рэ 
илъэсхэм къыриубытэрэм хахьэх. Арышъ, непэрэ Iофыгъуабэхэм 
яджэуапхэр хэбгъотэщтых.

А ящэнэрэ лъэхъанэу зыфатIорэм ихэушъхьафыкIын 
писатель нахьыжъхэм яIахь хэмылъэу щытэп, анахьэу КIэрэщэ 
Темботрэ Еутых Аскэрырэ. Ахэр арых нахьыжъхэм ащыщэу 
апэу къызгурыIуагъэхэр нахьпэрэ тхэкIэжъэу литературэр 
зыгъэкIэракIэрэр, щыIакIэм пэчыжьэр щыгъэзыегъэн зэрэфаер. 
Ар IэшIэхыгъэп. Ау КIэрэщэ Тембот тарихъым къыхихыгъэ 

произведениеу ытхыгъэхэм лъэпкъ нэшанэр тыгъуаси непи 
зэдиIыгъэу кIэгъэтхъыгъэу, лъэпкъ щыIакIэм пытэу хэгъэуцуагъэу 
къыгъэлъагъоу зэрэригъэжьагъэхэр а лъэхъэнакIэм иублапIэмэ 
ащыщыгъ. Колхоз къуаджэм фэгъэхьыгъэ гъэпсынкIэгъэ 
произведениехэр зытхыгъэ Еутых Аскэр а колхоз щыIакIэм, адыгэ 
къуаджэм якъэгъэлъэгъон нэмыкI екIолIакIэ къыфигъотыгъ, 
лъапсэр диIыгъэу, загъорэ дихъыхыIоми, непэрэ лъэпкъ 
щыIакIэр зытет шъыпкъэр художественнэ гупшысэм 
щызэфихьысыжьыным пылъыгъ. А лъэныкъомкIэ ари ящэнэрэ 
литературнэ лъэхъанэм икъежьэн хэлэжьагъ.

Ахэр тэрэзых. Ау ящэнэрэ лъэхъанэу зигугъу тшIырэр 
социологическэу ыкIи эстетическэу къыхэушъхьафыкIыгъэным, 
лъыгъэкIотэгъэным кIэщакIоу, лъапсэу, пкъэоу фэхъугъэхэр 
МэщбэшIэ Исхьакъ, Iэшъынэ Хьазрэт, Бэрэтэрэ Хьамид. 
МэщбашIэм адыгэ усэр лъэпкъ философиемкIэ, гупшысэ куукIэ 
ыушъагъ, КIэращэм илъэуж рыкIозэ адыгэ прозэр, анахьэу 
романыр, тарихъ екIолIэкIэ-гупшысакIэм рипхыгъ, адыгэ 
романыр гъогукIэ тырищагъ, нахьыпэкIэ зыфыщыкIэщтыгъэ 
психологизмэр ащ кIилъхьагъ, Iэшъынэм адыгэ прозэр 
лирическэ мэкъэ шъабэмкIэ къыгъэбаигъ, ар иIэпыIэгъоу 
цIыф къызэрыкIом, анахьэу ныбжьыкIэхэм агу лъыIэсыгъ, 
яIэкIоцI дунай, ягумэкI-гупшысэ къызэIуихыгъ. ЦIыф зэхашIэр, 
гушIуагъуи нэшхъэигъи зэрэхэтэу, природэр, дунаеу тызхэтыр 
адыгэ усэм иIэрылъхьэ зышIыгъэр, гъэкIэрэкIэгъэ мэкъэ лъэшым 
ар кIэрызыщэу апэу зыублагъэр Бэрэтэрэ Хьамид.

Мыхэмэ тхэкIо нахьыжъхэм ятрадициехэр щагъэзыягъэхэп, 
ахэр яIэубытыпIэхэу, ахэр агъэбаихэзэ литературэр ыпэкIэ 
лъагъэкIотагъ. Ахэмэ ялъэуж рыкIуагъэх Кощбэе Пщымаф, 
Къуекъо Налбый, КъумпIыл Къадырбэч, Пэнэшъу Сэфэр, Цуякъо 
Юныс, Нэхэе Руслъан, Бэгъ Нурбый, Емыж МулиIэт, ЛIыхэсэ 
Мухьдин, нэмыкIхэри. Жанрэ пстэуми зэфэдэу игъэкIотыгъэу 
хэхъоныгъэ зэрашIыгъэр, лъэпкъыр зыгъэгумэкIырэ темэхэр, 
Iофыгъохэр папцIэу, куоу, шъыпкъагъэ хэлъэу къаIэтхэу, 
къагъэлъагъохэу зэрэхъугъэр къэIотэкIэ-къэгъэлъэгъокIэ 
амалхэу литературэр художественнэ лъэгапIэм фэзыщагъэхэм 
зызэраушъомбгъугъэр, кIэкIэу къэпIон хъумэ, адыгэ литературэр 
пкъынэ-лынэ пытэ зиIэ художественнэ-эстетическэ системэ псау 
зэрэхъугъэр мыхэмэ Iофэу зэшIуахыгъэм пытэу епхыгъ.

Джахэр зэкIэ зыдиIыгъэу адыгэ литературэр яплIэнэрэ 
лъэхъанэу зигугъу тшIырэм хэхьагъэу мэлажьэ. Ари лъэхъэнэ 
къызэрыкIоп, пштэни умыштэни бэу хэлъ. Ау зэхъокIыныгъэу 
тищыIакIэ фэхъухэрэр сыд фэдизэу къытэхьылъэкIыхэми, ахэмэ 
зи шIуагъэ апымылъэу пIон плъэкIыщтэп. Зигугъу тшIырэр 
духовнэ щыIакIэр, творческэ IофшIэныр арышъ, культурэм, 
наукэм, литературэм, искусствэм а зэхъокIыныгъэхэм 
гупшысакIэхэр къахалъхьагъэх. Узэрыгушхон щысэу ыцIэ 
къепIо хъущт тиадыгабзэ къэралыгъуабзэ зэрэхъугъэм. 
ЗэхъокIыныгъэмэ апкъы къикIыгъ гуфит-шъхьафитэу угущыIэн, 
утхэн амалхэр зэрэщыIэхэр. Идеологическэ гъунапкъэхэр 
зэрэщымыIэжьхэм ишIуагъэкIэ титарихъ инэкIубгъо шъэфыбэмэ, 
тхьамыкIэгъуабэмэ талъыIэсын тлъэкIыгъэ. Игугъу пшIын, ыцIэ 
епIон, къэбгъэлъэгъон уфимытэу теми, Iофыгъуи, лIэкъуацIи джы 
щыIэжьэп. Ащ ишIуагъ художественнэ культурэм иIофышIэхэм, 
литературэр апэ зэритэу, адыгэмэ зэман тхьамкIэгъо дэдэу 
къызэпачыгъэхэр – я ХIХ-рэ лIэшIэгъум щыIэгъэ Кавказ заоу 
лъэпкъыр ипхъахь-итэкъоу дунаим щызышIыгъэм, я ХХ-рэ 
лIэшIэгъум агъэпсыгъэ Краснодар псыубытыпIэу Кавказ заом 
къелыжьыгъэ адыгэ къоджэ тIэкIум щыщэу зыбгъупшIыр 
чIэзыхьажьыгъэм зафагъэзэн, шъыпкъагъэм тетэу ар 
къагъэлъэгъон алъэкIэу зэрэхъугъэр. Ащ ишыхьатых зэлъашIэрэ 
произведениехэу МэщбэшIэ Исхьакъ, Къуекъо Налбый, Цуякъо 
Юнус, Пэнэшъу Сэфэр, ЩэшIэ Казбек, нэмыкIхэми мы аужырэ 
илъэс зыбгъупшIым атхыгъэхэр.

Культурэм иIофышIэ инхэу, адыгэ автоном хэкум игъэпсын 
зиIахьышIу хэзылъхьагъэхэу, нэужкIэ агъэмысэжьыгъэхэу 
Цэй Ибра хьим, Сихъу Сэфэрбый, Кобл Билъэустэн, 
НэмытIэкъо Айтэч, Кубэ Щэбан, Натхъо Къадыр афэдэхэм, 
нэмыкIхэми ацIэхэр лъэпкъым ищыIакIэ къыхэуцожьыгъэх. 
Цэй Ибрахьимэ итхыгъэхэр зэхэубытагъэу, зэIэкIэлъэу зыдэт 
тхылъышхо урысыбзэкIэ 2000-рэ илъэсым къыдэкIыгъ. Сихъу 
Сэфэрбый ихудожественнэ-публицистическэ тхыгъэхэр 
зыдэт тхылъи къыхаутыгъ. Хьамхъокъо Хъусен ыцIэ дэхэ-
дахэу ичIыпIэ иуцожьыгъ: ежь ехьылIагъэуи, иусэхэри 
зыдэт тхылъ шъхьаф къыдэкIыгъ. УсакIоу, орэдус-орэдыIоу, 
шIэныгъэлэжьэу Кубэ Щэбанэ иархив бай гуманитар 
шIэныгъэмэ апылъ Адыгэ республикэ институтым США-м 
къыраригъэщыжьи къыщэфыжьыгъ. Ащ щыщэу усэхэр 

зыдэт тхылъыр къыдэкIыгъ, адыгэ IорыIуатэхэу Кубэм IэкIыб 
хэгъэгумэ къащиугъоигъэхэр зыдэт тхылъыри къыдэкIыгъ. 
А институт дэдэм къызIэкIигъэхьажьыгъ общественнэ 
IофышIэу ыкIи шIэныгъэлэжьэу Урысыем, Тыркуем, Францием, 
нэмыкI хэгъэгухэми ащызэлъашIэщтыгъэ НэмытIэкъо А. 
иархиви. Джаущтэу ячIыгужъ щыпсэурэ адыгэхэм тIэкIу-
тIэкIузэ къаIэкIэхьажьых IэкIыб хэгъэгумэ арыфэгъэ адыгэ 
гъэсэгъэшхохэм яIэшIагъэхэр.

Ащи имызакъоу ти Республикэ ихудожественнэ культурэ 
чIыпIэ ин щаубытыгъ нэмыкI хэгъэгумэ арыс адыгэ тхакIомэ 
япроизведениехэм. Бэмэ зэлъашIагъ Натхъо Къ. ироманэу 
«Отчужденные» зыфиIоу урысыбзэкIи адыгабзэкIи ти Республикэ 
къыщыдэкIыгъэр. Джащ фэд, адыгэхэм дэгъоу ашIэ, Россием 
ичIыпIабэхэми алъыIэсыгъ Къандур Мухьадин ироманышхоу 
тхылъищэу зэхэтэу «Кавказ» зыфиIорэр. Мыхэри нэмыкI тхакIохэу 
адыгэмэ къахэкIыгъэхэу IэкIыб хэгъэгухэм къащыхъугъэхэм 
япроизведениехэри адыгэ чIыгужъым ишIэныгъэлэжьхэм 
янэплъэгъу итых, ахэмэ яхьылIэгъэ тхыгъэхэр мымакIэу яIэх 
Шъхьэлэхъо Абу, Бэчыжъ Лейлэ, БакIо Хъанджэрые, ХьашIуцIэ 
Мыхьамэт, БакIо Зарэ, нэмыкIхэми.

Мыхэмэ ягугъу тшIы зыхъукIэ, IэкIыб хэгъэгумэ 
къарыкIыжьыгъэ произведениехэр е ахэмэ ащыпсэурэ 
адыгэхэм атхыгъэхэу зыцIэ къетIуагъэхэр пстэуми анахь 
дэгъухэу къызшIобгъэшI хъущтэп. Ащ фэдэ еплъыкIэхэр, 
гурышэ-гупшысэхэр зиIэхэри щыIэх. Iофыр зытетыр нэмыкI. 
Мыхэмэ ягугъу зыкIэтшIырэр лъэпкъ культурэм иIахь инхэшъ 
ары, ащыщхэр зыхэзхэкIэ адыгэ лъэпкъэу дунаим тет пстэуми 
ялитературэ, яискусствэ зэпыупIэ-зэпычыпIэхэр афэхъух, икъоу, 
тэрэзэу уапашъхьэ къиуцохэрэп.

Мыхэмэ афэдэ Iофхэм уягупшысэ зыхъукIэ улъымыIэсын 
плъэкIыщтэп тидуховнэ щыIакIи, тихудожественнэ культури 
диным чIыпIэ ин щиубытэу зэрэхъугъэр. Мыслъымэн диным 
фэгъэхьыгъэмэ, апэу кIэбгъэтхъын фаемэ ащыщ МэщбэшIэ 
Исхьакъэрэ Кощбэе Пщымафэрэ зэгъусэхэу КъурIаныр адыгабзэм 
зэрэралъхьагъэр. Ащ фэдэ, Адыгэ Республикэм щагъэпсырэ 
мэщытхэм сурэтышIхэр, архитекторхэр яшъыпкъэу хэлажьэх. 
Блэщэпсынэ мэщытыр зэригъэкIэрэкIагъэм пае Гъогунэкъо 
Мухьарбый искусствэм ылъэныкъокIэ Адыгэ Республикэм и 
Къэралыгъо шIухьафтын зэрэфагъэшъошагъэм узэгупшысэн бэу 

хэлъ. Мыекъуапэ щагъэпсыгъэ мэщытышхом сурэтышIэу ыкIи 
архитекторэу Бырсыр Абдулахь иIахьышхо зэрэхэлъым пстэури 
щыгъуаз. Нахьпэм диныр чIэгулIагъэу зыщаIыгъыгъэ хэгъэгум 
ащ фэдэхэр щыхъунхэр зэхъокIыныгъэмэ къыздахьыгъэ нэшан.

Искусствэм игугъу пшIын хъумэ, джыри узлъыIэсын 
плъэкIыщт хъугъэ-шIагъэр макIэп. Адыгэ Республикэм и 
Къэралыгъо шIухьафтын илауреатэу, орэдусэу, зэлъашIэрэ 
орэдыIо ансамблэу «Ислъамый» зыфиIорэм ипащэу Нэхэе Аслъан 
зэшIуихырэ Iофым уасэ фэшIыгъуай. Ащ фэд адрэ къэшъокIо 
ансамблэу «Налмэс» зыфиIоу Къулэ Мыхьамэт зипащэр. 
ЛIэшIэгъу пчъагъэхэм къакIоцI адыгэ лъэпкъым къыхихыгъэ 
орэдхэмрэ къашъохэмрэ купкIэу, гупшысэ куоу ахэлъыр 
цIыфмэ алъагъэIэсызэ щытхъушхор апылъэу хэгъэгубэхэр мы 
ансамблэмэ къакIухьэх. Культурэм иIофышIэ инэу Сташъу Юри 
ыцIэ къемыIон плъэкIыщтэп. Щыгъын шъуашэу ышIыхэрэм, 
ыгъэкIэракIэхэрэм шIугъэм, дэхагъэм, мамыр щыIакIэм 
уафэзыгъэблырэ гупшысэу ахилъхьэхэрэм икъэгъэлъэгъонмэ 
яплъырэ пстэухэми гушIогъо-гушхоныгъэ къахалъхьэ. Ахэри 
Адыгэ Республикэм, Темыр Кавказым ямызакъоу нэмыкI 
хэгъэгубэхэми ащызэлъашIэх.

Адыгэ орэдыжъым, адыгэ къашъом, адыгэ шъуашэм абзэкIэ 
мыхэмэ Iофэу зэшIуахырэм уасэ фэшIыгъуай.

Джахэмэ афэдэ хъугъэ-шIагъэх, хэхъоныгъэх культурэм, 
искусствэм, литературэм алъэныкъокIэ 1990-рэ илъэсхэм 
яублапIэ къащегъэжьагъэу лъэхъаныкIэ къахэбгъэщын 
озыгъэлъэкIырэр.

ЩыIакIэр ежь иунэе амалхэмкIэ къэзыгъэлъэгъорэ 
литературэр сыд фэдизэу иIэкIоцI хабзэхэм атетэу ыпэкIэ 
лъэкIуатэми, лъэхъанэм игумэкI-гупшысэ, изэхъокIыныгъэхэм 
яфэмэ-бжьымэ ащ къытыримыхьан ылъэкIыщтэп. Джащ 
фэд мы къыхэтыушъхьафыкIыгъэ лъэхъаныри. Я 50-рэ 
илъэсхэм якIэуххэм афэдэу литературэм изэхъокIыныгъабэхэр 
общественнэ-социа льнэ, х удожественнэ-эстетическэ 
лъэныкъуабэхэм япхыгъэх. Ахэмэ ащыщых нахьыпэкIэ 
зигугъу тшIыгъэ тарихъ еплъыкIэ-екIолIакIэр, психологизмэ 
игъэкIотыгъэр, гум лъыIэсрэ лирическэ мэкъэ шъабэр эпическэ 
къэIотэн убгъугъэм зэрэхэлажьэрэр, жанрэхэм, къэIотэкIэ-
къэгъэлъэгъокIэ амалхэм янэшэнакIэхэр, нэмыкIыбэхэри.

Аущтэу мы аужырэ илъэс I5-м литературэм, искусствэм, 
зэкIэ культурэм яхэхъоныгъэхэр къыхэдгъэщыхэ зыхъукIэ 
кIэгъэтхъыгъэн фаер ахэмэ алъапсэ блэкIыгъэ лъэхъанэмэ 
къазэрэщежьэрэр, ащкIэ хэхъоныгъэм, лъэныкъо зэфэшъхьафхэр 
кIэу къыхахьэхэми, зэпыупIэ зэрэфэмыхъурэр, традициехэм 
мэхьанэ ин зэряIэр ары. МыщкIэ непэрэ адыгэ литератур тIуи 
тызэджагъэр щысэ закI.

Апэу ар зитворчествэ къыхэщыгъэр писатель анахьыжъхэм 
ащыщэу Еутых Аскэр. УрысыбзэкIэ ытхыгъэ зэлъашIэрэ 
романхэу «Баржа» (1983) ыкIи «Бычья кровь» (1994) зыфиIохэрэм 
темэ шъхьаIэу яIэр 1917-рэ илъэсым ихъугъэ-шIагъэхэр ары. 
Совет хабзэм иилъэсхэм къакIоцI литературэм апэрэ чIыпIэр 
ренэу щызыIыгъыгъэ историко-революционнэ темэр Еутых 
А. итхыгъабэхэми хэмыкIокIэрэ лъагъоу апхырыщыгъ. 
«Сшынахьыжъ» зыфиIорэ повестым, «Мыжъоф кухь», «Глоток 
родниковой воды» зыфиIорэ романхэм ягугъу къэпшIыми 
мыщкIэ икъущт. Мыхэми хъугъэ-шIэгъэ инхэр ащ фэдизэу 
заригъэушъомбгъоу къащыритхыкIыгъэхэп. Ащ ычIыпIэкIэ 
цIыф гъашIэхэм, насыпхэм, зэфыщытыкIэхэм, уахътэм 
къыздихьырэ гупшысакIэхэм, екIолIакIэхэм адыгэ лъэпкъыр 
зэряхъулIэрэм нахь ынаIэ атетыгъ. Арэу щытми, тетыгъор 
зыIыгъ идеологием игъунапкъэхэр, класс екIолIакIэр ахэми 
къахэщы. Мыдрэ аужырэ романитIоу зыцIэ къетIуагъэхэм 1917-
рэ илъэсым щыIэгъэ революциехэм екIолIакIэу ащыфишIырэр 
нэмыкI.

Революциемрэ граждан заомрэ – советскэ литературэм итемэ 
шъхьаIэхэм – зэрафыщытхэм бэкIэ елъытыгъагъ писательхэр 
зэрауплъэкIущтыгъэхэр, ахэмэ уасэ зэрафашIыщтыгъэр. 
МыщкIэ Б. Пастернакрэ ащ ироманэу «Доктор Живаго» 
зыфиIорэмрэ къапыхъухьэгъэ купыр угу къэкIыжьмэ икъущт. 
Еутых А. ироманхэми къахэщы революциер идэгъукIи идэикIи 
Iужъоу, лъэныкъуабэу зэрэзэхэлъыр, я ХХ-рэ лIэшIэгъум ихъугъэ-
шIэгъэ ин дэдэу цIыф лъэпкъым итарихъ зэрэхэхьагъэр. Ау арэп 
писателым игупшысэ-гумэкIхэр нахь зэпхыгъэхэр. Адыгэхэр, 
Пшызэ шъолъыр ахэмэ зэряхъулIэрэр ренэу инэплъэгъу ит. 
Мыщ дэжьым фыжьы – плъыжьы – шIуцIэ зыфэпIощт шъо техьэ-
текIмэ апылъэп Еутых Аскэр. Ар пстэуми апэу зыгъэгумэкIырэр 
а хъугъэ-шIэгъэшхом, хыдзэ-псыдзэшхом пхъэпэ цIыкIу фэдэу 
зэридзэрэ цIыфым инасып, иамал, игупшыс, инеущ. А цIыфыр – 

адыгэ, урыс, къэзэкъ, нэмыкI лъэпкъ, ахэр баих, е тхьамыкIэх, 
пщых, е мэкъумэщышIэ къызэрыкIох, генералых, е дзэкIолI 
къодыех. А зэфэмыдэ-зэпыщытыр кIигъэтхъыным нахьи, ахэр 
ежьхэр зэрэфыщытхэм, хъугъэ-шIагъэхэм зэрахэлажьэхэрэм, 
еплъыкIэу афыряIэм писателыр нахь агъэгумэкIы. Ахэмэ 
азыфагу дэлъ гъунапкъэр нахьыбэрэмкIэ классэу зыщыщхэм, 
мылъкоу яIэм, лъэпкъэу къызхэкIыгъэхэм анахьи, яIэкIоцI дунае, 
цIыфым уасэу фашIырэм, ежьхэм яцIыфыгъэ зехьакIэ нахь 
епхыгъ. Iофыр къэзыгъэхьылъэрэр а цIыфыгъэм пэбгъохыщт 
шапхъэр тIоу гощыгъэ, зэщыкъогъо щыIакIэм, еплъыкIэм 
къахэхыгъуае зэрэхъугъэр ары. Джа пстэуми цIыф шэнхэу, 
цIыф насыпхэу авторым къыгъэлъагъохэрэм ежь ышъхьэкIэ 
игупшысэ-еплъыкIэхэри Iужъу къашIы.

Лъэхъанэу тызхэхьагъэм, игумэкI-гупшысэхэм, лъэпкъ 
шIэжьэу къызэкIэблагъэм нахь адаштэ мы аужырэ илъэс 
пшIыкIутфым МэщбэшIэ Исхьакъ къыхиутыгъэ романхэмрэ 
повестхэмрэ – «Мыжъошъхьал», «ГъэритIу», «Хъан-Джэрый», 
«Рэдэд», «Адыгэхэр», «КъохьапIэмрэ къокIыпIэмрэ», «Айщэт» 
зыфиIохэрэр, нэмыкIхэри. Мы произведениехэмкIэ МэщбэшIэ 
Исхьакъ адыгэ литературэм кIэу эстетическэ лъэгапIэ щиштэгъэ 
къодыеп, тарихъ романымкIэ Темыр Кавказым лъэгъуакIэ 
щыхищыгъ. Апэрэ тхылъищыр зэрэпсаоу зэлъызыIыгъыр 
я ХIХ-рэ лIэшIэгъум адыгэмэ ящыIэкIагъэр, анахьэу Кавказ 
заом тхьамыкIэгъошхоу къафихьыгъэр ары. МэщбэшIэ И. а 
Iофыгъохэр ироманхэмрэ иповестхэмрэ заращигъэуцухэрэм 
фэдэу нахьпэм ахэр къэпIэтынхэ плъэкIынэу щытыгъэп. Ари 
лъэхъэнакIэм къыздихьыгъэ изынмэ ащыщ.

Ащ нэмыкIэу къыхэгъэщыгъэн фае зы лъэныкъо. Кавказ 
заор зыщыIагъэм илъэси 130-рэ фэдиз тешIэжьыгъэми, ащ 
иуIэгъэжъхэр къэетэжьыгъэхэу, шIэныгъэлэжьхэм язэIукIэхэм 
ащытегущыIэхэу, тхылъхэри къыдагъэкIыхэу, гъэзет, журнал, 
радио, телевидение зыфэпIощтхэри жъугъэу, игъэкIотыгъэу 
атегущыIэхэу, лъэпкъ шIэжьым, лъэпкъ гупшысэм а заом 
итхьамыкIагъохэр ренэу хэлъхэу зыщыхъугъэ лъэхъан 
МэщбэшIэ Исхьакъ «Мыжъошъхьалыр» зитхыгъэр. А пстэуми 
удахьыхыным, лъэпкъым ыгу нахь зэрэрихьыщтым, нахь 
шъыпкъэр ябгъэштэщтым зыфэпкъудыиным ищынагъо щыIагъ. 
А темэр обществэм игумэкIэу, шIогъэшIэгъонэу зэрэщытым 
ишыхьатыгъ «Мыжъошъхьалыр» къызыдэкIым ащ фэгъэхьыгъэ 

тхылъеджэ зэIукIэ инхэр зэрэщыIагъэхэр. Ау зыкъаригъэштэным 
пае тхылъыр ыгъэкIэрэкIэным МэщбэшIэ Исхьакъ пылъыгъэп. 
Лъэпкъым ихэгъэгу, ичIыгу, ишъхьафитныгъэ апае ышIырэ 
бэнэныгъэр зэрэIужъоу, зэрэлъэныкъуабэу къызэлъиубыти, 
тарихъым икъэгъэлъэгъон шъыпкъагъэу, зэфагъэу хэлъын 
фаем игъунапчъэ икIыгъэп. Кавказ заом фэгъэхьыгъэ къэбархэу, 
Iотэжьхэу щыIагъэхэм, документ зэфэшъхьафыбэхэу нахьпэкIэ 
шъэфэу аIыгъыгъэхэу шIэныгъэлэжьыбэмэ щысэ афэхъоу илъэс 
пчъагъэхэм къыугъоигъэхэр художественнэ гупшысэ куум 
щызэфихьысыжьыгъэх, тхылъым еджэрэм хъугъэ-шIагъэм, 
лъэхъанэм яшъыпкъапIэ гукIи акъылкIи зэхишIэн ылъэкIынэу 
ыгъэпсыгъ.

А пстэуми язэгъэфэн Iоф псынкIагъэп ыкIи IэшIэхыгъэп, 
к ъ эIо т эк Iэ-к ъ эг ъ эл ъ эг ъок Iэ а ма л ы к Iэх эм а в т оры р 
алъыхъун фаеу хъугъэ. Уахътэу къыубытырэм игъунапкъэ 
зэрэзэIугъэкIотыгъэм, хэгъэгу зэфэшъхьафмэ алъыIэсын фаеу 
зэрэхъурэм, хъугъэ-шIагъэу къыгъэлъагъохэрэр зэрэинхэм, 
цIыфэу ахэмэ ахэлажьэхэрэр зэрэбэдэдэм, политическэ 
зэфыщытыкIэхэм, социальнэ ыкIи нравственнэ Iофхэм, 
лъэпкъым ищыIэкIэ-пстэукIэ илъэныкъуабэхэм алъыIэсын 
фаеу зэрэхъугъэм къапкъырыкIыгъ жанрэу произведениер 
зэрыуцуагъэри. Социальнэ-психологическэ романхэу нахьпэкIэ 
ытхыгъэхэм ягъунапкъэ ар ифэщтыгъэп, ахэмэ анахьи тарихъ 
романэу «Бзыикъо заом» нахь пэблэгъагъ. Адыгэ литературэм 
джыри икъоу щамышIэщтыгъэ жанрэ ин дэдэу роман-эпопея 
зыфаIорэр МэщбэшIэ И. къыхихыгъ ыкIи ыIэ къыригъэхьагъ.

Ащ инэшанэхэр зэкIэ «Мыжъошъхьалым» еолъэгъулIэх. 
Конфликт шъхьаIэу произведением хэлъыр адыгэмэ 
ячIыгу, къушъхьэ шъолъыр байхэр, анахьэу хы ШIуцIэ 
Iушъор атырихыным пачъыхьагъу Россиер зэрэпылъым 
епхыгъ. Ау Россием изакъоп Темыр Кавказым къенэцIырэр. 
Ар къыг ъэлъа г ъозэ къэIотэныр Т ифлис, Т ырк уем, 
Инджылызым, нэмыкI чIыпIэхэми авторым арипхын фаеу 
мэхъу. Ащ фэд цIыфэу хъугъэ-шIагъэхэм, зэпыщыт Iофхэм 
ахэщагъэхэри. Ахэр Урысыем ипачъыхьэхэм, икъэралыгъо 
ыкIи дзэкъулыкъу IофышIэшхохэм, адыгэ лъэпкъхэм япэщэ 
инхэм къащыублагъэу урыс дзэкIолI къызэрыкIохэм, адыгэ 
мэкъумэщышIэхэм, къоджэдэс лэжьакIохэм анэсыжьых. 
ЗэкIэри къэплъытэн плъэкIынэп, нэрылъэгъу хъуным пае 

ацIэ къетIон Заныкъо Сэфэрбый, Хъанджэрые, Бэрзэдж 
Джырандыкъо, Хьаджэмыкъо Аслъанбэч, Цэй Хьатырбай, 
Мыхьамэт-Амин, урыс пэчъыхьэхэу а 1-рэ Николаир, я 11-рэ 
Александрэр, нэмыкIхэри.

Тэрэзэу щыхегъэунэфыкIы ЛъэпцIэрышэ Хъалидэ итхыгъэмэ 
ащыщ горэм мы геройхэм общественнэ, политическэ, къэралыгъо 
Iофхэу зэрахьэхэрэм авторым ынаIэ нахь зэрэтетыр. Арэу 
зэрэщытызи, героибэмэ ашъхьэкIэ, яунэгъо кIоцIкIэ ящыIакIэ, 
янасып, агу ихъыкIырэ-ишIыкIыхэрэм, гупшысэу зыдаIыгъхэм 
авторыр алъэIэсы. Щысэу къэбгъэлъагъо хъущт Некрас 
Тимофй иунагъо къырыкIуагъэр. Шъыпкъэ, роман-эпопеем 
игъунапкъэхэр сыд фэдэхэу зэIугъэкIотыгъэхэми къэIотэныр 
гъуни-нэзи мыIэу ащ щылъыбгъэкIотэн плъэкIыщтэп. Гегель 
къызэриIощтыгъэмкIэ, ащ ежь иIэкIоцI хабзэхэм атетэу зы чIыпIэ 
горэм зыщеухъурэи, IэшIэгъэ псаоу зыкъыхеушъхьафыкIы.

Ащ уезыгъэгупшысэрэмэ ащыщ «Мыжъошъхьалым» 
къыубытырэ лъэхъанэм, хъугъэ-шIагъэхэм япхыгъэу, апэблагъэу 
нэмыкI произведениехэр МэщбэшIэ И. зэритхыгъэхэр – романэу 
«Хъан-Джэрый», повестхэу «ГъэритIу» зыфиIорэ тхылъым 
къыдэхьагъэхэр арых зыфасIохэрэр.

Хъанджэрые «Мыжъошъхьалым» игерой шъхьаIэмэ ащыщ, 
ащ епхыгъэ хъугъэ-шIагъэхэри, гупшысэхэри зэрифэшъуашэу 
эпопеем хэтых. Арэу щытми, Хъанджэрые къешIэкIыгъэр 
зэкIэ джыри роман шъхьаф хъугъэ. Ар сыда къызхэкIыгъэр? 
«Мышъошъхьалым» фэдэу, я ХIХ-рэ лIэшIэгъум иапэрэ ныкъо 
адыгэ шъолъырым щырекIокIыгъэ хъугъэ-шIагъэхэм мы 
романыми гупчэр щаIыгъ. Ащи изакъоп, Темыр Кавказыр 
зэрэпсаоу, Урысыем, Польшэм, Тыркуем, Персием, нэмыкIхэми 
авторыр алъэIэсы. Ащ дакIоу цIыфыбэмэ къарыкIуагъэр, 
янасып, яшэнхэр авторым инэплъэгъу итых. Романыр зэрэпсаоу 
щыIэныгъэ философием, лъэпкъ гупшысэм зэлъиIыгъ. Арэу 
щытми авторым гухэлъ шъхьаIэу иIэр зыфэкIожьырэр зэлъашIэрэ 
цIыфышхоу дзэкъулыкъушIэ инэу, тарихълэжьэу, тхакIоу, урыс 
пэчъыхьэм пэблэгъэ адыгэу Хъанджэрые къырыкIуагъэр, 
ищыIэкIагъэр, гугъэ-гупшысэу зэрихьэщтыгъэхэр, насып тэрэз 
зыхимыгъотэгъэ щыIэныгъэ гъогу кIэкIэу къыкIугъэр ары. 
«Хъанджэрый» зыфиIорэ романым ар къызэрэщитыгъэм фэдэу 
«Мыжъошъхьалым» хэуцон ылъэкIыщтгъагъэп.



15

Джащ фэдэх повестхэу «Фидур» ыкIи «Афыпс» зыфиIохэрэри. 
Ахэри «Мыжъошъхьалым» зы лъэныкъо горэмкIэ хэуцонхэ 
фэягъэ фэдэу къыпщэхъу. Ахэмэ ахэт геройхэу адыгэмэ гъэрэу 
къаубытыгъэ урыс дзэкIолIэу Федор Анаскевичрэ тхьамкIэгъо 
IофкIэ урыс офицермэ аIэкIафи урыс полкым щапIугъэ адыгэ 
пшъэшъэжъые цIыкIоу Афыпсэрэ «Мыжъошъхьалым» адрэ 
цIыф жъугъэу хэтмэ зэратекIыхэрэ щымыIэ фэд. Ау ахэмэ 
къарыкIуагъэм, агу ихъыкIырэ-ишIыкIырэм, яшэн-зекIуакIэхэм 
якъэгъэлъэгъокIэ-къэIотакIэу авторым хихыгъэр пытэу 
зэкIэшIыхьэгъэ эпическэ къэIотакIэу «Мыжъошъхьалыр» 
зэлъызыIыгъым игъунапкъэ игъэуцогъуай. Ащ елъытыгъэмэ, 
повестхэм МэщбашIэм иусэхэм нахь апэблагъэх, лирическэ 
мэкъэ шъабэр, дэхагъэр, гукIэгъур, янасып ренэу пхырыщыгъэ 
нэшхъэигъор къызэбэкIырэ гупшысэр акIэлъ.

Ежь «Мыжъошъхьалым» къыфэбгъэзэжьмэ, героимэ 
ащыщыбэхэу ящыIакIэ, яшэн-зекIуакIэхэм, япсихологие нэсыжьэу 
къыхетхыкIыхэми, произведениер зэрэпсаоу зэлъызыIыгъыр, 
роман-эпопеем зэришэнэу, лъэпкъым фэгъэхьыгъэ Iофышху – 
ячIыгу, яхэгъэгу пыимэ ащаухъумэным пае, лъэпкъ кIодыр 
къафэмыкIоным пае, адыгэхэр зэкIэ зэкъогъэуцогъэнхэм, зыч-
зыпчэгъоу, зэгурыIохэу, зэдэIужьхэу япыимэ апэуцужьынхэм 
игугъэ-гупшыс, игумэкI.

«Узэкъотмэ – улъэш!» еIо адыгэ гущыIэжъым. Ащ игупшыс 
зыхэтыгъэр мы я ХIХ-рэ лIэшIэгъум адыгэмэ ящыIэкIагъэр, 
къяхъулIэгъэ тхьамыкIагъохэр къизыIотыкIырэ произведениехэу 
зигугъу къэтшIыгъэхэр МэщбэшIэ И. зетхыхэм. А гупшысэр 
лъэгъо шъхьаIэу апхырыщыгъ адыгэмэ ятарихъ нахь чыжьаIоу 
хахьи ытхыгъэ романхэу «Рэдэд», «Адыгэхэр» зыфиIохэрэми.

МэщбэшIэ Исхьакъ итарихъ романхэр зэкIэ зэхэубытагъэу 
пштэхэмэ, мы аужырэ лIэшIэгъу зыбгъупшIым адыгэмэ 
лIыхъужъыгъэрэ тхьамыкIагъорэ къызэбэкIырэ гъогууанэу 
къакIугъэм, зэрэдунаеу зэлъашIэрэ щыIэкIэ-псэукIэу, цIыф 
зэхэтыкIэу яIагъэм, яхъызмэт зехьакIэ, гушъхьэлэжьыгъэ баеу 
зэрагъэуIугъэм, лъэпкъыр зезыщэн, зыгъэдэIон зылъэкIын цIыф 
цIэрыIохэм къарыкIуагъэм ягупшысэ куу ухащэ.

Лъэпкъым къырыкIуагъэр, мы лъэхъанэм ащ изытет, 
игумэкI-гупшысэхэм непэрэ адыгэ литературэм икуупIэ 
зэлъиIыгъ пIоми ухэукъощтэп. МэщбэшIэ И. иехэм афэшъхьафэу 
ар нэрлъэгъу къыфэзышIыщт произведениехэри макIэхэп. 

Пстэуми уалъыIэсын плъэкIынэп, ау Цуякъо Ю. и «ГъучI 
тыгъужъым итарихъ», Кощбэе Пщымафэ и «Дышъэ тас», Пэнэшъу 
Сэфэр и «УIэгъэжъ», Къуекъо Налбый ытхыгъэхэу «Къушъхьэ ябг», 
«ЩымыIэжьмэ ясэнабжъ» зыфиIохэрэм уябгъукIон плъэкIынэп. 
Литературэм ынапи игупшыси непэ ахэмэ бэкIэ япхыгъ.

Э п и че ск э к ъ эIо т эк Iэ  ш ъ о л ъ ы р и н ы м и л ъ эу, 
зэпэчыжьэ лъэхъэнэ ыкIи хъугъэ-шIэгъэ зэфэшъхьафхэр 
зэфэмыкъудыигъэхэу тарихъ-охътэ зэкIэлъыкIуакIэр диIыгъэу 
блэкIыгъэ лIэшIэгъухэр къэгъэлъэгъогъэнхэм, МэщбэшIэ И. 
фэдэу, Пэнэшъу Сэфэр, Кощбэе Пщымаф пэблагъэх. Я ХIХ-рэ 
лIэшIэгъум адыгэмэ ящыIэкIагъэм къахахыгъэ хъугъэ-шIагъэх, 
цIыф насыпых, шэн-зекIуакIэх Кощбэе Пщымафэ и «Дышъэ тас» 
дэт романищыми («Дышъэ тас», «Хафэм фабэ иIэжьэп», «Зигъо 
мыхъугъэ къыпцIэр»), Пэнэшъу Сэфэр ироманэу «УIэгъэжъ» 
зыфиIорэми ягъунапкъэ иуцуагъэхэр. Ижъырэ адыгэ къэбарым, 
пшысэм, хъугъэ-шIагъэм нахь пэблагъэу, загъорэ детектив, 
лIыхъужъ сюжетхэр агъэпсыхэзэ къэIотэныр кIыщыми, реальнэ 
щыIакIэм ар кIэрачырэп. Зэхэубытагъэу мы произведениемэ 
ягугъу пшIын хъумэ ахэр КIэрэщэ Тембот тарихъым къыхихи, 
новеллэ шъуашэм илъэу ытхыгъэ повестхэмрэ рассказхэмрэ 
нахь апэблагъэх.

Шъыпкъэ, Кощбэе Пщымафэ ытхыгъэхэм, анахьэу «Дышъэ 
тасым», тарихъ романым ихэбзэ-бзыпхъэхэр угу къэзыгъэкIырэ 
нэшанэхэр бэу ахэлъых. «Дышъэ тасым», гущыIэм пае, пщы-
оркъ заоу я ХIХ-рэ лIэшIэгъум ыгузэгухэм адэжь Понэжьыкъуае 
щыIагъэр хъугъэ-шIагъэхэмкIи цIыфэу хэтыгъэхэмкIи 
игъэкIотыгъэу уапашъхьэ къырегъэуцожьы. Ащи изакъоп, 
Теуцожь Цыгъо ипоэмэу «Пщы-оркъ заом» ебгъапшэмэ, зэфэдэ, 
зэтырихьэрэ чIыпIэхэр, къэIуакIэхэр хэбгъэунэфыкIыным 
уфэзыкъудыирэ гупшысэхэр романым къегъэуцух. Тарихъ 
романым инэшанэмэ къафэбгъэзэжьмэ, «Зигъо мыхъугъэ 
къыпцIэми» ар еолIэгъулIэ, анахьэу зэпхыгъэри Залыкъо 
Ерыстэм идунэе къытехъуакI. Ари КIэрэщэ Тембот и «Шыу закъо» 
зебгъапшэкIэ, зэфэмыдэхэр бэу хэолъагъох. КIэрэщэ Тембот 
къызэритхырэмкIэ, Залыкъо Ерыстэм шынахьыжъитIуи шыпхъу 
нахьыкIи иIагъэх. Кощбэе П. къызэритхырэмкIэ, Ерыстэм 
илъэс нахь ымыныбжьэу ятэ кIодыгъэ, ари фитгъуаджэкIэ янэ 
Мэзагъом ыгъотыгъэгъэ кIэлэцIыкIугъ.

Ахэмэ афэдэ тарихъ хъугъэ-шIагъэхэм защыхахьэрэм, ахэмэ 
якъэгъэлъэгъон ищыкIэгъэ эпическэ шъуашэмрэ ежь Кощбэе 
П. итворческэ гупшысэ, итхыгъэхэм пытэу ащызэшIоуцуагъэ 
лирико-философскэ къэIотэкIэ амалхэмрэ икъоу зэлъымыIэсхэу 
къыпщэхъу.

Ар апэрэ нэплъэгъу, ышъхьашъо, ыкIыIу телъ гупшысэу 
романхэм уагъэшIырэр ары ныIэп. Ащ унэсыным нэмыкI гущыIи 
нэмыкI чIыпIи ищыкIагъэх.

Нахь узIэпызыщэрэр, романищыми гъэшIэгъон афыуиIэ 
зышIырэр къэIотэн-къэгъэлъэгъоныр зэрэпсаоу джа лирико-
романтическэ нэшанэм зэрэзылъищэрэр ары. Ащ епхыгъэх сюжет 
ямышIыкIэхэу, къэгъэзэпIэ гъэшIэгъонхэу авторым къыхихырэр, 
цIыф насыпхэу лъэпкъ нэшанэр зыщыкIэгъэтхъыгъэ 
лIыхъужъыгъэ, зыгу-зыкIочIэ зекIуакIэхэу къыгъэлъагъохэрэр. 
Тарихъ къэбархэр нахь къызэбэкIырэ «Дышъэ тасми» ар лъэгъо 
шъхьаIэу пхырыщыгъ. Зэныбджэгъу блэгъэ дэдэхэу, шэкIо 
бэлыхьэхэу, лIыхъужъхэу, фэкъолI напэр, цIыфыгъэр, зэфагъэр 
къэухъумэгъэнхэ фаемэ псэемыблэжьхэу ШъэопцIэ Аслъанрэ 
Понэкъо Къаплъанрэ, ахэмэ ятэхэм, ятэжъхэм къарыкIуагъэхэм, 
дышъэ тасым ихъишъэ ахэм ящыIакIэ зэрэпхырыщыгъэм 
узIэпищэу узлъызыщэрэ сюжетыр къешIэкIыгъ.

Тарихъ къэбарым нахьи, пшысэм нахь пэблэгъэ хъугъэ-
шIагъэм техыгъ Пэнэшъу С. ироманэу «УIэгъэжъым» исюжет. 
Налмэсрэ Оздэмырырэ якIэлэцIыкIу шъэокIасэу нэужым ар 
зыпIугъэ МэзлIыкъохэр АйдэмыркIэ зэджагъэхэм икIодыкIэ-
къэгъотыжьыкIэ шъэфэу пылъым ышъхьашыгу къырихыным 
авторыр дэгуIэрэп. Ар ыгъэфедэзэ тхылъеджэр ренэу Iэдэжьэу 
зыдиIыгъ. Аущтэу ШъэокIасэ икъэбар фэгъэхьыгъэ хъугъэ-
шIагъэхэр жъажъэу зэрэкIищыхэрэм къэIотэныр зэщыгъо 
къышIырэп. Адыгэмэ ящыIэкIэ-псэукIэ, ягушъхьэлэжьыгъэ, 
якультурэ, яIорыIотэ байхэм къахэхыгъэ сурэт зэфэшъхьафхэмкIэ 
ар ушъагъэ. А сурэтхэм загъори композиционнэ пшъэрылъи 
агъэцакIэ, герой зырызхэм яшэн-зекIуакIэхэр, япсихологие 
къызэIухыгъэнхэм ахэр фэшIушIэх. А пстэури ШъэокIасэ-
Айдэмырым икъэхъукIэ, ищыIакIэ, изекIуакIэ афэгъэхьыгъэ 
сюжетым пхырыщыгъэх, анахьэу ахэмэ мэхьанэ яIэу зыхъурэр 
Айдэмырырэ Дзэпщырэ язэфыщытыкIэхэр къызэIуихыхэ 
зыхъукIэ ары.

Кощбэе Пщымафэрэ Пэнэшъу Сэфэрырэ яроманхэр сыд 
фэдизэу романтизмэр къябэкIэу, къэIотэныр ямышIыкIэу 
ащыгъэпсыгъэми, гущыIэм ыкIуачIэ ащылъэшэу гупшысэ-
философиеу произведениемэ акIэлъыр акъылкIэ улъыIэсыным 
ыпэу гукIэ нахь зэхапшIэу ащыгъэпсыгъэми, хъугъэ-шIагъэхэри 
ахэмэ апхырыщыгъэ цIыф щыIакIэхэри реальнэ гъунапкъэхэм 
арыкIыхэрэп.

Жанрэ плъышъоу яIэмкIи, къэIотэкIэ-зэгъэфакIэу 
къыхихыгъэмкIэ, философиеу, гупшысэу акIэлъым шIыкIэ-
гъэпсыкIэу, икIыгъоу къафигъотырэмкIи Къуекъо Налбый 
ипроизведениехэр нэмыкI шъыпкъэу гъэпсыгъэх. «Къушъхьэ 
ябгэмрэ» «ЩымыIэжьмэ ясэнабжъэрэ» зыфиIорэмрэ 
романых зыIохэри щыIэх. Ежь авторми ятIонэрэр новеллэ-
новеллэу зэхэт романэу елъытэ. Ахэмэ узфызэнэкъокъун 
ахэлъ романыр иклассическэ нэшанэхэу адрэ жанрэмэ 
къахэзыушъхьафыкIыхэрэр къыдэплъытэхэмэ. Жанрэм 
иIофмэ тахэхьангоп. ХэгъэунэфыкIыгъэн фаер МэщбэшIэ 
Исхьакъи, Кощбэе Пщымафи, Пэнэшъу Сэфэри яроманхэу 
зигу г ъу къэтшIыг ъэмэ къа щаIэтрэ Iофыг ъо ин хэу 
лъэпкъым къырыкIуагъэм игумэкI-гупшыс Къуекъо Налбый 
къыгъэлъагъорэри. Ау реалистическэ къэIотакIэм нахьи, 
тамыгъэ хэушъхьафыкIыгъэхэмкIэ (символ зэфэшъхьафхэмкIэ) 
зэгъэфэгъэ художественнэ гурышэ-гупшысэхэр авторым нахь 
иIэрылъхьэх.

Къуекъо Налбый ар бэшIагъэу итхэкIэ нэшан. Иусэхэм 
къадежьагъ. «ЧIыгур ыгу къыщекIокIэу», а чIыгум тет цIыфыбэмэ 
щыIэкIэ тэрэз зэрямыIэм, зэо-банэм, лъэпкъ зэфэгъэблым, 
цIыфышъхьэ ушъхьакIуным гъунэ зэрафэмыхъурэм ягумэкI 
хэтэу усэхэр ытхыхэ зэхъум къыздиштагъ. А къыгъэлъагъорэми 
къызэригъэлъэгъорэ шIыкIэми апае «шIоу, дахэу дунаим 
тетыр умылъэгъоу, ыпэ умышIэу гукIодыгъор, тхьамыкIагъор 
къэогъэлъагъо» аIомэ агъэмысэуи Iаджри къыхэкIыгъ. Нэужым 
а тхакIэр идрамэхэми мымакIэу ащигъэфедагъ. Апэрэ повестэу 
«Шымэ ялыеу Бэчкъан» зыфиIорэр зетхыми ар къыхэмыщыгъэу 
щытэп. Джы мары мы романхэр зэрэпсаоу а шIыкIэм тетых.

Мыхэмэ хэушъхьафыкIыгъэу ежьхэм ялъэпкъэгъу жанрэхэм 
яшъолъыр илъэу уатегущыIэн фае. Зэ еджэгъукIэ, зы нэплъэгъу-
гупшысэгъукIэ ахэр къэубытыгъуаех. ЦIыфым къыдежьагъэу 
къыдекIокIырэ егъэшIэрэ Iофыгъохэу емрэ шIумрэ язехьакIохэм, 

ахэр зэрэзэбэныжьхэрэм ягупшысэ хьылъэ, ягупшысэ зэхэфыгъуае 
игупчэ тхылъхэр итых. «Къушъхьэ ябгэр» пштэмэ а Iофхэр я ХIХ-
рэ лIэшIэгъум Кавказ заом илъэхъан адыгэмэ къафыкъокIыгъэ 
тхьамыкIэгъошхом нахь епхыгъэу къыхэушъхьафыкIыгъэх. 
Ар нэрлъэгъу къашIы гур зыгъэучъыIырэ, лъым изекIо 
къызэтезыгъэуцорэ сурэтхэу авторым къытхэрэм: илъэси 9 
нахь зымыныбжь пшъэшъэжъые цIыкIум пачъыхьэ дзэкIолI 
хьакIэ-къуакIэхэр зэрэрыджэгухэрэр; адыгэмэ ашъхьэ 
пыупкIыгъэхэр пчэгъу пакIэмэ зэрашIохэлъагъэхэр; бзылъфыгъэ 
ныбжьыкIэу къэхъугъо имыфэгъэ кIэлэцIыкIур сэшхокIэ зыныбэ 
къырадзыгъэр; хыкIыбым икIыжьынэу фэмые лIым хы ШIуцIэ 
Iушъом ынэгу фэгъэзагъэу (адрэ икIыжьыхэрэр ылъэгъунэу) 
чъыгым зызэрэраригъэпхыгъэр, нэмыкIхэри. Джа пстэуми 
ятамыгъ къушъхьэ ябгэр. Ащ иныбжьыкъу ущытIысы хъущтэп, 
къелырэ щыIэп, зэкIэри зыIуелъашъо, икъочIэгъу чIафэрэр 
чIэкIуадэ.

Мыхэр зэкIэ авторым сюжет кIэщыгъэ убгъугъэкIэ 
къытыхэрэп, къэбар кIэкI фэдэхэу герой шъхьаIэу Нэшъуар 
инэплъэгъу, игупшысэ-гумэкI хэлъхэу къегъэлъагъох. Ежь 
Нэшъуари лъэпкъым къырыкIуагъи, итхьамыкIагъуи, 
ищыIакIи, ишэн-хэбзэ зэхэтыкIи зыпкъырылъ образ-символ 
зэфэхьысыжьыгъэу щыт.

Ари зэхапшIэзэ, мыщ фэдэ гупшыси пшъхьэ къырегъахьэ: 
цIыфыр сыда дунаим къызкIытехъорэр, зыфыщыIэр, 
гупшысэн ылъэкIынэу акъыл зыкIигъотырэр? Ежь фэдэ 
цIыфым фэгумэкIынэу, шIу фишIэнэу, е мыхъухэщтмэ иягъэ 
римыгъэкIынэу ара? Хьауми ар ыукIынышъ, ащ имылъку, ичIыгу 
къытырихынэшъ ащкIэ ежь итетыгъо ыгъэпытэнэу ара? Ар 
мынэбгыритIоу лъэпкъ инитIумэ азыфагу дэлъ зэфыщытыкIэмэ? 
УпчIэри джэуапэу ащ пэбгъохыщтыри къызэрыкIо дэдэхэ фэд. Ау 
уегупшысапэмэ, цIыфым игъашIэ нахьыбэрэмкIэ джа зэпыщыт 
щыIакIэм хэтэу къехьы. Ар егъэшIэрэ зэшIомыхыгъэ Iофэу 
къызэрэнэжьырэм игумэкI-гупшысэ апхырыщыгъ Къуекъо 
Налбый ироманхэми, иусэ бэкIаехэми – анахьэу «Гум истафэхэр» 
зыфиIорэм дэтхэм.

Ары шъхьае зи къадэхъугъэба лъэхъанэм, лъэпкъым 
къахэжъыукIырэ лIыхъужъхэм? Ахэмэ яблэнагъэ, ялъэпкъ 
зэхашIэ, яадыгэгъэ-цIыфыгъэ ини осэнчъэ хъугъа? А 
гупшысэхэм зэлъаIыгъ Шъхьэлэхъо Абу итхылъэу «ЛIыхъужъ 

машIу» зыфиIорэр. ГукIодыгъор къызтебгъакIомэ, укъызэкIакIоу 
утIысыжьмэ, уилъэпкъ игъашIэ нахь кIэкIы пшIын плъэкIын, ар 
зылъызыщэн зылъэкIыщт пэщэ Iушхэри чIэунэных. «Къушъхьэ 
ябгэм» игероймэ ащыщ горэм къеIо: «Шъхьэрэ гурэ зиIэу лъы къабзэ 
зыкIэтым, тыдэ кIуагъэми, лъапсэ ыдзыжьын ылъэкIыщт...» 
Ахэмэ афэдэхэба «ЛIыхъужъ машIом» игупчэ итхэу Айдэмырыкъо 
Едыдж, ЛъэпцIэрышэ Пщымафэ, Хъырцыжъыкъо Алэ, Ощэкъо 
Хьаджэбирам, Шыблэкъо Хьисэ, Бракъые ЛъэпшъхьакIэ, 
Къэхъунэ Пщыпый, нэмыкIхэри? Мыхэмэ ящыIакIи, ежь 
тхылъыми зэрэпсаоу лъэпкъ гупшысэр апхырыщыгъ. Авторым 
хэгъэхъон зыщыфишIыгъи, къэугупшысыгъэ къызщыхэхьагъи 
уарехьылIэми, хъугъэ-шIэгъэ шъыпкъэр, е цIыфмэ дэгъоу 
зэлъашIэщтыгъэ лIыхъужъэу жэрыIо усэным къыхэнэжьыгъэхэр 
амылъапсэу зы тхыди, зы къэбари тхылъым къыдэгъотэгъуай.

Литературэмрэ фольклорымрэ язэфыщытыкIэ ренэу 
амал зэфэшъхьафхэр къызэрэзыкъуихыхэрэм тхылъыр 
ишыхьат. ЖэрыIо усэным иамалхэм афэдэ къабзэу литературэ-
художественнэ шъошэ-гупшысэкIэ шIыкIэхэр авторым 
иIэрылъхьэх. А пстэуми бзэм ибайныгъи, идэхагъи, иIэшIугъи 
Шъхьэлэхъо Абу куоу зэрэзэхишIэхэрэр, зэригъэфедэхэрэр 
къагъэнафэ.

А пстэури ыгъэфедэзэ, авторым ынаIэ анахь зытетыр лъэпкъ 
нэшанэр, гупшысэр, еплъыкIэр, анахь Iоф къинми пэгъокIыкIэу, 
икIыгъоу къыфагъотырэр арых. АщкIэ зы тхыдэ кIэкI щысэу 
къэтхьын. «Борэкъо гупчэ Iуашъхь» зыфиIорэм ЛъэпцIэрышэмэ 
яхъярышхо къыщегъэлъагъо. ЯкIалэу Пщымафэ къыщагъэу ежь 
ячылэ Тфыщалъэ имызакъоу гъунэгъу чылэхэри къекIугъэхэу, 
лIакъом ышъхьэу Хьахъупакъи иныбджэгъу лIыжъхэр 
къегъэтIысэкIыжьыгъэхэу мэфибл джэгур ашIы. Ау мары 
пачъыхьэм идзэхэр (Кавказ заор макIо) къызэратеуагъэм пае 
мэфибл джэгур мэфибл заокIэ зэблахъун фаеу хъугъэ. ХэкIодагъэр 
бэ. Ежь къэзыщэгъэ Пщымафи зэрахэтэу ЛъэпцIэрышэ 
Хьахъупакъэ ыкъуих апсэ агъэIылъыгъ. ХэкIодагъэхэр 
агъэIылъыхэ зыхъукIэ лIыжъым ыгу ихъыкIырэ-ишIыкIыхэрэ 
адыгэ зекIуакIэри диIыгъэу психологическэ шъыпкъагъи хэлъэу 
авторым къытын ылъэкIыгъ.

Ащ фэдэ чIыпIабэмэ тхылъым инэкIубгъомэ уащыIукIэщт. 
Сыд фэдиз къин ыпэкIэ къэкIыгъэми, лъэпкъым гукIодыгъо куо-
хьаур зэримышэныгъэр, ащ иухъумакIохэм ежь ящыIэныгъэ 

нахьи ячIыгу, яхэгъэгу, ялъэпкъ напэ нахь зэрялъэпIагъэр 
Шъхьэлэхъо Абу итхыгъабэмэ къахэщы.

Къуекъо Налбый итхыгъэмэ джыри зэ къафэдгъэзэжьын. 
«Къушъхьэ ябгэр» ижъыкIэ къыщыублагъэу адыгэмэ 
къарыкIуагъэм загъорэ лъэIэсыми, зы лIэшIэгъу хэхыгъэ, 
зы хъугъэ-шIэгъэ шъолъыр иным епхыгъ. Ащ елъытыгъэмэ 
«Щ ымыIэжьмэ ясэнабжъэ» а дыгэхэр а пэу д у на им 
къызщытехъуагъэхэм, щашIэхэу зыщыхъугъэм къыщыублагъэу 
я ХХ-рэ лIэшIэгъум къынэсэу къарыкIуагъэр къыщигъэлъэгъоным 
авторыр пылъыгъ. Нафэ ащ фэдэ гухэлъым эпическэ къэIотэкIэ 
убгъугъэм уфищэн зэрилъэкIыщтыр. Мифо-эпическэ романхэм 
ар бэрэ ащэхъу. Ау Къуекъо Налбый а гъогумкIэ кIуагъэп. 
Лъэпкъым итарихъэп ащ къыIуатэрэр, а лъэпкъым гъэшIэ 
тарихъым къыщикIугъэ гъогур гъэзэпIэ инхэр, хъугъэ-шIэгъэ 
куухэр, мифологическэми щыIэгъэ шъыпкъэми адыгэ цIыф 
лъэшхэр, пэщэ инхэр новеллэ зэфэшъхьафхэм арилъхьэхэзэ, 
зэригъэкIугъэх. «Къушъхьэ ябгэм» фэдэу мыщи аллегориер, 
тамыгъэр зылъэпсэ къэIотакIэхэми загъорэ уащыIукIэщт, 
мифым, пшысэм игъунапкъэ имыкIырэ новеллэхэри ахэтых. Ежь 
новеллэ пэпчъи зэкIэупкIагъэу, ухыгъахэу, произведение шъхьаф 
фэдэу зэхэошIэ. Арэу щытми, зэкIэ новеллэхэр пытэу зэпхыгъэх, 
зы идее, зы философие, зы гумэкI-гупшысэ апхырыщыгъ – ар 
адыгэ лъэпкъым къырыкIуагъэр ары.

Аущтэу зыр адрэм епхыжьыгъэу нартхэм, хьатхэм 
къащыублагъэу адыгэ мамлыкъхэм, Мысыр щыпэчъыхьагъэхэм, 
адыгэ лъэпкъ кощэгъухэм, Кавказ заом, я ХХ-рэ лIэшIэгъум 
щыIэгъэ революцием, граждан заом, Хэгъэгу зэошхом 
къанэсыжьэу, загъори непэрэ мафэм изытет фэгъэхьыгъэ 
гупшысэхэри хэгъэщагъэхэу, къэIотэныр зэгъэфагъэми, ягугъу 
шъхьафэу къэпшIы пшIоигъоу новеллэмэ ахэтыр макIэп. Авторым 
ежь къыугупшысыгъэ мифическэ цIыф лIыхъужъхэу нартхэм, 
адыгэ пащэхэм ацIэхэр зэпырыгъэзагъэу зыфиусыгъэхэм. 
Къунтэбэш – Шэбатныкъу, Дэдэр – Рэдэд, нэмыкIхэри иIэпыIэгъоу 
миф гупшысэр къэIотэным ылъапсэу ижъ дэдэкIэ адыгэмэ 
ящыIэкIагъэм ухещэ. Новеллэмэ ащыщхэм ягупчэ итых адыгэ 
пэщэ инхэу Рэдэд, Къангъур афэдэхэр. Къэугупшысыгъэ 
геройхэр – Дзэпащэм (Предводитель), урыс офицерым, адыгэ 
кIалэхэу Тэпшъаорэ Чэтаорэ афэдэхэу – зыхэтхэри макIэхэп. 
Ахэмэ лIэшIэгъу зэпэчыжьэхэр, уахътэхэр, хъугъэ-шIагъэхэр 

зэрапхых. ХэгъэунэфыкIыгъэн фаер мыхэр, мифым, пшысэм ахэт 
лIыхъужъхэм атырихьэрэ горэхэр къахэкIыми, психологическэ 
характер куухэу авторым къызэритыгъэхэр ары. АщкIэ Дзэпащэр 
(Предводителыр), Къангъурыр образыкIэхэу, IэпэIэсэныгъэ иным 
ишапхъэхэу адыгэ литературэм къыхэуцуагъэх.

Лъэпкъым къырыкIуагъэм, ащ инепэрэ гумэкIхэм 
афэгъэхьыгъэ тхылъхэм ягугъу пшIы хъумэ, апэ ибгъэшъыщтхэм 
ащыщ романэу Цуякъо Юныс и «ГъучI тыгъужъым итаурыхъырэ» 
Бэгъ Нурбый усэкIэ ытхыгъэ «МэшIочIэ мыкIуасэмрэ». Джы 
нэс тызтегущыIэгъэ произведениемэ адыгэмэ ятарихъ чыжьи 
благъи къызэлъаубытымэ мыхэр лъэхъэнэ хэушъхьафыкIыгъэ 
ехьылIэгъуаех, къежьапIэу яIэри непэрэ мафэр ары, ау къэIотэным 
лъэпкъым итыгъуаси инепи пытэу щызэпхыгъэх.

Бэгъ Нурбый ироман ежь щыIэзэ къыхаутыгъэп, идунай 
зехъожь нэуж илъэсищым ехъу тешIэжьыгъэу къыдэкIыгъ 
ныIэп. Ари зэрэпсаоу лъэпкъым къырыкIуагъэм, чIэнагъэу 
ышIыгъэм, непэ гумэкIэу зыхэтым зэлъаIыгъ. ТхьамыкIагъом 
итамыгъэу мыщ усакIом щигъэфедэрэр кощыным имотив. Я 
ХIХ-рэ лIэшIэгъум зэрэдунаеу ипхъахь-итэкъу зэрэщыхъугъэхэр, 
нэужыми илIыкIыпэнхэм нэсэу чIэнэгъэ инэу ашIыгъэхэр 
имыкъоу джыри – я ХХ-рэ лIэшIэгъум иятIонэрэ ныкъо кощынхэ 
фаеу хабзэр зыIыгъхэм къырагъэкIыгъ. Ащ насыпышIо 
ехъулIэщтхэу, егъашIи ямыIагъэр – газыр, псыр, асфальтыр, 
нэмыкIхэри къялыжьыщтэу Москва къикIыгъэ хьакIэшхом 
къегъэгугъэх. Джаущтэу лъэпкъ насыпым, нахь тэрэзэу къэпIон 
хъумэ, насыпынчъагъэм игупшысэ хьылъэ ухещэшъ, Кавказ 
заом къыхьыгъэ тхьамыкIагъом гукIи шъхьэкIи шIэжьыр 
лъегъэIысыжьы, ащ икъэIотэн ежь усакIоми зыретыжьы.

Бэг ъ Ну рбый иг ъэкIотыг ъэу хъу г ъэ-шIэг ъэ ин 
хэушъхьафыкIыгъэу къытырэп, заор къегъэлъагъоми, иусэ 
гущыIэ кIэкIы, ау щэрыу. Ащ нахьи ынаIэ зытетыр лъэпкъыр 
зыфэдагъэр, иIэшIагъэхэр, лIэшIэгъумэ къапкъырихыгъэ 
гушъхьэ лэжьыгъэр, духовнэ кIэныр, зэрэдунаеу щызэлъашIэрэ 
IэшIагъэхэр – щыгъыныр, Iашэр, гъомлапхъэр, шыхъуныр, 
хъызмэтыр – бэ зылъыIэсырэр. КъыригъэкIырэр – адыгэмэ 
къаухъумэн чIыгуи байныгъи яIагъ. НэмыкI лъэныкъуи 
романым къыхэщы: гупшысэ фабэр диIыгъэу, кIэзыгъэ 
фимышIэу игероймэ ащыщхэу лъэпкъым иIоф фэбанэхэрэм 
янасып, ящыIакIэ, яшIулъэгъу, ялIыхъужъыгъэ къызэIуехых. 



23

Ягугъу къэмышIын плъэкIыщтэп Тыгъанэрэ Шыупащэрэ. 
Мыхэр Тхьэм къызэфигъэхъугъэхэм фэдэх, апсэ зэхэлъы. Ау 
тиунагъо хэтыушъхьафыкIын амыIоу лъэпкъ Iофым игупчэ 
итых, яшIулъэгъуи, янасыпи ащ пагъохы, сыд фэдиз къин 
алъэгъуми, яхэгъэгу пстэуми апэу ашIы, ау яцIыфыгъэ напи, 
яшэн дахи, яшIулъэгъуи чIанэрэп.

Бэгъ Нурбый усэн IофымкIэ IэпэIэсэныгъэу хэлъыгъэр 
зэфэхьысыжьыгъэу къызхэщыгъэ романэу «МэшIочIэ мыкIуасэр» 
хъугъэ.

Уахътэм икъат зэфэшъхьафхэр а зы къэIотэкIэ шъолъырым 
щызэдакIохэу гъэпсыгъэныр «ГъучI тыгъужъым итаурыхъ» 
къэIотэкIэ нэшэнэ хэхыгъэу щыхъугъэми, Цуякъо ЮныскIэ 
ар IофыгъуакIэу щытыгъэп. НахьпэкIэ ытхыгъэ повестэу 
«КъэшъуакIом икъам» зыфиIорэм ар дэгъоу къыхэщыгъ. «ГъучI 
тыгъужъым итаурыхъ» игерой шъхьаIэхэу Ленинград къэкIыгъэ 
шIэныгъэлэжь-археологэу Олениныр, ащ ыгъэсэрэ ныбжьыкIэу 
Мэзлэкъо Сэт, Сэт ятэжъэу Хьаджэкъыз, нэмыкIхэри непэрэ 
щыIакIэм къыхэхыгъэ цIыфых. Ау ахэмэ охътэ гъозапIэу яIэр, 
янэплъэгъу тыгъуасэми непэми нахьыбэрэ зыфагъазэрэр 
къэшIэгъуай. Тарихъым ылъэныкъокIэ къэкIырэ жьыкъумэ 
цIыкIуи, къэбар кIэкIи ахэмкIэ мэхьанэ яI, ахэмэ уасэу 
афашIырэри непэрэ мафэм епхыгъ. Хьаджэкъыз нэмыIэмэ ар 
лъэпкъым ифилософие, иакъыл, иIушыгъэ зыхэзыщэгъэ цIыф 
гупшысал. Ежь ышIэрэр зэкIэ мыгуIэу, римыгъэзэу, игъорыгъозэ 
тарихълэжь хъунэу зызыгъэхьазырэу ыкъом ыкъожь Сэт 
пкъырегъахьэ. ШIэныгъэлэжьмэ анахь мыдэеу тыгъуаси, непи, 
неущи язэпхыпIэхэр ешIэх.

Джары зэкIэ зэкIодылIэрэ гъучI тыгъужъым, е илъэсишъэ 
пчъагъэ зыныбжь чъыгаем яхъишъэхэу къыIуатэхэрэр пшысэ 
къодыеу е факт къодыеу зыкIыщымытхэр. Ахэр тамыгъэх, 
символых, лъэпкъым къырыкIуагъэр, ищыIакIэ, итхьамыкIагъо 
акIоцIылъ. Ар нэрлъэгъу къыпфэхъуным пае зы щысэ закъу. 
Хьаджэкъыз, Олениныр, Сэт, ащ иныбджэгъухэр псыубытыпIэ 
ашIыщт чIыпIэм тырахырэ мэз гъэкIыгъэ дахэм хэт чъыгэешхом 
дэжь макIох. ГъучI тыгъужъым фэгъэхьыгъэ таурыхъым 
икъэIотэн Хьаджэкъызэ къеухышъ, Ислъам ичъыгкIэ заджэхэрэм 
пылъ къэбарым – пшысэп, таурыхъэп – цIыфмэ къахэнэжьыгъэ 
къэбар – хьакIэр щигъэгъозэнэу Сэт пшъэрылъ къыфешIы. А 
чъыгаер къэуугупшысыгъэп, ыныбжь илъэс 300–500 фэдизэу 

къалъытэу, зэрэ Бжъэдыгъу щызэлъашIэу Хьалъэкъуаерэ 
Шыхьанчэрыехьаблэрэ азыфагурэ мэзым хэтыгъ, ау IэрышI 
хышхом хэкIодагъ. Мары а чъыгэежъым дэжь къызэсхэм, 
гъучI тыгъужъым итаурыхъ пшысэм хэкIи нэфэпIэ шъыпкъэу 
апашъхьэ къиуцуагъ. Афимытхъыгъэ, афимыупкIыгъэ 
чъыгэешхом ылъапсэхэр къатIыхьагъэх, паупкIыгъэх, чъыгыр 
куоу ауIагъ, зэкIэ зыIузылъэшъорэ гъучI тыгъужъэу лIэшIэгъумэ 
къапхырыкIыгъэм шIэхэу екIодылIэщт. Аукъодые Iофхэп мы 
пычыгъом ыуж ащ лъыпытэу къэIотэныр я ХIХ-рэ лIэшIэгъум, 
Кавказ заом зэрихьырэр ыкIи 1864-рэ илъэсым Кавказ 
къушъхьэхэм якъыблэ ехыгъо щызэогъэ Даховскэ отрядым 
икъэбар къызэриIуатэрэр.

Къуекъо Налбый и «Къушъхьэ ябгэ» фэдэу мы романми ем, 
жъалымагъэм, цIыфгъэкIодым тамыгъэ щыряI. Къушъхьэ ябгэм 
фэдэу зэкIэ зыIузылъашъозэ къырыкIорэ гъучI тыгъужъым 
изакъоп. Романым Iужъоу, лъэныкъуабэу щызэхэщэгъэ 
композицием авторым щызэфекъудыих, щызэгуегъэуцох я ХIХ-
рэ лIэшIэгъум ия 60-рэ илъэсхэу Кавказ заор зыщызэпыугъэмрэ 
я ХХ-рэ лIэшIэгъум ия 70-рэ илъэсхэу Краснодар псыубытыпIэм 
ишIын заухыгъэмрэ. Ахэри ем, лъэпкъ гъэкIодым, тхьамыкIагъом 
ятамыгъэх. А пстэуми цIыфыгъэ-гукIэгъугъэм, лъэпкъ шэн-
зекIокIэ хэхыгъэмэ язехьакIоу Хьаджэкъызэ лIыжъыр апыщыт. 
Ау акъылкIэ къэбгъэуцун плъэкIыщта а гъучI тыгъужъыр? 
Джэуап зэтыжьыгъое упчIэу ар романым ипчэгу ит.

Ащ изакъоп, нэмыкI произведениеми ягупчэ ар ит. Хы 
IэрышIэм фэгъэхьыгъэмэ, Лъэустэн Юсыф иаужырэ тхылъэу 
«ШъэокIасэ икъэбархэр» зыфиIорэми ар пхырыщыгъ. Тхылъым 
ар итемэ шъхьаIэп, ау новеллэу ащ дэтмэ ащыщыбэхэм 
мызэу-мытIоу къащыфегъэзэжьы къызщыхъугъэ къуаджэу 
Шыхьанчэрыехьаблэ. Ежь чылэри, ихэгъуашъхьэхэри, имэзхэри, 
икъи, ар зыкIэрысыгъэ Псэкъупси а IэрышIэ гъучI тыгъужъым 
зэридырыгъэхэм игууз-гумэкIэу илъэсыбэхэм къыздырихьакIэу 
ыIыгъыгъэр апэрэу мы новеллэхэм къащызэIуихыгъ.

Анахь шъхьэихыгъэу мы темэр апэу къэзыIэтыгъэр Пэнэшъу 
Сэфэр. «Псы къаргъом ычIэгъ» зыфиIорэ повестыр ащ зетхым 
мы Iофым узэрэфаеу утегущыIэнэу джыри щытыгъэп. Ау ащ 
фэдэ псыубытыпIэхэр, псэупIэ гъэкощынхэр тихэгъэгушхо 
щымэкIагъэхэп. Ахэмэ къапкъырыкIыгъэх В. Фоменкэм и 
«Память земли», В. Астафьевым ытхыгъэу «Царь-рыба» зыфиIорэр, 

анахьэу В. Распутиным и «Прощание с Матерой», нэмыкIхэри. 
Пэнэшъу Сэфэр иповесть В. Распутиным ытхыгъэм нахь пэблагъ.

«Псы къаргъом ычIэгъ», хъугъэ-шIэгъэ шъыпкъэмэ атехыгъэ 
сурэтхэр бэу хэтхэми, художественнэ зэфэхьысыжьыгъэ повестэу 
щытыгъ. Шъхьэихыгъэу, публицистикэ мэкъэ лъэшыр щыIоу, 
гур загъорэ къэзыгъэплъырэ сурэтхэри уапэ къыщифэхэу 
гъэпсыгъэ «Хым ишъхьал мэхьаджэ» зыфиIорэ повестыр. 
ЛъэкъоцIэ зэблэхъугъэхэр хэтхэм, пшъэдэкIыжь зиIэгъэ край, 
хэку пащэхэм ащыщхэм ацIэхэр занкIэу къыреIох, хым иегъэшхоу 
къакIорэм фэгъэхьыгъэ уплъэкIунхэу ашIыгъэхэм якIэуххэм 
афырикъужьэу къегъэлъагъох. Мыхэр зэкIэ художественнагъэм 
пэчыжь зыIони къэхъун. Публицистикэр щытекIоми, акъылкIи 
зэхашIэкIи къэуубытын плъэкIынэу, благъэу къыплъыIэсэу, 
гумэкI ин кIэлъэу повестыр тхыгъэ.

НэмыкI мэкъамэ къыхэIукIы ыужырэ повестэу «ЩыIагъ 
къуаджэ Къэзэныкъуай ыцIэу» зыфиIорэм. ГухэкI-гупшысэ 
шъабэр къебэкIэу, гукъэкIыжь IэшIукIэ икъуаджэ, игупсэ 
чIыпIэхэу хычIэ хъугъэхэм алъыIэсыжьэу, къыIуатэрэр 
хъугъэ-шIэгъэ шъыпкъэми, ежь авторым ыгу ихъыкIырэр 
куоу къыплъигъэIэсын, гукIэ зэхыуигъэшIэн ылъэкIэу тхыгъэ 
повестыр.

Нравственнэ Iофыгъо инхэр, дунаеу тызтетым, щыIакIэу 
тызхэтым афэгъэхьыгъэ гупшысэ куухэр, цIыф гумэкIхэр, 
нахьыбэрэмкIэ ахэр лъэпкъым изытет епхыгъэхэу къэзыIэтырэ 
произведениехэр мы аужырэ илъэси 10–15-м адыгэ литературэм 
къыхэхъуагъэр макIэп. Прозэм изакъоп, драматургиеми ар 
куоу хэхьагъ. Угу къэкIыжьы хъущтых Емыж МулиIэт ипьесэу 
«Уадыгэба, кIал?», ЩэшIэ Казбек и «Шъозэбэн», Къуекъо 
Налбый «Псым ыхьырэ Iуашъхьэу» ытхыгъэр, Хъурмэ Хъусен 
и «Пщэ фыжьмэ ядунай», ЛIыхэсэ Мухьдинэ итрагикомедиеу 
«Тэунэхъуми тэтхъэжьы» зыфиIорэм атехыгъэ спектаклэхэу 
театрэм ыгъэуцугъэхэр. Мыхэми лъэпкъ художественнэ 
гупшысэм илъэгъуакIэхэр агъэунэфыгъэх, нахьпэкIэ щымыIэгъэ, 
тызэмысэгъэ еплъыкIэхэр, гупшысэхэр къагъэущыгъэх.

АцIэ къемыIоу уябгъукIон плъэкIыщтэп Емыж МулиIэт 
иусэ тхылъхэу «Къэгъэгъэ шIуцI», «ТхьалъэIу» зыфиIохэрэм. 
Ахэмэ ацIэхэм язакъоми (нахьпэм ахэр пхырыкIыщтэгъэхэп) 
поэтическэ, образнэ гупшысэм зызэриушъомбгъурэр 
нэрылъэгъу. ЛIыхэсэ Мухьдинэ итворческэ, ихудожественнэ 

дунай шъуамбгъоу зэIухыгъ – усэр, орэдыр, драмэр – бэ ащ 
ифэрэр. УсэнкIи фит, орэдынкIи фит – гум лъыIэсырэ гупшысэр, 
мэкъамэр ащ ренэу къегъоты. Анахьэу ар къызыхэщыгъэмэ 
ащыщ «Гум илъэгапI» зыфиIорэ тхылъыр. Мэкъэ Iэтыгъэп 
Къуикъо Шыхьамбый иусэхэр зэрэтхыгъэхэр, ау сатырэ пэпчъ 
гупшысэу кIэлъымкIэ узэлъиштэн елъэкIы. Мары «Гугъэм 
илъагъу» зыфиIорэ тхылъымкIэ укъэкIыми, а гупшысэр ренэу 
усакIор зыхэт дунаим, цIыфэу къэзыуцухьэхэрэм, гушIуагъоу, 
гухэкIэу ахэмэ яIэхэм ренэу япхыгъ.

* * *
Тэ тызлъыIэсынэу хъугъэр, нахьыбэрэмкIэ, икIыгъэ 

лIэшIэгъум къыриубытэжьыгъэ произведениемэ, анахьэу 
литературнэ лъэхъанэу къыхэтыушъхьафыкIыгъэм лъапсэ 
фэзышIыгъэмэ, ар лъызыгъэкIотагъэмэ атхыгъэмэ ащыщхэр 
арых. Джыри ацIэ къепIон фаеу, ятхыгъэхэм гупшысэкIэ 
уалъыIэсын фаеу тхэкIо-усэкIо гъэшIэгъонэу тилитературэ 
хэтыр макIэп. Хъурмэ Хъусен, Хъурэшэ СултIан яапэрэ романхэр, 
Теуцожь Хьабибэ, Бахъукъо Ерэджыбэ, ЛъэпцIэрышэ Исмахьилэ, 
ЛIыхэсэ Мухьдинэ, Мэхъош Руслъан, Хьалыщэ Сэфэрбый, 
Пэрэныкъо Розэ, Хъунэго Саидэ, Дэрбэ Тимур, Ацумыжъ Разыет, 
ГутIэ Саныет, Хьакъунэ Заремэ, нэмыкIхэми ятхылъыкIэхэр 
тызхэхьэгъэ лIэшIэгъум иублапIэ илъэс заулэхэм къыдэкIыгъэх. 
Ахэмэ тызщатегущыIэн уахъти къэхъун.

IЭШЪЫНЭ ХЬАЗРЭТ  
(1926–1994)

ИщыIэныгъэрэ итворческэ гъогурэ
Iэшъынэ Хьазрэт адыгэ литературэм илъэсыбэрэ хьалэлэу 

щылэжьэзэ гъэхъэгъэ инхэр щызышIыгъэ тхэкIошху. 
Игулъытэ, ихудожественнэ талант, творческэ амал инэу 
IэкIэлъым яшIуагъэкIэ темакIэхэмрэ гупшысакIэхэмрэ прозэм 
къыщиIэтыгъэх, лъэпкъым ищаIакIэ непэрэ екIолIакIэхэмкIэ 
итхыгъэхэм къащигъэлъэгъуагъ, жанрэу лирическэ прозэр адыгэ 
литературэм щыпытагъ, лирическэ къэIотакIэхэу сэмэркъэур, 
гуфэбэныгъэр игъэкIотыгъэу ыгъэфедагъ. Ахэм анэмыкIэу 
апэрэу адыгэ лъэпкъ характерым икъызэIухын уахътэм диштэу 
зэхъокIын зэрэфаем гу лъызытагъэр ыкIи зихудожественнэ 
творчествэ щызыгъэфедагъэр Iэшъынэр ары.

ТхакIом эпическэ IэпэIэсэныгъи лирическэ таланти 
хэлъыгъэх. Ащ къыхэкIэу Iэшъынэм жанрэ ыкIи стиль 
зэфэшъхьафхэмкIэ тхыгъэу бэ икъэлэмыпэ къычIэкIыгъэр – 
ахэр усэх, поэмэх, баснэх, эпиграммэх, рассказых, новеллэх, 
повестых, романых, пшысэх, гукъэкIыжь очеркых; зэдзэкIынми 
(Крыловым, Хетагуровым, Гамзат Цадаса, С. Михалковым 
ябаснэхэм) иIахьышIу хишIыхьагъ.

Iэшъынэ Хьазрэт Ахъмэт ыкъор щылэ мазэм и 2-м 1926-рэ 
илъэсым Теуцожь районым ит къуаджэу Гъобэкъуае къыщыхъугъ. 
ИцIыкIугъом къыщегъэжьагъэу Хьазрэт поэтическэ псалъэр 
зэхихынэу, зэхишIэнэу хъугъэ. ТхакIом игукъэкIыжьхэм 
къащеIо къызэрыхъухьэгъэ унагъом фольклорыр, пшысэхэр, 
сэмэркъэур шIу зэрэщалъэгъущтыгъэхэр; янэжъы тхыдэжъэу, 
орэдыжъэу ышIэщтыгъэр зэрэбагъэри, ащ къыIотэжъыгъэу 

Адыгэ научнэ-исследовательскэ институтым иархив материал 
шIукIае зэрэхэлъми ягугъу къыщешIы. Хьазрэт къызщыхъугъэ 
хьаблэм дэсыгъ усэкIо цIэрыIоу Цыгъо Теуцожь. Ащ иорэдхэми 
икъэбархэми кIэлэцIыкIур бэрэ ядэIоу къыхэкIыгъ. Тхэным игъогу 
теуцонымкIэ Хьазрэт щысэшIу фэхъугъ ятэ. Ящэнэрэ классыр 
къыухыгъэу, гъэмэфэ гъэпсэфыгъом, ятэу ПчыхьалIыкъуае 
кIэлэегъаджэу Iоф щызышIэщтыгъэм дэжь шъэожъыер кIуагъэ. 
Ахъмэт иусакIэхэм ыкъо къафеджагъ, тегущыIагъэх. Ащ ыуж 
ежь тхэнэу ыгу къызэрихьагъэр Iэшъынэм игукъэкIыжьхэм 
къащетхы.

Я 4-рэ классым исэу усэ заулэ Iэшъынэм етхы. Ащ ыуж стих 
45-рэ етхы, ау ахэм ащыщ къыхаутрэп. 1939-рэ илъэсым хэку 
гъэзетым «Дзэ Плъыжъыр къытаджэ» зыфиIорэ усэр къыхауты. 
Мы лъэхъаным Хьазрэт усэхэм анэмыкIэу чылэм ищыIакIэ, 
иIофхэм язытет афэгъэхьыгъэ статьяхэри ытхыщтыгъэх. 
Заметкэхэри, зарисовкэхэри хэку гэзетым бэу Iэшъынэм 
къыхыригъэутыщтыгъэх.

Илъэсибл еджапIэр кIалэм къызеухым, Мыекъуапэ 
ишIэныгъэхэм ащыхигъэхъон ыгу хэлъыгъ, ау заор къежьэ, 
имурадхэр къыдэхъухэрэп. Зом иапэрэ илъэсхэм ащ колхозми, 
МТС-ми Iоф ащишIагъ.

1943-рэ илъэсым, нэмыцхэр хэкум зырафыжьхэ уж 
Х ьазрэт тракторнэ бригадэм иучетчикэу IофшIэныр 
щыригъэжьэжьыгъ. Ащ Iуащи дзэм къулыкъу щихьынэу ащагъ. 
1950-рэ илъэсым нэс ащ къыхэтыгъ. Дзэм хэтыфэ зэпыу имыIэу 
хэку газетым Iэшъынэм зарисовкэхэр, очеркхэр, рассказхэр 
къыгъахьыщтыгъэх. Къулыкъур къызеухым Хьазрэт район 
газетым аштагъ. Нэужым мэзэ зыщыплI нахь темышIэу хэку 
тхылъ тедзапIэм корректорэу Iохьэ. Мы лъэхъанми Iэшъынэм 
тхэныр зэпигъэугъэп. Стих жъугъэу ытхыгъэхэм ащыщхэри 
хэку газетым къыхиутыгъ.

1952-рэ илъэсым щегъэжьагъэу илъэсыбэрэ газетэу 
«Социалистическэ А дыгеим» Iоф щишIагъ, журналэу 
«Зэкъошныгъэми» щылэжьагъ. 1954–1957-рэ илъэсхэм краевой 
илъэсищ партийнэ еджапIэу къалэу Геленджик дэтыр, 1962–1964-
рэ илъэсхэм СССР-м итхакIохэм ясоюз и Апшъэрэ литературнэ 
курсхэр Iэшъынэм къыухыгъэх.

Iэшъынэ Хьазрэт цIыкIузэ тхэныр ригъэжьагъэми, 
итхыгъэхэр къыхиутэу зиублагъэр дзэм къикIыжьи IофшIэныр 

зырегъажьэр ары. 1954-рэ илъэсым поэмэу «Ныбджэгъу 
шъыпкъ» зыфиIорэр къызыхеутым щегъэжьагъэу Iэшъынэм 
итхылъыкIэхэр илъэс пэпчъ пIоми хъунэу къыдэкIыщтыгъэх, зы 
илъэсым тхылъитIу-щы къыдигъэкIэу къыхэкIыгъ. АдыгабзэкIэ 
Iэшъынэм тхылъ щэкIым ехъу Мыекъуапэ ыкIи урысыбзэкIэ 
Москва тхылъибгъу къащыдигъэкIыгъ.

Усэхэр, поэмэхэр, баснэхэр
Iэшъынэ Хьазрэт гъэхъэгъэ инхэр зыщишIыгъэр прозэр 

арми итворчествэ къызщежьэрэр усэр ары. «Социалистическэ 
Адыгеим» илъэс зэфэшъхьафхэм къыхиутыгъ иусэхэу «Матрос 
орэд» (1951), «Джащыгъум улIэхъупхъ» (1951), «Ленин» (1957), 
«Партием фэкIо» (1959), «Ным письмэ къыфэкIуагъ» (1959). Мы 
усэхэм партием, ащ ипащэ, лэжьакIоу зиIоф зыгъэцакIэрэм, 
дзэкIолIэу хэгъэгур пыим щызыухъумэрэм, ящытхъу усакIом 
зыщарегъэIэты. Ежь тхакIом игукъэкIыжьхэми усэхэм ямэхьан 
фэгъэхьыгъэу къыщиIогъагъ: «зи кIэ хэлъыгъэп, а лъэхъаным 
адрэ бэу атхырэмэ афэдагъ».

1969-рэ илъэсым стиххэмрэ поэмэхэмрэ зыдэт сборникэу 
«Псэм фэд» зыфиIорэр къыдэкIы. Мыщ усэхэу 1946–1968-рэ 
илъэсхэм ытыгъэхэмрэ ыкIи поэмэхэу «Ныбджэгъу шъыпкъ», 
«НэбгыритIу къяхъулIагъэр», «Ныбджэгъум икъэ» зыфиIохэрэр 
авторым къыдегъахьэх. Ахэм анэмыкIэу сборникым дэтых 
баснэхэр, зэридзэкIыгъэ баснэхэр ыкIи ежь Iэшъынэм ытхыгъэ 
пшысэхэр. «Псэм фэдэм» къыдэхьэгъэ произведениехэр зэкIэ 
усэкIэ тхыгъэх.

Сборникым къыдэхьэгъэ усэ зырызхэм («Сэ о сыгукIэ 
сызэрэбгъэразэу...», «Картым дэжь», «Тэмэтелъхэр ттемылъыжьми») 
ыпэкIэ хэку газетым къыхиутыгъэгъэ усэхэм яфэмэ-бжьымэ 
къатехьэ. ЯтемэкIэ мы усэхэм апэблагъэх «Синыбджэгъухэр», 
«СшынахьыкIэ цIыкIу», «Хэта зыIуагъэр...», ау мыхэм щытхъу 
Iоным нахьи ныбджэгъуныгъэ шъыпкъэм, лирическэ героим 
игукъэкIыжьхэм, ихэку гупсэ, ныдэлъфыбзэм яIофыгъохэм 
тхакIом ынаIэ зэратыридзэрэр олъэгъу. ГущыIэм пае, 
ныдэлъфыбзэм фэгъэхьыгъэ гущыIэхэу Iэшъынэм ыIуагъэхэр 
непэрэ мафэми дештэх, бзэмкIэ авторыр зыгъэгумэкIыщтыгъэ 
Iофыгъохэр джыри икъоу зэшIохыгъэхэп:

Хэта зыIуагъэр тихэку цIыкIоу,
Игубгъо бгъузэу, имэз пIакIэу?

Хэта зыIуагъэр тыбзэ тхьамыкIэу,
Тыгум ихъыкIрэр фызэмыгъэкIоу

(«Хэта зыIуагъэр...»)

НэмыкI усэхэу сборникыр лъызгъэкIуатэрэхэр зэкI пIоми 
хъунэу героим ыгу ихъыкIрэр, апэу ащ шIулъэгъуныгъэр 
зэрэзэхишIагъэр, игукъэкIыжьхэу сэмркъэу е нэшхъэигъэ 
макIэр зыкIэлъхэр; игупшысэу шъхъэм къихьагъэр; 
дэхагъэр зылIэужыгъор; тхэным ыкIи творчествэм яIофыгъо 
мыпсынкIэхэм афэгъэхьыгъэх («Хы кIыIу гупшысэхэр», «Хыуай», 
«ТишIулъэгъу имэшIотхъуабзэ...», «ОшIэжьа апэу тызызэIокIэр?..», 
«Къужъэе мэзым», «Дахэр», «СиIэнатI»).

НыбжьыкIэ дэдэу Хьазрэт тхэнэу ригъэжьэгъагъ, усэу 
ытхыгъэри бэдэд, ау тхакIор анахьэу зэлъязыгъэшIагъэр 
«Ныбджэгъу шъыпкъ» зыфиIорэ поэмэу 1954-рэ илъэсым 
тхылъ шъхьафэу къыдэкIыгъэр ары. Поэмэр «я 50-рэ илъэсхэм 
якъихьагъум щыIэгъэ «колхоз» прозэм ишъолъыр итэу 
гъэпсыгъэу» щыт нахь мышIэми, гуфэбагъэрэ, шъэбагъэрэ 
зыхэлъ произведениеу Iэшъынэм итхэкIэ нэшанэхэр къыхэщэу 
щыт. Мы поэмэм тхакIом иIэпэIэсэныгърэ истильрэ апэу 
къыщылъэгъуагъэу еIо Шъхьэлэхъо Д. Ау Iэшъынэм ежь 
иунэе стиль зыдиIыгъэу литературэм къыхэхьагъ пIоныр 
нахь тэрэз ыкIи ар апэу къызыхэщыгъэхэр ыпэкIэ зигугъу 
къэтшIыгъэ усэхэр ары. Шъыпкъэ, мыщ дэжьым къэтIуагъэм 
къикIрэп тхакIом истиль уцугъахэу усэхэм къахэщыгъэу. Нафэу 
щыт Iэшъынэм итхэкIэ нэшанэхэр ежь ыпэкIэ литературэм 
къыхэхьэгъэ писательхэм зэрафэмыдэр, цIыфым ыгу щыхъэрэм 
нахь зэригъэгумэкIрэр.

Литературэм ипоэтическэ жанр къинэу ыкIи гъэшIэгъонэу 
баснэр Iэшъынэ Хьазрэт ыIэ къыригъэхьагъэу щытыгъ, щэIэфи 
ащ фэшъыпкъагъ. 1951-рэ илъэсым къыщегъэжьагъэу хэку 
газетхэми, альманахэу «Зэкъошныгъэми» тхакIом ибаснэхэр 
къыхаутыгъэх. Илъэс зэфэшъхьафхэм баснэхэр дэтэу 
тхылъитф Iэшъынэм къыдигъэкIыкъ. Апэрэ тхылъэу «Баснэхэр» 
1959-рэ илъэсым къыдэкIыгъагъ. Ащ къыкIэлъыкIуагъэх: 
«Баснэхэр» (1978), «Зэ упкIэн, тIо упкIэн» (1981), «Пэфау» (1986), 
«Тхьаматэм ишъэогъу» (1990). Iэшъынэм ибаснэхэр тищыIакIэ 
илъэныкъуабэхэм япхыгъэу щыт. ЦIыфыр зыгъэпыутрэ шэнмэ 
къащегъэжьагъэу къэралыгъо мэхьанэ зиIэ Iофыгъохэм 

анэсыжьэу. ГущыIэм пае, унэгъо кIоцIым зэфыщытыкIэ 
пхэнджэу къитаджэхэрэм, шэн мытэрэзхэм ядэгъэзыжьын 
афэгъэхьыгъэх баснэхэу «УнэчIэхьажь», «IэпIэзэблэхъу». 
Шъхьэщытхъужьхэр, шъхьэнэкIхэр, ежь ышIэрэм фэшъхьаф 
къезымыгъэкIухэрэр ащеумысых «Щытхъу», «Уашъом 
дэплъый лIымэ ялый, «Тыгъужъ» зыфиIорэ баснэхэм. IэнатIэр 
ыгъэфедэзэ хэбзэ мылъкур зытыгъухэрэр, IофшIапIэр 
федэхэкIыпIэ зышIыгъэхэр ащеумысых произведениехэу 
«УнитIу», «Гъэ къэс...», «Къаз хьэрам», «Тракторымрэ такъэмрэ».

Адыгэ жэрыIо усэхэм атехыгъэхэу Хьазрэт иIэх пшысэ-
баснэхэр («Куп чэф», «Цыгъомрэ бзыумрэ»), пьесэ псау хъоу ытхыгъ 
баснэ (Чэт пшъэкискэу орэдыIомрэ Атэкъэжъэу ежъыуакIомрэ).

ТхакIом образэу баснэхэм къащитхэрэр щыIэныгъэм 
зэрэпэблагъэхэм ишыхьат цIыф дэйхэу ахэм ащиумысхэрэр 
уинэIуасэу къызэрэпщигъэхъухэрэм. Iэшъынэм баснэ 
зыкIитхырэр тхылъеджэм изэщ тыригъэунэу, ыгъэщхынэу 
арэп. Пшъэрылъэу ащ иIэр – уигъэгупшысэныр, нахь гуфаплъэу 
щыIэныгъэм ухигъэплъэныр. ЦIыфыр ыгукIэ къэбзэным, шэн 
тэрэзхэр хэлъыным, щыIэныгъэм иIахьышIу хилъхъаным 
баснэр фэIорышIэ. Баснэхэр яжабзэкIэ кIэкIхэу ыкIи щэрыохэу 
щытых, деталь горэкIэ образыр ошIэ-дэмышIэу къызэIухыгъэ 
мэхъу, къэбар цIыкIу, сатирическэ новеллэ фэдэу гъэпсыгъэх.

Прозэр
Iэшъынэ Хьазрэт игукъэкIыжьхэм къащитхыжьыгъагъ 

прозэм амалышхохэр зэриIэр ныбжьыкIэзэ къыгурыIогъагъэу. 
Мы лъэхъаным тхакIом газетым Iоф щишIэщтыгъэ, ащ 
къыхэкIэу статьяхэу, очеркхэу, рассказхэу бэ къыхиутыщтыгъэр. 
Мыхэм лъэшэу яшIуагъэ къэкIуагъ Iэшъынэм прозэм 
зыфигъэзэнымкIэ. ПрозэкIэ тхыгъэу Хьазрэт произведениеу 
иIэм фэдиз ытхыгъэу титхакIохэм ахэтэп. Ау етIани ытхыгъахэм 
фэшъхьафэу къэгъэлъэгъуапхъэу темэ гъэнэфагъэу 
иIагъэр бэ, ахэмэ ащыщхэр иныбджэгъумэ аштэ шIоигъэу 
ариIощтыгъэ. Критикэм ыгъэунэфыгъэу щыт Iэшъынэм ипрозэ 
ежь иунаеу художественнэ дунэе псау зэрэщызэхищагъэр. 
А дунаим щыIэныгъэр щэбыжъутэ: цIыфхэр щэлажьэх,  
щэпсэух, щызэфэгубжых, щызэшIужьых, шIумрэ емрэ 
щызэбэных. ГъэшIэгъоныр произведение пэпчъ авторым 

зыкъыкIимыIотыкIыжьэу хъугъэ-шIэгъэ зэфэшъхьафхэр 
къыщеIуатэ, Iофыгъо шъхьафхэр къыщеIэтых, ау ахэр зэкIэ 
зэпхыгъэри зыфэгъэхьыгъэри цIыфыр ары. Ащ ыгу ихъыкIрэмрэ 
ыкIи иIэкIоцI дунаирэ якъызэIухын, якъэгъэлъэгъон тхакIор 
зыуж итыр, пшъэрылъ шъхьаIэу зыфигъэуцужьрэр.

1956-рэ иъэсым писателым исборникэу «Зэгъогогъухэр» 
зыфиIорэр къыдэкIы. Мыщ къыдэхьэгъэ рассказхэр 
къуаджэм илэжьэкIо цIыфхэм яхьылIэгъагъ, къэбар кIэкIыр 
алъапсэу гъэпсыгъагъэх, цIыф шэн зекIуакIэмэ куоу джыри 
алъыIэсыщтыгъэхэп. Ау къоджэ щыIакIэм икъэгъэлъэгъон 
нэмыкIэу тхакIор къызэрекIуалIэрэр къахэщы, цIыфым къинэу 
ыгукIэ зэпичырэр къыригъэлъэгъукIыным авторыр пылъ.

Iэшъынэм ирассказхэм героеу ахэтыр щыIэныгъэр 
езгъэжьэрэ ныбжьыкI, зилэгъухэм афэдэ кIэлэ къызэрыкIу. 
Зэмызэгъныгъэу щыIакIэм хэлъыр ащ зэрэзэхишIэрэр, ишэн 
зэрэзэтеуцорэр, хъугъэ-шIэгъэ къызэрыкIохэм кIэ иеплъыкIэхэм 
зэрэзэблахъурэр, иIэкIоцI дунай тхакIом къеIуатэх. Ащ епхыгъ, 
къыпкъырэкIы нравственнэ Iофыгъохэм якъызэIухын темэ 
шъхьаIэу Iэшъынэм ирассказхэм зыкIащыхъурэр.

С энэх ь ат з э фэш ъ х ь афх эм арэл а ж ь эх т х а к Iом 
ипроизведениехэм персонажэу ахэтхэр (колхоз мэлахъом 
щегъэжьагъэу артист, шIэныгъэлэжьхэмкIэ кIэкIыжьэу), ау 
мыхэр зэкIэ джырэ лъэхъаным ицIыфых, игероих. Писателым 
ирассказыбэхэм лъэпкъым ищыIакIэ илъэныкъо шъхьафхэр 
къызэрахэщрэм имызакъоу гум къинэжьрэ характер 
гъэшIэгъонхэр къащытыгъэу хъугъэх. Мы лъэныкъомкIэ 
анэхьэу къахэщых «МакIэрэ икIэлэцIыкIухэмрэ», «Нэнэжъэу 
Нысэнор», «Iэзэгъу», «ЛIыр, шъузыр, гъунэгъухьэр», «Яблэнэрэ 
баджэр», «ГъашIэм щыщэу зы чэщ», «Чырбыщ ун», «Дахэм дэжь 
Iугъор макIо». Мыхэр жанрэм ишапхъэхэм адиштэу тхыгъэх, 
уемыхъырэхъышэу классическэ рассказкIэ уяджэ хъущт, адыгэ 
литературэр къэзгъэдахэрэ, къэзгъэбаирэ тхыгъэхэм ащыщ 
хъугъэх.

Iэшъынэм рассказхэм щыIэныгъэ материал мыин 
ащызэхифрэр, персонажэу ахэтри бэп, героим ищыIэныгъэ 
щыщэу зы тхьамаф, е илъэс (зы мафэ нахь мыхъоу къыхэкIы) 
зигугъу ышIырэр. Авторым къэбарэу произведением 
къыщиIуатэрэр, Iофыгъоу къыIэтхэрэр къызэрыкIохэу 
щытхэми, нэужым къызэрыкIоу щымыт цIыф зэфыщытыкIэхэм, 

дунэееплъыкIэ зэфэшъхьафхэу зэутэкIхэрэм, ищыIэныгъэ 
къыухъумэнымкIэ цIыфым ежь-ежьырэу зэришIылIэжьрэ IэкIоцI 
банэм, нравственнэ ыкIи психологическэ Iофыгъо инхэм тхакIом 
уарещалIэ.

КъызэрэтIуагъэу, иапэрэ рассказхэм къащегъэжьагъэу 
Iэшъынэр нахьыбэрэ зытегущыIэрэр ныбжьыкIэхэр, ахэм 
язэфыщытыкI. НыбжьыкIэхэм ядунай тхакIом дэгъоу ешIэ. 
Къалэми къуаджэми ащыпсэурэ кIэлакIэхэм язекIуакIэхэр, 
язэхэтыкIэхэр, яфэпакIэ щегъэжьагъэу ягущыIакIэ рыкIэкIыжьэу 
дэгъоу ащыгъуаз Iэшъынэр. «Зэгъогогъухэм» ауж къэкIыгъэ 
сборникхэу «КIымафэми шыблэр мао» (1957), «Нэфын» (1958), 
«Жьыбгъэм хэт чъыгхэр» (1960) зыфиIохэрэм ар къаушыхьаты.

Iэшъынэм ирассказхэр ыужкIэ ытхыгъэ повестхэм лъапсэ 
афэхъугъэх. Мыхэм ахэт персонажхэр ныбжьыкIэхэми бэ 
апэкIэкIрэр, зэпачрэр, хэукъох, шIу алъэгъурэмкIэ зэрахьэгъэ 
мыса г ъэри зыда шIэжьынэу кIуачIи зы ха г ъотэжьы, 
ныбжьыкIэгъум шIулъэгъу къабзэу ашIыгъэм IумыкIэжьыгъэхэми 
фэшъыпкъэх.

«Жыбгъэм хэт чъыгхэр» зыфиIорэ повестыр инэп, 
сюжетымкIи, композициемкIи зэкIэупкIагъэу щыт, ау ащ 
емылъытыгъэу Iофыгъуабэ къеIэты. Анахь Iофыгъо инэу 
авторым повестым къыщиIэтырэр – адыгэ бзылъфыгъэм ежь 
ишIошъ иIэнэр, ащ шъхьихыгъэу рыгущыIэн, цIыфхэм апашъхьэ 
къырилъхьаныр тэрэзмэ е мытэрэзмэ, къекIумэ е къекIуджэмэ. 
ГъукIэмыкъо ХьапэкIэ къыригъэкIугъэп ишъхьэгъусэу Тыжьын 
ягъунэгъу бзэджашIэу Барыч имыхъо-мышIэхэм нэиутэу ягугъу 
къоджэ зэIукIэм къызэрэщишIыгъэр. Адыгэ хабзэмрэ, къоджэ 
лIыжъхэу зэIукIэм къекIолIагъэхэмрэ япэсыгъэ шъхьэкIафэ 
Тыжьын афимышIыгъэу ХьапакIэ ылъытагъ ыкIи ащ 
къыхэкIэу зэшъхьэгъусэхэр зэхэкIыжьыгъэх. Ушэтын къинхэм 
апхырэкIых ХьапакIэрэ Тыжьынрэ. ЧIыпIэ къинэу ХьапакIэ 
зэрыфагъэм лъэшэу егъэгупшысэ, ишъхьэгъусэу мысагъэр 
зыфилъэгъугъэмкIэ ежь зэрэмысэр къыгурэIо, ыгукIэ къин 
ылъэгъузэ шъыпкъэр егъэунэфы.

НыбжьыкIэхэм ашIыгъэ шIулъэгъоу гушIуагъуи, шъхьакIуи, 
лыузи къафэзыхьыгъэм икъэбар «Зэрджаехэм» къащыреIотыкIы 
Iэшъынэм. Малыч ишIулъэгъуныгъэ къыпкъырыкIэу упчъабэ 
къэуцу: шIу плъэгъурэм ышIоигъохэр фапшIэмэ, лъэгукIэтын 
зыфэошIа? ЫшIэзэ шъхьакIор «зышхырэм» емыкIоу ар 

фэплъэгъунэу щыта? Героим къехъулIагъэмкIэ шIулъэгъуныгъэ 
зыфишIыгъэ Натусэ изакъоу ыгъэмысэрэп, ежь илажьэри 
зыдешIэжьы, шъхьихыгъэуи игугъу ешIы. Ау шIулъэгъоу 
пшъашъэм фишIыгъэм лIыгъэ къыхелъхьэ, ащ къыхэкIэу 
ишъхьакIо щегъэзые, нэужым насыпи дегъотыжьы.

ШIулъэгъу иным, шIулъэгъу къабзэм фэгъэхьыгъ 
повестэу «Ошъогурыз». Гъэмэфэ ощхым хэтэу шIэтэхэу 
къехырэ мыл цIыкIухэм афэдэу дахэ шIулъэгъуныгъэу тхакIор 
къызтегущыIэрэр. СурэтышIэу Ерстэм кIалэзэ ышIыгъэ 
шIулъэгъуныгъэм насып хигъотагъэп, Зузэ пэIапчъэ зэрэхъугъэм 
къин ригъэлъэгъугъ, гумэкIыбэ къыфихьыгъ, ау шIулъэгъоу 
ышIыгъэр гукъэкIыжь нэфынэу къыфэнагъ. Критикэм 
«Ошъогурызыр» Iэшъынэм ытхыгъэ повестхэм къахигъэщыгъ, 
гуфэбэныгъэу ыкIи психологизмагъэу хэлъыр ыгъэунэфыгъ.

ЛIыгъэмрэ цIыфгъэмрэ, насып шъыпкъэмрэ насып нэпцIымрэ, 
къэрарым яIофыгъо инхэр тхакIом повестхэм къащеIэты. Иапэрэ 
повестхэм къащыублагъэу Iэшъынэм адыгэ лъэпкъ шэным, 
адыгэ хъулъфыгъэм ихарактер традиционнэ екIолIакIэу лъэпкъ 
прозэм щыуцугъэм творческэ нэкъокъоныгъэ решIылIэ. Ар  
дэг ъоу «Х ьэситIу ми», «Зэрджаехэми» къа щылъэг ъуа г ъ. 
ЫпэкIэ адыгэлIыр шым тесэу, IашэкIэ узэндыгъэу, ыгу илъри  
уимыгъашIэу литратурэм къыгъэлъагъощтыгъэмэ, Iэшъынэм 
игерой цIыф шъаб, гукIэгъу хэлъ, ыгу хэкIми, хахъоми  
ыушъэфрэп, имыщыкIагъэуи «зигъэлIрэп».

Герой шъхьаIэм ицIыфыгъэ нэшанэхэр зэрэзэтеуцохэрэр, 
ушэтын къинхэу ар зыпхырыкIхэрэр, цIыфыгъэм зэрэфэбанэрэр – 
мыхэр Iэшъынэм иповестхэм лъапсэ афэхъух. Малычи 
(«Зэрджаехэр»), ГъукIэлI Смели («ХьэситIу»), Заури («Августым 
иаужрэ тхьэмаф»), Лаурсэни («Шыур псы чъэрым зэпырэкIы»), 
Борэми («Аштрам») цIыфыгъэм иушэтын игъогу хьылъэ зэпачы, 
шIумрэ емрэ ахэмыдэмэ мыхъунэу чIыпIэ ефэх ыкIи ушэтыпIэм 
яцIыфыгъэкIи, ялIыгъэкIи, ягукIэгъукIи хахъо ашIыгъэу 
къекIыжьых. Сыд фэдэрэ чIыпIэ къин ифагъэми цIыфыр 
цIыфэу къэнэжьын зэрэфаер, ицIыфыгъэ напэ, игукъэбзагъэ 
чIинэ зэрэмыхъущтыр – джары гупшысэ шъхьаIхэу тхакIом 
узыфищэрэр.

Дунаим, хъурэ-шIэрэхэм ялъэгъукIэ ежь тхакIо пэпчъ 
шъхьафэу иI. Iэшъынэм идунэе лъэгъукIэ фэгъэхьыгъэу ыIощтыгъэ: 
«Сэ художественнэ литературэм сыгу рихьэу лъэныкъутIу 

иI: лирикэмрэ сатирэмрэ… Идейнагъэм дакIоу сэмркъэурэ 
гуфэбэныгъэрэ зыхэмылъ рассказым щыугъакIэ кIэмылъ фэдэу 
къысщэхъу». Ипроизведениехэм дэгъоу къахэщыгъ итхэкIэ-шIыкIэ, 
истиль: гуфэбэныгъэ-шъэбагъэрэ, сэмэркъэу дахэрэ зыхэлъ тхакI. 
Ащ фэдэ стилыр ежь Iэшъынэм гуфэбэныгъэу ыкIи шIулъэгъу 
дахэу цIыфым фыриIэм къыпкъырэкIы. Авторым итворчествэ 
цыхьэ зыфэозгъэшIырэ, гуфэбэныгъэ-шъэбагъэрэ зыхэлъ тхакIэр 
нэшэнэ шъаIы фэхъу. Героир ымыушъхьакIоу ыгукIи ышъхьэкIи 
ащ игъусэу ищыIэныгъэ мыпсынкIэ ыгу зэригъэшIун горэ 
къыфегъоты. ГущыIэм пае, новеллэу «Iэзэгъу» зыфиIорэм Iэшъынэм 
зикъэбар къыIотэрэ бзылъфыгъэм ищыIэныгъэ щыщэу сыхьат 
заул ныIып тызщигъэгъузэрэр. А охътэ кIэкIым бзылъфыгъэм 
къинэу зэпичыгъэри, непэрэ мафэм ищыIакIи уапашъхьэ 
къырегъэуцох, гукIэгъу фыуегъэшIы. Минат ипкъэгъолэгъоу, 
игужьыдэгъэкIэу бзылъфыгъэ нэIуасэ иI. Зэкъоныгъэ щыIакIэу 
яIэм, къинэу зыхэтхэм тезэрэгъэгущыIэхэзэ тIури сымэджэ 
шъыпкъэу зэшIозэрэгъэшIыжьых. Телефоным теохэшъ, Iазэр 
къащэ. КIэлэ ныбжьыкIэ зэкIужьэу къэкIуагъэр залъэгъум, гу 
къызIэпашIахьыжьыгъ. Умысэкъатэу, пшхынрэ зыщыплъэнрэ 
уащымыкIэу, узытет мамыр дунаим уасэ фэмышIыныр емыкIоу 
зыфалъэгъужьыгъ.

Сборникэу «Зэгъогогъухэр» зыфиIорэм къыдэхьэгъэ 
рассказхэми, ахэм ауж къэкIыгъэ повестхэми сэмэркъэур 
къэIотэкIэ-шIыкIэу писателым бэрэ ащегъэфедэ. Природэм, 
персонажхэм ясурэтхэм, ахэм абзэ сэмэркъэур къахэщы. 
ГущыIэм пае, повестэу «Апэрэ мафэм» къыщеIуатэ Джанхъот 
нэIуасэ зыфэхъугъэ агроном шъхьаIыр ыгу зэрэримыхьыгъэр. 
Ащ къыхэкIэу ыгу мышIоу къэкIожьзэ ылъэгъугъ «бэгыжьыгъэу», 
лъагэу чэум дэкIуаи къэбэу пыIыстагъэр. ЗышIошIыжьрэ 
агрономымрэ къэбымрэ зэрэзэфэдэхэм лъэшэу кIалэр 
къыгъэщхыгъ. Сэмэркъэу шъуашэм илъэу къэтыгъ хьамбарым 
щызэрэугъоигъэ хъулъфыгъэхэу кандидатымрэ докторымрэ 
нахь лъагэр, нахь шIэныгъэ куу зыIэкIэлъыр зэхэзыфхэрэр 
(«Шыур псы чъэрым зэпырэкIы»).

ЩыIэныгъэр художественнэ къэгъэлъэгъокIэ–къиIотыкIэ амал 
зэтекIхэмкIэ игъэкIотыгъэу IупкIэу къытыным сыдигъуи пылъ 
Iэшъынэр. Авторым игеройхэм зэ ягъогогъоу («Тыгъэр псашъо 
кIуагъэ»), зэ ягущыIэгъоу («Зы тутыныбжь»), е къалъыплъэрэм 
фэдэу («МэхъулъэгъашIу») итхыгъэхэм уащыIокIэ. Апэрэ рассказхэм 

къащегъэжьагъэу романхэм ащыкIэкIыжьэу тамыгъэхэр 
ыгъэфедэным авторыр фэщагъ. Зэнджэе плъыжь хафэр Натусэрэ 
Малычрэ яшIулъэгъуныгъэ къин итамыгъ, ошъогурызыр – 
апэрэ шIулъэгъум, отэтео макъэр – щыIэныгъэм, осэпсыцэр – 
шъыпкъэныгъэ зыхэлъ цIыфымкIэ шIулъэгъу къабзэм, цIыф 
тешъорыкIохэмкIэ – шIулъэгъу кIэкIым, аштрамыр – искусствэм, 
щыIэныгъэ, шIулъэгъуныгъэ, насып мыпсынкIэм ятамыгъэх.

Ит х ы г ъ эх эм ж ъу г ъ эу а щег ъ э ф едэх т х ы дэх эр, 
пчыхьыпIэхэр, героим инэшъэ-Iуашъэ къихьэхэрэр, IэутIэхэр, 
зызымыушъомбгъурэ монологхэр (авторымрэ геройхэмрэ 
ялирическэ монолог кIэкIхэр), цIэ зимыIэ персонажхэм 
яполилогхэр, диалог кIэкIхэр. КъэIогъэн фае Iэшъынэм 
зэфэшъхафхэу диалог гъэшъэгъонхэр зэриIэр. Мыхэм ащыщых 
диалог-зэнэкъокъухэр, диалогэу персонажхэр зэIукIэмэ 
зэрэIощтэу ашъхьэ къыщекIокIрэхэр.

Писателыр творческэ цIыфэу щыт, ащ къыхэкIэу 
ытхырэрэм къэугупшысыгъи, игурыши хэлъ, ау Iэшъынэм 
ежь дэгъоу ышIэрэр, пэкIэкIыгъэр, ыгукIэ зэхишIагъэр 
ипроизведениемэ лъапсэу афишIыныр ихэбзагъ. Ежь Хьазрэт 
зэриIощтыгъэмкIэ «автобиографическэ» нэшанэ итхыгъэхэм 
ахэлъэу арыгъэ. ТхакIом игеройхэри «къэугупшысыгъэхэу» 
Iогъуай, икъоджэгъумэ атехыгъэу рассказ ыкIи повесть пчъагъэ 
ытхыгъэу къыIотэжьыщтыгъэ. Ахэм ащыщых: «ГъашIэм щыщэу 
зы чэщ», «Чылэпхъэхь бзылъфыгъэхэр», «ХьаситIу», «ЗэфакIу», 
«Тятэжъ», «Августым иаужрэ тхьэмаф».

Повестэу «Августым иаужрэ тхьэмафэм» хэт героеу 
Зауррэ ащ икIэлэегъаджэу Хьаджмэтрэ азыфагу къитэджэрэ 
конфликт пхъашэр тхакIом къыугупшысыгъэп. Ежь Iэшъынэм 
къызэриIотэжьыщтыг ъэмкIэ, хэг ъэгу м фэшъыпкъэу 
зыIощтыгъэ кIэлэегъэджэ зырызхэм нэмыцхэр къызэкIохэм 
полицайхэм ахэтхэу къылъэгъужьыгъагъэх. Ахэм гухьагужъэу 
афишIыгъэм къыхэкIэу листовкэхэр ытхыхи телеграф пкъэумэ 
ариIулIыгъагъэх, ау кIэлэегъэджэ кумалхэм итхакIэ къашIэжьи 
укIыкIаеу аукIыгъагъ. А пстэур повестым хэолъагъо.

БлэкIыгъэ зэошхом фэгъэхьыгъэу Iэшъынэ Хьазрэт ытхыгъэр 
бэ. «Къушъхьэ хъужьыгъэ шъофхэр» зыфиIорэ тхылъыр зэрэпсаоу 
ащ ехьылIагъ. Ау заом фэгъэхьыгъэу ытхыгъэхэм «Августым иаужрэ 
тхьэмаф» зыфиIорэ повестыр анахь дэгъу пIоныр ифэшъуаш. 
Критикэри повестым бэрэ рыгущыIагъ, осэ ини ритыгъ.

Повестым хэт герой шъхьаIэу Заур – кIэлэегъадж, Хьаджмэт – 
кIэлэегъаджагъ. Апэрэм игукъэкIыжьхэу ошIэ-дэмышIэу 
зыIукIэгъэ цIыфым къыгъэущыгъэхэмкIэ къырегъажьэ 
авторым къэIотэныр. Заур къешIэжьы илъэс тIокIырэ тфырэкIэ 
узэкIэIэбэжьмэ Хьаджмэт цIыфхэм шъхьэкIафэ фашIэу, 
алъытэу зэрэщытыгъэр. А лъэхъаным зэрэщытыгъэмрэ джы ар 
зэрэхъугъэмрэ зэрегъапшэх.

Заур ятэ кIэлэегъэджагъ, Хьаджмэт иныбджэгъугъ, 
шъыпкъагъэрэ цIыфыгъэрэ зыхэлъ лэжьэкIуагъ, ау я 30-рэ 
илъэсхэм кIодыгъэ. Ащ къыхэкIэу шъэожъыем ятэ лъытэныгъэу 
ыкIи шIулъэгъуныгъэу фыриIагъэр Хьаджмэт рихьылIэщтыгъ, 
ятэу ылъытэщтыгъ. Заур игонэсыгъэх ятэ иныбджэгъу итеплъи, 
иIокIэ-шIыкIэхэри, изекIуакIэхэри. ЫшIошъ хъущтыгъэх 
теубытэгъэ ин зыхэлъэу Хьаджмэт къыIощтыгъэ гущыIэхэу 
«непэрэ кIэлэеджакIохэм коммунизмэр зэрагъэпсыщтыр». 
Ахэр ыгу риубытагъэхэу, коммунизмэр зыгъэпсыщтхэм ежьри 
зэращыщым ыгъэгушIощтыгъэ ыкIи ыгъэгушхощтыгъэ.

Совет хабзэм фэшъыпкъэу цIыфмэ ашIошъ ыгъэхъоу 
ХакIэмыкъо Хьаджмэт зекIощтыгъэ, ау ушэтыпIэр къызэсым, 
зыфэдэ шъыпкъэр къэлъэгъуагъ. МыкIэлэжь нахь мышIэми, 
къытехьэгъэ хабзэр ежь ышъхьэкIэ къекIунэу зыхаплъэм, 
емы хъырэхъышэжьэу зызэпыриг ъэза г ъ. Х ьа джмэт 
ихэгъэгу къыухъумэныр ышъхьи къихьагъэп, къэрэбгъагъэ 
къыхэфагъэкIэ арэп, къумалэу къычIэкIыгъэшъ ары.

Заур къины къыщыхъугъ шIошъхъуныгъэ ин зыфыриIэгъэ 
цIыфыр нэмыкI шъыпкъэу къызэрэчIэкIыжьыг ъэр. 
ИкIэлэегъаджэ шIу зэрилъэгъущтыгъэм нахьи нахь лъэшэу 
ылъэгъу мыхъу хъугъэ. Гухьэгужь зэрэфишIыгъэм къыхэкIэу 
нэмыцхэм нэлат языхрэ тхыгъэхэр пкъэухэм ариIулIыгъэх, 
ау итхакIэ зэблихъугъэпти, Хьаджмэты къышIэжьыгъ ащ 
лъэпытэуи ытыгъ. Ари римыгъэкъоу тыгъуасэ ригъаджэщтыгъэ 
кIэлэцIыкIур ныкъоукI ешIыфэ еуагъ, совет хабзэм гухьэгужъэу 
фыриIэр ащ тырикъутагъ. Ау заор аухыгъ, кIэцIыкIури 
псаоу къялыжьыгъ, Хьаджмэти зэрихьэгъэ къумалыгъэм 
пае агъэпщынагъ. Хабзэм зэригъэпщынагъэм фэшъхьафэу 
Хьаджмэт ышъхьэкIи пщынагъэ: нэмыцхэм задежьэжьым 
ишъузрэ ипшъашъэрэ зыдырищэжьыжьыгъагъэх, ау бомбэу 
къэуагъэм тIури ыукIыгъэх. ХьакIэмыкъор шхьэзакъоу дунаим 
къытенагъ.

Хьаджмэт ифэшъушэм тетэу агъэпщынагъ, ау ышIагъэмкIэ 
ежь мысагъэ зыфилъэгъужьрэ хъатэп, нэмыкIхэм мысагъэр 
афигъазэ шIоигъоу уезыгъэгуцэфэрэ гущыIэр ешIых: «Сыд фэдиз 
цIыфхэм шIу афэпшIагъэми ащэгъупшэ, ау зэ нахь мыхъуми 
зафэу умызекIуагъэмэ, ащыгъупшэщтэп». Ащ зыгуригъэIонэу 
фаеп «зафэу зэрэмызекIуагъэм», цIыфхэм къафихьыгъэ къиныр, 
шIошъхъуныгъэу фыряIагъэр зэрэзэхигъэтэкъуагъэр, агухэм 
тыркъоу атырищагъэр.

Авторым Хьаджмэт ыухыин ыгу хэлъэп, ау персонажэу 
Пэнэжъыкъо Казбек еIо «шъагъоп зэгорэм хэукъогъагъэмэ», 
ежьыри зэгорэм хэукъонэу фитныгъэ иIэ шIоигъэу къычIэкIын.

Адыгэ литературэм къумалхэм яобразхэр къытыгъэх 
(«Къушхьэр къэнэфы», «Ардаш», «ЦIыфым илъэуж») Ахэм джыри 
зы ахигъэхъоным Iэшъынэр пылъэп. Къумалыгъэм ипсихологие 
повестым щызэхифын ыгу хэлъэп. Неущрэ мафэм тыхаплъэ 
тшIоигъомэ, тикIалэхэр тэжъугъэгъасэх еIо авторым. Ары Заур 
кIэлэегъаджэу зыкIэхъурэр.

ТхакIом зэо лъэхъанымрэ непэрэ мафэмрэ повестым 
щызэрепхых. Лирическэ героим игукъэкIыжьхэм япхыгъэ 
хъугъэ-шIагъэхэр къырегъэлъэгъукIых. Ретроспективнэ 
шIыкIэр ыгъэфедэзэ героим къехъулIагъэр зэрэтигъэлъэгъурэм 
нахьи нахьыбэу игупшысэхэмрэ игукъэкIыжьхэмрэкIэ авторым 
къытлъегъэIэсых.

«Августым иаужрэ тхьамафэ» Еутых Аскэр и ипроизведениехэу 
«Сшынахьыжъ», «ЦIыфым илъэуж» зыфиIорэхэмрэ зэбгъэпшэн 
плъэкIынэу чIыпIэхэр къахафэх. Ар къыхэщы сюжетыр 
зэрэгъэпсыгъэм, къэбарыр ежь кIэлэцIыкIум къызэриIуатэрэм. 
Iэшъынэм шъыпкъагъэ хэлъэу кIэлэ Iэтахъом иIэкIоцI дунае 
повестым къыщызэIуехы. КIалэу къэхъу пэтрэм ыгу хьамые-
плIэмыягъэ зэримылъэу, зэрэкъабзэм къыхэкIэу ащ къыIуатэрэр 
зэрэшъыпкъэр пшIошъ мэхъу, цыхьэ фэошIы. Героим ицIыфыгъэ 
нэшанэхэр зэрэзэтеуцохэрэр авторым IупкIэу къегъэлъагъо, ежь 
зыкъизIотыкIыжьрэ героир повестым игупчэ регъэуцо.

Шъыпкъагъэм, зэфагъэм, уихэгъэгу шIу плъэгъуным, 
къумалыгъэр умысыгъэным афэгъэхьыгъэ нравственнэ-
психологическэ Iофыгъо иных повестым Iэшъынэ Хьазрэт 
къыщиIэтыхэрэр.

1983-рэ илъэсым Iэшъынэм ироманэу «Псэм фабэ икIас» 
зыфиIорэр адыгабзэкIэ къыдэкIы. Ежь авторыр итхыгъэ 

романкIэ еджагъ, ау адыгэ литературэм изэхэфын пылъ 
шIэныгъэлэжьхэм ащыщхэм тхакIом роман ымытхыгъэу аIо. 
Произведением ижанр джыри зэхэфыгъэу зэрэщымытым пае 
ежь Хьазрэт зэриIуагъэу романкIэ уеджэмэ нахь тэрэзын фае. 
КъэпIопэн хъумэ, критикэми ащ фэдизэу инэплъэгъу романыр 
къыридзагъэп, игъэкIотыгъэу зыми джы къызнэсыгъэм 
зэхифыгъэп. ДэгъукIэ тхакIом фалъэгъугъагъэр  – къэлэдэсхэм 
ящыIэкIэ-псэукIэ зызэрэфигъэзагъэр, адыгэ рабочхэм яобрэзхэр 
къызэригъэлъэгъуагъэр ары. Ау мы Iофыгъори зэшIохыгъэу 
тхылъым щымыхъугъэу ЛъэпцIэрышэ Хъалидэ елъытэ, 
Iэшъынэм производственнэ е социальнэ Iофыгъохэр зэхифыным 
зэрэфэмыщэгъагъэр къыдилъытэзэ. Енэгуягъо ыпшъэкIэ 
зигугъу къэтшIыгъэ Iофыгъохэр романым щызэхифынэу 
тхакIом пшъэрылъ зыфимыгъэуцужьыгъагъэкIэ. СыдигъокIи 
ащ шIогъэшIэгъоныгъэри къыгъэлъэгъонэу зыфаблэщтыгъэри, 
итхыгъэхэм ягупчэ ригъэуцощтыгъэри цIыфыр, ащ ищыIакI, 
ыгу ихъыкIырэхэр ары.

Iэшъынэ Хьазрэт ытхыгъэ романыр зэхьылIагъэр къалэмрэ 
къуаджэмрэ адэсхэм язэфыщытыкI, цIыф гукIэгъумрэ 
шIулъэгъумрэ зэрэгъунэнчъэхэр ары. ЩыIакIэр зыгъэпсырэ 
цIыф хьалэлхэм, ныбджэгъуныгъэм фэшIыпкъэ геройхэм яшэн-
гъэпсыкIэхэм, ягугъэ-гупшысэхэм яхьылIагъ, цIыф насыпым 
гъогу хьылъэ къызэрикIурэм уарегъэгупшысэ.

Произведение гупчэм итых лэжьэкIо къызэрыкIохэр: 
пхъашIэу Бгъанэкъо Пщымаф, рабочхэу Айтэч, Асыет, Зар. 
НэмыкI персонажхэри романым хэтых, ау ахэм ящыIэныгъэ 
авторым кыриIотыкIырэп, герой шхьаIыхэм яхарактерхэр 
къызэIухыгъэным фегъэIорышIэх.

Бгъанэкъо Пщымафэ щыIэныгъэ гъогоу къыкIугъэр 
псынкIагъэп, къиныбэ пэкIэкIыгъ. ЗэныбжьыкIэм янэ сымаджэу 
щылъыти ышъхьэ иIоф зэрифэнэу уахъти иIагъэп, ныбджэгъум 
ригъэзэу зыфыкъокIрэ бзылъфыгъэхэр псэогъу къыфэхъунхэу 
фэягъэхэп. Ащ нэужым охътэ шIукIае тешIагъэу иныбджэгъоу 
ХъукIанэкъо Темырыкъо чылэ кIалэхэм рагъэзышъ Мариет 
къырагъащэ, пшъашъэрэ кIалэрэ зэдапIугъэу ишъхьэгъусэ 
идунай ехъожьы. Темырыкъо къыригъэщэжьынэу ыуж 
къихьагъэу, Пщымафэ икIалэу Айтэч дэжь Мыекъупэ макIо. 
Мыщ щыIокIэ Асиет.

Асиети бэ ышъхьэ къырыкIуагъэр. Ишъхьэгъусэ кIэлэ 
дэгъугъ, чылэм щыпсэущтыгъэх, ау бзылъфыгъэм иIуи 
ишIи хэмылъэу зэ ипсэлъыхъуагъэр чылэм къызылъэкIом, 
зэфэгубжыгъэх. Ащ къыхэкIэу чылэр Асиет къебгынэшъ 
къалэм къэкIожьы, макаронышI фабрикэм Iохьэ. Бэ темышIэу 
шъхьэгъусэри Мыекъупэ къэкIожьы, зэгурыIохэу псэухэзэ, лIыр 
малIэ.

Iэшъынэр игеройхэм ыгукIэ зэрапэблэгъэр къыхэщэу 
ящыIэныгъэ, ащи нахьэу гуфэбэныгъэу азыфагу къихьагъэр 
къыреIотыкIых. Пщымафэрэ Асиетрэ язэфыщытыкIэ 
фэгъэхьыгъэ нэкIубгъохэр романым инэкIубгъо нахь дэгъух 
пIоныр атефэ. Романэу «Псэм фабэ икIас» зыфиIорэр Хьазрэт 
иIэпэIэсэныгъэ анахь къызхэщыгъэмэ ащыщ. Мыщ цIыфым 
изэхашIэ, ыгу ихъыякIэ, ащ ишъэфхэр къыщызэрэзэIуихыгъэм 
фэдэу ыпэкIэ ытхыгъэхэм бэ ахэбгъотэщтэп.

ШIулъэгъныгъэ зэфэзышIыгъэ геройхэм язэфыщытэкIэхэр 
кIэухым нэсыгъэхэу, нысэщэр зэщэкъонэу мэхъу: Пщымафэрэ 
икIалэу Айтэчрэ къэщакIо а зы унэм къакIох, зыр – Асиет, адрэр – 
Зарэу Асиет ыпхъу дэжь. КупитIоу къэкIуагъэм ягухэлъхэр 
къыздагъэхъуным пылъыхэу зэдаох. Хъурэр шIоемыкIоу 
Пщымафэ апэу къызэкIакIо, Зари къылъыкIуагъэхэм 
къадежьэрэп: янэ иаужырэ насып зэпимыч шIоигъэу. Iэшъынэм 
шъхьихыгъэу Iофыр зэрэзэшIокIыгъэр къыIуатэрэп. Театрэм 
зэгъусэхэу Айтэчи, Зари Асиети щелъэгъух Пщымафэ. 
КъедэIуи Мыекъуапэ Айтэч зэрэдэмыкIыгъэр, зыIутыгъэ 
IофшIапIэм къызэрэIунэжьыгъэр игуапэу, гушIом лъэшэу ыгу 
къытыригъаозэ театрэм къычIэкIыжьи, автовокзалым кIорэ 
автобусым къитIысхьажьыгъ, чылэм къыгъэзэжьыгъ. Ары 
романыр къызэриухырэр.

АпэрэмкIэ зигугъу къышIырэ хъугъэ-шIагъэхэр къызэрыкIо 
фэдэх, ау гупшысэу ахэлъыр чыжьэу макIо. ЗэкIэ псэ зыпытэу 
дунаим къытехъуагъэм гуфэбэныгъэ, гукIэгъу зэрищыкIагъэр, 
анахьэу цIыфым ахэр зэрищыкIагъэр авторым гупшысэ шъхьаIэу 
итхыгъэ щыпхырещых.

Романым иаужырэ шъхьэм Iэшъынэр «ЦIыфым ыгу» иIуи 
зэреджагъэр аукъодыеу щытэп. ЦIыфыр адрэ псэ зыпытхэм 
атекIы иакъылкIи, гузэхэшIэ инэу иIэмкIи. ЦIыфыгум бэ щыхъэрэ-
щышIэрэр, бэ щызэпэкIэкIрэр: ишIоигъоныгъэхэм алъымыIэсэу 
бэрэ къыхэкIы, мэхъуапсэ, зызэкIоцIеушъафэ, гушIуагъуи, къини 

щызэблэкIых, мэгугъэ. ЦIыфым ыгу ежь иIоф къодыеу щытэп, 
цIыф зэхэтыкIэ-зэфыщытыкIэхэм, общественнэ Iофыгъо инхэм 
япхыгъ. ГуитIур зэпэблагъэ хъунхэм, цIыфыр шIу плъэгъуным, 
шIулъэгъуныгъэмрэ цIыф напэмрэ къызэдэухъумэнхэм 
яхьылIэгъэ гупшысэхэм Iэшъынэ Хьазрэт тхылъеджэр афещэ.

ТхакIом роман гъэшIэгъон ытхыгъ, сыд фэдиз уахътэ 
тешIагъэми, непи, неущи псэурэ цIыфхэм зыгъэгумэкIрэ 
джэуапхэр хагъотэнхэу.

КОЩБЭЕ ПЩЫМАФ  
(1936)

ИщыIэныгъэрэ итворческэ гъогурэ
Кощбэе Пщымафэ зыфэдэ тхакIор, къежьапIэу фэхъугъэр, 

гъогоу къыкIугъэр, непэ лъэгапIэу зытетыр дэгъоу зэхэпшIэнхэм 
пае, ыныбжь илъэс 60 зэрэхъурэм ипэгъокIэу 1995-рэ илъэсым 
къыхэхыгъэ тхыгъэхэу къыдигъэкIыгъагъэм «Шъхьэихыгъэ 
гущыI» ыIуи пэублэу фишIыгъагъэм зыфэбгъэзэжьмэ, ащ бэмэ 
уахищэщт. Ащ мырэущтэу къыщеIо: «Адыгэ прозэр лъэгэпIэ 
ин тезыгъэуцуагъэхэу КIэрэщэ Тембот, МэщбэшIэ Исхьакъ, 
Лъэустэн Юсыф, Iэшъынэ Хьазрэт ятхыгъэхэр щымыIагъэхэмэ, 
сыдэгъуми сыдэими, сэри тхакIо сымыхъуныекIи мэхъу». Ащ 
итхыгъэхэм хъугъэ-шIэгъэ гъэшIэгъонхэу, зэпыщыт-зэнэкъокъу 
цIыфхэу къащигъэлъагъохэрэм, кIэкIыхэу, урамыгъэзэщэу, 
ежь къэзыIуатэрэм ишIошIи ахэлъэу гъэпсыгъэхэм ренэу 
къафэбг ъэзэжь пшIоиг ъу, кIэу зыгорэ а хэог ъуатэ. Ау 
лъэпсэ-кIуачIэу яIэр зы: уихэгъэгу, уилъэпкъ, уиунагъо, 
уицIыфыгъэ апэбгъохырэ намысым икIэрыкIэу, лъэныкъуабэу 
уарегъэгупшысэжьы. ЦIыф иIэкIоцI дунай ухэзыщэрэ, гум 
къиIукIырэ макъэр къыплъызыгъэIэсырэ IэшIагъэх ахэр. Джащ 
фэдэхэуи лъэпкъ тарихъым, уахътэм къыхэнэщтых.

Кощбэе Пщымаф Къарбэч ыкъор 1936-рэ илъэсым мэзаем 
(февралым) и 1-м Красногвардейскэ районым ит къуаджэу 
Адэмые къыщыхъугъ. Къызэрыхъухьагъэри мэкъумэщышIэ 
лэжьэкIо унагъу. КIэлэцIыкIугъор зэо лъэхъанэм, зэоуж илъэсхэм 
атефагъ. Илэгъухэм къызэпачыгъэ къинхэм ежьыри ахэтыгъ. Ау 
нэбгрэ пэпчъ ищыIэныгъэ гъогу зэрэхэушъхьафыкIыгъэм фэдэу 
Пщымафи ежь идунай хэтэу къэхъугъ, итхэн IофкIэ нэужым 

къышъхьапэжьыгъэу икIэлэцIыкIугъоми, къоджэ еджапIэм чIэс 
зэхъуми зэман гъэшIэгъон къызэпичыгъ. Ар анахьэу лъэпкъым 
ыбзэ, иIорыIуатэхэм, иорэдыжъхэм япхыгъагъ. Яни, ятэшыпхъу 
Муслъымэти ахэмэ афэIэзагъэх. Ятэ къылъихьэщтыгъэ нэжъ-
Iужъхэми гъэшIэгъонэу къаIуатэщтыгъэр бэ. Ахэмэ ядэIуныр, 
ядунай гъэшIэгъон хэтыныр Пщымафэ икIэсагъ. Ятэ Къарбэч 
гущыIэным, къэбарыжъ-тхыдэжъ къэIотэным ащ фэдизэу 
фэмыщэгъагъэми, ар зыфэIэзэ лъэныкъохэри ящыIэкIэ-псэукIэ 
бэу хэлъыгъэх. Пкъы фыкъуагъэхэм яIэзэн ылъэкIыщтыгъэ. 
Пхъэм псэ къыпегъакIэ зыфаIорэм фэдэу пхъэшIэ Iэзагъ. 
Тыкъэзыуцухьэрэ дунаир, чIыопсыр, Адэмые чIыгур ипсыхъуи, 
имэзи, ишъофи ащ зэришIэщтыгъэхэм фэдэу ышIэу къуаджэм 
цIыфыбэ дэсыгъэп. Тыдэ кIуагъэми Пщымафэ зыдищэзэ а пстэури 
ригъэшIагъ, чэщ мэзагъом идэхагъи, губгъом ижьыкъабзи, 
мэзым икIым-сыми, псыхъом ымэкъэ гъэшIэгъонхэри 
зэхыригъэшIагъэх. Ахэр сурэт шIыгъэхэу итхыгъабэхэм ахэтых.

1955-рэ илъэсым Адэмые къоджэ еджапIэр къызеухым, П. 
Кощбаир Адыгэ къэралыгъо кIэлэегъэджэ институтым чIэхьагъ. 
Зы купэу зэхэтхэу, зикIэлэцIыкIугъо, зиеджэгъу-ныбжьыкIэгъу 
зао ыкIи зэоуж илъэс къинхэм атефагъэхэу, зэш-зэшыпхъухэм 
афэдэхэу адыгэ кIэлэ ыкIи пшъэшъэ 25-рэ хъухэу зэхэтхэу 
зэдеджэхэрэм Пщымафи ахэтыгъ. Шъхьаджи шIогъэшIэгъон 
лъэныкъо горэ хихыгъэу, адыгабзэм изэгъэшIэн нахь фэщагъи, 
литературэм иIофыгъохэм язэхэфын дэлажьи, усэхэм, рассказхэм 
ятхын зэрэпсаоу зезытыгъи ахэтыгъ. АщкIэ Кощбэе Пщымафэ 
къахэщыщтыгъэ. Иапэрэ усэхэр гум къигущыIыкIхэу, ащыщхэр 
иныбджэгъухэм езбырэу къаIощтыгъэх. Ежь чэщи мафи имыIэу 
литературэ дэпкъ гъэзетым дэлажьэу, иусэхэм ащыщхэри ащ 
къыщыхиутыхэу илъэситф еджэгъур къызэпичыгъ.

Ащ фэдизэу литературэм, тхэным афэщэгъэ кIэлакIэми анаIэ 
тырадзагъ. 1960-рэ илъэсым институтыр къызэриухыгъэм тетэу 
хэку гъэзетэу «Социалистическэ Адыгей» зыфиIощтыгъэм Iоф 
щишIэнэу рагъэблэгъагъ. Мыщи журналэу «Зэкъошныгъэми» 
я нэк Iу бг ъохэм очерк, расск аз зэфэшъ х ьафыбэхэр 
къащыхиутыгъэх. Гъэзетым щылажьэзэ иапэрэ тхылъэу 
«Сэтэнай» зыфиIорэри 1966-рэ илъэсым къыдигъэкIыгъ. Нэужым 
«Зэкъошныгъэм» иредакторэу агъэнафи, 1970-рэ илъэсым нэс 
Iоф щишIагъ. Мыщ щылажьэзэ иятIонэрэ тхылъэу «Гум пай 
гу аты» зыфиIорэ повестыр 1969-рэ илъэсым къыдигъэкIыгъ. 

ТхэкIо ныбжьыкIэм уасэ фашIэу зэрэхъугъэм ишыхьатэу а илъэс 
дэдэм тхэн езыгъэжьэгъакIэхэм яхэгъэгу зэIукIэшхоу Москва 
щызэхащэгъагъэм хэлэжьэнэу рагъэблэгъагъ. КъыкIэлъыкIогъэ 
илъэсым Урысыем итхакIохэм я Союз хагъэхьагъ. Ар 
къыуапэсыныр ащыгъум IэшIэхыгъэп. Ау а пстэури П. Кощбаим 
къыгъэшъыпкъэжьыгъ. «Зэкъошныгъэм» ыуж Адыгэ тхылъ 
тедзапIэм иредактор шъхьаIэу агъакIуи, нэужым ащ пащэ 
фашIыжьи, илъэс 26-рэ щылэжьагъ. Джы мары илъэс I6-м 
къехъужьыгъэу а «Зэкъошныгъэ» дэдэм иредакторэу Iоф ешIэ.

Ащ фэдизми зэхэщэн Iофышхоу литературэм печатым 
ащызэшIуихыхэрэм адакIоу Тхьэм къырипэсыгъэ IэнэтIэ 
шъхьаIэу ежь ышъхьэкIэ итхэн Iоф, ихудожественнэ творчествэ 
зы мафи зэпигъэугъэп. Апэрэ тхылъитIоу зигугъу къэтшIыгъэмэ 
къыкIэлъыкIуагъэх рассказхэр, очеркхэр, повестьхэр, романхэр, 
усэхэр шъхьаф-шъхьафхэуи, зэхэубытагъэхэуи зыдэт тхылъхэр: 
«Гум пай гу аты» (1969), «Мэфибл уай» (1971), «Къэгъэгъэ шъоф» 
(1974), «Чъыг уджхэр» (1976), «ЛIыхъужъмэ яхьас» (1978), «Мэзэгъо 
чэщхэр» (1980), «Шъыпкъэу къычIэкIыжьыгъэ гущыI» (1984), 
«Гъогу зэхэкIхэр» (1986), «Хъырбыдз пасэхэр» (1987), «О шIу 
уарэлъэгъу» (1989), «КIэлэцIыкIу джэгукIэхэр» (1991), «ЧIыфэ» (1992), 
«Дышъэ тас» (1994), «Ытхыгъэмэ ащыщхэр» (1996), «Къушъхьэм 
тет унэр» (2006), «Зигъо мыхъугъэ къыпцIэр» (2011), нэмыкIхэри. 
Ахэмэ афэшъхьафэу урысыбзэкIэ зэдзэкIыгъэхэу ытхыгъэхэм 
ащыщхэр Мыекъуапи, Краснодари, Москви къащыдэкIыгъэх, 
«Зэкъошныгъэм», «Литературнэ Адыгеим» ямызакъоу журналхэу 
«Эльбрус», «Кубань», «Огонек», «Кавказ» зыфиIохэрэм къыхаутыгъэх, 
украинабзэкIэ, тыркубзэкIэ, арапыбзэкIэ, болгарыбзэкIэ, 
абхъазыбзэкIэ, къэрэщэябзэкIэ, бэлкъарыбзэкIэ зэдзэкIыгъэхэу 
къыхаутыгъэри макIэп. Тхэныр зэрэригъэжьэгъэгъэ усэхэм 
философие гупшысэр, зэфэхьысыжьыр нахь арихьылIэзэ 
къафигъэзэжьэуи къыхэкIыгъ. Ащ ишыхьатхэм ащыщ 
«Къушъхьэм тет унэр» зыфиIорэ тхылъым (2006-рэ илъэс) 
къыдигъэхьэгъэ «СатыритIу хъурэ усэ-гупшысэхэр». Ахэмэ адакIоу 
адыгэ драматургиеми П. Кощбаим иIахь макIэп хилъхьагъэр. 
Ащ илъэужхэри театрэм исценэ щыплъэгъущтых. Джащ фэд 
зэдзэкIын Iофхэми мымакIэу ахэлэжьагъ.

А пстэу мэ къакIэкIог ъэ щытхъу цIэ лъапIэхэри, 
шIухьафтынхэри иIэх: Адыгэ республикэм инароднэ тхакIу, 
Урысые Федерацием культурэмкIэ изаслуженнэ IофышI, 

литературэ премиеу Теуцожь Цыгъо ыцIэкIэ щытыр, журналист 
премиеу Андырхъое Хъусен ыцIэкIэ щытыр къыфагъэшъошагъэх, 
тиреспубликэ ишIухьафтын анахь лъапIэу «Слава Адыгеи» 
зыфиIорэ медалыри къыратыгъ.

Кощбэе Пщымафэ ипроизведениехэм апэрэ илъэсхэм 
къащежьэу критикхэм, шIэныгъэлэжьхэм ренэу анаIэ тет, 
адыгэ литературэм ихэхъоныгъэр къагъэлъэгъонхэ зыхъукIэ 
апэу зызфагъазэхэрэм ахэр ащыщых. А лъэныкъохэмкIэ 
ЩэшIэ Казбек, Пэнэшъу Уцужьыкъо, Цуамыкъо Тыркубый, 
ЛъэпцIэрышэ Хъалидэ, ЩэшIэ Щамсэт, ХъуакIо Фатимэ атхыгъэр 
макIэп. Ежь Пщымафи итхэн Iоф икъежьэпIэ-къэкIуапIэхэм, 
итворческэ гъогу афэгъэхьыгъэ гукъэкIыжь-зэфэхьысыжь 
статья гъэшIэгъонхэр «Гъогу зэхэкIым», «Къыхэхыгъэ тхыгъэм» 
къадигъэхьагъэх. Ахэмэ ащыщэу «Шъхьэихыгъэ гущыI» 
зыфиIорэм зыфэбгъэзэныри гъэшIэгъоны. ИтхэнкIэ ублэпIэ-
къэкIуапIэу фэхъугъэмэ ащыщыбэхэр мыщ хэбгъотэщтых. 
АпэрэмкIэ ятэу Къарбэч тыдэ кIуагъэми – мэкъуаоми, пхъащэми, 
пцэжъыяшэми – къыздырищэкIызэ, чэщыри къэтхэу, 
къэзыуцухьэрэ дунаим, Адэмые иIэгъо-блэгъухэм, псыхъуи, мэзи, 
шъофи ядэхагъэ, яIэшIугъэ зэхыригъэшIагъ. Яни, янэшыпхъуи, 
ятэшыпхъуи нэмыкI лъэныкъокIэ къыхэлэжьагъэх: жэбзэ 
чан дахэ аIулъэу, пшысэжъхэр, итхыдэжъхэр, къэбарыжъхэр 
фэIазэхэу къаIуатэщтыгъэх. АлъэнымкъомкIэ кIэлэцIыкIур 
зэмызэщыхэщтыгъэр ятэ ихьакIэщ къыщызэрэугъоирэ адэмые 
лIыжъхэм ягущыI. Ахэр зэкIэ зыхэзыштэн, зэхэзыгъэткIухьан 
амали, зэхашIи, гулъытэ чани тхьэм къыхилъхьагъэхэу иIагъэх 
Пщымафэ.

Ащ фэдэ IэпэIэсэныгъэр анахьэу иапэрэ тхылъхэм 
къащыублагъэу нэрлъэгъу къыпфэхъу. Мары иапэрэ тхылъэу 
«Сэтэнай» зыфиIорэм псынэкIэчъ цIыкIухэм афэдэхэу 
къыщежьэх тхакIом иапэрэ лъагъохэр – хъугъэ-шIагъэу, 
лъэхъанэу зылъыIэсхэрэр, ахэмэ якъызэIухын гурышэ-
гупшысэу къыгъэущхэрэр, цIыф насып, нэшэнэ-гъэпсыкIэхэу 
къыубытыгъэхэр, гучIэм лъыIэсырэ къэIотэкIэ макъэу ахэлъыр, 
нэмыкIхэри. Рассказэу мы тхылъым къыдигъэхьагъэхэр нэужым 
ытхыгъэ повестхэм, романхэм ащыщхэм пэублэ афэхъугъэ е 
ахэгъэткIухьагъэ фэдэуи загъорэ къыпщэхъу. АщкIэ рассказ кIэкI 
цIыкIоу «Сэтэнаем», повестэу «Гум пай гу аты», романэу «Бзыумэ 
янабгъо абгынэ» зыфиIохэрэм узэдяплъыныри гъэшIэгъоны. 

Щыри студентыгъо-ныбжьыкIэгъу илъэсхэм афэгъэхьыгъ, ау 
къыкIэIотыкIыжь гори ахэлъэп. Произведение пэпчъ хъугъэ-
шIагъэхэм, героихэм язекIуакIэхэм нахь чыжьэу, нахь куоу 
уахищэзэ, щыIакIэм илъэныкъо зэфэшъхьафхэр, кIэлэ-пшъэшъэ 
купэу ренэу гупчэм итхэм яеплъыкIэ-гупшысакIэхэр узэмыжэгъэ 
лъэныкъохэмкIэ зыкъызэIуахы. Ахэр къызэригъэлъэгъорэ 
адыгабзэри тегъэпсыхьагъэу, гум къиIукIэу тхакIом зыдиIыгъ 
зэпытыгъ. «Мэфибл уай» зыфиIорэ повестэу ящэнэрэ тхылъэу 
къыдигъэкIыгъэм къыдэхьагъэм нахь чыжьэ умыкIоуи а 
пстэур икъоу зэхэпшIэщт. Ащ шъхьафэу тытегущыIэнэу джыри 
къытпыщылъ.

Кощбэе Пщымафэ ытхыгъэхэм уяджэжь къэс лъэныкъо 
хэхыгъэ горэхэмкIэ зыкъыпфагъазэ, гупшысакIэхэм уахащэ. 
Лъэхъанэу зыфэгъэхьыгъэхэм ямылъытыгъэу нахьыбэмэ 
ягупчэ итыр ныбжьыкIэхэр арых, ащыщхэр яцIыкIугъом 
къыщыублагъэу тинэплъэгъу икIыхэрэп. ЯеджакI, якъэщэн-
дэкIон, унэгъо шIэн Iофхэр, ялэжьакI, яцIыфыгъэ-адыгагъ, 
яшъыпкъэныгъ – бэ тхакIор зылъыIэсырэр. Зыгорэ 
къахэпхыщтымэ, апэ ибгъэшъыщтхэм ащыщ «Шъыпкъэу 
къычIэкIыжьыгъэ гущыI» зыфиIорэр. «Мэфибл уаем» зэрэпэблэгъэ 
лъэныкъохэри мыщ иIэх. Герои шъхьайэу Енэмыкъо Сарэт 
ичIыпIэ зэжъухэм гукъэкIыжь шъуашэхэми, зэпымыужь 
уаеми уащыIокIэ. Сарэт псым зыхидзэжьынэу кIозэ, мэшэ куу 
горэм зифэкIэ, яхьэ цIыкIоу Каштанкэ псынкIэу къэсы, етIанэ 
Къаитыкъо Теуцожь лъэчъэшъ, ари къещэ. Ахэмэ зэкIэмэ 
Лъэбыщэ цIыкIур угу къагъэкIыжьы.

А пстэури тхакIом итамыгъэ фэдэуи хэтых. Ау ахэр арэп 
ынаIэ нахь зытетыр «Мэфибл уаем» хэт Дэханэ елъытыгъэмэ, 
Сарэт нэмыкI цIыф шъыпкъ. Дахэ, шIыкIи, IуакIи ешIэ, ау 
ахэмэ япэсыгъэ унэгъо насып ымыгъотызэ къызэпичыгъэр 
макIэп. НахьыбэрэмкIэ ежьыр зилажьэри, дэхыщэуи, 
етIанэ зиумысыжьэуи, ау кIасэ фэхъоуи къыхэкIыгъ. 
Iофыгъоу къыщиIэтыгъэхэмкIэ, художественнэ гупшысэу 
пхырыщыгъэхэмкIэ мы повестыми осэ ин къыхьыгъ. Непэрэ 
щыIакIэу тызхэтым тхакIом къыфигъэзагъэми, «О шIу 
уарэлъэгъу» зыфиIорэ повестым гум ыштэни ымыштэни ахэтэу 
зекIокIэ зэфэшъхьафхэр, цIыф сурэтхэр хэбгъотэщтых.

Тыгъосэрэ е непэрэ мафэхэм язакъоп, тарихъ чыжьи, тарихъ 
благъи зыфигъазэми, П. Кощбаим итхыгъэхэм ягупчэ итыр 

цIыфыр ары, ащ изекIуакI, игупшыс, илIыгъ е икъэрэбгъагъ, 
нэмыкIыбэхэу уихэгъэгу, уичIыналъэ, уишъхьафитыныгъэ 
къэуухъумэным епхыгъэхэр арых. Мыщ дэжьым блэкIыгъэ 
хэгъэгу зэошхом зэрэпсаоу фэгъэхьыгъэми е ащ щыщ хъугъэ-
шIагъэхэр къахафэхэми, П. Кощбаим ытхыгъэр макIэп. 
Шъыпкъэ, а зэошхор къызежьагъэр илъэс 70-рэ мэхъуми, 
ежь икIэлэцIыкIугъо-ныбжьыкIэгъу илъэхъаныгъ, чыжьэу 
блэкIыгъэу ымылъытэуи къыпщэхъу, непэрэ хъугъэ-шIагъэхэм 
афэдэу а лъэхъанэ къиным бэрэ хэт. А заом фэгъэхьыгъэ рассказэу 
«Тэтэжъ» зыфиIорэмкIэ къызэIуихыщтыгъ «Сэтэнаери», «КIыщ 
макIоми» къыфигъэзэжьи «Аслъанбэч икъамэхэр» зыфиIорэ 
повестэу ари хъугъэ. А «Мэфибл ое» тхыдэм ияплIэнэрэ мафи а 
заом зэлъиIыгъ. Психологическэ лъэпсэ куухэр зиIэ хъугъэ-
шIагъэхэм, цIыфы гупшысэкIэ-зекIуакIэхэм зэлъаIыгъых 
«ЧIыфэ», «Тыгъужъым о ептырэр ышхырэп» зыфиIорэ повестхэр. 
Бэ ахэмэ афэдэу зигугъу къэпшIын плъэкIыщтыр.

Аужырэ илъэс I5-у къыгъэшIэжьыгъэм ахэми, революциеми, 
граждан заоми аблэкIи, тарихъ чыжьэми хэхьагъ. Я ХVII–ХIХ 
лIэшIэгъухэм адыгэмэ ящыIэкIагъэм къыхихыгъэ сюжетхэмкIэ 
ушъэгъэ романхэу «Дышъэ тас», «Хафэм фабэ иIэжьэп», «Зигъо 
мыхъугъэ къыпцIэр», «Къушъхьэм тет унэр» зыфиIохэрэр 
ытхыгъэх.

ТхакIом дэгъоу къыгурэIо ыкIи къегъэлъагъо цIыфымрэ 
лъэхъанэмрэ пытэу зэрэзэпхыгъэхэр, нэбгырэ пэпчъ ищыIэкIэ-
псэукIи, идунэехэплъакIи уахътэм ихабзи, ижьыкъащи 
зэрахэлъыр. Тызхищэрэ хъугъэ-шIагъэхэм ащыщых ячIыналъэ 
къаухъумэзэ нэгъой хъаным идзэ адыгэхэр зэрэпэуцужьыгъэхэр, 
Кавказ заом иилъэс тхьамыкIагъохэр, адыгэ фэкъолIхэмрэ 
пщыхэмрэ язэпыщыт-зэзаохэу я ХIХ-рэ лIэшIэгъум ыгузэгухэм 
адэжь Пэнэжьыкъуае щыIагъэр, нэмыкIхэри. Фольклорым, 
къэбарыжъхэм, Теуцожь Цыгъо итхыгъэхэм нэIуасэ тызфашIыгъэ 
геройхэм ащыщхэу Хьанэхэкъо Къымчэрые, Дэпчэн Хъусен, 
Мафэкъо Урысбый, Къунчыкъокъо Пщымафэ, Джэджыкъопщым, 
нэмыкIхэми таIокIэжьы. Ау хъугъэ-шIэгъэ инхэм ахэхьан, 
эпическэ къэIотэкIэ шъуамбгъом ахэр рилъхьан гухэлъ тхакIом 
иIэп. Лирикэ-романтическэ шъолъырым, детектив нэшанэхэри 
къыхафэу, нахь зэлъиIыгъых. Ар дэгъоу къаушыхьаты дышъэ 
тасым хъишъэу пылъыми, ар зыцIэ романым хэт герой 
шъхьаIэхэу Аслъанрэ Къэплъанрэ, ахэмэ ятэхэм, ятэжъхэм – 

шэкIо Iазэхэм, адыгэ шыу лIыхъужъ тегъэпсыхьагъэм 
язекIуакIэ, шъхьафитыныгъэр, шъыпкъагъэр, фэкъолI лэжьэкIо 
къызэрыкIом инамыс къызэраухъумэрэм. Ащ нахь мымакIэу а 
романтическэ къэгъэлъэгъуакIэр къахэщы «Зигъо мыхъугъэ 
къыпцIэр» зыфиIорэм хэт адыгэ пшъэшъэ ныбжьыкIэ бланэхэу 
Кулацэрэ Пшъэшъэкъарэрэ язекIуакIэхэм. ДзэкIо шъуашэхэр 
зыщалъагъэу шыбгы зашIыгъэу, хъулъфыгъэмэ анахь мыдэеу 
яхэгъэгу къаухъумэ. Лиро-эпическэ къэIотакIэр мыщ дэжьым 
пшысэм пэблагъэми, тхакIом ежь итамыгъэ зэфэшъхьафхэмкIэ 
ушъагъэми, геройхэм язекIуакIэ, ахэмэ агу ихъыкIырэ-
ишIыкIырэ пстэури, яцIыфыгъэ напи зэкIэ лъэхъанэу зыхэтхэм 
епхыгъэх, ащ къыпкъырэкIых.

ЗэкIэ зэхэубытагъэу ягугъу пшIын хъумэ, Кощбэе Пщымафэ 
итхыгъэхэм, узIэпызыщэрэ, зэпыщыт-зэнэкъокъу хъугъэ-шIэгъэ 
гъэшIэгъонхэу къыгъэлъагъохэрэр кIэкIхэу, урамыгъэзэщэу, ежь 
къэзыIуатэрэм ишIошIи ахэлъэу гъэпсыгъэхэ. Зэфэхьысыжь 
куухэм зэлъаIыгъых ахэр, уахэплъэжь къэси кIэу зыгорэ 
къахэогъуатэ. Ау лъэпсэ-лъачIэу яIэр зы. Уихэгъэгу, уилъэпкъ, 
уиунагъо, уицIыфыгъэ намыс икIэрыкIэу, лъэныкъуабэу 
уязыгъэгупшысэжьырэ, цIыфым иIэкIоцI дунай ухэзыщэрэ, гум 
къиIукIырэ мэкъэ рэхьат фабэр къызыхэIукIырэ IэшIагъэх. Джащ 
фэдэхэуи ахэр лъэпкъ тарихъым, гъашIэм къыхэнэщтых.

Повестэу «Мэфибл уай»
Мы повестыр ублапIэхэм нахь апэблагъэми, П. Кощбаим 

итхэкIэ-шIыкIэ амалхэу ыпшъэкIэ зигугъу къэтшIыгъэхэр 
нэм къыкIидзэхэу къыхэщыгъэх. Литературэм пылъ 
шIэныгъэлэжьхэми, критикхэми ар хагъэунэфыкIыгъ. 
АдыгабзэкIэ ар заулэрэ къызэрэхаутыжьыгъэри, урысыбзэкIэ 
Москви Мыекъуапи къазэрэщыдэкIыгъэри ащ ишыхьатых. Ежь 
тхакIоми мыр анахь къыдэхъугъэхэм ащыщэу елъытэ.

Повестым икъэхъукI, къыIуатэрэр,  
гупшысэ лъапсэу хэлъыр

А пстэуми афэгъэхьыгъэу ежь тхакIом и «Шъхьэихыгъэ 
гущыIэу» ыпшъэкIэ зигугъу къэтшIыгъагъэм къыфэдгъэзэжьми 
лые хъунэп. Ащ мырэущтэу щетхы: «Мэфибл уай» зыцIэ тхыдэр 

стхыныр къызэрежьагъэр зы къэбар цIыкIу: бзылъфыгъэ 
сымаджэу сымэджэщым чIэлъым дэжь Лъэбыщ зыцIэ хьэ 
шIуцIэ цIыкIур зэрэкIощтыгъэр ары. АщкIэ езгъажьи, лIэу 
бзылъфыгъэм иIэмкIэ сыкъэкIыгъ, ащ дэкIонэу зэрэхъугъэр, 
нэмыкI псэлъыхъоу иIагъэр зэрэщигъэзыягъэр, гукIэгъу инрэ, 
цIыфыгъэрэ, намысрэ зыхэлъыгъэ бзылъфыгъэр илIыгъэм 
ыгу къызэринагъэр, къин чIыпIэ зефэхэм шъхьадж инамыс 
къызэриухъумэжьыгъэр (гу лъышъутагъэмэ, намысыр 
тхыдэм гупшысэ лъапсэ фэхъугъ) тхыдэм пкъы фэхъугъэх. 
Нэужым тхыдэм егъэжьапIэу фэхъущтыр сымыгъотэу, сыгукIи 
сшъхьэкIи сылъыхъоу сыхэтызэ, Нэчэрэзые сыкIуагъэу шэщым 
щыслъэгъугъэм, щызэхэсхыгъэм сигъэгушIуагъ. Ащ щыхъугъэм 
гушIуагъо хэлъыгъэп, лIитIур зэщыхьагъэу зэрэшхыщтыгъэх, 
ау сэ къысфэмыгъотэу, сшъхьэ зэпызыкIэу сызыгъалIэщтыгъэм 
сыкIуи, сеутэлIагъ. Къалэм къызэрэсэгъэзэжьэу «Мэфибл уаем» 
итхын езгъэжьагъ, охътэ кIэкIым къыкIоцI сыухыгъэ».

Повестым къыг ъэлъэг ъорэ охътэ г ъу на пкъэхэр 
зэIугъэкIотыгъэх. Хэгъэгу зэошхори къыдыхиубытэу ащ ыпэрэ 
илъэс заулэхэми ыужкIи адыгэ къуаджэм дэлъыгъэ щыIакIэм, 
колхоз Iофхэм, ахэмэ ягупчэ ит цIыфхэм къарыкIуагъэм тхакIом 
къахихыгъэ хъугъэ-шIагъэх повестыр зэлъызыIыгъхэр. Ахэр 
лэжьэкIо къызэрыкIохэр мафэ къэси зыхэт Iофых, къэбар 
кIэкIых, гупшысэ зэфэшъхьафых. Нахьыбэри Шыблэкъомэ 
яунагъо, ялIэу Къэсэй, ащ ишъхьагъусэу Дэханэ, яныоу Акуандэ, 
якIалэхэу Аслъанрэ Къэплъанрэ къяшIэкIыгъэх, загъори 
яныбджэгъухэу, ягъунэгъухэу, якъоджэгъухэу Хьапыщтэ 
Хьаджмос, Тикъаныкъор, Одыжъыкъо Хьаджумар, Жэныкъо 
Мамыкъ, Унэрыкъо Мэдин, ЛIыхъукIымэ я Хъариет пхъужъыр, 
нэмыкIхэри къыхахьэх. НыбжьыкIэмэ яIофшIэкIэ-зекIуакIэхэм, 
ягумэкIхэм, кIэлэ-пшъэшъэ зэфыщытыкIэхэм, къэщэн-дэкIон 
Iофхэм тхакIом уахещэ. Адыгэмэ псэлъыхъуакIэу ахэлъыгъэм, 
шъузкъэщэн шIыкIэхэм, нысэщэ джэгум епхыгъэ фэIо-фашIэхэм 
алъэIэсыжьы. Ащ фэд Шыблэкъо Къэсэйрэ Къушъхьэмэ я 
Дэханэрэ унагъо зэдашIэнэу зэрэрагъажьэрэр.

Ащ хъишъэу пылъыри макIэп. Бэщ шъхьэзэхаоу къуаджэм 
инысэщэ джэгумэ ащашIыщтыгъэм зынэсхэм кIэлэ бзаджэмэ 
ащыщ горэм (ишIыкIэ зэримышIэрэр ара, хьауми ымышIахэу 
IэкIэшIагъа) Дэханэ ышъхьэ бэщыр къытыригъафи уIагъэ 
къытырищагъ, лъы къыригъэчъыгъ. Ежь къаримыгъашIэ 

шIоигъоу бэрэ зищыIагъ. А лъэхъанэм ощхыри къыригъэжьагъэу 
къещхыти, нысакIэр бэлагъым едгъэцэкъэщт аIуи, ишъхьатехъо 
чIэгъ ари къычIагъэзыхьэу аублагъ. А пстэуми нысакIэр чIыпIэ 
зэжъу радзагъ, къин макIэп рагъэлъэгъугъэр. КъыкIэлъыкIогъэ 
илъэсхэри псынкIагъэхэп. Къэсэй шыкоо лэжьакIу, Дэханэ 
фермэм ичэмыщ. Апэрэ кIалэу Аслъан къызэхъуми, нысакIэм 
икъинхэм къахэхъуагъ. Игощэ Акуандэ къыдеIэми, кIэлэцIыкIу 
быдзашъор зепхьаныр псынкIэп. Ащ Къэсэй изекIокIэ-хэтыкIэ 
хьылъэхэр, иешъон къазыхэхьажькIэ, щэчыгъуае хъущтыгъэ. Ау 
Дэханэ ыщэIагъ, къызхигъэщыгъэп.

Ау ыщэIэн ымылъэкIынэуи зы хъугъэ-шIагъэ ыпэкIэ 
къэкIыгъ. Пчыхьэ горэм коц кухьэ колхозым къышIуитыгъугъэу 
Къэсэй ядэжь къыщагъ. АпэрэмкIэ къалэжьыгъэу къаIукIэжьыгъ 
шIошIи, Дэханэ гушIуагъэ. Ау коцыр къызыдэкIыгъэр зешIэм, 
лIым пхъашэу, пытэу пэуцужьыгъ, зэримыушъэфыщтыри 
гуригъэIуагъ. ЛIыр сыд фэдизэу зигъэпхъэшэ-нэшаеу 
къыпэгъокIыгъэми, къыфызэкIэкIуагъэп, ежьыри итыгъокIо 
гъусэхэу игъунэгъу Мамыкъи, иныбджэгъу Хьаджмоси 
зэриIотэщтхэр гуригъэIуагъ, коцыри колхоз хьамэм 
аригъэщэжьыгъ. Ащ фэдэ зыхъукIэ зэрихабзэу, Къэсэи идысыгъэ 
гущыIакIи, иешъони ахигъэхъуагъ.

НэужкIи макIэп къызэрэхэкIыгъэр лIыр къыдэмыгущыIэжьэу, 
къыушъхьакIоу, ау сыдигъуи зэрихабзэу Дэханэ дищыIэщтыгъэ. 
Джаущтэу хэтхэзэ, ятIонэрэ кIэлэцIыкIури Дэханэ ышъо хидзагъ, 
а илъэсми унакIэ ашIынэу рахъухьагъ. Адыгэхэм нахьыбэрэм 
зэрашIыщтыгъэ хабзэу ари къоджэ шIыхьафкIэ зэшIуахыгъ. 
Хъулъфыгъэхэр къекIуалIэхи, лIыжъ Iазэу Ахьмэд япащэу пхъэу 
хэлъын фаер зэкIэ, пчъэ-шъхьаныгъупчъэхэр зэхапцагъэх. Ащ 
ыуж бзылъфыгъэхэм ар ятIэкIэ алэжьыгъ, Шыблэкъохэр унакIэм 
чIэтхъыхьажьынхэуи Тхьэм фелъэIугъэх. А пстэуми Дэханэ 
зэжэрэ кIалэм икъэхъун имыгъоу къагъэпсынкIагъ, джыри 
мэзитIу щыIэу зэшIокIын фаеу хъугъэ. Ахэмэ ахэгъэщэгъагъэх 
чылэ къэбар гомыIухэри, гъунэгъумэ ягумэкIхэри. Бэмэ агу 
хэкIыгъ Шыблэкъомэ ягъунэгъу лэжьэкIо чанэу, лIыжъ Iушэу 
Одыжъыкъо Хьаджумар партием зэрэхагъэкIыгъэр. Ар 
зэрэмытэрэзыр къагурыIожьи, ипартбилет къызыратыжьыми 
зэкIэри ыгъэгушIуагъэх.

Анахь гумэкI инэу яIагъэу тхакIом къыгъэлъагъорэр дунаим 
зэрэщымырэхьатыр, заохэр къызэрежьэхэрэр, Испанием 

щыхъухэрэр, фашистмэ ашъхьэ къызэраIэтырэр, 1939-рэ 
илъэсым Финляндием къытишIылIэгъэ заор арых. Ахэмэ 
Одыжъыкъо Хьаджумар дэгъоу ащыгъозагъ, ыкъо Индари дзэм 
хэтыгъэти, ащ къызыкIэупчIэхэкIэ зэкIэри къафиIуатэщтыгъэ. 
Къэсэй иныбджэгъу-IофшIэгъухэм зыфэдэхэри, агу илъыри а 
заоу къежьагъэм къыгъэнэфагъэх. Хьаджмосэрэ Мамыкърэ 
фронтым ащэнхэм енэгуехэу загъэбылъынэу рахъухьагъ, 
Шыблэкъо Къэсэи гъусэ ашIынэу къылъыкIуагъэх. Ау Къэсэй 
лIыгъэу хэлъыр а чIыпIэм къыщигъэлъэгъуагъ, занкIэуи 
ариIуагъ: «Сэ сшъхьэкIэ заом сыкIон фаеу хъумэ сыкIощт, 
зызгъэбылъыжьыщтэп». АдыритIур зыдэщыIэхэри амышIэу, 
колхоз Iофхэри къычIадзхи, бэрэ зыгорэм къыщыхэтыгъэх.

Пстэуми анахь къиныгъэр, тхьамыкIэгъуабэ къуаджэм 
къыфэзыхьыгъэр фашистмэ къыташIылIэгъэ заор ары. 
ЗыныбжьыкIэ зытефэу хъулъфыгъэу чылэм дэсыр зэкIэ, 
Шыблэкъо Къэсэи ахэтэу фронтым ащагъэх. Колхоз Iофхэр 
бэкIэ нахь хьылъэ къызэрэхъугъэхэр тхакIом сатыр зы-тIукIэ 
къыриIотыкIын ылъэкIыгъ: «Дэханэ фермэм пащэ фашIыгъ... 
Чэмыщ нэбгыриплI тракторхэм атырагъэтIысхьагъэх. Ахэмэ 
аIыгъыгъэ чэмхэр къэнагъэмэ атырагощагъэх...» Къэсэи уIэгъэ 
хьылъэ ылъакъо къытыращагъэу госпиталым чIэлъыгъ, ар 
охъужьыфэ чылэм дэсынгоу къагъэкIожьыгъ.

Анахь къинхэр джыри апэкIэ къэтыгъэх. Фашистхэр 
къэблагъэхэ зэхъум, Совет тхьаматэ ашIыгъэ Хьаджумар 
лIыжъыр япащэу колхозым щаугъоижьыгъэ лэжьыгъэр 
къуаджэм хагощагъ, былымхэр къушъхьэ мэзым хагъэзыхьэхи 
агъэбылъыгъэх. Заом Iухьанэу зыныбжьыкIэ, зипсауныгъэкIэ 
зытемыфэрэ комм у нистхэу, комсомольцэхэу чы лэм 
къыдэнагъэхэр партизан зао пыим рашIылIэнэу мэзым 
екIужьыгъэх. Шыблэкъо Къэсэи иуIагъэ емылъытыгъэу ахэмэ 
гъусэ афэхъугъ. Апэрэ тхьамыкIагъохэми бэрэ зэрагъэжагъэхэп. 
Мэзым хэхьажьыхэрэр зыгъэкIотэжьхэрэ бзылъфыгъэхэр, 
кIэлэцIыкIухэр къуаджэм къыдэхьажьыгъо имыфэхэзэ, топ 
омакъэхэр къэIугъэх. Дэханэ игощэ Акуандэри ахэмэ ащыщ горэм 
зыдихьыжьыгъ. Ныор къыфэпхъэшэ хьазырэу щытыгъэми, 
Дэханэ ыпсэ еIэжьэу ар гухэкIышхо щыхъугъ, кIэлитIур изакъоу 
къылъэхэнагъэу икъини игумэкIи нахь къахэхъуагъ. Бащэ 
темышIэуи нэмыцхэр чылэм къыдэхьагъэх. Апэрэ къэбар 

гомыIури пчэдыжьыпэм къыздихьыгъ: Хьапыщтэ Хьаджмосэ 
къуаджэм старостэу фашIыгъ.

Бащэ темышIэу Дэханэ ащ щыхьэгъу къышIыгъ. Нахьпэми 
Шыблэкъом къыдэкIоным ыпэкIэ епсэлъыхъо зэхъум 
къызэрэщигъэзыегъагъэри ыгу къэкIыжьыгъ. Шыблэкъом 
зэригъэныбджэгъущтыгъэри къыримыдзэжьэу, блэкIыгъэм 
къыригъэгъэзэжьынэу Хьаджмосэ ыуж ихьагъ. КъакIошъ 
къепсэлъыхъо, ыгу исэу ыгъашIоу ыIыгъынэуи къыреIо. Ау ащ 
игъогуи игухэлъи Дэханэ кIэкIэу пиупкIыгъэх. Джащыгъум 
Хьаджмосэ зыфэдэ шъыпкъэри къэлъэгъуагъ. Дэханэ партизанмэ 
апыщагъэу тхылъыпIэ тхыгъэхэу пкъэумэ къапалъэхэрэми 
ишIи иIофи ахэлъэу нэмыцмэ ашIошъ ыгъэхъугъ. Адрэми 
аубыти къамыщышъо ашIыгъ, фашист дзэкIолIмэ ахадзэнышъ, 
ахэр зэрэфаехэу дагъэзекIонхэуи къыраIуагъ. А пстэуми 
къагъэщынагъ, къырагъэуцолIагъ шIошIэу джыри пчыхьэм 
ицыхьэ зытелъыжьэу Дэханэ дэжь Хьаджмосэ къэкIуагъ. Ау 
игъунэгъу Рахьмэтрэ Хьаджумар иныо Муслъимэтрэ благъэу ар 
Дэханэ рагъэкIолIагъэп.

Ары шъхьае а мафэхэм партизанхэм апыщагъ ашIошIэу 
къуаджэм дэсхэр укIыкIаеу аукIыхэу, къамыщышъо ашIыхэу 
заублэм, Дэхани ахэмэ джыри ахэфэжьыгъ, зыгорэ къырагъаIо 
ашIоигъоу бэрэ ыуж итыгъэх. Ау зи къафимыIуахэ зэхъум фашист 
офицерэу Хьаджмосэ зиIумэт Ганс Вайнер иунашъокIэ псыхъом 
ащи кIымэфэ псы чъыIэм ыбг нэс хагъэзыхьи сыхьатитIо 
хагъэтыгъ. Ащ фэдизми Хьаджмосэ къыфаеу къыриIомэ 
къыхаригъэщыжьыщтым щигъэгугъэу ышъхьагъ итыгъ. Ау ащ 
фэдэхэмкIэ къэууфэн цIыфэу щытыгъэп Дэханэ.

Шъыпкъэ, а мылыпс чъыIэм узышхуи хихыгъ, гъунэгъу 
ныохэр пэсхэу чэщхэри рихыщтыгъэх. Къэсэи къэобарыр 
зэхихыгъэу гъучэхэр иIэхэу чэщым мэзым къыхэкIи къэкIуагъ. 
Дэханэ ыгуи тIэкIу къыIэтыгъ, Iэзэгъу уцхэри къыфихьыгъэх. 
Мыдрэ къумалыжъ Хьаджмосэми ифэшъуашэ рагъэгъоти 
хэхьажьыгъэх... Бащэ темышIэу фашистхэри зэкIафагъэх, 
партизанхэри мэзым къыхэкIыжьыгъэх, колхоз былымхэри 
къафыжьыгъэх. Шыблэкъо Къэсэи фронтым Iухьажьыгъ. 
Колхоз тхьаматэу агъэнэфэгъэ Унэрыкъо Мэдинэ цIыфхэм 
афэжъалымэу, бзылъфыгъэхэр агу ригъэIэжьхэу, ыушъхьакIухэу 
зэхъум, шым къыралъэшъохи укIыкIаеу а бзылъфыгъэ дэдэмэ 
аукIыгъ. Одыжъыкъо Хьаджумар ишIуагъэкIэ нэмыкI тхьамати 

къафашIыгъ. А зэоуж илъэсхэм къоджэ щыIакIэр, колхоз Iофхэр 
зэрэхьылъагъэхэр, анахьэу бзылъфыгъэмэ хьэзабэу ателъыгъэр 
сурэт кIэкI IупкIэхэмкIэ тхакIом къыригъэлъэгъукIыгъэх.

Ащ фэдизми гупчэм джыри нахь итыр Шыблэкъомэ 
яунагъу, Дэхан, заор къэзыухи къэкIожьыгъэ Къэсэй, 
якIалэхэу Аслъанрэ Къэплъанрэ. Нахьыжъ Аслъаныр къоджэ 
школыр къызеухым къалэм еджакIо кIуагъэ. Ау шIу ылъэгъурэ 
пшъашъэу, ежь деджагъэу Нэгуе Зурет ятэ къыдимыгъакIоу 
колхоз тхьаматэм ышнахьыкIэ ритыгъ. Ар гугъу щыхъугъэу 
чэщ ощх чъыIэм зэрэхэтыгъэм мыхъужьын жъэгъэуз хихыгъэу 
дунаим ехыжьыгъ. Ари Къэсэи Дэхани къин хьазабышхоу 
апэкIэкIыгъэмэ ащыщ. Зипсауныгъэ зэщыкъогъэгъэ Дэханэ 
тIэкIу ылъакъо къытеуцожьыгъагъ, ау Аслъан загъэтIылъым 
ыуж гъолъи къэтэджыжьыгъэп. Район больницэми мазэ фэдизрэ 
чIэлъыгъ, врач дэгъуи къыфагъотыгъ. Унэм къызащэжьыми 
ылъакъо тIэкIу къытеуцожьы фэдагъ. Ау бэу ыгъэшIэжьыгъэп, 
Къэплъани, яхьэ Лъэбыщэ цIыкIуи, Къэсэи ышъхьагъ итхэу 
идунай ыхъожьыгъ.

Повестым хэт образхэр
Сыд фэдэ цIыфха, дунаим ехыжьыгъи псауи зэрэзэхэтхэу, а 

хъугъэ-шIэгъэ хьылъэхэу зигугъу къэтшIыгъэмэ ахэщагъэхэр, 
апхырыщыгъэхэр? Сыд язекIуакIа, ягупшысакIа, яцIыф 
гъэпсыкIа а хэмэ? Сыдэущтэу нэбгрэ пэпчъ тхакIом 
къыхиушъхьафыкIыра? А пстэумэ уалъымыIэсэу повестым 
ипкъынэ-лынэ гурыIогъуае хъущт. ЫпшъэкIэ къызэрэтIуагъэу, 
повестым гупчэр щызыIыгъыр Шыблэкъомэ яунагъу, анахьэу 
зэшъхьэгъусэхэу Къэсэйрэ Дэханэрэ. МэкъумэщышIэ лэжьэкIо 
къызэрыкIох, колхозым иIофышIэх, зыр шыкуау, адрэр чэмыщ. 
ЯкIэлэгъу-пшъэшъэгъум къыщыублагъэу унагъуи зэдашIи, 
къиныбэхэри къызэпачхи Дэханэ дунаим зыщехыжьыгъэм 
нэс тапашъхьэ итых. Ягугъу пшIын зыхъукIэ тIумэ язэу 
ыпэ ибгъэшъыщтым пае шIэныгъэлэжьхэр зэнэкъокъухэуи 
урихьылIэщт. Ау зэкIэрычыгъуаех. Шъыпкъэ, Къэсэй нахьыбэрэ 
тыIокIэ, повестыр ащкIэ къырегъажьэ, ащкIэ еухыжьы пIоми 
хъущт. ЕтIани Дэханэ ищыIэкIагъэр, къырыкIуагъэр, ицIыф 
гъэпсыкIагъэр тхакIом къытлъигъэIэсыхэ зыхъукIэ Къэсэй 
игукъэкIыжьхэм чIыпIэшхо арегъэубыты.

Къэсэй цIыф къызэрыкIоу зэрэщымытыр повестым иапэрэ 
нэкIубгъохэм къащыублагъэу нэрлъэгъу къытфэхъу. Зэпыщыт 
шэн-гъэпсыкIэу къыхафэхэрэм пшIогъэшIэгъонэу уалъэплъэ. 
ЗэмкIэ, шъхьэщытхъужьэу, жъалымэуи, ежь ыIорэм фэшъхьаф 
къыримыдзэуи плъэгъущт.э Бэрэ дэзыгъэхырэ, ешъон Iофым 
ренэу хэзыщэрэ пыщэгъухэри Хьапыщтэ Хьаджмосэ, Унэрэкъо 
Мэдинэ афэдэхэу иIэх. АдрэмкIэ нэмыкI шъыпкъэуи загъорэ 
олъэгъу. ИзекIуакIэхэм афыкIэгъожьэуи, зыгу хигъэкIыгъэм, 
ы ушъхьакIугъэм ыгуи ыли афэузэуи, ежь-ежьырэу 
зигъэмысэжьэуи урихьылIэщт. АщкIи щысэ зытырихынхэр иIэх – 
пстэуми апэу къуаджэм щалъытэу, иIофшIакIэкIи, ишъыпкъэгъэ 
гукъэбзагъэкIи узэхъопсэн гъунэгъу лIыжъэу Одыжъыкъо 
Хьаджумар. Мыхэри IупкIэу уапашъхьэ къырагъэуцохэу сурэт 
зэфэшъхьафхэр повестым хэтых.

Нэшэнэ зэфэшъхьафхэу Шыблэкъо Къэсэй хэлъхэр апэу 
нэрлъэгъу къытфэзышIырэмэ ащыщых иныбджэгъу куп 
игъусэу Дэханэ дэжь псэлъыхъо зэкIоми, къыщэн гухэлъ 
зешIыми игущыIэкIагъэм, изекIокIагъэм. Ежь къызэрэшIошIэу 
Дэханэ ныбжьыкIэ цIыкIу нахь мышIэми, пшъэшъэ къызэрыкIо 
дэдэу, Iордэгъазэу къычIэкIыгъэп. Пшъашъэм къыриIуагъэхэр 
зэу шIошъхьэкIуагъэх, ахэмэ агъэгубжыгъ, ягупшысэшъ, 
ежь-ежьырэу зэреIожьы: «Умышэнычъэн плъэкIына, ащ 
къысиIохэрэр... «гу уиIэп, сэркIэ ущымыIахэм ычIапI» Олъэгъуа?.. 
Умыгубжын плъэкIына ар къыуаIоу? Сэ а кIэлэжъхэу пшъашъэм 
сыд къыIуагъэми щхыхэу, ашъхьэ дагъэсысэу псэлъыхъо 
кIохэрэм сафэдэп. УмышIэмэ сшIэрэп нахь, си Дэхан, ощ нахь 
лэлахьыIохэри слъэгъугъэ сэ...» Яунэ лъапэу иIэр римыдзэжьынэуи 
зэреIожьы. Ары шъхьае тIэкIу зытешIэкIэ, Дэханэ макIэу щхэу 
ыпашъхьэ къеуцожьы, ежь-ежьырэуи зэушъыижьы: «Хьау, Iаеп 
Дэханэ, моу нахьыбэрэ уеплъы къэс, гум нахь рихьэу гъэпсыгъэ!.. 
КъыздэгущыIэжьыгъ сэIо. Адэ хьэми ыкIэ утеуцомэ, къыоцакъэ. 
Зыпари къыозымыIожьыхэри гъэшIэгъонэп ныIа...»

Шъхьэгъусэгъу зызэфэхъухэ апэрэ илъэс зытIум ащ фэдэ 
гущыIэкIэ-зекIуакIэхэр Къэсэй хинагъэхэ фэдагъ. Ау нэужым 
ишэн-гъэпсыкIэхэр джыри зэблихъугъэх. Ахэр къызэIуихынхэм 
пае тхакIори нахь куоу чIэIабэ хъугъэ. Къэсэй Дэханэ 
зэрэфыщытыр къэзыгъэхьылъагъэхэм апэ итыр Хьаджмос. 
Ежь къыщигъэзыий Шыблэкъом зэрэдэкIуагъэм пае лIым ар 
феуб зэпыт. Къэсэи пыщэгъушхо ышIыгъэшъ, ядэжь къырещэ, 

зэдешхэ-зэдешъохэу зэкIыгъух. Ащ фэдизми Къэсэй гухьэ-гужъ 
горэхэр Дэханэ фырегъэшIых. Адрэри ишъэогъу-IофшIэгъухэр 
зэрэщытхэу шъузым дысэу, гущыкIыгъоу дэгущыIэ, пщэIэн 
умылъэкIын шъхьакIохэр рехых.

Къэсэирэ Дэханэрэ зызэфэгубжыгъапэхэр колхоз коц 
тыгъугъэу ыпшъэкIэ зигугъу къэтшIыгъэм ыуж. АщкIэ Дэханэ 
изекIуакIэр, пытагъэу къыхэфагъэр Къэсэи ыгу тефагъэп, цыхьэ 
фимышIыжьэуи, зыдимыгъэгущыIэжьыхэуи ыублагъ. Адыгэ 
гущыIэжъэу «Къуаер ригъэгъэгъуи, мыжъор ригъэдырыгъ» 
зыфиIорэр бэрэ ыгу къэкIы. Дэханэ дырегъаштэ шIошIэу яни 
ыгу фэплъэу ригъэжьагъ, игубж хэтэу Iуагъи зыфешIыжьы: 
«Сыдэу зашIыгъэми, сэ Дэханэ сыкъызэриушъхьакIугъэр 
фэзгъэгъущтэп. Сыда сэ чылэм амышIэу сшIагъэр? 
ЕтIани д эгъуми дэими сшIагъэр, сыкъигъэтэрэзыжьынэу, 
зэкIысигъэхьажьынэу сыда ежь зыхэтыр?..»

Ау мары зызэфэгубжыгъэхэм мэфэ заулэ тешIагъэу 
Шыблэкъом нэмыкIыбгъу шъыпкъэкIэ Дэханэ зыкъыфегъазэ. 
КоцкIэ ушъэгъэ кушъхьэм тесэу къэкIожьи, къэлапчъэр 
къыIуихынэу Дэханэ къеджагъ ыкIи къыриIуагъ: «Джары, Дэхан, 
джа зэкIэ тиунагъокIэ къыттефэжьыгъ. Зи а къэулэжьырэм фэдэ 
хъун дунаим тетэп...»

А гущыIэхэр къэзыIуагъэр коц кухьэр нахьыпэкIэ 
къэзытыгъугъэгъэ Къэсэими пшIэжьынэп. Джащ фэдэу 
Iужъоу, загъорэ гурыIогъуаеу цIыф шэныр зэрэзэхэлъыр, 
ащ ычIэ унэсыным бэу зэрищыкIагъэр къыгъэлъэгъоныр 
П. Кощбаим иамал къыхьыгъ. А шэнхэу илI хэлъхэр дэгъоу 
римышIыкIыгъагъэхэмэ, сыд фэдизэу губжыгъэми ащ зэ горэм 
къызэригъэзэжьыщтым ицыхьэ темылъыгъэмэ, Дэханэ ащ 
дыщыIэн зэримылъэкIыщтыгъэр тхакIом куоу, гъэшIэгъонэу 
къызэIуихын ылъэкIыгъ.

Нэужыми зигъэадыгэлIэу, а дыс гущыIакIэр шъузым 
пигъохэуи, ыкъо на хьыкIэу Къэплъанэ фэпхъашэуи 
Къэсэй уIукIэщт. Ау ар зэрэцIыф лъэшыр, зыгу-зыкIуачIэу 
зэрэщытыр, лIыгъи зэрэхэлъыр, инамыс къыухъумэжьын 
ылъэкIэу зэрэщытыр нэмыкI хъугъэ-шIагъэхэмкIи тхакIом 
къыплъегъэIэсых. Ащ фэд, гущыIэм пае, хэгъэгум икъэухъумэн 
Iофхэм атегущыIэхэ зыхъукIэ тыгъуасэ ыгъэныбджэгъущтыгъэ 
нэбгрэ зытIумэ задимышIэу Къэсэй теубытагъэ хэлъэу 
ищыкIагъэ хъумэ заоми Iухьащтэу зэриIуагъэри. Ари 

къыгъэшъыпкъэжьыгъ. УIэгъэ хьылъэ телъэу къызэкIожьыми 
партизанмэ ахэтыгъ, чылэр шъхьафит зашIыжьыми колхозым 
тIэкIурэ щылэжьагъэу фронтыми Iухьажьыгъ.

Ахэми язакъоп. Къэсэй шэнычъэу, губжыпхэу зэрэщытым 
дакIоу шъэбэн, гукIэгъуи хэлъын зэрилъэкIырэри тхакIом 
зэхытегъашIэ. Дэханэ игущыIэхэм язакъоп, нэмыкI хъугъэ-
шIагъэхэми ар къахэщы. Шъузыр зэрэчIинагъэм ихьылъэ 
къыгъэблэу ыкъо нахьыкIэу Къэплъанрэ яхьэ Лъэбыщэ 
цIыкIурэ афэпхъашэу, гущыIэ гуаохэр атыритакъохэу зэмкIэ 
урехьылIэ. Хьэ цIыкIур дищынышъ ыукIынэуи Къэплъан 
унашъо фешIы: шъузым ар лъэшэу зэрэпыщэгъагъэм егупшысэ 
хъумэ, гукъэкIыжь-гууз бащэ къыфихьэу къышIошIэу 
повестым иапэрэшъхьэ и «Апэрэ мафэ» Къэсэи тыщыIокIэ, 
ащыгъум угуи егъу, угуи фэплъы. А мэфэ дэдэм ыкъо унашъоу 
фишIыгъэмкIэ кIэгъожьыгъэуи, «Олахьэ си Лъэбыщэ тхьамыкI, 
ори узгъэкIодыни, блэкIыгъэр зэкIэ зыщызгъэгъупшэжьын сыгу 
хэлъыгъ шъхьаем, сфэлъэкIыщтэп, сфэукIочIыщтэп» ыIозэ ежь-
ежьырэу зыдэгущыIэжьэуи урихьылIэщт. Нэужым Къэплъан 
шхончыр шIохэлъагъэу, Лъэбыщи кIэкIэу ыуж итэу къэкIожьхэу 
зилъэгъукIэ, игуапэ къышIудэкIэу «ох, ох, Iофэп ащыгъум» ымакъэ 
Iоу къыIощт. Шъэожъыем ыгу егъоуи къыхигъэхъожьыщт: «Зятэ 
лIагъэр ибэ ныкъу, зянэ лIагъэр ибэ хъурай», аIо цIыфмэ, ау сэ 
слъэкIэу узгъэнэтIупцIэнэп, сикIал, слъэкIэу, стыкъын лъы етыфэ 
уилэгъумэ уязгъэхъопсэнэп».

Мыр Къэсэй ошIэ-дэмышIэу къыфыкъокIыгъэ зэхашIэп, 
лъапсэ имыIэуи щытэп. Дэханэ зыщымыIэжьым ыуж бэрэ 
къызфигъэзэжьыщтыгъэ гупшысэхэу IэкIоцI монолог зыфатIорэм 
фэдэп. Ахэмэ ащыщ горэм мырэущтэу щегупшысэ: «Дэханэ 
тхьамыкIэр илъэс пчъагъэм сиунэ зесым.., зы гущыIэ мыхъун 
ыжэ къыдэкIэу зэхэсхыгъэп... Сэ сехъонэуи, сецIацIэуи, сезэоным 
нэзгъэсэуи, аркъым, сынэ къыщифыжьыгъэу сыкъэкIожьэуи 
къыхэкIыгъ, ау Дэханэ сыдигъуи зыпкъ итыгъ... Дэхэнэ 
тхьамыкIэм фэдэ тэ къыохыжь».

Дэхан ары, а гущыIэхэм нэрлъэгъоу къызэрашIэу, Къэсэй 
идунэе тетыкIэ нравственнэ пкъэу пытэу кIэтыгъэр. Iужъоу, 
загъори гурыIогъуаеу зэхэлъ цIыф нэшанэр къызэIуихынымкIэ 
тхакIом ар IэубытыпIэ инэу иI. Къызщепсэлъыхъогъэгъэ 
апэрэ пчыхьэм къыщыублагъэу Къэсэй зыфэдэр Дэханэ 
зэрэзэхишIагъэр нэужым хъугъэ-шIэгъэ зэфэшъхьафыбэхэмкIэ 

нэрлъэгъу къытфэхъужьы. АпэрэмкIэ Дэханэ гурыIогъуае фэд. 
Дэгъури дэири джыри икъоу зэхэзымышIыкIырэ пшъэшъэ 
ныбжьыкIэцIыкIу фэдэу къыпщэхъу. Мары а апэрэ пчыхьэ 
шъыпкъэм кIэлэ купыр яунэ зекIыжь нэуж Къэсэирэ ежьырырэ 
зэрэзэдэгущыIагъэхэм егупшысэжьызэ ежь-ежьырэу зэреIожьы: 
«КIэлэ нэикI-IуикIышхоу зэрэщытыр бэмэ къаIоу зэхэсхыгъэ.., ау 
морэу шэн имыIахэр сшIагъэп. СикIас джащ фэдэ цIыф лъэшхэр. 
Уагот хъумэ цIыкIу уяхъулIэ, ау етIани моу уиухъумакIохэу, 
уигугъапIэхэ фэдэу уяплъы... Бэмэ аIо «шэнычъ, цIыф псынкI, 
уезэгъыщтэп», сэ сыгу рехьы».

Дэханэ цIыф къызэрыкIоп. ШIумрэ емрэ зэхэзышIыкIын 
зылъэкIырэ шъуз ныбжьыкI, щэIагъи хэлъ, шъхьакIо иIэми 
къызхимыгъэщын, ищыкIагъэмэ пытагъэ къызхигъэфэн 
елъэкIы. Ахэр къызщызэIуихырэ хъугъэ-шIэгъабэмэ тхакIом 
тахещэ. Къэсэй епхыгъэхэу ащыщхэм ягугъуи къэтшIыгъ. Угу 
къэкIыжьы апэрэ илъэс зытIущым, анахьэу апэрэ шъаоу Аслъан 
цIыкIур къазыфэхъум Къэсэйрэ Дэханэрэ рэхьатэу, зэгурыIохэу 
зэрэзэдэпсэущтыгъэхэр. Дэханэ бэрэ къышIошIыщтыгъэ Къэсэй 
имыхьакъ бащэ раIуалIэу, къыгурыIон ылъэкIыщтыгъэп загъорэ 
ащ цIыфхэр дэеу зыкIытегущыIэщтыгъэхэр. Нэужым щэчыгъое 
зекIуакIэу Къэсэй къыхафэхэрэм яутэкIэу хъугъэ. Ахэр анахьэу 
къызылъэгъуагъэхэр Хьапыщтэ Хьаджмос ыгъэныбджэгъоу, Iоф 
зэдашIэу, зэдешъохэу, пчыхьэрэ унэм къэкIожьхэми падзэжьэу 
заублэр ары. НахьпэкIэ къепсэлъыхъощтыгъэ, ау щигъэзыегъэ 
Хьаджмос лIыр къыгъэблэу, къыгъэдаIомэ къыфигъэгубжэу 
къызэрэхэкIырэри Дэханэ зэхишIэщтыгъэ. Аущтэу ешъуагъэу, 
гъусэхэри иIэхэу къызыкIожькIэ Къэсэй шъузыр къыушъхьакIоу, 
къыгъэцIыкIоу, къытекуоу бэрэ къыхэкIыгъ. Ащ фэдэ къинэу 
къызэпичыгъэр бэ, зищыIэни ылъэкIыщтыгъэ.

Ау Iофыр зэфагъэм, шъыпкъагъэм зафэкIожькIэ ищыкIэгъэ 
пытагъи къызхигъэфэн ылъэкIыщтыгъ. Угу къэкIыжь хъущт 
коц тыгъугъэр Къэсэй кумкIэ ядэжь къызещэм, Дэханэ ащ 
зэрэпэгъокIыгъэр. ЕтIани тыгъон Iофым изакъоп, Къэсэй ыжэ 
къыдэкIыгъэ гущыIэхэр зэхэпхыми екъу: «Ощ фэдэр арэп яунэ 
рагъэсырэр!» Ахэмэ хъон мытIышIуи акIыгъу. Хьаджмосэ иIахь 
ащ зэрэхэлъыри гурыIогъуаеп. А пстэуми Дэханэ сыд фэдэ 
джэуап аритыжьыгъ?: «Симыгъэсба. Симыгъэс. Ар зэкIэмэ анахь 
дах. СикIалэ сштэни сикIыжьын, чылэр тхьаегъэпсэу... Сятэ 

иунэжъ сифэн. Ау зэгъашIэ: хьамбарым пщэу зямытыжьыкIэ, 
сыушъэфыщтэп, ори уигъусэхэри...»

Ахэмэ ауж мэфэ заули зэдэгущыIагъэхэп. Ары шъхьае, Дэханэ 
дэгъоу ешIэ Къэсэи игубжи зэрэкIэшъукIыжьыщтыри. Ежь-
ежьырэуи зэреIожьы: «Сыдэу хъугъэми, анахь Iаер джыдэдэм 
къысэпIуагъэми, сшIошъ хъущтэп... СэшIэ, сшIошъ мэхъу 
сыуищыкIэгъэ зэпытэу. Сэри тыдэ укIуагъэми, утIысыгъэми, 
утэджыгъэми, узэхэфагъэми, ныбжьыкъоу уауж ситыщт, ау 
зэгъашIэ, ныбжьыкъу бзэмыIоу сыщытыщтэп, сыкъыокIолIэщт, 
сIапэ къыпфэсщэищт...» Нэужым етIанэ ежь къылэжьыгъэ коцыр 
Къэсэи къызищэжькIэ, лIымрэ шъузымрэ язэдэгущыIэгъу-
зэфыщытыкIэ а пстэури къегъэшъыпкъэжьы.

Дэханэ ипытагъэ тхакIом къызщигъэлъэгъорэ нэмыкI 
чIыпIэхэм мымакIэу тарехьылIэ. Заом илъэхъан фашистхэм, 
Х ьа джмосэ къу ма лыжъым къинэу ра г ъэлъэг ъу г ъэр 
щэчыгъуае. Ыбг къыблэкIэу сыхьатитIум ехъурэ псыхъо чъыIэм 
зэрэхагъэтыгъэм нэужым мыхъужьын узи къыфихьыгъ. Ау ащ 
фэдизми пыйхэр зыфае гори къафиIуагъэп. Ихэгъэгу, илъэпкъ 
яшъхьафитныгъэ, ежь ышъхьэкIи, пэблэгъэ цIыфхэми 
янамыс ыпсэ афитыным ар фэхьазырыгъ. АщкIи зэрыгушхоу, 
щысэтехыпIэу иIагъэри Къэсэй ары. Заор къызежьэм 
Хьаджмосэ икуп афэдэу ащ зигъэбылъыжьыгъэп, фронтым 
Iухьагъ. КъауIагъэу къызегъэзэжьыми партизанхэм ахэтыгъ.

Ащ фэдэ гупытэгъэ, блэнэгъэ нэшанэхэм адакIоу 
зыщищыкIагъэм Дэханэ гукIэгъу дахэр, Iэдэбыр, цIыфыгъэ иныр 
хэлъых. Ахэр нахь нэрлъэгъу къытфэхъунхэм пае ЛIыхъукIэмэ я 
Хъариет пхъужъэу къоджэу кIалэхэр зэкIэ зэблэзыгъэжъухэрэм, 
напи, укIыти зи зимыIэжьым Дэханэ ебгъэпшэнэу чIыпIэхэми 
тхакIом уарещэ. Адрэ лъэныкъомкIэ хьэблэ ныохэу, шъузхэу 
Муслъимэт, Рахьмэт, Амдэхъан афэдэхэу Дэханэ нахьыбэрэмкIэ 
зэуалIэу зыхэтхэми унаIэ атеодзэ. Ахэр ренэу ищысэтехыпIэх, 
хъяр иIэми, къин къыфыкъокIми, псынкIэу къылъэIэсых, 
иIэпыIэгъу-къотэгъух.

А гуфэбагъэу, шъэбагъэу Дэханэ хэлъыгъэхэм тхакIом бэрэ 
къафегъэзэжьы. Мыхъужьын уз иIэу пIэм хиубытагъэу хэлъызи 
ишъэожъые Къэплъан зэрэфэгумэкIырэмкIэ, яхьэ Лъэбыщэ 
цIыкIоу ежь-ежьырэу, изакъоу район сымэджэщэу Дэханэ 
зычIэлъым къачъэщтыгъэм зэрэфыщытымкIи ахэр зэхэошIэх. 
Джащ фэдэу Къэсэй игукъэкIыжьхэми ар ахэлъ зэпыт. Дэханэ 

псаоу щыIэзи ащ къыриIогъэгъэ гущыIэх мыхэри: «Орырэ сэрырэ, 
Къэсэй, къиныбэ зэдэтлъэгъугъэ, тхьамыкIэгъуабэмэ тахэфагъ. 
ЛIы дэй сиIэу, агу къысфэгъоу бэмэ къысаIощтыгъэ, ау сэ сыгу 
зыпарэкIи кIодыгъэп... СэркIэ о ренэу удэгъугъ... Сыгу непэ 
иуутыгъэу, дунаим утеслъэгъожьы мыхъоу сыгъолъыжьыгъэу 
пчэдыжьым нэф сыкъызикIыкIэ, ощ нахь лъапIэ сэркIэ мы 
дунаишхом зэрэтемытыр икIэрыкIэу сшIошъ хъужьыщтыгъэ... 
О укъысшъхьащытэу сисабый къыздеушъэкIэу, Лъэбыщэ 
ц I ы кIу ы кIэ ы г ъэсысэу къысIу п лъы х ьэ зы хъу кIэ, 
сщыгъупшэжьыщтыгъэ слъакъохэр зэриубытыгъэхэр, 
хьадэгъур слъакъомэ атекIогъахэу, шъэф цIыкIоу, мытхъытхъэу, 
мэхъэшэгъужъэу сыгу къызэрикIуашъэщтыгъэр. Сырырэзагъ 
ащ фэдэ щыIакIэми: шъуслъэгъоу, сыжъудэгущыIэу, ятэрэ 
ыкъорэ шъуиIокIэ-шIыкIэхэр зэфэзгъадэхэу сыщылъыным...»

Джащ фэдагъ Дэханэ. Ау инасып къымыхьэу дунаим 
ехыжьыгъ.

КъэIотэкIэ-къэгъэлъэгъокIэ  
амалхэу тхакIом ыгъэфедэхэрэр

Тхылъым шъхьэу фишIыгъэм къыщыублагъэу мэхьанэ 
гъэнэфагъэ имыIэу зы лъэныкъо гори хэтэп. КъэIотэныр 
Iахьиблэу ыгощыгъ, мэфиблым ригъэфагъ – апэрэ маф, ятIонэрэ 
маф ыIозэ шъхьэхэри яблэнэрэм нэсэу афишIыгъэх. Ау мафэ 
къэси ежь ипшъэрылъ гъэнэфагъэ иI, ар адыгэ гущыIэжъхэу 
акIэдзагъэхэмкIи олъэгъу: «Пчыхьэшъхьэ шэплъыр мэфибл 
ошIу, пчэдыжь шэплъыр мэфибл уай», «ГущыIэ гуаор кIэсэ 
зэIых», «Зянэ лIагъэр ибэ хъурай», нэмыкIхэри. Мары апэрэ 
сатырэ шъыпкъэми еджапIэм ежьэгъэ ыкъоу Къэплъан цIыкIум 
Къэсэй кIэлъэджэ: «Непэ уае хъущт. Хьэшъо цуакъэхэр зыщылъ». 
Къэплъани мэгъумытIымы: «Сыдым фишIэра къещхыщтымэ? 
Сеплъымэ тыгъэр шэплъ дахэу къыкъокIыгъ». Ау еджэныр 
къызщиухыщтым дэжь ощхыри къежьагъ. ЕтIани мафэ 
къыхэкIырэп а ощхыр къыхэмыхьэу. Къинэу, тхьамыкIагъоу 
героимэ къафыкъокIыхэрэр егъае пшIуигъэшIэу а ощх 
тIэкIур шъабэу, макIэу, ау зэпымыоу хэт зэпыт. Ари екIолIэкIэ 
гъэшIэгъонэу тхакIом къыгъотыгъ.

Хъугъэ-шIагъэхэм якъэгъэлъэгъон-къэIотэжьын мэфиблым 
ригъэфагъэми, ахэр заом ыпэкIэ чыжьэу къыщежьэхэу, зэоуж 

илъэсхэри къызэпичхи, Дэханэ дунаим зыщехыжьыгъэм 
къынэсыжьэу, ащ ыужи тIэкIу тешIэжьыгъэу тхакIом 
къырегъэлъэгъукIых. АщкIи амал зэфэшъхьафхэри егъэфедэх. 
КъэIотэныр ежь тхакIом ыпшъэ зыщырилъхьажьырэ 
чIыпIэхэри макIэп. Ау гукъэкIыжь гупшысэхэу Къэсэий Дэхани 
ренэу зыхэтхэр, IэкIоцI монолог зыфаIоу цIыфыр ежь-ежьырэу 
зызщыдэгущыIэжьырэр бэрэ егъэфедэх. Мары, гущыIэм пае, 
Дэханэ зыщымыIэжьым охътэ дэхэкIае тешIагъэми, Къэсэи 
игупшысэ къинмэ ар ахэлъэу нэIуасэ тыфэхъу. Псаум фэдэу 
ишэни, игущыIи, изекIуакIи, ипытагъи, игукIэгъу-хьалэлыгъи 
зэхэубытагъэу тапашъхьэ къеуцо. Ежь Дэханэ игупшысэхэри 
ащ нахь макIэхэп, анахьэу Къэсэи фэгъэхьыгъэхэр. Ащ фэдэ 
зыхъукIэ цIыфыр шъхьэихыгъэу, ишъэфи инафи зэрэщыт 
шъыпкъэу зыкъызэрэзэIуихырэр тхакIом егъэфедэ. АщкIэ 
Къэплъан цIыкIум игупшысэмэ анэсыжьэу тахещэ.

А пстэумкIи амал дэгъоу тхакIом IэкIэлъыр лирическэ 
прозэкIэ тызаджэрэм инэшэнэ шъхьаIэхэр арых. А лъэныкъомкIэ 
Еутых Аскэр, Iэшъынэ Хьазрэт зэрагъэуIугъэ IэпэIэсэныгъэм 
кIырыплъызэ, ежь Кощбэе Пщымафи иIахьышIу ащ хилъхьагъ. 
ЦIыфым изэхашIэ, игупшысэ, иIэкIоцI дунаи куоу лъыIэсын, 
къызэIуихын ылъэкIыгъ. Мыхэр зэкIэ IупкIэу уапашъхьэ 
къырагъэуцохэу щысэ гъэшIэгъонхэр нэкIубгъо пэпчъ 
къыхэбгъотэн плъэкIыщт. Шыблэкъомэ яхьэ Лъэбыщэ цIыкIу 
унагъом исхэм, анахьэу Дэханэрэ Къэплъанрэ зэрафыщытыр, а 
хьэ цIыкIум ишIыкIэ-гъэпсыкIэхэр тхакIом къызэригъэлъагъорэм 
изакъоми, гухэхъо ин ахэогъуатэ. Ежь тхакIом зэриIоу, а Лъэбыщэ 
цIыкIур ары зэкIэ повестым икъежьапIэр. Ау мыщ гупшысэу 
хилъхьагъэм, къэIотэкIэ къэгъэлъэгъуакIэу къыфигъотыгъэм, 
а пстэур цIыфым ыгу, изэхашIэ зэралъыIэсыжьырэм алъапсэ 
къычIигъэщыгъ.

Арышъ, «Мэфибл уаер» Кощбэе Пщымафэ иIэпэIэсэныгъэ 
инэшанэхэм, ишапхъэхэм ягъундж пIоми ухэукъощтэп. Нэужым 
ытхыгъэ произведениябэми а къэгъэлъэгъокIэ-къэIотакIэр 
ахэгъэткIухьагъэу ахэлъ.

ЦУЕКЪО ДЖЭХЬФАР  
(1924–2003)

Журналист цIэрыIоу, публицистэу, кIэлэцIыкIумэ афэусэгъэ 
тхэкIо гъэшIэгъонэу Цуекъо Джэхьфар адыгэ литературэм 
ыкIи культурэм фэшъошэ чIыпIэ лъагэ щиубытыгъ. 
Андрыхъое Хъусенэ ыцIэкIэ агъэуцугъэ премием илауреат, 
Урысые Федерацием ижурналистхэм я Союз, 1998-рэ илъэсым 
щыублагъэу Урысые Федерацием итхакIохэм я Союз хэтыгъ.

Цуекъо Джэхьфар Базрыкъо ыкъор Теуцожь районым ит 
къуаджэу Хьалъэкъуае бэдзэогъум и 27-рэм 1924-рэ илъэсым 
къыщыхъугъ. IофшIэныр якъоджэ колхоз щыригъэжьагъ, 
нэужым кIэлэегъаджэу, Теуцожь райфом ифининспекторэу, 
комсомолым и Теуцожь райком ипащэу 1948-рэ илъэсым нэс 
лэжьагъэ. 1948-рэ илъэсым щегъэжьагъэу пенсием окIожьыфэ 
нэс хэку гъазетэу «Социалистическэ Адыгеим» иредакцие 
Iоф щишIагъ. 1957–1960-рэ илъэсхэм М. Горькэм ыцIэкIэ щыт 
Литературнэ институтым щеджагъ.

Ц уекъо Джэхьфар ытхыгъэхэр 1948-рэ илъэсым 
щегъэжьагъэу къыхиутыщтыгъэх. Литературэм ижанрэ 
пстэумкIэ тхэщтыгъэ. ИкIыгъэ лIэшIэгъум игузэгухэм 
къащегъэжьагъэу усэхэр, зы едзыгъо хъурэ пьесэхэр, очеркхэр, 
рассказхэр, документальнэ повестхэр зэпымыоу гъэзетхэм, 
журналхэм къыщыхиутыщтыгъ, тхылъ шъхьафэуи ытхыгъэхэр 
къыдигъэкIыгъэх. Тхылъ 25-рэ адыгабзэкIи урысыбзэкIи 
Цуекъо Джэхьфар къыдигъэкIыгъ. Ахэмэ къаушыхьаты тхакIом 
илитературнэ лэжьыгъэ лъэгэпIэ гъэнэфагъэ нэсыгъэу, зымакъэ 
чыжьэу Iугъэ тхакIоу зэрэщытыр.

Джэхьфар ытхыгъэхэр гупчэм итхылъ тедзапIэхэу «Наш 
современник», «Смена», «Детская литература», «Работница», 
«Крестьянка», «Советский войн» зыфиIохэрэм къыхаутыгъэх; 
чIыпIэ тхылъ тедзапIэхэу «Дон», «Кубань», «Северная Осетия», 
«Алашара», «Сибирские огни» ыкIи ахэмэ анэмыкIхэми 
къыдагъэкIыгъэх. «Детская литература» зыфиIорэ тхылъ 
тедзапIэм тхылъхэу «Хитрый Мос» (1968), «Дедушкина внучка» 
(1977), «В долине чудес» (1976), тхылъ тедзапIэу «Современникым» 
«Земля предков» (1982), тхылъ тедзапIэу «Советская Россия» 
зыфиIорэм «Для чего большие уши?» (1970), Краснодар тхылъ 
тедзапIэм «Возвращение» (1963), «Большое гнездо» (1970), «Я 
не трус», «Новый дом» (1990) къащыдэкIыгъэх. УрысыбзэкIэ 
Мыекъуапи къыщыдэкIыгъэх «Подарок ко дню рождения» 
(1980), «Ах, сосульки» (1999), «С добрым утром» (1999) ыкIи ахэм 
анэмыкIхэри.

Цуекъо Джэхьфар – журналист
Хэку гъэзетэу «Социалистическэ Адыгеим» иредакцие 

илъэс 33-рэ (1948–1981) хьалэлэу щылэжьагъ. Илъэсыбэрэ 
гъэзетым редакторэу иIэгъэ А ндырхъое Джантэмыр 
ыIощтыгъэу къатхыжьы: «Джэхьфарэ лъэпкъ гъэзетым Iоф 
щишIэным къыфалъфыгъэм фэд, тиредакцие къэзгъэбайхэрэм 
ащыщ». ЫныбжьыкIэ къытефи, зэтIысыжьыми, Джэхьфарэ 
гъэзетым тхэщтыгъэ, истатьяхэр къыригъахьэщтыгъэх. Ахэм 
щыIэныгъэм къыгъэуцурэ Iофыгъохэм язэшIохынкIэ шIэгъэн 
фаехэм, ныбжьыкIэхэм ящыIэкIэ-псэукIэ, ахэм къадэхъухэрэр, 
зыщыхэукъохэрэм, лъэпкъым иIофыгъо зэфэшъхьафхэм, 
игумэкI-гупшысэхэм ыкIи нэмыкIхэм афэгъэхьыгъагъэх.

П Iу н ы г ъ эм, соц иа л ьнэ щ ы Iа к Iэм я х ьы л Iа г ъ эу 
публицистическэ статьяу Цуекъо Джэхьфар ытхыгъэмэ 
ащыщхэр: «Къыттефэрэр зэкIэ тэшIа?», «Тятэжъмэ ящытхъу 
тэжъугъэгъэлъапIэ», «Бгъэгужъо мыхъущт Iоф», «ТикIалэхэр хэта 
зыпIущтхэр?» ыкIи нэмыкIхэри. IэрышIыхым тхьамыкIагъоу 
къыпыкIыгъэхэм, джы къызнэсыгъэми цIыфхэм гумэкIэу 
къафихьырэм къытегущыIэх Джэхьфарэ истатьяхэу «Гурым 
макъэм зеIэты», «Темэнышхом тырагъэтхьалэнэуи?», 
«Гужъуащэрэр кIодынкIэ щынагъо». IэрышIыхым хаплъэзэ, 
гупшысэм хэхьэ тхакIор, гукъэкIыжьхэр къызэкIэлъэкIох: 

«… Мыщ мэзышхоу итыщтыгъэхэр ары псэолъапхъэхэри, 
гъэстыныпхъэхэри, пчэгъухэри, чыхэри къызыхэтхыщтыгъэр… 
Къужъ ыкIи мы шагъэхэр щытшыпыхэу илъэсыбэрэ 
къыхэкIыгъ. Джы а зэпстэур пкIыхьапIэу къэнэжьыгъэм 
фэд. Нахьыпэм хъугъагъэхэм сынапIэ къызэтеушIункIагъэм 
ехьщырэу гурышэкIэ IаплI ясэщэкIыжьы, сакIэгушIукIыжьы, 
сакIэхъопсыжьы.

«Уаш-уаш» ригъаIоу хыуалъэр нэпкъ хъокIыгъэм къедыргъы… 
Гур къыфызэу, кIышъор тыригъэучъыIыкIэу къауIушъэшъэу 
къыхэкIы: хы чIэгъым гузэжъогъоу макъэр къыщэIу… МыдкIэ 
нэпкъым псаоу къытенэгъэ цIыфхэр зэ зышъущыIи шъудаIолъ. 
Зэхэшъоха хы лъэгум гырз макъэ къызэрэчIэIукIырэр? Мыжъо 
къатхэр зытырагъэогъэ бэнхэм гурым макъэ къыдэIукIы. 
Гугъэуз!...» Джарэущтэу ыгу ихъыкIрэр, илъэпкъ игугъэ-
гурышэхэр журналистым истатьяхэм къащитхыгъ.

Цуекъо Джэхьфар адыгэ журналистикэм лъэуж гъэнэфагъэ 
щыпхырищыгъ. Ежь игъашIэкIэ мэхьанэ ини щыриIэ хъугъагъэ. 
Ар къаушыхьаты ежь Джэхьфарэ игукъэкIыжьхэм къащитхыгъэ 
гущыIэхэм: «ЕгъэшIэрэ журналистэу укъысаджэми хъунэу 
къысшIошIы. Гъэзетым сытхэныр зесэгъажьэм къоджэ 
еджапIэм сычIэсыгъ нахь мышIэми, журналист сыхъуным 
зыкIи сыщыгуг ъыщтыг ъэп. Арыти кIэлэег ъа джэхэр 
къызыщагъэхьазырхэрэ институтым сыщеджэнэу Мыекъуапэ 
сыкъэкIуагъэу Iофым ащ къэгъэзапIэ щыфэхъугъ. Зы илъэси 
сыщемыджагъэу институтым сыкъычIащи, редакцием 
сыкъащагъ. КорректоркIэ езгъажьи, литературнэ IофышIэу, 
корреспондентэу, нэмыкI IэнатIэхэми сафэгъэзагъэу гъэзетэу 
«Социалистическэ Адыгеим» Iоф щысшIагъ».

Гъэзетхэм инэкIубгъохэм истатьяхэм анэмыкIэуи Джэхьфарэ 
усэхэр, рассказхэр, очеркхэр, лэжьэкIо пэрытхэм, заом 
хэлэжьэгъэ лIыхъужъхэм, адыгэ лъэпкъым ихъишъэ, икультурэ 
афэгъэхьыгъэ зарисовкэхэр къыригъахьэщтыгъэх. «Игъорыгъозэ 
сигазет сипIугъ, – Джэхьфар ытхыгъэмэ ащыщ тыщеджэ. – 
IэпэIэсэныгъэу тхэным фысиIэм ащ зыкъыригъэIэтыгъ, нахь 
чыжьэу сыплъэн слъэкIэуи сыхъугъ». Цуекъо Джэхьфар илъэс 
пчъагъэу гъэзетым Iоф зэрэщишIагъэм итхэкIэ къулаиныгъэ 
хигъэхъуагъ, художественнэ публицистикэм иамалышIухэр 
къыIэкIигъэхьагъэх.

Документальнэ прозэу икъэлэмыпэ къычIэкIыгъэр адыгэ 
литературэм пытэу хэуцуагъ. Документальнэ повестхэу «Мыжъор 
зыщыстырэм», «Гвардейцэм исэшху», «Корпусым ипарламентер» 
зыфиIохэрэр Хэгъэгу зэошхом лIыгъэ щызезыхьагъэхэм 
афэгъэхьыгъэх. Хъугъэ-шIэгъэ шъыпкъэхэм, щыIэгъэ цIыфхэм 
къатегущыIэх. «Мыжъор зыщыстырэм» зыфиIорэ повестыр 
Советскэ Союзым и ЛIыхъужъэу, адыгэ лъэпкъым ыкъо шIагъоу 
ШIуцIэ Абубэчыр къытегущыIэ. ЧIыгу залэр (Новороссийскэ дэжь), 
Таганрог, Мариуполь ыкIи анахьэу къалэу Николаев шъхьафит 
шIыжьыгъэнымкIэ фашистхэм зэо лъэшэу арашIылIагъэхэм 
ШIуцIэ Абубэчыр лIыгъэшхо ащызэрихьагъ. Ар къэзыушыхьатрэ 
сценэхэр Цуякъом къетхыхьэх. Ащ дыкIыгъоу лIыхъужъым 
ыгу ихъыкIрэр, ичылэу Пэнэхэс, иIахьыл-гупсэхэм афэгъэзэгъэ 
гугъэ-гупшысэхэр гукъэкIыжьхэу повестым исюжет къекIоу 
авторым хегъэуцох.

Повестэу «Гвардейцэм исэшху» зыфиIорэм заом иапэрэ 
мафэхэм ащегъэжьагъэу аужрэ мафэхэм анэс лIыхъужъ 
гъогоу Бжыхьэкъо Къымчэрые къыкIугъэм, мамыр щыIакIэм 
игъэпсыжьыни ишъыпкъэу зэрэхэлэжьагъэри Цуякъо 
Джэхьфарэ къыщиIотагъ. Лъэпкъ зэкъошныгъэм икIочIэ лъэш 
авторым къыхигъэщыгъ.

Документальнэ тхылъэу «В долине чудес» Москва 1976-рэ 
илъэсым тхылъ тедзапIэу «Детская литература» къыщыдэкIыгъ. 
Цуекъо Джэхьфар тхылъеджэр Адыгэ чIыгум къырегъэблагъэ, 
нэIуасэ фешIы. ПэмыкI цIыф лъэпкъхэу адыгэхэр икъоу 
зымышIэхэрэм атегъэпсыхьагъэу повестыр тхыгъэ. КъыIуатэрэм 
кIуачIэ нахь къыхилъхьаным пае, А.С. Пушкиным и «Кавказский 
пленник» авторым зыфегъазэ, адыгэмрэ черкесэу усэкIошхом 
зигугъу къышIыгъэхэмрэ зы лъэпкъэу зэрэщытыр къыхегъэщы.

Повестэу «В долине чудес» композицие гъэпсыкIэ гъэшIэгъон 
иI. Бзэу зэрэтхыгъэм узIэпещэ, къызэрыкIу, къэIотэн шъуашэм 
илъэу, шъабэу, пшысэ къэIотагъэм фэдэу, гъэпсыгъэ. 
Этнографическэ экскурскIэ еублэ. Апэрэ пычыгъом ыцIэр 
«Къеблагъ». Мы гущыIэм адыгэм мэхьанэ куоу хилъхьарэр 
Джэхьфар къыхегъэщы. Адыгэ зыфаIорэр тхылъеджэм нэIуасэ 
фишIынымкIэ тхэкIошхоу А.С. Пушкиным, путешественникэу 
Л.Я. Люлье ятхыгъэхэр IэубытыпIэ ешIых.

Лъэпкъ музеим щыкIорэ экскурсиеу авторым икъэбар егъэпсы. 
Фэдз щыублагъэу Псэитыку нэсэу адыгэ чIыгум щилъэгъурэр, 



65

ащ идэхагъэ, ибаигъэ, цIыфэу щыпсэухэрэм ялэжьакIэ, джырэ 
щыIакIэмрэ пэсэрэ щыIакIэмрэ зэригъапшэхэзэ, узIэпищэу 
гъэшIэгъонэу Джэхьфарэ къетхы. Бзэу повестыр зэрэтхыгъэр 
къызэрыкIу, гурыIогъошIу, узIэпищэу, къэIотэн шъуашэм илъэу щыт. 
Пычыгъо пычыгъоу гощыгъэ. Ахэмэ цIэ гъэнэфагъэ яI. ГущыIэм пае, 
«Къеблагъ» зыфиIорэ пычыгъомкIэ къызэIуехы. Адыгэ хабзэм диштэу, 
хьакIэ пэгъокI гущыIэкIэ авторыр тхылъеджэм пэгъокIы, ащкIэ ыгу 
зэрэфызэIухыгъэр, хъяркIэ адыгэ чIыгум къызэрэригъэблагъэрэр 
къыуегъашIэ. ГущыIэ цыпэр IэпызынкIэ щынэрэм фэдэу, 
адыгэмэ ящыIакIэ илъэныкъо пстэу къызэлъиубытэу Джэхьфарэ 
къетхыхьэ. Урыс-Кавказ заоу зигугъу пшIы мыхъущтыгъэм 
икъэбари къыухьарэп. «Истамбул икIыжьым» итхьамыкIагъо 
къэзышIэжьхэрэм ягукъэкIыжьхэр къыщетхы. «В сакле свет» 
зыфиIорэ пычыгъом адыгэмэ яIорыIотэ бай авторыр къытегущыIэ, 
пшысэу «Хьаджэ-удыр» къетхы ыкIи М. Горькэм ащ осэ инэу 
къыритыгъэр, пIуныгъэ мэхьэнэ лъэшэу хилъэгъуагъэр къыщеIо. 
Джэхьфарэ къыхегъэщы адыгэ пшысэмэ цIыф къызэрыкIохэр 
зыкIэхъопсыщтыгъэ щыIакIэр къызэрэщаIуатэщтыгъэр.

Адыгэмэ ятарихъ лъэныкъо пстэумкIэ къызэлъиубыты 
шIоигъу авторым: къалэу Мыекъуапэ икъэбар, ащ дэт заводхэмрэ 
фабрикэхэмрэ, цIыф цIэрыIохэу Шэуджэн Мос, Гощэунай, 
Хьахъуратэм ящыIэныгъэ къарыкIуагъэр, Андрыхъое Хъусенэ 
лIыгъэу зэрихьагъэр ыкIи чылэу Хьакурынэхьаблэрэ Украинэм 
ит чылэу Дьяковэрэ зэкъош зэрэхъугъэхэр, нэмыкIхэри. Мыхэр 
пычыгъоу къызщиIотагъэхэр: «Наша столица», «Заводские 
корпуса», «Дары земли», «Побратимы», «Мы-андрухаевцы!», 
«По горным дорогам», «На высоте», «Привет для бабушки Сас», 
«Заповедное цраство», «Спасибо за вкусный хлеб». Композиционнэ 
кIэухэу повестым фэхъугъэр пычыгъоу «До новой встречи» 
зыфиIорэр ары, «ХъяркIэ» гущыIэмкIэ еухы.

«В долине чудес» зыфиIорэ тхылъым имэхьанэкIи ишъуашэкIи 
лъыпыдзагъэу плъытэн плъэкIыщт тхылъэу, 1985-рэ илъэсым 
тхылъ тедзапIэу «Советская Россия» къыдигъэкIыгъэу, «На 
земле предков» зыфиIорэр. КъыкIэIотыкIыжьхэр мымакIэу 
къыдэхьагъэми, мы тхылъым икомпозиции, стилэу зэрэтхыгъэри 
пэмыкIэу щыт. Тхылъеджэ нахьыжъхэм нахь атегъэпсыхьагъ, 
узIэпызыщэрэ къэIотакIэр авторым IэкIыбы ышIи, документальнэ 
очерковэ къэтхыхьаныр къебэкIэу ыгъэпсыгъ. Пычыгъоу 
къыдэхьагъэхэри зэтефэу къыхэкIыгъ. ГущыIэм пае, «Свет в 

сакле» зыфиIорэ пычыгъор. Адыгэ автоном хэкум итыгъуасэрэ 
инепэрэ къыщеIуатэ, промышленнэ предприятиехэу консервышI 
комбинатыр, заводэу «Станконормалыр», мебелышI фабрикэу 
«Зэкъошныгъэр» цIыфмэ яIофшIэпIэ гупсэфэу, ящыIэныгъэ 
щыщэу къытыгъэх. Непэ экономикэу зэщыкъуагъэм, тхакIом 
зигугъу къышIыгъэ IофшIапIэу щымыIэжьхэм тхылъеджэр бэмэ 
рагъэгупшысэн алъэкIыщт.

Цуекъо Джэхьфар-драматург
Цуекъо Джэхьфарэ охътэ кIэкIым къыкIоцI зы акт нахь 

мыхъурэ пьесэхэр ытхыгъэх. Ахэр культурэмкIэ хэкум 
игъэIорышIапIэ ыштэхи, драмкружокхэм аратыгъэх. Бэмэ агу 
рихьыгъэхэу пьесэ кIэкIхэр агъэуцугъэх. Пьесэхэри усэхэри 
тхылъ тедзапIэм иIофышIэхэм агу рихьыгъэх, илъэсхэр 
азфагоу «Iэшъхьэтет нэпцIыр», «Шъхьэр нэкIмэ» зыцIэ тхылъхэр 
къыдигъэкIыгъэх.

«Iэшъхьэтет нэпцI» зыфиIорэ зы едзыгъо хъурэ пьесэр 
1956-рэ илъэсым къыдэкIыгъ. Iэшъхьэтетхэу цIыфмэ яIоф 
ымыгъэгумэкIхэу, ежьхэм ашъхьэ ифедэ нэмыкI зигугъу цIыфмэ 
къатегущыIэ. Колхоз тхьаматэу Былыу Хэгъэгу зэошхоми 
хэлэжьагъ, щытхъу тхылъ горэхэри иIэх, ау колхоз тхьамэтэ дэй. 
ПцIыкIэ отчетхэр ешIых. Илъэс къэс а зы отчетыр еты, ащкIэ 
апэрэ IэпыIэгъоу иIэр колхозым ибухгалтер шъхьаIэу Нухь ары. 
Ахэр дэгъоу колхозым имылъку хэшхыкIых. Образ гъэшIэгъонэу 
Цуекъо Джэхьфарэ Былыу ишъхьагъусэу Хьэкуако пьесэм 
щигъэпсыгъ. Тхьаматэм ишъуз, зыфаер зэкIэ зэрегъэгъоты, 
лIым иIоф ежь иунашъо хэлъ. Ар дэгъоу мыщ фэдэ пычыгъом 
къыщэнафэ. Былыу IэнатIэу ыIыгъым тырагъэкIынкIэ мэщынэ, 
ащ гу лъимытэу Хьэкуако колхоз правленэм къэкIуагъэу 
унашъохэр къешIых:

«Хьэкуаку. А Былыу, неущ къалэм сыкIон фаешъ, машинэр 
зыгорэм бгъэкIокъон. ТIэкIуи сыкъэщэфэщт, тIэкIуи сынэ жьы 
къыкIэзгъэущт. ЗыгорэкIэ о районым укIон хъумэ, куми шыми 
зыгорэкIэ укIон.

Былыу. Сыд машина?...Ы?..
Хьэкуаку. О уи «Маскич» цIыкIу арыба! Арэп, Былыу, мы 

«Маскичыжъ» цIыкIум пэмыкI пщэфын угу хэлъба сэIо. Чылэ 
тхьэматэмэ «Побет» жъыутэххэр ащэфыгъэх. О чэщи мафи 

колхозым Iоф зыщыпшIэкIэ «Побет» пщэфынэу пшъэ ифэрэп. 
Арымэ а «Маскич» цIыкIур курэжъыем фэдэу къысщэхъу.

Былыу. Сыд «Москвич» сэIо мыщ тызэригъалIэрэр…
Хьакуаку. Арэп джы нэсыфэ къыосIуагъэр птхьакIумэ 

ихьагъэба сэIо. Мы колхозым пае зыбгъэлIэжьын гу пшIыгъа. 
Тыгъуасэ районым укъызэрикIыжьыгъэу зы мыхьамелэ 
зыIуплъхьагъэп. (КъэщхыпцIызэ) КIо укъахьэкIагъэщтын…»

Пьесэр бзэ гъэшIэгъон, бзэ къызэрыкIо-гурыIогъошIукIэ 
тхыгъэ. ГущыIэм пае, Былыу шъузым фэгубжы:

«Былыу (къэкуозэ). Зэ ужэ гъэIылъ. Къолбэстэ Iал пIонэу сыд 
пае дунаем щыIакIэ къызкIыщысэмытырэ?

Хьэкуаку. Ал, сыд гущыI ужэ къыдэкIхэрэр! Уиакъыл 
зэкIокIыгъа?

Былыу (куозэ). Оры! Оры! Оры къолбастэр, къолбастэм нахьи 
унахь Iэежь!...».

Пьесэм IэнэтIэ ин зыIыгъхэу тхьэмэтэ нэпцIыхэр кIэнэкIалъэ 
щешIых. Композицие зэIухыгъэкIэ пьесэр къеухы. Былыу 
къехъулIэщтыр тшIэрэп, ау тенэгуе. Аужрэ гущыIэхэр:

«Былыу (губжыгъэу). Хьау, хьау, нет, ар зыми афидэнэп, 
сэ сытрафынэуи! Нет! (IэутIэхэр ышIызэ) Ащ щэхъу хэмылъэу 
сиIэнатIэ сIахынэуи. Илъэс пчъагъэ хъэугъэу сэ мы къулыкъум 
сыIут! Отечественнэ зэошхом сыхэтыгъ. Ар зэкIэ стхын!.. 
Обкомым сыкIон! Хьау крайкомым… крайисполкомым сыкIон. 
ЗэкIэ зэхэзгъэтэкъон… сыкIон, сыкIон!...»

Цуекъо Джэхьфар-усакIо
УсакIом ежь инэплъэгъу къыриубытэрэр, игурышэ-гупшысэ 

зыфигъазэрэр, IупкIэу, зэхэшIыкIыгъошIоу иусэ сатырхэм 
ахигъащэзэ, ежь иеплъыкIэ къыгъэнэфэн ылъэкIыгъ. Ащ 
итхылъэу «Лъэгъохэщхэр хэкужъым екIужьых» зыфиIорэр 
Косовым къикIыжьыгъэ адыгэхэм афэгъэхьыгъ. Ащ дэтых 
усэхэр, поэмэхэу «ГукIэгъур гъашIэм икIэгъэкъон», «Къушъхьэ 
хэкум», «Хьагъожъымрэ цугъожъымрэ» зыфиIохэрэр.

Тхылъэу зигугъу къэтшIырэм къыдэхьэгъэ усэхэр ятемэкIэ 
зэхэубытагъэу щытэп. Ахэр зыфэгъэхьыгъэхэр зэфэшъхьафых: 
къызщыхъугъэ ичIыгу гупсэ, ихэкужъ зэрекIужьрэр, блэкIыгъэ 
зэо мэшIуаем иилъэс къинхэр, мамырныгъэ-зэкъошыныгъэ 
щыIэкIэ-псэукIэр, тихэку ичIыпIэ дахэхэр арых.

Г уфэбэныг ъэ а хэлъэу и усэхэр зэрэтх ыг ъэхэмкIэ 
удахьыхы, ахэр зэкIэ ежь Джэхьфар къыкIугъэ щыIэныгъэ 
гъогум щыпэкIэкIыгъэ гупшысэхэм япхыгъэу зэрэщытыр 
пшIошI агъэхъу. Тыдэ щыIэми тилъэпкъэгъоу дунаим 
икъэралыгъо пчъагъэмэ ащитэкъухьагъэ хъугъэмэ ягууз-
лыуз къыплъагъэIэсы, яегъэшIэрэ кIэхъопсэу ятэжъмэ 
ячIыгужъ къызэрэфагъэзыщтым епхыгъэ щызыгъэIэхэрэ 
гугъэу зэрэщытыр тынэгу къыкIегъэуцо. Цуекъо Джахьфар 
ащ къыфаджэщтыгъэ къодыеп, иусэхэмкIэ ар IупкIэу 
къыриIотыкIыгъ. Адыгэхэм яхьазаб къыIуатэ зыхъурэм, ар 
иегъэшIэрэ чIыгужъ кIэрычыгъэу, игугъу зэришIырэр IупкIэу 
усэу «Хэкужъыр мэшъыгъо» зыфиIорэм къыщегъэлъагъо.

Зэфагъэр алъапсэу, шъэбагъэр ахэлъэу псыхьэгъэ 
сатырхэмкIэ игупшысэ куухэр цIыфхэм алъигъэIэсынхэр 
Джэхьфар къыдэхъущтыгъ. Лъэпкъым ишэн-хабзэхэр 
зэрэзэрахьэщтыгъэхэр, шъхьафитыныгъэ щыIэкIэ-псэукIэ 
зэриIэн фаер, шIугъэм, дэхагъэм хэти зыфищэин зэрэфаер 
гупшысэ шъхьаIэу иусабэ апкъырылъ. ЕтIани ипоэзие 
ущыдэзыхьыхырэр сурэт дахэкIэ зэгъэпшэн хьалэмэтхэр 
зэришIыхэрэр ары. Щысэу тштэн «Слъэпкъ зыфэдэр» зыфиIорэ 
усэр. Мыщ усакIом къыщегъэлъагъо жъуагъохэр зэгурыIохэу, 
Iэхъогъушхоу ошъогум зэритэкъуагъэхэр, ащ мазэри нэгушIоу 
зэрахэтыр. ЕтIанэ игупшысакIэ зэрещэлIэжьышъ, дунаим тет 
цIыфхэр жъогъобыным фэдэу зэгурыIохэу, тиадыгэ лъэпкъ 
«зэрэмэзэнэфыр» къыщеIо.

«Адэ тэ тичыл» зыфиIорэ усэм дунэе псэу къызэлъызыубытырэ 
гупшыс къытрэр. УсакIом тилъэпкъ изычIыпIэ цIыкIу исурэткIэ 
ащ къегъэлъагъо. Ащ IупкIэу къыщызэIуехы чылэдэс цIыфхэр 
зэрэзэгурыIохэрэр, зэфыщытыкIэ дахэу яIэр, зэрэлэжьакIохэр, 
цIыфым хахъо ышIымэ зэрягуапэр, ащ зэрэрыгушхохэрэр. 
Уадыгэмэ уиадыгэ пщынэ, уиадыгэ макъэ зэрэIунхэ фаер, ащ 
узэрэдэлэжьэщтыр. Ау зэрэтлъэгъурэмкIэ, а зы чылэ цIыкIур 
дунэе псэу екъу, сыда зыпIокIэ ащ щыпсэухэрэм гупшысэу 
яIэхэр, ядунэететыкIэ адештэх шIу зыгу илъ нэмыкI пстэуми. 
Арышъ, усакIом игупшысэ нэрылъэгъу IудэнакIэу сатырхэм 
апхырыщыгъэр зэкIолIэжьрэр дунэе гупшысакIэр ары.

ЕтIани унаIэ псынкIэу зытебдзэрэ фэшъхьаф IудэнакIи 
иусэхэм апхырыщыгъ. Ар къыткIэхъухьэхэрэм яныбжьыкIэгъум 

къыщегъэжьагъэу лъэпкъ зэфэшъхьафхэм язэкъошыныгъэ, 
язэхашIэ щыщ хъуным а усэхэр зэрэфэлажьэхэрэр ары.

Поэмэу «Къушъхьэ хэкум» цIыфыр природэм изы Iахьэу, 
дунаеу тыкъэзыуцухьэрэм щыщ шъыпкъэу зэрэщытыр Цуекъо 
Джэхьфар къыщегъэнафэ. Лирическэ героир – сабый, ар ятэ 
игъусэу къушъхьэм макIо:

Чылэр псынкIэу зэтэнэкIы,
КIэи лъэгур зэпытэчы,
Къушъхьэ огу лъагэм
ХэгъэкIагъэм фэтэузэнкIы1.

Жэбзэ бай усакIом ыгъэфедэрэр, образнэ къэIуакIэр, 
метафорэр бэрэ къыхэфэ:

«ПкIашъэр шъабэу къэIушъашъэ,
Псыхъом хъупхъэу орэд къеIо…
……………………………………….
Сабын тхъурбэу псы гъэбэжъур
ТIопкIэ бгъузэм къыщегъажъо,
Къушъхьэ хэкум чэфыр фихьэу,
МодкIэ лъэгум джэгур щешIы»2.

Дунай псэу лирическэ героим къушхьэм щилъэгъурэр. 
Мышъэ щырэу псым хэфагъэр къыхехыжьы, тхьакIумкIыхьэу 
хьамыткIуалэм ылъэхъагъэм дэIэпыIэ. Кушъхьэ хэкум цIыфым 
щыщ шъыпкъэу зыщэхъужьы, гухахъо хегъуатэ. Ятэрэ ыкъорэ 
щатырэр агъэуцу, ягъолъыпIэ агъэпсы, дунаеу къэзыуцухьэрэр 
агу орэд жъынчэу къыщэIу:

Къушъхьэ хэкур ижъыуакIоу,
Ислъамыем зыкъеIэты,
Ныдэлъфыбзэр орэдыбзэу
Зэхэсэхышъ сыгу мэчэфы3.

Чэщым гъэшIэгъон лирическэ героим щелъэгъу. ЧэцIы 
цIыкIухэр псынэкIэчъым ипсы къаргъо ешъонхэу къекIуалIэх:

Осы IашкIэм яхьыщырэу
Синэплъэгъу къыридзагъэр

1 Ц у е к ъ о  Д ж .  Лъэгъохэщхэр хэкужъым екIужьых. – Мыекъуапэ. Н. 107.
2 Ар дэдэм. – Н. 107–108. 
3 Ар дэдэм. – Н. 109.

ЧэцIы цIыкIоу сятэ еIошъ-
ГъэшIэгъонэу сэ къысщэхъу.
ГушIогъошхом сызэлъештэ,
ЧэцIы цIыкIумэ фаплъэу сяплъы.
Ау гушIуагъом инэфынэ
Тыгъужъ цIэплъым къегъэушIункIы1.

Лирическэ героим ыгу ихъыкIрэр, гумэкIыгъоу зыхэфагъэр 
природэм зэхъокIыныгъэу фэхъугъэхэмкIэ усакIом къегъэлъагъо:

Къушъхьэ шыгур къэгурымэу
Джа лъэхъаным сэ къысщэхъу.
Пщэгъо Iужъоу Iугъо шIуцIэр
Синэплъэгъу пэIогъуалъхьэ2.

Лирическэ героимрэ ятэрэ тыгъужъыр зытебэнэгъэ пчэн 
цIыкIумэ IэпыIэгъу афэхъух. Пчэн анэм тыгъужъыр етхъуагъэу 
алъэгъу, лъэкъо зэпыкIыгъэр фапхы, щыры цIыкIухэр 
кIэпхъэжьыгъэу гузэжъогъум хащыжьы. Поэмэм икIэух усакIом 
къетхы:

Щатыр фыжьыр тэщыхьажьы,
Игъо хъугъэшъ тыкъежьэжьы.
Къушъхьэ хэкум тыфэразэу,
ЗанкIэу чылэм фэтэузэнкIы.

Шъхьэндэ къогъум къыкъоIукIэу
ИIои макъэр къыдэуае.
ГъэшIэгъоныр сэ сэлъэгъу:
Пчэн бжъэ кIыхьэр тауж къехьэ.

ЧэцIы цIыкIухэр къыдэушъых,
Зэрэунагъоу тэ къыддэкIо.
Къушъхьэ хэкум тэ къитэщышъ,
Пчэн унагъор къыздэтэщэ3.

УсакIоу Цуекъо Джэхьфар ипоэзие лъэныкъорыгъазэу 
щымытэу, тыкъэзыуцухьэрэ дунаир ини, цIыкIуи лъэныкъо 
пстэумкIи къыфызэIуихэу гъэпсыгъэ. Джары щыIэныгъэм 

1 Ар дэдэм. – Н. 110.
2 Ар дэдэм. – Н. 111.
3 Ар дэдэм. – Н. 112–113.

фэг ъэх ьыг ъэми, цIыфхэм я х ьы лIа г ъэми, чIыопсым 
зыфигъэзагъэми гурыIогъошIухэу зыкIыщытхэр. Ахэр дахэу 
зэгъэфагъэх, гум къенэх. ШIукIэ усакIом фэплъэгъун фаер 
итхыгъэхэмкIэ сыдигъуи адыгэмэ ящытхъу ыIотэным, тыдэ 
щыIэхэми ахэр зы лъэпкъэу зэрэщытхэр ащымыгъупшэу, 
къэкIощт мафэм пэгъокIынхэм, ныбжьыкIэхэр шэн дэгъумэ 
афэгъэсэгъэнхэм ишъыпкъэу зэрэфэлэжьагъэр ары. Арышъ, 
теубытагъэу къэпIон плъэкIыщт Цуекъо Джэхьфар иусэхэм 
пIуныгъэ мэхьанэ ин зэрапкъырылъыр.

КIэлэцIыкIумэ апае Джэхьфарэ 1968-рэ илъэсым 
къыдигъэкIыгъэ тхылъэу «Сыина, сыцIыкIуа?» зыфиIорэм 
къыдэхьэгъэ усэу «Къушъхьэ» зыфиIорэр поэмэу «Къушъхьэ хэкум» 
исюжет тефэу щыт, ау нахь игъэкIотыгъэу ыкIи бзэу зэрэтхыгъэр 
сабыйхэм нахь атегъэпсыхьагъэу, дунаеу тыкъэзыуцухьэрэм 
идэхагъэ къыгъэлъэгъоным фэIорышIэу сурэтхэр къыщетых. 
Я 11-рэ классым Джэхьфар ипоэмэу «Къушъхьэ» щызэрагъашIэ. 
ЧIыопсым идэхагъэ, исурэт зэтекIыбэ фэIэпэIасэу, узэлъиубытэу 
къызэригъэлъагъорэм нэмыкIэу, псэушъхьэмэ ядунай зыфэдэр, 
цIыфым иIэпыIэгъу, игукIэгъу ахэри зэрэщыкIэхэрэр, ащ 
елъытыгъэу цIыфым ышIын ылъэкIыщтыр зэрыбэм поэмэм 
тыщегъэгъуазэ.

Фыщт къушъхьэ
ИшъхьаукъапIэ –
Мэзы лъэгум
Джэгур щишIэу
Ти Шъхьагуащэ
ТыщыIокIэ.
Псым итхъурбэ
Щэтэ фыжьэу
Нэпкъы цакIэм
КIэрэсыкIы…1

Мы поэмэм дунаеу тыкъэзыуцухьэрэм изытет кIэлэцIыкIухэр 
зэрэщигъэгъуазэрэм нэмыкIэу пIуныгъэ пшъэрылъ ини 
егъэцакIэ. Мы поэмэм пIуныгъэ кIочIэ лъэшэу пкъырылъхэм 
ащыщых экологием иIофыгъохэри. Ащ елъытыгъэу мыщ фэдэ 
упчIэхэр къэтэджых ыкIи ахэр урокым щызэхэфыгъэн фае:

1 Ц у е к ъ о  Д ж .  Сыина, сыцIыкIуа? – Мыекъуапэ, 1968. – Н. 23–24.

Сыд фэдэ гупшысэха поэмэу «Къушъхьэ» зыфиIорэм усакIом 
къыщигъэуцухэрэр?

Пейзажым икъэг ъэлъэг ъон сыдэу щтэу а вторым 
зэшIуихыра – дунаим идэхагъэ икъэгъэлъэгъон закъор ара 
пшъэрылъэу ащ зыфигъэуцужьырэр?

Псэушъхьэу къин чIыпIэ ифагъэхэм сыдэущтэу уадэзекIон 
фая?

КъэкIхэрэм (чъыгхэм, къэгъагъэхэм, Iэзэгъу уцхэм) 
сыдэущтэу уадэзекIощта?

Мэзым, къушъхьэм, псыхъом кIорэм шIокI имыIэу ыгъэцэкIэн 
фаехэр сыда?

ЧIыопсым икъэухъумэн сыда уиIахьэу хэплъхьан 
плъэкIыщтыр?

ЧIыопсымрэ цIыфымрэ языкIыныгъэ сыдэущтэу поэмэм 
пхырыщыгъа?

Поэмэм щыщэу сыд фэдэ чIыпIа о анахь угу рихьыгъэр? Сыда 
ар угу зыкIырихьыгъэр?

Мыщ фэдэ зэхэфыным ишIуагъэкIэ кIэлэеджакIомэ 
экологиемкIэ яшIэныгъэ хэхъо, чIыопсыр нахьышIу алъэгъу, 
гупшысэ хэлъэу ащ дэзекIохэу есэх.

Кушъхьэ хэкум
Тэ къитэщи,
Пчэн унагъо
Къыздэтэщэ.
Къушъхьэ хэкум
Ипсы шкуашко
Пшызэ кIэир
ШIоу къехьакIэ.
ШIукIэ ежьи
Ащ еблагъи,
Къыпфэчэфэу
КъэгушIон,
Ипчъэ шъуамбгъоу
КъыIуихын…1

1 Ц у е к ъ о  Д ж .  Сыина, сыцIыкIуа? – Мыекъуапэ, 1968. – Н. 30–31.

Цуекъо Джэхьфар-кIэлэцIыкIумэ яусакIу
Адыгэ литературэм кIэлэцIыкIумэ афэгъэхьыгъэ тхыгъэхэр 

къыхэхьанэу я 30-рэ илъэсхэм регъажьэ. КIэлэцIыкIу 
литературэм IэубытыпIэу ышIыгъэр IорыIуатэр ары. Лъэпкъ 
IорыIуатэхэмрэ кIэлэцIыкIу литературэмрэ зэгъусэх, зэпхыгъэх, 
гъогу гъэнэфагъэ къызэдакIугъ ыкIи гъэхъэгъэ гъэнэфагъэхэр 
зэдашIыгъэх. Поэтическэ шъуашэм илъ пшысэхэр кIэлэцIыкIу 
литературэм щыщ хъугъэх.

ЖэрыIо творчествэм къыхахыгъэ сюжетнэ-тематическэ 
лъапсэ зиIэхэм ямызакъоу, непэрэ тимафэхэм кIэлэцIыкIумэ 
ящыIэкIэ-псэукIэ, ягушIогъо-гукIае, ягурышэ-гупшысэхэр, 
яеджэкIэ-джэгукIэхэр къыраIотыкIэу титхакIомэ атхыгъэхэм 
кIэлэцIыкIу литературэр ичIыпIэ рагъэуцуагъ. ТхэкIо-усэкIо 
цIэрыIохэу Жэнэ Къырмыз, Пэрэныкъо Мурат, МэщбэшIэ 
Исхьакъ, ХьадэгъэлIэ Аскэр, Къуекъо Нальбый, Iэшъынэ Хьазрэт, 
Нэхэе Руслъан япроизведениехэм герой шъхьаIэу ахэтхэр 
ныбжьыкIэхэу IофшIэныр шIу зылъэгъоу, еджэныр зикIасэу, 
гузэжъогъу лъэхъаным лIыхъужъныгъэ къызхафэхэу, зянэ-
зятэхэри зыщыгушIукIхэрэр ары.

Ц уекъо Джэхьфар-кIэлэцIыкIу усакIоу тилитературэ 
пытэу хэуцуагъ. Адыгэ литературэр зыпштэкIэ, кIэлэцIыкIумэ 
афатхэрэ усакIохэр тIоу зэтепфынхэ плъэкIыщт: кIэлэцIыкIумэ 
к ъ ат ег у щ ы Iэу т х эх эрэм рэ к Iэлэц I ы к Iу мэ а н ыбж ьы рэ 
япсихологиерэ къыдэзылъытэу тхэхэрэмрэ. ЯтIонэрэ купым 
Цуекъо Джэхьфарэ хэплъытэн плъэкIыщт. УсэкIо цIэрыIом 
кIэлэцIыкIумэ апае ытхыгъэр макIэп. УрысыбзэкIи адыгабзэкIи ащ 
тхылъ пчъагъэ къыдигъэкIыгъ. Сабыйхэм апае ытхыгъэ усэхэр 
кIэкIхэу, IупкIагъэ ахэлъэу, гъэсэпэтхыдэ закIэхэу гъэпсыгъэх. 
Ары кIэлэеджакIохэми ахэр ягунэсхэу зыкIызэрагъашIэхэрэр. Усэ 
шIагъохэу «Ситэтэжъ къеIотэжьы», «Дахэу гущыIэ», «Сянэ ыцIэкIэ», 
«Сянэ сыIэпыIэ», «ТызэгурэIо», «Мамыр лъагъор пхырытэщы», 
«Набгъор хъоеу зэдэтэшIы», нэмыкIхэри Джэхьфар анахь 
цIыкIухэм афигъэшъошагъэхэми, уигуапэу уяджэ, сабыйхэм 
ядунай гъэшIэгъон ухэтэу, укъыхэмыкIыжь пшIоигъоу уашIы. 
Авторыр сабыихэм ягулъытэ-гупшысэхэи зэращыгъуазэр, ахэм 
япIун-лэжьын зэригъэгумэкIрэр иусэхэм къаIуатэ.

«Сыина сыцIыкIуа?», «Тихьэблэ кIалэхэр» зыцIэ усэ тхылъхэри 
нэмыкIхэри цIыкIумэ апае къытыредзэх. Ахэмэ къадахышъ, 

ублэпIэ еджапIэмэ апае учебникхэр, IэпыIэгъухэр зытхыхэрэм 
Джэхьфар иусэхэр агъэфедэх, тикомпозиторхэм кIэлэцIыкIумэ 
апае атхырэ орэдышъор усакIом игущыIэмэ аралъхьэх.

ЦIыкIумэ апае ыгу етыгъэу зэрытхэрэр, ахэмэ зыгорэущтэу 
агу теIэбэн зэрилъэкIрэр къыдалъыти, Адыгэ тхылъ тедзапIэм 
иIофышIэхэм Джэхьфар адыгабзэм рилъхьанэу дунаим 
щызэлъашIэрэ тхакIоу Андерсен ипшысэхэр къыратыгъагъ. 
Ахэри ыкIуачIэ къызэрихьэу, къогъанэ ымышIэу Джэхьфар 
адыгабзэм рилъхьэхи, тхылъ шъхьафэу къыдэкIыгъагъэх.

Цуекъо Джэхьфар зыщытхэщтыгъэ илъэсхэм Адыгэ 
хэкур Краснодар краим хэхьэщтыгъэ, краим итхылъ тедзапIэ 
икъутэмагъ хэкум иIэр, урысыбзэкIэ къыдагъэкIынэу 
агъэхьазырырэ Iэпэрытхыхэр зэратыщтыгъэр край тхылъ 
тедзапIэр арыгъэ. Аущтэу щыт нахь мышIэми, Краснодар 
къыщыдагъэкIынэу агу къэмыкIзэ, Москва итхыгъэхэр 
къыщыдэкIхэу ригъэжьэгъагъ. «Малыш», «Детгиз» зыцIэ тхылъ 
тедзапIэхэм зэкIэлъыкIохэу Цуекъом иусэхэр зыдэт тхылъхэр 
къыхаутых, ахэмэ ауж Краснодар тхылъ тедзапIэм иIофышIэмэ 
усакIом анаIэ къытырадзэшъ, цIыкIумэ апае тхылъхэр 
къыдагъэкIыгъэх.

Тхылъэу къыдэкIыгъэхэр: «Хитрый Мос», «Большое гнездо», 
«Я не трус», «Дедушкина внучка», «Подарок ко дню рождения», 
«Земля предков», «Зоркий глаз у маяка», «Новый мяч», «Новый 
дом». Тхылъхэу цIэ зэфэшъхьафхэр, цIэ гъэшIэгъонхэр зиIэхэр 
кIэлэцIыкIу джэгукIэхэм, зекIокIэ-шIыкIэхэу ахэлъхэм, еджакIэу 
апэкIэкIрэм, яакъыл зытефэ-зытемыфэрэм афэгъэхьыгъэх.

ЦIыкIумэ мыхъунэу къахафэрэмэ афэгъэхьыгъэ усэхэр 
Джахьфар ытхыщтыгъ. Ащ пае литературнэ критикхэм 
агъэмысэу къыхэкIыщтыгъэ. Ары шъхьаем а зекIокIэ-шIыкIэ 
мытэрэзхэр къызхафэхэрэм авторыр ащытхъущтыгъэп, гущыIэ 
Iаехэр апигъохыщтыгъэп, зэрэзекIуагъэхэр зэрэемыкIур 
художественнэ амалхэмкIэ агуригъаIощтыгъэ. Тхэным 
упылъымэ, пIуныгъэ цIыфхэм адызепхьанкIэ зэпэгъэуцуным 
мэхьанэ ини кIочIэ лъэши иI. Ар Джахьфар ышъхьэкIэ 
ыушэтыгъэу щытыти, цIыкIумэ япIун-лэжьын фызэхилъхьэгъэ 
усэхэм а шIыкIэр игъэкIотыгъэу ащигъэфедэщтыгъэ.

Цуекъо Джэхьфар адыгэ литературэм я 70-рэ илъэсхэм 
къыхэхьэ. Ащ хахъоу фишIыгъэхэм анахь къызэрахэщырэр 
кIэлэцIыкIухэр шIу зылъэгъурэ тхэкIо-усэкIо шъыпкъэу 

зэрэщытыр ары. Гъэзетым иредакцие Iоф щишIэзэ апэрэ 
усэхэр къыхиутыгъэх. Ахэм къакIэлъыкIуагъэх тхылъхэу 
«Кимэ иорэдхэр», «Чэтыум иджэмышх», «Тихьэблэ кIалэхэр», 
«Шъхьэр нэкIмэ», «Сыина сыцIыкIуа?». УрысыбзэкIэ: «Для чего 
нужны большие уши?», «Новый мяч», «Новый дом», «Подарок 
ко дню рождения», «Зоркий глаз у маяка», «Ах, сосульки!», 
«Хитрый Мос», «Большое гнездо», «Я не трус», «Дедушкина 
внучка», «Вдолине чудес». Цуекъо Джэхьфар итхылъхэр апэрэу 
Москва къыщыдэкIхэу, ахэмэ зэрэурысыеу яджэу, радиор, 
телевидениер къатегущыIэ зэхъум, тхакIом итворчествэ нахь 
зэлъашIэнэу хъугъэ. Адыгэ тхылъ тедзапIэм адыгабзэкIэ 
ы т х ы г ъ эх эри зэри дзэк I ы ж ьы г ъ эх эри и г ъ оры г ъ озэ 
къыхиутыгъэх.

Тхылъ тедзапIэхэм, журналхэм, газетхэм яIофышIэ 
зэфэшъхьафмэ тхакIом итворчествэ фэгъэхьыгъэ гущыIэ дахэхэр 
фаIуагъэх. ГущыIэм пае: Москва итхакIомэ я Союз ижурналэу 
«Детская литература» зыфиIорэм иIофышIэу В. Александровым, 
Москва итхылъ тедзапIэу «Малыш» ипрезидентэу, редакционнэ 
Советым хэтэу Т. Глушковам, Краснодар итхакIомэ я Союз хэтэу 
К. Обойщиковым, хэку газетэу «Адыгейская правда» иIофышIэу 
С. Витальевам, «Адыгэ макъэм» иIофышIэу Къатмэс Ф.

Поэтым иусэхэм къащигъэлъэгъуагъэхэр кIэлэцIыкIу 
Iушыхэу, щэрыохэу, жьы зыкIэт сабыйхэр ары. Иусэхэм 
къэгупшысыгъэ къэIуакIэм фэмыдэу, дунэееплъыкIэу яIэр 
къырегъэлъэгъукIы, иусэхэр къызэрыкIох, къызщекIурэм 
сэмэркъэур къябэкIэу зэрэщытхэр, икIэухым узэмыжэгъэ 
зэфэхьысыжьхэм укъыфащэ, ащ къикIырэр япсихологие дэгъоу 
зэришIэрэр, ахэр ашIогъэшIэгъонэу зыпылъхэр, ашIэхэрэр ыкъу 
фэдизэу къыгъэлъэгъонхэ зэрилъэкIыгъэр ары.

Цуекъо Джахьфар цIыкIумэ афитхыгъэ тхылъхэм 
ятематики зэфэшъхьаф. Тхылъхэм къадэхьагъэмэ анахьэу уасэ 
афэозгъэшIырэр кIэлэцIыкIумэ агу шъэбэным, зэкIэ псэ зыпытэу 
къэхъугъэмэ шIулъэгъу афыряIэу пIугъэнхэм ахэр зэрэфащэхэрэр 
ары.

«Кимэ иорэдхэр» зыфиIорэ сборникэу еджапIэм щеджэрэ 
анахьыкIэ дэдэхэм апае къыдагъэкIыгъэм Цуякъом иусэхэр 
къыдэхьагъэх. А хэмэ ащыщых «Iэгуаохэр», «Жьыбгъэр 
къилъыгъ», «Агу къэкIыгъэп», «КIыбрыс», «IэпыIасэу зэтэгъасэ», 
«Шъукъеблагъи, шъусхьакIэн», «Илъэсыпчъэр тэ Iутэхы», 

«Календарь», «Пионермэ яорэд», «Орэд чэф», «КIэлэ шынкI», 
«Ощхы», «ТхьакIумэшху», «Жэуап», «Гъэмафэм», «СырынитIу», 
«Хэт, ар?»

Сабыир цIыкIузэ гъэсэныгъэм, шэн-зекIокIэ тэрэз 
хэлъхьэгъэным, адыгагъэрэ цIыфыгъэрэ зэхишIыкIэу, шIум 
дахэм фэщагъэу игъогу тещэгъэным иусэхэр фэлажьэ. ГущыIэм 
пае, «Слъэпкъ зыфэдэр».

Ным иIэшIугъэ нахь лъэш зэрэщымыIэр, нахьыжъхэм 
шъхьэкIэфэныгъэ япхын зэрэфаер иусэхэу «Сянэ згъэгушIон», 
«Къэгъагъ Iэрам» зыфиIохэрэм къащетых.

ЕджапIэм кIогъэ кIэлэцIыкIухэм еджэным кIигъэгушIухэу, 
гъэсэгъэшхо хъунхэм фигъаблэхэу Цуекъо Джэхьфар иусэхэу 
«Апэрэ лъэубэкъу», «Календарь» ыкIи нэмыкIхэм кIочIэ лъэш 
ахелъхьэ.

Цуекъо Джэхьфар игерой цIыкIухэр зыгъэгумэкIхэрэр, 
къагурымыIоу, зэрагъэшIэнэу зыфаехэр бэ. Усэхэу «Ныбэ узыр 
сыдым щыща?», «Сыина, сыцIыкIуа?», «ХьадэпчэмыIу», «Нэнэжъ 
тыдэ хъугъа?» зыфиIохэрэр ащ фэдэх. Чэфыгъо сэмэркъэу дахэ 
ахэлъэу ахэр тхыгъэх.

Фэмыфхэм, шъхьахынэр, шъхьащытхъужьхэм ясурэтхэр 
Цуякъом иусэхэу «Шъхьащытхъужь», «А зыр щыгъупшагъэр» 
къащетых.

Ау фэмыфыгъэу, зекIокIэ-шIыкIэ мытэрэзхэу къахафэхэрэм 
ащытхъурэп, ау гущыIэ Iаехэри апигъохырэп. Афэгубжырэп, 
ашIэн фаер ариIожьэу, зэрэзекIонхэ фаер аригъэлъэгъоу щыт. 
Ягулъытэ къызэрэущыщтым ицыхьэ телъэу, иусэхэм гукIэгъум 
ифабэ къахехы, сабыигур шIум къагъэущэу, язэхэшIыкI къаIэтэу, 
IофшIэныр шIу аригъэлъэгъоу иусэхэм «Юннат чанхэр», «Юнатхэм 
ясад» зыфиIохэрэм къащетых.

Усэу «Календарь», «Тиунашъхьэ псыр къеткIухы» зыфиIохэрэр 
орэдышъом Сихъу Р., КIыргъ Ю. ралъхьагъэх. Ащ къегъэлъагъо 
яхудожественнэ шъуашэрэ ямэхьанэрэ зэдиштэхэу, пIуныгъэмкIэ 
мэхьанэшхо зэряIэр.

Цуекъо Джэхьфар хэгъэгум ижурналитхэм я Союзэу 
щылажьэрэм илъэсипшI пчъагъэ хэтыгъ, аужрэ илъэсхэм 
Урысыем итхакIохэм я Союз аштэгъагъ. Отечественнэ 
зэошхоу блэкIыгъэм лIыхъужъыныгъэ щызезыхьагъэхэм, 
Советскэ Союзым и ЛIыхъужъыцIэ къэзыхьи Дышъэ жъуагъо 
къызэратыгъэ лIыбланэм фитхыгъэ тхыдэм пае Андрыхъое 

Хъусенэ ыцIэкIэ агъэуцугъэ журналистскэ шIухьафтыныр 
Джахьфар къыфагъэшъошэгъагъ.

***
Аужрэ илъэсхэм Цуекъо Джэхьфар ишъыпкъэу Iоф 

зыдишIэщтыгъэр тарихъ романэу «Бланэр зыщалъфырэм 
екIужьы». Романым итхын илъэсыбэ тыригъэкIодагъ. 
Зетхыхэм, ныбджэгъухэри, тхылъ тедзапIэм иIофышIэхэри, 
гъэзет-журналхэм ачIэсхэри ригъаджэхи, щыкIагъэу 
къыфалъэгъугъэхэм Iоф адишIэжьызэ, илъэс заулэ ыгъэкIуагъ.

Тарихъ романым лъапсэ къыфигъотыным пае Джэхьфар 
бэ тхылъэу, нэмыкI тхылъыпIэхэу зэпыригъэзагъэр. Тхылъым 
шъхьэу фишIыгъэми къеIуатэ гупшысэ шъхьаIэу пхырищыгъэри: 
тыдэрэ чIыпIи, сыд фэдэ хэгъэгуи, сыд фэдэ дунэе хьалэмэт 
хэфагъэми, бланэм фэдэу, къызщыхъугъэ чIыгум, хэгъэгум 
цIыфыр зэрекIужьрэр лъым хэлъэу щыIэныгъэм къыздихьырэ 
шэн. Цуякъом пчэгум ригъэуцуагъэр фитгъуаджэкIэ ячIыгу 
IэкIыб зыфэхъугъэ цIыфых. Ахэмэ агу щышIэрэр, къиныгъо 
зэфэшъхьафхэу зэпачыхэрэр, ахэр щыIэкIэ зэфэшъхьафхэу 
зыхафэхэрэр, цIыф дэгъухэу, дэйхэу зыпэкIафэхэрэр, ахэр етIани 
зэрэзэпэуцужьыхэрэр, IэпыIэгъу зэрэзэфэхъужьхэрэр, гузэхэшIэ 
зэфэшъхьафхэу апэкIэкIхэрэр романым еджэхэрэм хагъотэщтых.

МАМЫЙ ЕРЭДЖЫБ  
(1926–1994)

Насыпыр гъогурыкIо хьакI,  
ШъузыIукIэрэм блэшъумыгъэкI,  
ГумэкIыр кIэсэным ешъупхылIи,  
Хъярым пчэгур къыфызэIушъух.

ИщыIэныгъэ ыкIи итворческэ гъогу
Адыгэ драматургэу Мамый Ерэджыб Адыгэ хэкум ит 

къуаджэу Щынджые 1926-рэ илъэсым къыщыхъугъ. Янэ-ятэхэр 
кIэлакIэхэзэ ямыIэжьэу ышыпхъурэ ежьырырэ къэнэх. Ибэхэм 
яIыгъыпIэ щэпсэух. Илъэсибл классыр къызиухыкIэ адыгэ 
къэшъокIо ансамблэу зэхащагъэм щэлажьэ, гурыт еджапIэми 
щеджэ, 1953-рэ илъэсым ар къызиухыкIэ Москва макIошъ, 1963-
рэ илъэсым нэс Литературнэ институтэу М.Горькэм ыцIэкIэ 
щытым щеджэ. Анахьэу зыфеджагъэр драматургиер ары. 
Мыекъуапэ къызигъэзэжьыкIэ хэку радиокомитетым Iоф щешIэ, 
пьесэхэр ытхынэу регъажьэ.

Драматургиер анахь лъэныкъо гъэшIэгъонэу ыкIи хьылъэу 
литературэм иI. Адыгэ жэрыIуабзэм иамалхэр драматургием 
щагъэфедэзэ апэрэ пьесэхэр тхакIомэ атхыщтыгъэх. Жанрэу 
драматургием я 20–30-рэ илъэсхэм къащегъэжьагъэу мэхьанэу 
иIагъэр ины. ЩыIэныгъэм иIофыгъуакIэхэр гущыIэкIэ цIыф 
жъугъэмэ анэбгъэсыным мэхьанэшхо иIагъ. Ащ удэлэжьэныр 
Iоф мыпсынкIэу щытыгъ, ау адыгэ драматургиер Мамый 
Ерэджыбэ зэтригъэуцон ылъэкIыгъ ыкIи мы жанрэмкIэ 
классикэу хъугъэ.

Зэоуж лъэхъаным адыгэ театрэм зыкъиIэтыжьынэу 
зыщежьэрэм Мамый Ерэджыб Iофышхо ешIэ. А лъэхъаным 
ехъулIэу альманахэу «Зэкъошныгъэм» къыхиутыгъагъэх 
пьесэхэу «Тинасып ылъапсэ зедзыхьэ» (1955), «Гъогу пхэндж» 
(1956). Тхылъ шъхьаф 1960-рэ илъэсым пьесэхэр дэтэу 
къыдегъэкIы. Ащ къыдэхьагъэх: «Псэлъыхъохэр», «Хэта мысэр?», 

«ГупсынкI», «Гуащэм ишъхьакIу». КъыкIэлъыкIогъэ илъэсхэм 
урысыбзэкIи адыгабзэкIи пьесабэ ытхыгъ. ЯтIонэрэ сборникэу 
1979-рэ илъэсым къыдэкIыгъэм «Дэхэбаринэ ихьакIэщ» цIэу 
иIагъ. Ащ къыдэхьагъ илъэс пчъагъэм сценэм темыкIыгъэ 
комедиеу «Мыхьамчэрыекъор, привет» зыфиIорэр. Мамый 
Ерэджыбэ ипьесэхэм щыIэныгъэм хэхъухьэрэ мыхъо-мышIэхэр 
къычIагъэщэу, сэмэркъэу шъуашэм илъхэми щыIэныгъэм хэлъ 
зэнэкъокъур шъхьаихыгъэу къагъэлъагъоу щытыгъэх. Авторыр 
Москва кIожьынэу мэхъу. Ащ щэлажьэ: радиопостановкэхэр 
ешIы, пьесэхэр центральнэ телевидением пае етхы.

Пьесэхэу «Гъогу пхэндж», «Псэлъыхъохэр», «ШIулъэгъум 
ишапхъ», «Хъишъэм икъежьапI», «Дэхэбаринэ ихьакIэщ», 
«ГъашIэм имэзищ» зыфиIохэрэм чылэдэс цIыф къызэрыкIохэр 
къащегъэлъагъох, мыхэр лэжьакIох, агукIэ къабзэх, ящыIэныгъэ 
нахьышIу зэрашIыщтым фэбанэх. Мыщ фэдэ цIыфхэр арых 
щыIэныгъэр лъызгъэкIуатэхэрэр, чIыгум дэлажьэхэрэр. 
ЩысэтехыпIэ хъурэ геройхэм афэдэхэр щымыIагъэмэ щыIэныгъэр 
къызэтеуцони, дунайри кIодыжьыныгъи – джа гупшысэ 
шъхьаIыр Мамый Ерэджыбэ ипьесэхэм апхырещы. ЛэжьэкIо цIыф 
гукъабзэхэм узлъащэ, уакIахьэ пшIоигъоу охъу. Ау щыIэныгъэм 
зэкIэ дэгъу закIэ щыхъурэп. ЩыIэх цIыф тхьагъэпцIхэри, ежьымэ 
ашъхьэ ифедэ пае, къыпшъхьамысынхэри. Ащ фэдэ цIыфхэу 
авторым къыгъэлъагъохэри нэм къыкIигъэуцохэу, зэфэнчъагъэу 
зэрэзекIохэрэр уумысынэу уегъасэ. Гум ымыштэрэ геройхэми 
загъэтэрэзыжьыным игъогу авторым афыпиупкIырэп.

«Гъогу пхэндж» зыфиIорэ пьесэу зы едзыгъоу къэшIыгъуитIу 
хъурэм ныбжьыкIэмэ ятемэ къыщеIаты. ЛэжьэкIо ныбжьыкIэхэу 
щыIэкIакIэр згъэпсыхэрэм апегъэуцу тхьагъэпцIыгъэкIэ 
зыгорэм имылку хэбаикIын зышIоигъо цIыф ерыуаджэхэр. 
Нуриет – щыIэкIакIэм ицIыф, еджэнэу ыкIи лэжьэнэу фай, ау 
хэукъошъ Хьаджрэт тхьагъэпцIым дэкIо. Иныбджэгъоу ыкIи шIу 
къэзылъэгъоу Ахьмэд ыIорэм едэIурэп. ШIэх дэдэу къыгурэIо гъогу 
пхэндж тет Хьаджрэтэу зыдэкIуагъэм зэрэдэмыпсэушъущтыр 
ыкIи ядэжь къегъэзэжьы.

Хьаджрэт иунагъо исыхэр зэкIэ зэфэдэх – янэу Хьамцац, 
ышыпхъоу Цуц лэжьэнхэу фаехэп, былымыпсэхэу цIыфыгъэр 
зыхэмылъых. Ахэмэ яфэшъуашэ агъоты.

Мы пьесэр апэрэеу ытхыгъэмэ ащыщ Мамий Ерэджыбэ. 
Идейнэ-тематическэ лъапсэу иIэр мыгъэхьылъэгъэ дэдэми 

щыIэныгъэм изы упчIэу а лъэхъаным щытыгъэр дэгъоу 
къыгъэлъэгъуагъ. Ыбзэ къабзэ, адыгэ къэIокIэ-шIыкIэ 
зэфэшъхьафхэр ыгъэфедагъ. ГущыIэжъхэр, гущыIэ щэрыохэр 
къекIоу хигъэуцуагъэх. Пьесэр уеджэнкIи къэбгъэлъэгъонкIи 
драматургием ихабзэхэм атетэу гъэпсыгъэ.

Пьесэу «Псэлъыгъохэр» 1960-рэ илъэсым къыщегъэжьагъэу 
лIэшIэг ъу ныкъом къехъу г ъэу а дыгэ дра мтеатрэм 
къыщагъэлъагъо. Сыда ар къызхэкIырэр? Ащ ушъхьагъубэ 
иIэн ылъэкIыщт, ау зэкIэмэ апшъэ къакIорэр «Псэлъыхъохэр» 
зыфиIорэ драматическэ произведениер анахь профессиональнэ 
пьесэ дэгъумэ зэращыщыр ары. Талант инэу хэлъыр мыщ 
нахь къыщиушыхьатыгъ. Психологизмэгъэ ин хэлъэу лъэпкъ 
шэныр къыщигъэлъэгъуагъ. Комедийнэ планым зэритым цIыф 
жъугъэхэмкIэ нахь Iэрыфэгъу-гурыIогъошIоу мэхъу. Колхоз 
лъэхъан. Былымхэр зыщаIыгъ фермэм тхьамэтакIэ къагъакIо. 
Джащ зэкъодзапIэр къыщежьэ. Сусанэ (ары къагъэкIуагъэм 
ыцIэ) пшъэшъэ хьакIэу чылэм къыдахьэ ыкIи псэлъыхъохэр 
езэрэгъэхьых ыдэжь. Ар чылэмэ щяхэбзагъ. ЦIыфыкIэу 
къыдахьэрэр ашIогъэшIэгъоныгъ. Хьапапэрэ Хьачыкэрэ 
зэныбджэгъухэу, ерыуаджэхэу чылэм дэсых. Хьапапэ ишъуз 
фэгубжыгъэшъ, псэлъыхъоу пшъэшъэ хьакIэм дэжь макIох. Диалог 
гъэшIэгъон мыхэмэ азфагу къехъухьэ. Авторым иIэпэIэсэныгъэ 
инэу къыхэщы драмэр лъигъэкIуатэ зыхъукIэ. Щхэнэу егъэпсы 
коллизиер. Сусанэрэ Шыхьамрэ агухэр зэпэблагъэх, ау ар зыми 
ышIэгорэп. Хъурэ-шIэрэхэр лъэкIотэфэ бэмэ яшэн-нэшанэхэр 
къызэIухыгъэ мэхъух. Насыпхъан Хьачакэ ишъхьагъус, ау 
зэфэгубжыгъэхэти ар къызэригъэубзэ шIоигъоу лIыр псэлъыхъоу 
ежьэ шъхьае, амышIахэу Сусанэ къахьы ашIошIызэ, Насыпхъан 
къахьыжьы. Мыр конфликтым ышыгу. Кульминациер ары. 
Комедием къыщаIорэ орэдхэр зэхэзылъхьагъэхэр усэкIо цIэрыIоу 
Жэнэ Къырымыз ары. Мы комедиер Адыгэ театрэм иартист 
гъэшIэгъонхэу, талант ин зыхэлъхэм ар къашIы хъу къэс мызэу-
мытIоу цIыфхэр еплъыжьых. Апэ дэдэ мы комедиер зыгъэуцугъэр 
режиссерэу Ахэджэго Мэджыд ары: «Важным событием в идейной 
и творческой жизни театра был спектакль по пьесе Е.Мамия 
«Псэлъыхъохэр» («Женихи»). Спектакль «Женихи» принес 
театру большую популярность. Он привлекал злободневностью 
темы, ясностью сюжета, добрым юмором. В итоге родился 
спектакль, который вспоминается и сегодня ярким сценическим 

произведением, заложившим основы адыгейской комедии на 
сцене нашего театра. Это была динамичная, живая комедия 
с острыми сюжетными решениями, энергичным диалогом и 
мягким доброжелательным юмором», – етхы Шэуджэн Мэджыд 
(Шовгенов М. Первые шаги // Годы, спектакли, судьбы. – Майкоп, 
1986. – С. 30.)

ЗэкIэ критикхэм зэрэхагъэунэфыкIэу Мамый Ерэджыбэ 
IэпэIэсэныгъэ инэу хэлъыгъэр диалог гъэшIэгъонхэр ыгъэпсын 
зэрилъэкIщтыгъэр ары. Драматургическэ жанрэм ар анахь 
ищыкIэгъэ гъэпсыкIэу зэрэщытыр къыушыхьатыгъ:

(Хьапап, Хьачык, Сусан)
Х ь а ч ы к .  Уипчыхьэ шIу, Сусан!
С у с а н .  Тхьашъуегъэпсэу, шъукъакIох.
Х ь а п а п .  ТытIысыны тыфита?
С у с а н .  Ар хъуна, шъутIысын нахь, адэ шъущытына?
Х ь а п а п .  СшIэрэп ныIа.(Зыпари амыIоу тIэкIурэ 

щэсых).
Х ь а п а п .  Iаджыри озэщын фае, Сусан?
С у с а н .  Сэзэщымэ сизэщыпэ стежъугъэуныба…
Х ь а ч ы к .  Зэщыпэтегъэоу тыкъекIокIрэп тэ. Ар кIэлэ 

IэнатIэба, Хьапап?
Х ь а п а п .  Арын фае. (Хьачыкы накIэ фешIы).
Х ь а ч ы к  (Хьапапэ зыфаер гурыIуагъэу). Пшъэшъэ 

хьакIэр, зэфэдэ ныбджэгъуитIу тIысымэ зэфыряIэрэ Iоф 
къыбдытиIэу уадэжьы тыкъэкIуагъ!

С у с а н .  Ар сыд Iофа?
Х ь а ч ы к .  Iофы сэIокIэ колхоз Iофэу къызшIомыгъэшI. 

ПцIы хэмылъэу сэмэркъэукIэ аублэгъэ шъыпкъэныгъэмкIэ 
аухыжьэу, шIулъэгъуныгъэм ылъэныкъокIэ гъэзэгъэ Iоф. 
Арышъы, сызылъытэрэр слъытэжьын пIоу, псынжъым 
ты хэмыщэу гъогу гъушъэкIэ Iофым ты хэпщын 
плъэкIыщтымэ къытаIу?

С у с а н  (мэщхыпцIы). Сиакъылы къыубытэу, сишIуагъэ 
шъокIыщтымэ сыхьазыр.

Х ь а ч ы к .  Мы уапашъхьэ ис лIым ыцIэр «Хьапап», 
Iулъхьэр тIу зыдэсшIэу, сянэ къылъфыгъэм нахьышIу 
слъэгъурэр мыры. Апэрэ нэплъэгъур къызэрэуидзыгъэм 
тетэу пкъынэ-лынэу иIэр зэлъиубытэу, шIулъэгъуныгъэшхо 
къышъхьащыуагъ. Зыпчэгъу чIисэмэ унагъо къыуишIылIэнкIэ 

къыпщыгугъэу, ышъхьэ урипэсэу, ыпсэ уфигъадэу, псэогъу-
шъхьагъусэкIэ уигъотымэ шIоигъоу, мы пчыхьэ утэджымэ 
узэрищэн фэдиз шIулъэгъуныгъэ къыпфишIыгъэшъы, 
«къыздакIу» ыIомэ удэкIошъуна?

С у с а н .  Джы узыхэхьажьыгъэр сшIэрэп, Хьачык. Тынэ 
зэтемыплъэ рапшIэу шIу тызэрэлъэгъун тлъэкIына?

Х ь а ч ы к .  ШIу узылъэгъурэр шIу умылъэгъужьын 
уфитэп, Сусан.

Х ь а п а п .  АщкIэ къапIомэ пшIоигъор сыда, Сусанн?
С у с а н .  Зи арэп, бэрэ тызэрэлъэгъугъэмэ нахь 

тызэрэшIэн, нэIуасэ тызэфэхъун, етIанэ къэхъущтым 
теплъынэу сэIо ныIэп!

Х ь а ч ы к .  Мыр егъашIэми уапашъхьэ исыгъэкIи зэрэ-
Хьапапэу къэнэжьыщт нахь, хэхъони, хэкIыни щыIэп, 
Сусанн. А зым сыришыхьат, ащкIэ зысэгъэгъэдел.

С у с а н  (сэмэркъэоу). Аущтэу оIомэ, ащыгъум, сыдакIо 
пакIопышъ, сыдэчъэнба!

Х ь а ч ы к  (ышIошъ хъугъэу егъэшIагъо). Арэу шIу 
плъэгъугъаха?!...

Мы пычыгъо ин кIаеу къыхэтхыгъэмкIэ къэдгъэлъагъо 
тшIоигъуагъ Мамый Ерэджыбэ диалогыр зэригъэпсырэр. Ар 
лъэшэу ащ фэIаз. ЩыIакIэм исурэт шъыпкъэ къызэригъэлъэгъон 
интонациер къегъоты. ДэнэIапэ ироль апэрэ илъэсхэм 
къэзышIыщтыгъэр актрисэ бэлахьэу Цэй Унай арыгъэ. Цэй 
Унай талантышхо зыхэлъ артистэу щытыгъэти ащ образэу 
къышIырэр пчэгум иуцощтыгъ. Джырэ лъэхъаным Хьапапэрэ 
Хьачыкрэ артист гъэшIэгъонхэу Зыхьэ Заурырэ Кукан Муратрэ 
дэгъу дэдэу къызэрашIрэм къыпкъырыкIэу мыхэмэ пчэгур 
аубыты. Джащ фэдэу мы комедием насыпышхо иIэу къычIэкIыгъ. 
Анахь артист гъэшIэгъонхэм зыкъыщагъэлъэгъонэу хъугъэ. 
Артистым бэ епхыгъэр. Ащ къытегущыIэу ШэшIэ Казбек 
кIегъэтхъы Мамыим ипьесэхэр IапэIасэу къэпшIы къодыехэмэ 
нахьыбэ ящыкIэгъэжьэп еIошъ. Ащ детэгъаштэ ыкIи 
къыхэдгъахъо тшIоигъу: пьесэр къызтегущыIэрэ проблемэхэр 
жъы хъухэми артист дэгъухэм къагъэлъагъо зыхъукIэ шIуагъэу 
хэлъыр кIодрэп. Жанрэу комедием рылэжьэгъэ Мамый 
Ерэджыбэ ыпшъэ джыри зы автор гори кIуагъэп.

ЩыIакIэу къыгъэлъагъорэр къызэрыкIу, ау IэпэIэсэныгъэ 
ин хэлъэу къыхихын ыкIи уапашъхьэ къыригъэуцон ылъэкIыгъ 

цIыф зэхэтыкIэхэр. ЗэкIэми апэблагъ ыкIи къашIэжьы сурэтэу 
тапашъхьэ къыригъэуцохэрэр. Егъэлыегъэ нэшIэ-IушIагъэ 
хилъхьэрэп ащ. Ежь авторым адыгэ шэнымрэ бзэмрэ дэгъоу 
зэришIэрэм ишыхьат мы пьесэр. Шхъухьэ уцым щыгугъухэрэ 
ДэнэIапэрэ Насыпхъанрэ сэмэркъэу-юморыр къагъэлъэшы. 
ЗэкIэми акIыIу къэхъужьрэр пшъашъэр атыгъунэу зыфежьэхэрэ 
чIыпIэр ары. Хьапап пшъашъэр етыгъу шIошIызэ ишъузэу 
зыфэгубжыгъагъэр къехьыжьы. Конфликт зэшIохыным Мамый 
Ерэджыб зэрэфэIазэр къэлагъо. Зэхищэгъэ къэбарыр дахэу кIэм 
фещэ.

«Дэхэбаринэ ихьакIэщ» едзыгъуитIурэ къэшIыгъуитфырэ 
хъурэ комедие. Комедием ижанрэ мы пьесэмкIэ Мамый 
Ерэджыб инэу лъигъэкIотагъ. Пьесэм нэбгырибгъу хэтыр, 
хъурэр зыщыхъурэр адыгэ чыл, уахътэу къыубытрэр 
зэоуж лъэхъан, Iофыгъо шъхьаIыр зыфэгъэхьыгъэр колхоз 
зэтегъэуцожьыныр ары. Сэмэркъэу шъуашэм илъэу чылэм 
дэлъ проблемэхэр, цIыфхэм ягумэкI-гупшысэхэр авторым 
къыгъэлъэгъон ылъэкIыгъ. Драматургием игъэпсын хэшIыкI 
зэрэфыриIэм ишыхьатэу хъурэ-шIэрэр (действиер) зэрещэ 
авторым. Зэныбжь-зэлэгъухэу, илъэс 50-м ит геройхэу: 
Дэхэбарин, Пэтэрэз, ШъэоцIыкIу, Хьаниф пьесэр зезыщэхэрэр. 
Геройхэр зэзыщэлIэрэ хьакIэщ зэIукIапIэр дэгъоу къыгъотыгъ 
драматургым.

Зы акт нахь мыхъурэ пьесэхэри Мамый Ерэджыбэ 
ытхыгъэх. Ахэмэ ахэт программэм къыдиубытрэ пьесэу 
«Мыхьамчэрыекъор, привет!» зыфиIорэр. Мыщ къыщеты 
ныбжьыкIэхэм яшIулъэгъуныгъэ. Даур – ар специалист 
ныбжьыкI, доктор; Мариет – илъэс пшIыкIуй зыныбжь 
пшъэшъэжъый. Мухътар пшъашъэр ыгу рехьы, пшъашъэм яни 
ар нахь къыхехы. Мыхэмэ къяшIэкIыгъ коллизие шъхьаIыр. 
ЦIэу афишIхэри дэхьащхэн зэрэхъун шIыкIэм техыгъэх: 
Пэшъукъ, Килэлай. Чылэм щыхъурэ-щышIэхэрэ япхыгъ 
ныбжьыкIмитIоу пчэгум ригъэуцохэрэм. Мариет къэхалъэм 
фыжьхэр теубгъуагъэу къыдэкIы фэдэу зишIызэ егъащтэх. 
Ау анахь ымыгъэщтэшъурэр Даур ары. Ащ ыгу къещэфы. 
Мухътэр щэн-щэфэным пылъышъ Мариет янэ нахь ыгу рехьы, 
ау нэнэжъым псынкIэу къыгурэIо Даур зэрэкIэлэ дэгъур. 
КъызэрыкIу. Кульминациер ащ нахьи нахь къызэрыкIожь. 
Мариет Мухътэр дакIо фэдэу зешIышъ, Даур дэжь ращалIэ, ау 

ащ къызэринэжьырэр къареIо. Джырэ лъэхъаным ебгъапшэмэ, 
ащ фэдэ кульминацие иIэуи хъун ылъэкIын. [Мамый Е. 
Мыхьамчэрыекъор, привет // Дэхэбаринэ ихьакIэщ (Счастье 
само не приходит). – Мыекъуапэ, 1979. – Н. I9–20] Мамый 
Ерэджыбэ пьесэ тхыкIэм фэIазэу зэрэщытым изыпкъугъэр – ар 
игеройхэр чъыгъэу зыпкъ имытхэу яшэнхэр зэблэхъугъэ хъун 
зэралъэкIыщтхэр ары, хэхъоныгъэхэр яIэу пьесэм ыкIэ фэкIох. 
ЦIыф дэйхэу къыгъэлъагъохэрэр ыужыпкъэм цIыфыгъэ шэн 
дахэхэр яIэу мэхъужьых, цIыф дэгъухэми хэукъоныгъэ горэ 
ашIыми ыкIэм зэгурэIожьых. ГущыIэм пае, Килэляй зызеблехъу, 
шъхьакIафэ зыфэпшIын цIыфэу къэхъу.

ЦIэ гъэшIэгъонхэу афишIхэрэми мэхьанэ горэ яI: Хьачык, 
Хьапап, Пэшъукъ, Килэляй, нэмыкIхэри. Анахь хэшыпыкIыгъэ 
образхэми ацIэхэр нэмыкIэу егъэпсых: Даур, Мухътар, Мурат, 
нэмыкIхэри.

Нэжъ-Iужъэу къытхэрэ Iушых, зафэх, щысэтехыпIэх – Цырыу 
фэдэхэу. Арышъ, цIыф шэнхэу къытхэрэр зэкIэ зэфэшъхьафых, 
зэтефэхэрэп, шIуи, бзаджи къахэкIын ылъэкIыщт.

Адыгабзэм ипсынкIагъэ, игубзыгъагъэ, идэхагъэ авторым 
инэу къызфегъэфедэ. Ащ къаIорэ гущыIэ щэрыохэмрэ орэдхэмрэ 
лъэпкъым зэрахьэу къахэнэжьыгъэх. Арын фае Мамый Ерэджыбэ 
ипьесэхэр лIэшIэгъу ныкъом къехъугъэу цIыфмэ кIякIасэр, 
театрэм къыщашIы зыхъукIэ еплъыжь зэпытхэу зыкIыщытыр. 
Адыгэмэ: «Сэмэркъэур тхьам икIас»,-аIуагъ. Сэмэркъэу дахэр, 
пхъэшагъхэ зыхэмылъ цIыф зэфыщытыкIэхэр авторым 
къегъэлъагъох. АщкIэ лъэпкъ акъылэу адыгэ жэрыIуабзэм 
хэлъыр инэу къызфегъэфедэ. Адыгэ дунэееплъыкIэри дэгъоу 
зэрэзэхишIэрэри къэнафэ.

Мамый Ерэджыбэ икIэлэгъум усэхэр ытхыщтыгъэх, ар 
къэлъагъо итекст гъэпсыкIэ узылъыплъэкIэ. ИгущыIэ мэбыбатэ, 
гум нэсырэ лиризмагъэр хэлъ.

Джащ фэдэу пьесэу «Мыхьамчэрыекъор, привет!» зыфиIорэм 
адыгэ зэфэусэр щегъэфедэ. Пэшъукърэ Килэляйрэ зэкIэнэкIэжь 
зэфэусэр къаIо.

Адыгэ жэрыIуабзэм хэшIыкI ин фыриIэу Мамый Ерэджыбэ 
зэрэщытыгъэр къэнафэ Iопщынхэр зэригъэфедэхэрэмкIи. 
ЦIыфэу зышъхьэ къизыхынэу фэмыем егъэфедэ Iопщын 
шIыкIэ амал зэфэшъхьафхэр. Иныбджэгъу, е нэмыкIэу цыхьэ 
зыфишIырэр егъакIо, феIопщы зыдэгущыIэнэу зыфаем дэжь.

Адыгэ джэгу гъэпсыкIэм къэшIын-къэгъэлъэгъон шIыкIэхэр 
сыдигъуи ащыгъэфедагъ. Ар хэдгъэунэфыкIыгъагъ драмэм 
иплъышъохэр къызщежьагъэр къэтIуатэ зэхъум. Мамый 
Ерэджыбэ ар дэгъу дэдэу къызфегъэфедэ. Сэмэркъэу дахэр 
зэкIэми якIасэу, цIыф обществэр ащ къыукъэбзэу зэрэщытыр 
къегъэшъыпкъэжьы. Мыщ дэжьым къэIогъэн фаер адыгэмэ 
сэмэркъэур зыхэлъ пьесэхэр агукIэ нахь аштэхэу зэрэщытыр 
ары. ЗыкъэшIын зышIытэжьын Iофхэр щыIэкIэ шъыпкъэм 
(гукъау, гухэкI, лIэныгъ) рапхырэп. ЩыIакIэм дэсэмэркъэухэрэп. 
Ау зыщищыкIагъэ, къызщекIурэ чIыпIэм ясэмэркъэуи 
гъунэ иIагъэп, ягъыбзи гучIэм нэсэу щытыгъ. Бгъэжънэкъо 
Бэрасбый зэритхэу: «…смех имел важное профилактическое и 
терапевтическое значение. Игрище ослабляло тревогу и внушало 
веру».

Мамый Ерэджыбэ ыштэрэр зэкIэми зэдашIэрэ щыIэныгъэр 
къыгъэлъэгъонэу ары: адыгэ чыл, адыгэ губгъу, лэжьэкIо цIыф 
зэфэшъхьахэр; унагъор ыкIи цIыф зэхэтыкIэу ащ илъхэр; къэхъух 
мэлIэжьых… авторым иеплъыкIэ ахэмэ аголъыжьэу щыIэныгъэм 
исурэтхэр шIыгъэх. КъэIогъэн фае – IэпэIэсэныгъэ ин хэлъэу ахэр 
зэкIэ гъэцэкIагъэх.

Шъыпкъэ, Мамый Ерэджыбэ итворчествэ лъызыгъэкIотэн 
джыри драматург адыгэ литературэм къыхэхьагъэп. ШэшIэ 
Казбек зэритхэу: «Драма остается наименее разработанным видом 
в адыгейской литературе. Причин этому немало… адыгейская 
драматургия порождает много проблем. И главная из них – 
проблема организации художественного конфликта. В адыгской 
литературе драма – едва ли не самый «старший» жанр: когда еще 
не было широких издательских возможностей в 20–30 –х годах, 
устное слово было важнейшим средством пропаганды новых 
идей, а пьеса – самым популярным жанром литературы. Но все 
же парадокс: драма остается наименее разработанным видом в 
адыгской литературе» [Шаззо К.Г. Художественный конфликт 
и эволюция жанров в адыгских литературах. – Тбилиси, 1978.– 
С.216]. Детэгъаштэ критикым зыфиIорэм. Драмэм иклассикэу 
Мамый Ерэджыбэ джы къызнэсыгъэми лъэгапIэм тет, «адыгэ 
Мольер» ащ раIо. Мамый Ерэджыб ипьесэхэм хъурэ-шIэрэр 
зыщыхъурэр адыгэ чылэр ары. Чылэ щыIакIэр дэгъоу ышIэу, 
адыгэ фольклорыр ыгъэIорышIэн къызфигъэфедэн ылъэкIэу 
зэрэщытыгъэм ипьесэхэр лъапIэ ашIы. ШIумрэ бзаджэмрэ 

щыIакIэм зэрэзэпыщытхэм къапкъырыкIызэ авторым къэбарыр 
шъабэу зэрещэ. Уигъэпшъырэп.

Ау уахътэм диштэрэ нахь философскэ гупшысэ куухэр зыхэлъ 
драматическэ произведение чъэпхъугъэхэри тищыкIагъэх.

ПЭНЭШЪУ СЭФЭР  
(1930)

ТхакIом къыгъэшIэгъэ илъэсхэм, къыкIугъэ гъогум 
уахэплъэжь зыхъукIэ, бэмэ уягупшысэ – чIыпIэу, лъэхъанэу 
къызщыхъугъи, икIэлэцIыкIугъо-иныбжьыкIэгъу, иеджэн Iоф 
зэрэкIуагъи, илэжьакIи, непэ ищыIэкIэ-псэукIи. КъызхэкIыгъэри 
мэкъумэщышIэ унагъу, къызщыхъугъэри анахь чылэ лэжьакIоу 
Бжъэдыгъу исыгъэмэ ащыщэу Къэзэныкъоежъыр ары. 
КармалинэкIэ заджэщтыгъэхэ мэз гъэкIыгъэшхом, Псэкъупсэ 
псы нэшхъо къаргъом ячIыпIэ анахь дахэхэр зитIысыпIэгъэ 
къуаджэхэм ащыщыгъ. А пстэури Краснодар хы IэрышIэм ычIэ 
хъугъэ. Илъэс 40-м ехъу тешIэжьыгъэми, ащ игууз-лыуз нахь 
нэжъ-IужъыIохэр джыри хэтых, Пэнэшъу Сэфэр итхыгъабэхэри 
ахэмэ зэлъаIыгъых. Игупсэ чIыпIэхэр, мэзхэр, шъофхэр, 
псыхъохэр джы къызнэсыгъэми ащ ипкIыхьэлъэгух, егъэшIэрэу 
игупшысэ, итхылъхэм къыхэнэжьыгъэх. Аукъодые Iофэп мэзым, 
шакIом, пцэжъыяшэм къяшIэкIыгъэ сюжет хэщыпIабэхэм Сэфэр 
итхыгъэхэм узэращыIукIэрэр.

Зэсэгъэ къоджэ щыIакIэм нахь зыфикъудыеу, гурыт еджапIэм 
ыуж Краснодар мэкъу-мэщ институтыр агроном сэнэхьатыр иIэу 
къыухыгъ, илъэс зытIущэ Инэм дэтыгъэ колхозми щылэжьагъ. 
А лъэхъанэм итхэн Iофхэми апэрэ лъагъор хахыгъ. ИсэнэхьаткIэ 
зэшIуихырэ Iофым дакIоуи шIогъэшIэгъонэу, ыгукIэ зэхишIэу 
щыIакIэм хилъэгъорэ цIыфхэм, хъугъэ-шIагъэхэм, е зэзэгъын 
ымылъэкIырэ щыкIагъэхэу, мыхъо-мышIэхэу ыпэ къифэхэрэм 
афэгъэхьыгъэ тхыгъэхэр хэку гъэзетэу «Социалистическэ 
Адыгей» зыфаIощтыгъэм къыщыхиутыхэу ыублагъ. Гъэзетым 
ипащэхэм анаIэ ащ тырадзи, 1959-рэ илъэсым редакцием Iоф 

щишIэнэу аштагъ. Илъэс 30 фэдизрэ корреспондентэу, мэкъу-
мэщым фэгъэзэгъэ отделым ипащэу, редактор шъхьаIэм игуадзэу 
лэжьагъэ. Ащ фэдизым Сэфэр зэрымыкIогъэ гъогушхуи, лъэгъо 
цIыкIуи, заулэрэ зыдэмыхьэгъэ къуаджи, станици, къутыри 
тиреспубликэ итэпщтын. 1998-рэ илъэсым къыщыублагъэу 
кIэлэцIыкIу журналэу «Жъогъобын» зыфиIорэм иредактор, ау 
гъэзетым иIофшIэн джы къызнэсыгъэми иIахьышIу хелъхьэ. 
Ахэр непэрэ мафэм илъэгапIэ утетэу тхакIом идунай, игъогу 
икIэрыкIэу уахэзыгъэплъэжьырэ, зэфэхьысыжь куумэ 
уахэзыщэрэ гъунэпкъэ гъэшIэгъоных.

Гъэзет IофшIэным изакъоу пштагъэми, щыIакIэм, 
уахътэм къызыдахьырэ хъугъэ-шIагъэхэр, зэшIохыгъэн фэе 
пшъэрылъхэр, нэмыкI къэбарыбэхэр цIыфмэ алъыбгъэIэсэу, 
дэир уумысэу, дэгъур щысэкIэ бгъэлъагъоу мафэ къэс пIоми 
хъунэу кIэкIыми кIыхьэми уитхыгъэ гъэзет нэкIубгъом итын 
фаеу зыхъукIэ, ари творческэ гъогум щыщ Iахьышху, ащи 
IэпэIэсэныгъи, сэнаущыгъи ищыкIагъ. Ар гъэзет лэжьэкIо 
Iоф пIонышъ уебгъукIони плъэкIыщт. Арэу щытми гъэзетым 
Iоф щызымышIагъэ, щымыпсыхьажьыгъэ адыгэ тхакIомэ 
къахэгъэтэгъуай. Художественнэ гупшысэр, литературэм ихэбзэ-
бзыпхъэхэр анахь зиIэрылъхьэ тхакIоми ащ ифэмэ-бжьымэ 
тиримыхьан ылъэкIыщтэп. НэмыкI лъэныкъокIэ укъекIуалIэмэ, 
литературэм анахь нэшэнэ пытэу иIэмэ ащыщ реализмэм, 
художественнэ зэфэхьысыжьым, урысыбзэкIэ типизацие 
зыфатIорэм ар лъэпсэшIу фэхъу. А пстэури зэхэгъэтIухьагъэу 
Сэфэр итхыгъэхэм къахэщы. «УпыкIын ащ, сиблагъэ» зыфиIорэ 
апэрэ итхылъ мыиныщэу 1968-рэ илъэсым къыдигъэкIыгъэм 
дэт рассказхэми ар нэрлъэгъу къыпфашIы. Сэмэркъэум, 
лакъырдым, къэбар щхэным язэгъэфэн фэщэгъэ тхакIом ахэр 
къызэрэIэкIэкIыгъэхэр нэфагъэ.

Пэнэшъу Сэфэр ыпэкIи сатирэмрэ юморымрэ адыгэ 
литературэм хэмытыгъэхэу щытэп. Пэрэныкъо Муратэ иусэхэм, 
Iэшъынэ Хьазрэт ибаснэхэм къафэбгъэзэжьми, ар нэрлъэгъу. Ау 
Сэфэр игущыIэ чан зыкIэ дыджэу, мастэм фэдэу къыпхаоу, мыхъо-
мышIэу щыIакIэм хэхъухьэхэрэр, цIыф нэе-псыехэр, мылъку 
угъоихэр, шъугъуалэхэр, хьилагъэкIэ зищыIакIэ зыгъэпсыхэрэр 
уигъэумысыхэу, угу афигъэплъэу, адрэмкIэ гупшысэ имыкъум, 
къулай зыхэмылъым, фэмыфым, загъорэ чIыпIэщхэн ифэхэрэм 
угу афигъэгъоу, тIэкIуи уадигъэхьащхэу сэмэркъэу дахэр 

кIэлъэу къызэригъэлъагъохэрэм юморымрэ сатирэмрэ жанрэ 
шъхьаIэу хихыгъэу адыгэ литературэм къызэрэхэуцорэр 
а апэрэ тхылъымкIи нэрылъэгъугъ. КъыкIэлъыкIогъэ 
тхылъэу «Зэмыжэгъэхэ хьакIэхэр» (1972) зыфиIорэми ар 
къыгъэшъыпкъэжьыгъ. Ащ жанрэр занкIэуи щыгъэунэфыгъ: 
сатирическэ, юмористическэ рассказхэр ыIоу тетхагъ. Мыхэмэ 
къакIэлъыкIуагъэу Хэгъэгу зэошхом, зэоуж илъэсхэм ялъэхъан 
адыгэ къуаджэм ищыIэкIагъэм фэгъэхьыгъэ повестэу лирическэ 
къэIотакIэр къебэкIызэ ытхыгъэ «УшэтыпIэр» (1975) къызыдэкI 
уж а жанрэ шъхьаIэу хихыгъэм джыри къыфигъэзэжьи, 1979-рэ  
илъэсым «Къэцпэнэ Iэрам» зыфиIорэ тхылъыр къыдигъэкIыгъ. 
Ари зыфэгъэхьыгъэр ышъхьэкIэ дэгъоу къэошIэ.

Зигугъу къэтшIыгъэ тхылъищэу а зы къэIокIэ-
къэгъэлъэгъокIэ шъолъырым зэдифагъэхэм къадэхьэгъэ 
рассказ, новеллэ, къэбар, Iотэжь кIэкIхэр зэпкъырыпхынхэм 
пае нахь зегъэушъомбгъугъэу чIыпIи уахъти ищыкIагъ. Ау 
къахэгъэщыгъэн фаемэ ащыщэу сшIошIырэр «КъопцIэ нэшхъо 
зэшищыр» зыфиIорэ пшысэ-повестэу «Къэцпэнэ Iэрамым» 
дэтыр ары. КIэнэкIэн, лакъырдыгъэ зыхэлъ къэгъэлъэгъуакIэр, 
мылъку напэ нахь зимыIэ цIыфхэр зэрэуумысыщт амалхэр 
узIэпищэу, фэIэпэIасэу Сэфэр мыщ щигъэфедагъэх. Шъэуаекъо 
зэшищыр янэе-псыягъэ зэрэтекIодэжьыгъэм пае угу ягъурэп, 
къяхъулIагъэр щхэн-гъэшIэгъон пфырикъоу, ГъукIэшъаоу 
ахэмэ ятхьагъыпцIэкIын зылъэкIыгъэм уфэразэу тхыгъэр 
оджы. Ащ нахь гъэшIэгъон макIэп фыуиIэр мыщ къыдэхьэгъэ 
повестэу «Щэбанэ иIалъмэкъ» зыфиIорэми. Зэныбджэгъуищэу 
Алэджыкъу, Къэплъан, Щэбан якъэбархэр, яшэнгъэпсыкIэхэр, 
язэфыщытыкIэхэр къызэIуихыхэ зыхъукIэ, Щэбанэ итхьацагъэ, 
ихьэрамыгъэ зыфэдэр, иадыгагъэ-цIыфыгъэкIи ар адыритIумэ 
зэрапэчыжьрэр сатирэр иIэпыIэгъоу, фэIазэу авторым 
къегъэлъагъо.

Мыщ къы хэг ъэхъожьыг ъэмэ лые хъу нэп ыпэрэ 
повестыр урысыбзэкIэ зэдзэкIыгъэу тIогъогогъо Москва 
къызэрэщыдэкIыгъэр – «Братья Шеваековы» («Детская 
литература», 1981), «Букет Колючек» (Современник», I98I). Мы 
ыужрэ тхылъыр «Щэбанэ ишэкIо IалъмэкъкIэ» (урысыбзэкIэ 
зэдзэкIыгъэу) къызэIуехы. А пстэуми уагъэгушхо. Гъэсэпэ 
тхыдэу, къэгъэлъэгъокIэ ямышIыкIэу мы тхылъмэ ахэлъхэр урыс 
тхылъеджэми лъыIэсыгъэх.

Джы «УшэтыпIэ» повестэу зигугъу къэтшIыгъагъэм 
зэ къыфэдгъэзэжьын. Пэнэшъу сэфэр ихудожественнэ 
дунэееплъыкIэ юморымрэ сатирэмрэ яжанрэ закъо зэримыфэрэм 
мыр зэу ишыхьатыгъ. А лъэхъанэм адыгэ литературэм 
чIыпIэшхо щызыубытыгъэ темэу Хэгъэгу зэошхоу 1941–1945-
рэ илъэсхэм щыIагъэм фэгъэхьыгъэм мы повестымкIэ тхакIор 
пытэу хэуцуагъ. Ау ащи изакъоп, къэгъэлъэгъокIэ амалыкIэхэу, 
лирическэ мэкъэ шъэбэ рэхьатэу сэмэркъэу дахэу цIыфым ыгу 
щызэпэкIэкIырэ гумэкI-гухэкIхэри къыплъызыгъэIэсыщтыгъэри 
зэриIэрылъхьэхэр къыгъэлъэгъуагъ. Еутых А., Iэшъынэ Хь., 
Кощбэе П. ятхыгъэхэм чIыпIэшхо ащызыубытыгъэ лирическэ 
героеу къэIотэныр автормэ зыпшъэ ралъхьэрэм фэдагъ мы 
повестым хэт кIэлэеджэкIо ныбжьыкIэу Мурати. Ащ иакъылырэ 
ыгурэ апхырыкIырэ хъугъэ-шIагъэхэмкIэ, гупшысэхэмкIэ, 
цIыфхэм афишIырэ уасэхэмкIэ щыIакIэм тэри тыхаплъэ. 
НэмыкI лъэныкъокIи укъэкIымэ, ежь авторым пэкIэкIыгъэр, 
ылъэгъугъэр, зыхэлэжьагъэр, хъугъэ шъыпкъэхэр, щыIэгъэ 
цIыфхэр къэIотэным лъапсэ зэрэфэхъугъэхэр гъуащэрэп.

ЫпэкIэ къызэрэтIуагъэу, мы повестыр ышъхьэкIи 
купкIэу кIоцIылъымкIи заом фэгъэхьыгъ, ау игъунапкъэхэр 
зэIугъэкIотыгъэхэу заом ыпэкIи ыужыкIи хъугъэхэм авторыр 
алъэIэсыжьы. Игерой ныбжьыкIэу Мурат изэхэшIыкIи 
игупшыси зыпкъ зэриуцохэрэр къэгъэлъэгъоным пае 
ар ищыкIагъ. АпэрэмкIэ Мурат къыгурыIон ылъэкIырэп 
ХъуатIэкъо Олэгъэирэ ащ ыкъоу Сахьидэрэ зыфэдэ цIыфхэр, Дзэ 
плъыжьым илейтенантэу Бэщыкъо Ахъмэтрэ къоджэдэс цIыф 
бырысыр хьазырэу Дидыурэ. КъыгурыIуагъэп ащ кIэлэегъэджэ 
ныбжьыкIэ дахэу Дэхэнагъо кIэлэищыгъэ бжьышIоу Сахьидэ 
дэмыкIоу теплъэ хъати зимыIэ Ахъмэт зыкIыдэкIуагъэр. Ау 
заор къызежьэм, зэкIэми ячIыпIэ къэнэфагъ, Муратэ ынэхэри 
къэплъэжьыгъэх, ишIошIыбэхэри къызэпыригъэзагъэх. ЗэкIэми 
алъыIэсы фэдэу къуаджэр къэзыгъажъощтыгъэ Олэгъэир 
Совет хабзэм ипый хэхыгъэу къычIэкIыгъ, ыкъоу Сахьиди 
фашистхэр къызэсыхэм жандармэхэм ахэхьагъ. Аужыпкъэм 
ежь Муратэ иныбджэгъу дэдэу Кущыку ятэ Рэщыдэ цIыкIури 
полицай хъугъэ. Ыгу римыхьыщтыгъэ Дидыу цIэцIалэр патриот 
шъыпкъэу къычIэкIыгъ. Джащ фэдиз къиныгъохэм, шIошI 
зэпызырыгъэзагъэхэм апхырыкIын фаеу мэхъу Мурат.

А вторым Iу пкIэу уа па шъх ьэ къырег ъэу цо заор 
къызыщежьагъэм къыщыублагъэу, анахьэу фашистхэр 
адыгэ къуаджэм зыщыхъушIэгъэ илъэсныкъом къыкIоцI, 
цIыфхэм къинэу алъэгъугъэр. Анахь узэлъызыштэхэрэм 
ащыщых зэоуж къоджэ щыIакIэм къыхэхыгъэ сурэтхэр: 
километрипшI пчъагъэ акIузэ лэжьакIомэ чылапхъэр 
Краснодар тамэкIэ къызэрэрахыщтыгъэр, къаухъумэрэ мэзым 
шъэфкIэ пхъэшIомыкIыр щагъэхьазырмэ, ар а Краснодар дэдэм 
тамэкIэ е курэжъыекIэ нагъэсымэ, ащ кIахырэмкIэ щыгъын е 
нэмыкIэу унагъом ищыкIагъэ горэхэр къызэращэфыщтыгъэр, 
нэмыкIыбэрэхэри. Ащ хьакъулахьхэри, хэбзэтынхэри 
къыхэхьажьыщтыгъэх. Ащ фэдизми утхьаусыхэни, щыIакIэр 
дэй пIони уфитыгъэп, щынэгъончъагъэп. Джаущтэу игумэкIи 
игукIаи зыдиIыгъэу, икъини зыкъыримыгъэуфэу, гушIогъо 
тэкIу горэ ыпэкIэ къэкIымэ, ащи уасэ фишIын ылъэкIэу адыгэ 
къуаджэр зэрэщыIагъэр С. Пэнэшъум уапашъхьэ къырегъэуцо. 
А пстэумэ къахигъэщэу ынаIэ анахь зытетыр Муратэ, Дэхэнагъо, 
ахэмэ апэблагъэ цIыфхэм къарыкIуагъэр, янасып. Муратэрэ 
Дэхэнагъорэ язэфщытыкIэ, къабзэу, дахэу азыфагу къитэджэгъэ 
шIулъэгъур, ащ тхьамкIэгъо кIэух зэрэфэхъугъэр психологическэ 
сурэт гъэшIэгъонхэу авторым къызэIуехах.

Хъугъэ-шIагъэмэ ащыщыбэхэр ежь зэрэпэкIэкIыгъэхэм 
и ш ы х ь ат эу м ы повес т ы м Пэнэшъу м зы тIо-зы щэ 
къыфигъэзэжьыгъ. «ШIулъэгъумрэ шIомыкIымрэ» ышъхьэу 
икIэрыкIэу ытхыжьи, 1990-рэ илъэсым къызыдегъэкIыжьыми, 
икомпозициекIи, икъэгъэлъэгъокIэ амалхэмкIи, ыбзэкIи 
нахь зэкIэупкIагъэ, нравственнэ Iофыгъохэр нахь куоу 
къыщызэIуухыгъэ зэрэхъугъэм изакъоп, фэшIу къабзэу 
романыпкъыми иуцуагъ. Ащ ыужи бащэ темышIэу «Сыновний 
долг» (1991) зыфиIорэ тхылъэу Москва къыщидигъэкIыгъэми 
къыдэхьагъ.

Мыр тхакIом иапэрэ повестыгъ. Арэу зэрэщытызи жанрэу 
повестыр дэгъоу ащ ыIэ къызэрихьагъэр, хъугъэ-шIагъэхэм 
язэгъэфэнкIэ, цIыф насыпхэр, нэшанэхэр къызэIухыгъэнхэмкIэ 
ар ежьыркIэ нахь зэрэIэрфэгъур ащ къыгъэлъэгъуагъ. Нэужым 
ар дэгъоу къагъэшъыпкъэжьыгъ «ШIулъэгъур нахь лъэш» (1984) 
зыфиIорэ тхылъым къыдэхьэгъэ произведениехэми.

Ахэмэ нэрлъэгъу къашIыгъ щыIакIэм пытэу щызэшIодзэгъэ, 
Iужъоу щызэтелъ хъугъэ-шIагъэхэу цIыф насыпым, 

гупшысэм, зекIуакIэм гъэзэпIэ кIэкI афэзышIыхэрэм авторыр 
нахь зэралъыплъэрэр ыкIи къыдэхъоу ахэр художественнэ 
зэфэхьысыжьым пхырищынхэ зэрилъэкIырэр. А хъугъэ-шIэгъэ 
ямшIыкIэм лъыплъэзэ, анахь гъэшIэгъоным лъыхъузэ ыкIи 
ахэмэ алъыкIозэ, щыIакIэми героими ялъэныкъо горэхэр тхакIом 
IэкIэзыхэу пIонышъ, ар щыкIагъэу фэплъэгъуни плъэкIын. Ащи 
узэгупшысэн хэмылъэу тIорэп. Ау хъугъэ-шIагъэу къыубытыгъэм 
игъунапкъэ чыжьэу имыкIэу, ащ епхыгъэ гупшысэм, зекIуакIэм 
адэмыхэу, кIэзыгъэ афимышIэу гъунэм нигъэсхэу ыкIоцIкIэ 
къызэрэзэIуихырэр авторым итхэкIэ амалэу зэрэщытыри 
къыдэмыылъытэн плъэкIырэп. А нэшанэр повесть ыкIи роман 
пстэоу ытхыгъэхэм ахэлъ пIоми ухэукъощтэп. Мы ыпшъэкIэ зыцIэ 
къетIогъэ тхылъым къыдэхьэгъэ повестхэми ар инэу къахэщыгъ. 
Тхылъым шъхьэ фэхъугъэу «ШIулъэгъур нахь лъэш» зыфиIорэм 
хэт герой ныбжьыкIэхэу Жьыртэджыкъо Сусанэрэ Осэпсыкъо 
Азмэтрэ къарыкIуагъэм, Сусанэ ышнахьыжъэу Къэплъан 
ижъалымагъэ пае кIэлэцIыкIоу Сусанэ къыфэхъугъэр унэм 
къырихьан ымылъэкIэу сымэджэщым къызэрэчIинэжьыгъэм, 
ятIонэрэу зыдэкIожьыгъэ Мурадин къызэрэфэдэгъудэдэм 
пае къэмынэу шIулъэгъу дахэ пигъохын зэримылъэкIырэм, 
нэмыкIхэми ащ унаIэ щытырауагъадзэ.

Джащ фэд «Ным ихьакъ» зыфиIорэ повестыри. Ащ хэт герой 
шъхьаIэу Темыр янэу Къутасэ фэжъалым, ежь ышъхьэ пай 
хъумэ ыгъэфедэу, имыщыкIагъэ хъумэ зышыпсэурэ къалэм 
къыдэмыкIэу, зылъэгъу зышIоигъо, иIэпыIэгъу зищыкIэгъэзэпыт 
янэ закъо дэжь чылэм мыкIоу бэдэдэ зэрэтыригъашIэрэр. ПIопэн 
хъумэ, Къутасэ игъунэгъухэу Таймэзрэ Гощэдахэрэ зыдаIыгъэу 
зэрэщытым Темыр ымыгъэгумэкIэу, ным игунахьышхо хэтэу 
гъашIэр ащ къызэрихьырэр фэIазэу авторым къызэIуехы. Адрэ 
произведениехэм афэдэу шIур ем текIуагъэу къыухыжьырэп. 
Темыр ишъхьагъусэу Заринэ къуаджэм кIожьыным, игуащэ 
кIэрысэу лэжьэным, псэуным кIэхъопсы. Ежь Темыр ащ фэдэ 
теубытагъэн иIэп, гупшысэгъуае хъугъэу, янэ ихьакъэу телъыр 
зытырихыжьыным тыримыубытагъэу тыгокIыжьы.

Джы нэс тызтегущыIэгъэ произведениехэр нравственнэ 
Iофыгъо инхэм яшъолъыр илъых, ащ икIыхэрэп пIоми 
хъущт. ТхакIом ихудожественнэ гупшысэ-зэфэхьысыжь 
емрэ шIумрэ, гукIэгъумрэ жъалымагъэмрэ зэрэзэбэнхэмрэм, 
шъыпкъэныгъэм игъогу зэфэшIыгъэу бэрэ къызэрэхэкIырэм, 

нэмыкIхэми япхыгъ, нэбгырэ зырызхэм, анахьэу ныбжьыкIэхэм, 
куп хэушъхьафыкIыгъэхэм, унагъохэм язэфыщытыкIэ-
зэхэтыкIэхэмкIэ ахэр къызэIуехых. Нэужым ытхыгъэ пстэури 
ахэмэ зэлъаIыгъ.

Арэу щ ыты м и, общес твен нэ, соц иа л ьнэ Iофы г ъо 
и н хэу экономи кэм, полити кэм я п х ы г ъэхэми тх а кIор 
амыгъэгумэкIыщтыгъэу пIон плъэкIыщтэп. Ащ ишыхьатыгъ 
иапэрэ романэу «Шъоу дыдж» зыфиIорэр. Мыщ фэдэхэм а лъэхъанэм 
«колхоз роман» аIоти яджэщтыгъэх. Т. КIэращэми, Ю. Лъэустэнми, 
Д. Костанэми ащ щаухьагъэп. А тхэкIэ-къэгъэлъэгъокIэ 
лъэпкъымкIэ «Шъоу дыджыр» аужрырэу къыдэкIыгъэ пIоми хъущт. 
Ыпэрэхэм ар бэкIэ атекIыщтыгъэ. ТхакIом игухэлъыр романым, 
шъхьэу иIэмкIи къэшIэгъоягъэп. Шъоур IэшIу, щыIакIэри джащ 
фэдэу дахэ пIоу цIыфыхэм япIогъэ, ябгъэлъэгъугъэ зэпытыгъэкIи, 
а хэмэ д ы джы шэу а кIэлъы р у у шъэфы н, ч Iэу у къощэн 
плъэкIыщтэп. Колхоз щыIакIэм зыфигъази, зэрымытым Iэтишъэ 
изыгъэуцоу, лэжьыгъэу. гъэщэу къахьыжьырэр фэдэ пчъагъэкIэ 
нахьыбэу къэзыгъэлъагъохэу, аущтэу IэнатIи, щытхъуи, 
награди къэзылэжьэу есэгъэ партийнэ, IофышIэхэм, колхоз 
пащэхэм тхакIохэр пхъашэу ажэхэхьагъ. Ахэр колхоз тхьаматэу 
Къуанчъэкъо Ерэджыбэ, КПСС-м ираиком иапэрэ секретарэу 
НатIэкъо Къадыр, ахэмэ къадедзэкIыгъэу, агъэдаIоу яIэ купыр ары. 
Ахэмэ апыщытых колхоз агроном ныбжыкIэу Нэкъарэкъо Заур, 
гъунэгъу колхозым итхьаматэу Псэунэкъо Къэмгъаз, нэмыкIхэри. 
Мыхэмэ партиеу зыхэтхэм илажьи имылажьи зэкIэ тыралъхьэу зи 
чIаукъуащэрэп, шъхьэихыгъэу мэгущыIэх, мэзекIох, ищыкIагъэ 
хъумэ, райкомыми ахэр пэуцужьых. С. Пэнэшъум а пстэури 
ебгъэшIэжьынэу щытыгъэп, ахэмэ ягупчэ итызэ иагроном IэнатIи, 
игъэзет IофышIэни къызэпичыгъ. Аущтэу шъхьэихыгъащэу, 
нэфэIоныр инэшанэу романыр зэритхыгъэр зыгу римыхьынхэр 
къэхъугъэх партийнэ екIолIакIэу, идеологиеу щыIагъэхэм ар 
адиштэщтыгъэп. Джары Iэпэрэтхыр илъэси 10 фэдизрэ щылъи, 
зэхъокIыныгъэхэр къызщызэкIэлъыкIогъэ лъэхъанэм – 1989-рэ 
илъэсым къызкIыдэкIыгъэри.

А романыр къыдагъэкIыщт-къыдамгъэкIыщтым ежэу 
щысыгъэп С. Пэнэшъур. ИгумэкIи, игухэкIи зэкIэ зэрипхыгъэ 
темэхэм апэ итэу а лъэхъанхэм ащ иIагъ Краснодар псыубытыпIэу 
ашIыгъэм адыгэ къоджабэмэ къафихьыгъэ тхьамыкIагъор. 
Ахэмэ ежь икъоджэ гупсэу Къэзэныкъуаи ащыщыгъ.

А пст эу ри л и ри ко-пси хологи ческэ къэIота кIэм 
щызэхэгъэткIухьагъэу «Псы къаргъом ычIэгъ» зыфиIорэ 
повестыр ытхи, 1986-рэ илъэсым къыдигъэкIыгъ. С. Пэнэшъум 
къыгъэлъэгъорэ Iофыгъор а лъэхъанэм адыгэ литературэм 
имызакъоу зэкIэ советскэ литературэм къыIэтыщтыгъэ. 
ИгъэкIотыгъэу псыубытыпIэхэр, гидроэлектростанциехэр, 
каналхэр, гъогухэр зыщашIыщтыгъэ хэгъэгум къуаджэхэр, 
нэмыкI псэупIэхэр щагъэкощынхэр шэны щыхъугъагъ. 
ЩыIакIэр нахьышIу ашIэу аIозэ, цIыфм ылъапсэ чIыгум 
къыхачэу къызэрэхэкIыщтыгъэр макIэп. НэужкIэ етIанэ 
къэнэфэжьэуи къыхэкIыгъ псэуалъэу ашIыгъэм федэу 
къыхьырэм нахь мымакIэу изэрар къызэрэкIорэр. Ахэмэ 
ащыщыгъ Краснодар псыубытыпIэри. А пстэумэ цIыфхэм 
япсэупIэхэр зэщагъакъощтыгъэ, социальнэ-экономическэ, 
нравственнэ-психологическэ, экологием фэгъэхьыгъэ 
Iофыгъохэр къагъэтэджыщтыгъэх. Джы къызнэсыгъэми 
тызкIэмыкIыжьырэ утынхэр ахэмэ къытахыгъэх. Тихэгъэгу 
илитературэшхо а лъэныкъом бэрэ зыфигъэзагъ. Тыгу 
къэдгъэкIыжьыных В. Фоменкэм и «Память земли», В. 
Астафьевым ытхыгъэ «Царь-рыба», В. Распутиным и «Прощание 
с Матерой», нэмыкIыбэхэри. Адыгэ литературэмкIэ а Iофым 
лъэныкъо зэфэшъхьафыхэмкIэ лъыIэсыгъэх Лъэустэн Ю., 
Бэрэтэрэ Хь., ЩэшIэ К., Къуекъо Н. Пэнэшъу Сэфэр мы темэм 
нахь игъэкIотыгъэу литературэм зызщыфигъэзагъэр (ащ ыпэкIэ 
гъэзетым пае ытхыгъэхэри макIэп) я 80-рэ илъэсхэм адэжь. 
«Псы къаргъом ычIэгъ» зыфиIорэ повестым хэт герой шъхьаIэу 
ЛIымафэкъо ЛIыхъудыджырэ ащ иунагъорэ къарыкIуагъэу 
къыгъэлъагъорэмкIэ адрэ къоджэ пстэуми тхьамыкIагъоу 
къызэпачыгъэр зэфихьысыжьыгъэ. Мы лъэныкъомкIэ ар анахь 
зыпэблагъэр В. Распутиным и «Прощание с Матерой» зыфиIорэр 
ары. Мы произведениитIур зэпэблагъэ зышIыхэрэр зыфэдэ 
хъугъэ-шIагъэмэ къыпкъырыкIыгъэхэшъ ары. В. Распутиным 
ренэу итхыгъэхэм а хэлъыгъэ егъэшIэрэ Iофыгъохэу 
цIыфым идунаететыкIэ, ишIэжь, инравственнэ пшъэрылъ 
зэригъэцакIэрэм афэгъэхьыгъэ художественнэ зэфэхьысыжьхэу 
«Последний срок», «Живи и помни» зыфэпIощт повестхэм куоу 
ыкIи Iужъоу ахэлъхэр мыщи щылъигъэкIотагъэх. «Прощание 
с Матерой» зыфиIорэр зэрипхыгъэхэри Сыбыр псыхъоу Ангара 
ыгузэгу ит чIыналъэм щыпсэурэ къуаджэр къыIуащынэу ыуж  

зэрихьагъэхэр ары. Нэжъ-Iужъхэу Дарья, Егор афэдэхэмкIэ 
а тхьамыкIагъор В. Распутиными зэхытегъашIэ. Мы урыс 
тхэкIо иным ифэмэ-бжьымэ С. Пэнэшъум къытырихьагъэуи 
къыпщыхъун ылъэкIыщт. Ащ зи гъэшIэгъон хэлъэп. Ау 
хъугъэ-шIагъэхэм, сюжет гъэзапIэхэм зэпэблагъэ горэхэр 
къахэбгъуатэми, ар зыпкъ къикIырэр зы хэгъэгу шъолъырым, 
сыд фэдиз иинагъэми, зэфэдэ щыIакIэ, IофшIакIэ, гупшысакIэ 
зэрилъыгъэр, ежь произведениеми зэтырихьэрэ конфликт 
лъапсэхэр – къуаджэхэр зэрагъэкощхэрэр яIэ зэрэхъугъэр ары. 
АщкIэ ЛIыхъудыджрэ Дарьерэ узэпяплъыныр гъэшIэгъоны. 
ЯцIыф гъэпсыкIи, яшэни, къарыкIуагъи зэфэшъхьаф 
шъыпкъэхэми, якъуаджэхэм, якъэхалъэхэм зэрафэгумэкIыхэрэм, 
яшIэжъхэр зэрэзэтефэхэрэм, лъапсэр къыхэпчымэ шъхьапэр 
зэрэгъущтым игухэкI, итхьымыкIагъо зэрашъхьащытым ахэр 
зэфэдэ ешIых. Хабзэм илIыкIохэм зэрапэуцожьхэри зэфэдэ, сыда 
пIомэ, адкIи мыдкIи зэфэдэу къэхалъэмэ адэзекIох. Дарьерэ 
Егорырэ къэгъэуцужьыгъуаех хабзэм къыгъэкIогъэ цIыфхэм 
къэунэмэ атет къащхэр аупкIатэхэ зыхъукIэ – Ангара турист 
къухьэхэр щызекIонхэмкIэ яягъэ къэмыкIонэу. ЛIыхъудыдж 
иIоф ащ нахь дэижь: бащэ мышIэу дунаим ехыжьыгъэ иныоу 
Мариет зыдилъхьэгъэ бэныр Iуахынэу бригадэ къэкIуагъ. 
Мариети ышIэщтыгъэ къуаджэр зэрагъэкощыщтыри, ау 
къыкIэлъэIужьыгъ ЛIыхъудыджырэ ежьырырэ яжъыхэр зэкIэ 
зыдэлъ къэхалъэм далъхьажьынэу. ЛIыхъудыджи а лъэIур 
ымыгъэцэкIэн ылъэкIыгъэп. Джы а къэхалъэм римыгъэIэнхэм 
пае зэблэн щыIэп. Джащ фэдэ чIыпIэхэр арых С. Пэнэшъуми 
В. Распутиными ягерой шъхьаIэхэр агу ихъыкIи ягупшыси 
зэIухыгъэу уапашъхьэ къызиуцохэрэр.

А нэжъ-Iужъхэр унэшъо шIыгъахэхэм апэуцужьыхэу, 
пшъэрылъ гъэнэфагъэхэм язэшIохын пэрыохъу фэхъухэу 
къуаджэхэр Iузыщынэу зипшъэрылъ хэбзэлIыкIохэм къыуаIощт. 
Ащ къыкIэлъыкIон ылъэкIыщтыри гъэнэфагъэ. Прогресс 
зыфаIорэр къыгурыIорэп аIошъ, Дарья агъэмысэ. Совет хабзэм 
пэуцужьэу ЛIыхъудыдж алъытэ. Iо хэлъэп: мы нэжъ-Iужъхэм 
алъыгъэIэсыгъуай а IофыгъуакIэхэр. Ау язэхэшIыкIыкIи 
яакъылкIи ахэр лъэIэсых хабзэм рихъухьэгъэ Iофхэр сыдэу 
хъугъэми гъунэм зэрэнагъэсыщтхэм. А Дарья дэдэм иунэжъ 
ежь-ежьырэу зэригъэстыжьыщтыр ышIэзэ къабзэу, фыжьыбзэу 
кIеижьы, егъэкIэракIэ, аужырэ гъогум фытыригъэпсыхьэрэм 

фэд. ЛIыхъудыджи загъорэ ежь-ежьырэу зэупчIыжьы: сыда, 
сэIо, хъущтыр нэмыкI чIыпIэ сыщыпсэунэу, сыкIожьымэ? 
Дунаир зэпырызэщта? Якъуаджэхэр аущтэу къызкIаухъумэхэри 
ахэр зэкIэмэ анахь дэгъухэкIэ, дахэхэкIэ арэп. Ю. Лъэустэными 
С. Пэнэшъуми кIагъэтхъы а къуаджэхэм узэхъопсэн унэ 
дэхэшхуи, нэмыкI псэуалъи зэрадэмытыгъэр, мыжъокIэ е 
асфальткIэ гъэпкIэгъэ гъогуи зэрямыIагъэри, ащыщхэри 
гъогушхохэм апэчыжьэхэу кIымафэ зыхъукIэ уадэхьан – 
уадэкIыныр къинышхо зэрэхъущтыгъэр, нэмыкI щыкIагъэхэри. 
Ау зигугъу къэтшIырэ героихэм ягупшысэ лъапсэ къызщежьэрэр 
нэмыкI: уичIыгу гупсэ, уипсэупIэ, уигъашIэ зэпхыгъэ чIыпIэм 
плъапсэ хачыным итхьамыкIагъу ары. Нэбгрэ пэпчъ тхьэм 
къыхилъхьэгъэ зэхашIэу ар иI. ЦIыфыми изакъоп, псэушъхьэхэри 
есэх а зы чIыпIэм, кIэрычыгъуаех. МакIа къызэрэхэкIыгъэр 
чэмыр нэмыкI къуаджэ ащэмэ щащэу, етIанэ зыкъыгъэбылъымэ 
ящагужъ къэкIожьэу. Ащ фэдэхэба хьэхэри, чэтыухэри? Ащ фэдэ 
«героихэр» хэтых Пэнэшъу Сэфэр иповести. ЛIыхъудыдж ыгучIэ 
нэсэу фэгумэкIы ягъунэгъумэ я Мышъыд чIыпIакIэу къуаджэр 
зыдагъэкIуагъэм фэмыеу хыIэрышIэм къыхэнэгъэ чIыIэтыгъэ 
горэм зэрэтесым пае. А чIыпIи хьэм идунай щехъожьы.

В. Распутиным иповесть хэт Дарья нэмыIэмэ, чэщыр 
хэкIотэфэ нэс хым чIихьэ пэтрэ чIыналъэм къыфытекIырэп, псаоу 
къэнэжъыным ущызыгъэгугъырэр псыхъом къышъхьарыуцогъэ 
пщагъом къыхэIукIырэ макъэу ныом лъыхъурэ катер 
цIыкIум имотор къыпыIукIырэр ары. ЛIыхъудыджы икIэухи 
тхьамыкIагъу. Къуашъом етIысхьэшъ, Мариет икъэунэ 
зыдэщытыгъэ чIыпIэмкIэ макIо. Псыри къырамыгъэлъадэзэ ащ 
пчэгъу кIыхьэ горэ чIиIугъагъэу ащкIэ къешIэжьы. Ащ екIулIэшъ 
ежьыри псычIэм ехы – егъэшIэрэу, къыдэмыкIоежьынэу, иныо 
дэжь мэкIожьы.

Советскэ классикэм къыхэхыгъэ произведениемэ ядгъапшэзэ 
Пэнэшъу С. иповесть тызэрэтегущыIэрэм зи гъэшIэгъон хэлъэп, 
ахэмэ ясатырэ ар хэт, къащигъакIэрэп. ЦIыф ищыIэкIэ Iужъу, 
инасып, игупшыс, изекIуакI, ыгу ихъыкIырэ-ишIыкIэхэрэр куоу, 
лъачIэм нэсэу къызэIузыхырэ повестмэ ащыщ «Псы къаргъом 
ычIэгъ».

Мыщ фэдэу къоджэ, унэгъо гъэкощынхэм апылъ социальнэ, 
нравственнэ, психологическэ Iофыгъо инхэр къаIэтыхэ зыхъукIэ, 
В. Распутиным С. Пэнэшъуми нахь анаIэ зытетыр къиныгъохэр, 

тхьамыкIагъохэр зыпэкIэкIырэ цIыф къызэрыкIохэр арых. А 
пстэури зыгу къэкIыгъэ, зиIэмыр, зыухэсыгъэ Iэшъхьэтетхэм 
бэрэ алъыIэсыхэрэп. В. Распутиныри къоджэ Советым итхьэматэ 
Воронинымрэ гъэкощын Iофмэ апылъ отделым ипащэу 
Жукрэ аблэкIырэп. Пэнэшъури райсполкомым итхьаматэ 
игуадзэу Наукъо Мыхьамэты къыщэуцу. Ар хэбгъэнэфыкIызи 
уемыгушыпсэн плъэкIырэп лъэхъанэм идеологическэ жьыкъащи 
ахэр къызэриубытыщтыгъэхэр.

Пэнэшъу Сэфэр фэгъэхьыгъэмэ, ар зыщигъэтэрэзыжьыгъэ 
тхыгъэхэр нэужым къыIэкIэкIыгъэх. А гумэкI-гухэкI дэдэхэм 
япхыгъэми, нэмыкI екIолIакIи, тхыкIи, къэгъэлъэгъуакIи 
къыщыфигъотыгъ гукъэкIыжь повесэу «ЩыIагъ къуаджэ 
Къэзэныкъуай ыцIэу» зыфиIорэм. Ар 1992–1993-рэ илъэсхэм 
ытхыгъ, мэфэл темышIэу «Зэкъошныгъэми» къыхиутыгъ 
(1994, № 1).Шъыпкъэ, мыр тхылъ шъхьафэу къыдэкIыгъэп. 
Нэужым, 2005-рэ илъэсым хэгъэхъуагъэхэр. иIэхэу, сурэтхэмкIэ 
гъэкIэрэкIагъэу урысыбзэкIэ къыдэкIыгъ.

ГукъэкIыжьхэри зэфэшъхьафых. Моу укIомэ машинэкIэ 
сыхьат зытIу гъогукIэ унэсынышъ, уичIыналъэу, уикъуаджэу 
укъызщыхъугъэм ижьи, ипсыхъуи, ишъоф-мэзхэри, ицIыфхэри 
уахэтэу, уахэсэу гукIэ ахэр зэхэпшIэнхэм, гукъэкIыжь IэшIум 
ренэу ахэр хэлъынхэм пыщыт шъыпкъ егъэшIэрэу а пстэури 
чIэунагъэу нэшхъэй гукъэкIыжькIэ уалъыIэсыныр. Джащ 
фэд Сэфэр иповести. «ШъошIа шъо уикъуаджэ уиIэныр 
зыфэдэр? Ащ нахь тхъагъо щымыIэу къысщэхъу… СиIагъ 
сэри къуаджэ Къэзэныкъуай ыцIэу. Ау ар джы сиIэжьэп… 
СыгукIэ Къэзэныкъуае къыздесэхьакIыми, ар дунаим 
зэрэтемытыжьыр, псычIэгъ зэрэхъугъэр сщымыгъупшэу, гу 
уIагъэм хэIугъэ мастэу ренэу гупсэф къысимытэу сигъашIэ 
къэсэхьы». Мыхэр повестым иапэрэ нэкIубгъомэ яабзац ублэпIэ 
заул ныIэп. Ащ фэдэу унэ къыпэшIофэщтыр макIэп. Лирикэ-
публицистическэ сурэт зэфэшъхьафхэу, гукъэкIыжьхэу, 
гупшысэ хэхыгъэхэу тхылъыр зэлъызыIыгъхэм къуаджэм 
илъэныкъуабэхэр уапашъхьэ къырагъэуцожьых, ежь 
авторым икIэлэцIыкIугъор, иныбжьыкIэгъур, иунагъу, янэ-
ятэхэр, иныбджэгъухэр, нэмыкI лIакъохэу дэсыгъэхэр – бэ 
ахэмэ узыхащэрэр, загъори «УшэтыпIэм» щыщ чIыпIэхэри угу 
къагъэкIыжьых.

Г ум етIысхьэх Псэкъупсэ фэгъэхьыгъэ гущыIэхэри:  
«СикIэсагъ сэ гъэмэфэ чэщ мэзагъом Псэкъупсэ нэпкъ сытетыныр.., 
жьы чъыIэтаг ъэу псы хъом къытыри х ырэр сиг ъатхъэу 
зыIусщэныр». Ащ фэдэ гупшысэ-псалъэхэм ренэу къафигъэзэжьызэ, 
а псыхъом егъашIи умылъэгъугъэми уфегъэзэщы. Гъэмэфэ-
бжыхьэ лъэхъанэхэм ипсы шхъонтIэ дахэ рэхьатэу зэрихьэзэ, 
ар Пшызэ хэлъэдэжьы, ау гъэтхэ лъэхъаным инэпкъыхэм псыр 
къашъхьащифэу, цIыфхэр ыгъэгоIэжьхэуи къыхэкIыгъ. Арэу 
зэрэщытызи, инэпкъ тесыгъэ пстэуми ар шIу алъэгъущтыгъэ. Ипс 
къабзэу уешъощтыми, урыпщэрыхьащтыми, урыгыкIэщтыми, 
пцэжъые ущешэщтыми, фэдэ щыIагъэп. Уплъыгъоу, упагъэу ипс 
узыхахьэкIэ дэгъо пстэоу уиIэри пщыгъупшэжьыщтыгъэ. Анахь 
мэхьанэ зиIагъэри инэпкъымэ къатехъухьэгъэ кIэлэцIыкIу пэпчъ 
ар ищыIэныгъэ щыщ шъыпкъэ зэрэхъущтыгъэр ары. Джащ фэдэу  
нэшхъэигъэмрэ фэбагъэмрэ зэхэтэу лирическэ макъэ шъабэр 
кIэлъэу Псэкъупсэ икъэбар къеIуатэ. А пстэуми уилъэныкъо угукIи 
уиакъылкIи шIу озыгъэлъэгъурэ пIуныгъэ мэхьанэшхо яI.

А илъэсхэу «ЩыIагъ къуаджэ Къэзэныкъуай ыцIэу» 
зыфиIорэр зитхыгъэм ыуж бэкIэ къимынэу нэмыкI повести 
«Хым ишъхьал мэхьаджэ, е неущ кIасэ хъущт» ыIуи ытхыгъ. 
Мызэгъэгум тхакIом инэплъэгъу имыкIэу, ынаIэ зытетыгъэр, 
цIыф насыпэу, зекIуакIэу къыгъэлъэгъуагъэхэр зэрипхыгъэр 
Краснодар псыубытыпIэм итIупщын мэфэкI шъыпкъэ 
зэрашIыгъэмрэ ащ къыкIэлъыкIогъэ хъугъэ-шIагъэхэмрэ – 
пындж тонн миллионным икъэбар, псы зыкIагъэхъощт чIыгухэм 
ягъэхьазырын, химическэ чIыгъэшIухэмрэ щэнаутхэмрэ 
чIыгуми лэжьыгъэхэми зэрэхалъхьэхэрэр, нэмыкIхэри арых. 
Мыщ дэжьым къэугупшысыгъэ лъэныкъом дакIоу лIышъхьэ 
инхэу, Л.И. Брежневым, С.Ф. Медуновым, Н.А. Бэрзэджым, Н.А. 
Огурцовым, Д.Я. Краснюк, ацIэхэр къыримыIупэми, язекIокIэ-
шIыкIэхэмкIэ, яIэнэтIэ зехьакIэ дэгъоу къэпшIэжьрэ нэмыкIрэ 
герой зэфэшъхьафми уаIокIэ. Документ хэшыпыкIыгъэхэри 
егъэфедэх адыгэ хэкум, Краснодар краими лыешхо языхыгъэ 
кIэуухэу хы IэрышIэм, пынджы шIакIэу къыхахыгъэм, 
псыкIэгъэхъоным, нэмыкIхэми къыздахьыгъэхэр къыгъэлъагъо 
зыхъукIэ, шIэныгъэлэжьхэм язэфэхьысыжьхэм лъэIэсы. 
АрынкIи хъун мы тхылъым Iэпэрытхи къыхамыутэу охътабэ 
зыкIытешIагъэр.

КъыIотэрэ-къыгъэлъагъорэм аущтэу документ лъапсэ 
иIэу, хъугъэ-шIэгъэ шъыпкъэм, цIыфхэм, лэжьакIохэм яшIэжь 
техыгъэу, бэми ацIэхэр къыриIоу зэрэгъэпсыгъэм публицистикэ 
мэкъэ лъэш повестым къыкIелъхьэ. Ари С. Пэнэшъум итхэкIэ 
нэшэнэ хэхыгъэмэ ащыщ. Мыщ дэжьым художественнэ-
образнэ, лирикэ-психологическэ къэIотакIэм ар пэбгъэуцуми 
хъурэп. Литературэри публицистикэри егъашIэм зэгъогогъух, 
зэхэгъэткIухьагъэхэу цIыфым исурэт, игумэкI-гупшысэхэр, 
изэхашIэ уапашъхьэ къырагъэуцо, С. Пэнэшъум итхыгъэ 
къытлъызгъэIэсрэ, пшIошъ зыгъэхъурэ кIуачIэ ащ къыхелъхьэ.

Загъорэ титхакIохэм непэрэ мафэр, лъэхъэнэ Iужъоу 
тызхэтыр икъоу къагъэлъагъорэп тIоу дао ятшIылIэу къыхэкIы. 
С. Пэнэшъум фэгъэхьыгъэмэ, а лъэныкъомкIэ узгъэгупшысэн 
тхыгъэхэр иIэх.

БлэкIыгъэ лъэхъанэри непэрэ мэфэ гурыIогъуаеу тызхэтыри 
зэдакIохэу ащ инэплъэгъу ренэу зэритхэм шыхьатых мы 
аужырэ илъэс зыбгъузыпшIым къыдигъэкIыгъэ тхылъхэр – 
рассказхэмрэ повестхэмрэ зыдэтхэу «Гъунджэр чагъэ» (2000) 
ыкIи «Хьилагъ» (2003), романэу «Бэджэхъ» (2005) зыфиIохэрэр. 
Иповестмэ анахьыбэмэ зэращыхъу хабзэу мыхэмэ къадэхьэгъэ 
произведениехэми зы нэбгырэм, зы унагъом яхъишъ, янасып, 
якъин-ягушIуагъохэр арых нахьыбэрэмкIэ ягупчэ итхэр. 
Художественнэ зэфэхьысыжьыр, идее шъхьаIэр нравственнэ 
Iофыгъохэм япхыгъэх. Арэу щытми, социальнэ лъапсэм 
анэсэуи къыхэкIы. Непэрэ къасыпышIэм имылъку икъэгъотыкI, 
иунэгъо зехьакI, ицIыфыгъэ нап, ащ иадыгагъ, ицIыфыгъ арых 
«Гъунджэр чагъэ» зыфиIорэ повестым исюжет къызэшIэкIыгъэр. 
ШэнышIукъо Тембот совет хабзэм илъэхъани сатыушIагъ, джыри 
щэн-щэфыжьыным хэт, миллионхэр зэрефэх, ахъщэм рэджэгупэу 
къуаджэм щырэгущыIэх. Ежь ышъхьэкIэ ащ рэхьатэу иIоф ешIэ, 
ихьылъэ ехьы, инасыпи игъашIи кIыхьэх пIон плъэкIырэп. Чэщэу 
ыпэкIэ къэкIхэзэ е икIалэу Расул шIуатыгъоу ар рагъэщэфыжьызэ 
сомэ миллионипшI пчъагъэхэр зэрэтырахыхэрэм, унэгъо дахэр 
къыбгынэмэ зэгорэм къыщызыгъэзыегъэ Дарихъанэу, джы 
пхъужъэу щысым дэжь зэрэкIорэм ахэмэ урагъэнэгуе. ИкIэухыми 
джары къыщышIырэри. Дарихъани къызпидзыжьыгъ, унагъоу 
зэхитэкъуагъэми ригъэхьажьыгъэп. Ихьадэгъу ыгъотыгъэу 
пчэдыжьым Дэрихъан ищагупчъэIу дэжь къыщагъотыжьы. 

Идее хэхыгъэм, цIыф нэшанэхэм якъызэIухын нахьи, къэIотэныр 
хъугъэ-шIагъэхэм нахь афэкъудыигъ.

Арэу пIоми цIыф насып-нэшанэхэр нахь зыпкъ щиуцуагъэхэ 
фэд «Щымыщыр хым къызхедзы» зыфиIорэ повестым. Мыщ 
гупчэр щызыIыгъ ныбжьыкIэхэу ШъхьатIумэ Инверырэ Дианэрэ 
афэдэхэм непэрэ щыIакIэм уишIугъоу ухэтын зэрэплъэкIыщт 
закъоу алъытэрэр ахъщэр ары. Ащ икъэгъотынкIэ сыд фэдэ 
шIыкIэри ежьхэмкIэ дэгъу. АщкIэ зэблэнхэ щыIэп. ЦIыфыгъэ, 
гукIэгъу, адыгагъэ зыфэпIощтхэр ахэмэ къырадзэхэрэп. Ащ 
фэдэ философиеу зэрыпсэухэрэм уголовнэ пшъэдэкIыжьми бэрэ 
фещэх, зэо-банэхэм ахэкIодэжьхэуи къыхэкIы. ШъхьатIумэ 
Инвер зыгорэм къыщызыгъэзыегъэ пшъашъэу МулиIэт 
ытыгъуи, мыхъунэу щыIэр зэкIи ришIэ зэхъум, адрэр къелъэIугъ 
гукIэгъу тIэкIу къызхигъэфэнэу. Мары Инвер иджэуап: «О 
зэрэпIорэм фэдэу «гукIэгъу», «псэкIоды» сIозэ, зэкIэми сыгу 
ягъущтыгъэмэ, бэшIагъэ спсэ зыхаслъхьэщтыгъэр! Мары ори 
бэрэ укъысэлъэIугъ «сымыгъэунэхъу» пIозэ. Сыгу огъумэ, сэ 
сшIоигъор къыздэхъущтэп. Сесагъэп сэ зыгорэм ишIоигъоныгъэ 
пае сэ сшIоигъоныгъэ щызгъэзыеу…». Ащ фэдэкъабз пшъэшъэ 
ныбжьыкIэ дахэу Диани. МулиIэтрэ арырэ общежитием зы унэм 
щызэдисыгъэх, ащ яшэн-зекIукIэхэмкIэ зэпыщыт шъыпкъэх. 
Дианэ институтыри чIидзыжьыгъэу ежь ышъхьэкIэ зарищэзэ 
ахъщэр къегъахъэ. ИхэтэкIо-хэтыкIэ пае егыинэу МулиIэт 
зыфежьэкIэ, а Инверым ифилософие дэдэр къырещажьэ, 
ащи блэкIышъ, адыгэмэ ащ фэдэ шэнхэр ахэлъыгъэхэу ыIозэ 
къыгъэшъыпкъэнэу фежьэ. Ежь шIулъэгъу насып иIэпышъ, 
МулиIэтрэ Зуфафэрэ янасып къызэримыкIыщтым пае хьилагъэу 
зэрихьэрэм гъунэ иIэп.

Ащ фэдэ художественнэ зэфэхьысыжьхэм къапкъырыкIыгъ 
къыкIэлъыкIогъэ тхылъэу къыдигъэкIыгъэм С. Пэнэшъур 
«Хьилагъ» ыIуи зыкIеджагъэр. ЦIыфыгъэ-ныбджэгъуныгъэ 
зэфыщытыкIэмкIэ укъэкIымэ, ыпшъэкIэ зигугъу къэтшIыгъэ 
героихэм анахьышIухэп ащ гупчэр щызыIыгъхэу ШхончышIыкъо 
Ахъмэтрэ Чэтэжъыхьэ Хьазизэрэ. ЯIофшIэгъоу Дэмысыкъо 
Казбек партием ирайком иапэрэ секретарэу харамыгъэдзэу 
ягъогупэ тырадзыным пае, хьилагъэу дызэрахьэрэр бэ, хьапсыми 
чIагъэтIысхьэ. Ахэмэ анахь жъалым нэмыкI повестэу «Мэзым 
ишъэф» зыфиIорэм хэт Ахъмэтыкъо Щамилэ. Иныбджэгъоу, 
игъунэгъоу, ишэкIогъоу бэлыхьэу Пхъэчэящэ Шумафэ изакъоу 

шакIо зыщыкIуагъэ горэм шъэфэу лъыдэкIышъ мэзым хеукIыхьэ. 
Ушъхьагъэу иIэри Шумафэ ишъуз Асыет дахэшъ, ыгу рехьышъ, 
шъузыкIэ ыштэжьы шIоигъошъ ары.

Сатирическэ, юмористическэ жанрэхэр джыри тхакIом 
IэкIыб зэримышIэгъэхэм яшыхьатых мы тхылъым къыдэхьэгъэ 
рассказхэу «Прокурорым ишIугощагъэмэ», «Пшъашъэм ибжыхь», 
«Евроремонт» зыфиIохэрэр, нэмыкIхэри.

С. Пэнэшъур къыгъэлъэгъорэ ныбжьыкIабэхэм, анахьэу 
«Гъунджэр чагъэ», «Щымыщыр хым къызхедзы», «Хьилагъ» 
зыфэпIощтхэм ахэтхэм язекIуакIэ социальнэ лъапсэу иIэм 
лъыIэсы шIоигъоу къыпщэхъу романэу «Бэджэхъ» зыфиIорэм 
узеджэкIэ. Роман пIоми, мыщ къэIотэныр зэгъунэгъу унэгъуитIоу 
Пчэнбэхъухэмрэ Едыджхэмрэ яхъишэ гъунапкъэ икIырэп, 
анахьэу хъугъэ-шIагъэхэр зэпхыгъэхэр якIалэхэу НахьыкIэрэ 
Азмэтрэ.

Пчэнбэхъу НахьыкIэ кIэлэцIыкIу гушъэбэ хьалэлэу 
къэхъугъ, Едыдж Азмэт фэдэу зыми фэмыныкъоу, зыфаер 
зэкIэзэригъотIылIэжьэу, тхьагъэпцIэу щытыгъэп. ЯунагъокIэ 
ягъот макIэми янэу Гощнэгъо кIэлэегъаджэм бэмэ афипIугъ, 
цIыфыгъэ-адыгагъэ, гукIэгъугъэ-хьалэлыгъэ хилъхьагъ. Ау 
еджапIэр къызеухым Азмэт фэдэу ар институтым чIэфагъэп. 
Едыдж Хъалидэу, ягъунэгъум ахъчэу зэрифэрэм фэдэ Пчэнбэхъу 
Хьазрэт иIагъэп. НахьыкIэ ыIэ щэигъэу, тутын уасэм кIэлъэIоу 
чылэм къыдэфагъ. Джащыгъур ары щынаутыр зезыхьэрэ 
бэджэхъмэ яхъытыу зифагъэр, техэкIо-тыгъокIо-укIэкIо купэу 
«ТыгъужъыукIыр» зипащэхэм зэхэфагъэр. Ахъчи къыIэкIэхьагъ, 
машини ыщэфыгъ, лIыукIын Iофи къыхэхьагъ.

Ахэр къыгъэлъагъохэ зыхъукIэ психологическэ сурэт 
гъэшIэгъонхэр авторым егъэфедэх. НахьыкIэ ышIэрэр, изекIуакIэ 
зэрэмытэрэзыр къыгурыIожьэу, зиумысыжьэу, а бэджэхъ 
хъытыум икIыжь шIоигъоу гузажъоу пкIыхьхэри елъэгъух. 
НэфапIэкIи а чIыпIэм еуцо, а купэу зыхэтым къыхэкIыжьы 
шIоигъоу, лIыукIым Iофэу джыри пшъэрылъ къыфашIыгъэр 
ымыгъэцэкIэщтэу зариIокIэ, ежь ыпсэ къыхахы. Джащ фэд 
пIуныгъэм, гъэсэныгъэм, цIыфыныгъэм апшъэ кIожьыгъэхэу, 
ахъчэр, мылъкур, жъалымагъэр къызэбэкIырэ непэрэ тищыIакIэ 
зыфэдэр – а гурышым уфищагъэу тхакIом романыр еухыжьы.

Пэнэшъу Сэфэр итхылъхэм анахьбэмэ кIэух дэхъу яI, 
зэфагъэр, шъыпкъагъэр ренэу ащытекIо. ЫпшъэкIэ зигугъу 

къэтшIыгъэ героихэм къафэбгъэзэжьми, Тембот фэдэу 
ШъхьатIумэ Инвери ифэшъуашэр егъоты, къалэм щыIэгъэ 
зэо-банэ горэм хэкIуадэ. Диани ышъхьэ хилъэшъухьажьыным 
щэхъурэ гугъапIэ имыIэу къэнэжьы. Сыд фэдиз къин 
алъэгъугъэми, МулиIэтрэ Зуфафэрэ къызэфэнэжьых. Мыдрэ 
ШхончышIыкъомрэ Чэтэжъыхьымрэ яIэнатIэхэм къаIуагъэкIых, 
партиеми хагъэкIых. Партием ирайком иапэрэ секретарэу 
Дэмысыкъор хадзы. Ахъмэтыкъо Щамил нэмыIэмэ, хьыкумым 
иIоф еIошъ, укI тырелъхьэ. «Бэджэхъым» хэт бзэджэшIэ купэу 
«ТыгъужъыукIыр» зипэщагъэхэри къаубытыхи агъэтIысыгъэхэу 
романыр къеухьжьы.

Хъугъэ-шIэгъэ ямшIыкIэхэм зэлъаIыгъых Пэнэшъу Сэфэр 
иповестхэр. ЩыIэныгъэм Iаджыми уащыIукIэщт, зыфэдэ 
мыхъурэ щыIэп пIонышъ, ащыщхэми уябгъукIон плъэкIыщт. 
Художественнэ типизацие зыфатIорэмкIэ укъэкIымэ, цIыфым 
изекIокIэ-гупшысакIэ, ищыIэныгъэ гъогу зэкIэлъыкIокIэ 
логикэу, психологие лъапсэу яIэн фаем афэгъэхьыгъэмэ, тхакIом 
узфенэкъокъуни къыхэкIын, литературэ зэхэфын, ушэтын 
хабзэхэм куоу, чыжьэу уахэхьан фае. Ащ чIыпIи, уахъти ищыкIагъ. 
НэмыкI лъэныкъокIэ уегупшысэмэ, сыда къызхэкIырэр 
узIэпащэу, къэхъущтым пшIуабэ дашIэу итхылъхэм узфяджэрэр? 
Сыд шъэфа ащ фэдизэу узфэзыкъудыирэр? Ар тхакIом ишъэфмэ, 
итамыгъэмэ ащымыщэу пIони илъэкIыщтэп.

Ащ уезгъэгупшысэрэмэ ащыщ «Хьадырыхэ гъогу» зыфиIорэ 
романэу 2008-рэ илъэсым къыдигъэкIыгъэри. Ыпэрэ тхылъхэм 
афэдэу хъугъэ-шIагъэхэр мыщи цIыф зырызхэм, унэгъо 
шъхьафхэм щяпхыгъэх, иублапIэ «Мэзым ишъэф», «Бэджэхъ» 
зыфиIохэрэм афэдэкъабз. Зэгъунэгъу унэгъуитIоу Пэныкъохэмрэ 
Ныбэрыекъохэмрэ язэхэтыкIэ-псэукIэхэм, якIалэхэм тахещэ 
тхакIом, хъугъэ-шIагъэхэри зэкI пIоми хъунэу ахэмэ къяшIэкIыгъ. 
Совет хабзэм иапэрэ илъэсхэм къащыублагъэу колхоз зэхэщэн 
Iофри, 1937-рэ илъэс хьазабэри, хэгъэгу зэошхори Къозэкъое 
къуаджэм къыщыхъугъэмкIэ, Пэныкъо Исмелэ иунагъо 
къырыкIуагъэмкIэ тапашъхьэ къырегъэуцожьых.

Исмел ефэнд щыIэкIакIэм гоуцуагъ, ыгу римыхьэу бащэ 
релъэгъулIэми, ащ идахэ ыIоу цIыфмэ бэрэ зэхахы. ИкIалэхэу 
Нахьлъэши, Зауркъани дэгъоу ригъэджагъэх, IэнатIэхэри 
яIэхэу мэлажьэх. Ау игъунэгъу ЛIыгъур плъыжь цIыкIум, ащ 
ыпшъаIокIэ щыIэ IэнэтIэзехьэхэм апкъ къикIыкIэ, «народ ипый» 

аIошъ ежьыри ишъхьагъусэу егъашIэм унэгъо къызмэтым 
блэмыкIыгъэ Кураци агъэтIысых, дащых. Акъохэри IэнатIэмэ 
къаIуагъэкIых. Хэгъэгу зэошхор къызежьэм зэшитIури губж 
яIэу нэмыцхэм агохьагъэх, зэоужым ахэри зэрэзекIуагъэхэм 
екIодылIэжьыгъэх. «Джащ тетэу Пэныкъо Исмелэ ефэнд иунагъо 
лъэпсэкIод хъугъэ» еIошъ романыр еухыжьы.

Гупшысэм фыщыкIэу, гущыIэр къебэкIэу, къинышхо 
зылъэгъурэ цIыфым ыгу ихъыкIырэ-ишIыкIырэхэм икъоу 
ащылъымIэсэу чIыпIэхэр романым хэбгъотэщтхэми, ащ 
зэрэпсаоу трагическэ лъэгу иI. ЦIыфыр имылажьэу, имыхьакъэу 
бзэгухьыным, шъугъоным къахэкIэу хьазаб чIыпIэ ифэмэ, сыд 
фэдиза ащ зэпичын, ыщыIэн ылъэкIыщтыр? Ащ фэдэ щыIакIэм 
сыд фэдэ чIыпIа шъыпкъагъэмрэ зэфагъэмрэ щаубытырэр? 
Нахьылъэшрэ Зауркъанрэ афэдэхэу шъыпкъэныгъэм, зэфагъэм 
рыгъуазэхэу хьалэлэу лэжьагъэхэр нэужым яхэгъэгу ипыихэу 
хъунхэм сыда нэзыгъэсыгъэхэр? Бэ ахэмэ афэдэр гупшысэхэу 
романым узхищэрэр. Социальнэ, политическэ лъапсэу ахэмэ 
яIэри хъугъэ-шIэгъэ зэфэшъхьафхэмкIэ тхакIом уапашъхьэ 
къырегъэуцо.

Мыщ фэдэу тарихъ благъи тарихъ чыжьи С. Пэнэшъум 
зафигъазэу къызэрэхэкIыгъэм ишыхьатмэ ащыщ 1994-рэ 
илъэсым къыдигъэкIыгъэ романэу «УIэгъэжъ» зыфиIорэри. 
Ар я ХIХ-рэ лIэшIэгъум къыхэхыгъэ хъугъэ-шIагъэхэмкIэ 
ушъагъэ. Шъыпкъэ, а лъэхъанэм ащ фэдэ тарихъ лъапсэ зиIэ 
произведениемэ адыгэ литературэр, къагъэбаеу рагъэжьэгъагъ. 
И. МэщбашIэм и «Мыжъошъхьал», Ю. Цуякъом и «ГъучI 
тыгъужъым итарихъ», П. Кощбаим и «Дышъэ тас», нэмыкIхэми 
ягугъу къэпшIын плъэкIыщт. С. Пэнэшъум иромани фэшIу 
къабзэу ахэмэ ахэуцуагъ.

Лъэпкъым къырыкIуагъэм, адыгэмэ ятарихъ нэкIубгъохэм 
алъыплъэзэ, пшысэ къэIотакIэм нахь пэблагъэу детектив 
шапхъэм зыщырилъхьи ккъыхэкIэу, лIыхъужъ сюжетхэри 
къебэкIхэу романыр гъэпсыгъэ. ТхакIор дэгуIэрэп кIэлэцIыкIу 
быдзашъоу ШъэукIасэ – Налмэсрэ Оздэмырырэ якIалэу 
нэужым Мазлэкъо Акуандэрэ Къаншъаурэ заIэкIафэм Айдэмыр 
хъужьыгъэм икIодыкIэ ишъэф къызэIуихынэу. ШъэукIасэ 
илъыхъун епхыгъэ хъугъэ-шIагъэхэр жъажъэу зэкIэлъэкIох, 
ащ лъыхъузэ ятэу Оздэмыри хэкIуадэ. А хъугъэ-шIагъэмэ 
ахэгъэщагъэу адыгэмэ ящыIэкIагъэм, япсэупIэ шъофхэм, мэзхэм, 

къушъхьэхэм ядэхагъэ сурэт гъэшIэгъонхэмкIэ авторым къеты. 
Ахэми героимэ яшэн-гъэпсыкIэхэр, ягупшысэкIэ-зекIуакIэхэр 
къызэIухыгъэнхэмкIэ мэхьэнэ ин яI. А пстэури зэдакIоу 
ШъэукIасэ – Айдэмыры ищыIэкIэ гъогу, бэнэныгъэу адыгэ 
шъолъырым илъыгъэм, Кавказ заом, пщыхэмрэ фэкъолIхэмрэ 
зэрэзэпэуцужьыщтыгъэхэм, нэмыкIхэми ар ахэщагъэу 
зэрэхъурэр, янэ къызэригъотыжьыгъэр, иныбджэгъухэр 
игъусэхэу ежь ышъхьэкIэ ипыйхэм зэратекIорэр узIэпызыщэрэ 
сюжет хэхэщыпIэхэу романым иIэх.

***
Псэкъупсэ псыхъо бэрэ къыфигъэзэжьзэ игугъу дахэ 

ышIыным Пэнэшъу Сэфэр езэщрэп. Ар угу къымыгъэкIыжьэу зы 
тхылъ гори иIэп пIоми ухэукъощтэп. Ежь Псэкъупси, игъогупэ хы 
IэрышIэр къытеуцоу къыпщыхъущтми, ичъэ зэпигъэурэп. Джащ 
фэд Сэфэри, уцуи гъэпсэфи ышIырэп, творческэ гухэлъ инхэу 
иIэхэм алъыкIозэ гъашIэр къехьы.

ЦУЕКЪО ЮНЫС  
(1940)

Я 60-рэ илъэсхэм адыгэ литературэм лирическэ мэкъамэр 
къызхэIукIырэ прозэр гъэпсыгъэ щыхъугъ. ТемакIэхэр 
литературэм къыхэхьагъ. НыбжьыкIэмэ, тарихъым, Кавказ 
заом къатегущыIэрэ произведениехэр нахьыбэу атхы хъугъэ. 
Мы темэхэм Цуекъо Юныс итворчестви чIыпIэ гъэнэфагъэ 
щаубытыгъ. Я 60-рэ илъэсхэм адыгэ литературэм тхакIоу 
къыхэхьагъэхэм Цуекъо Юныс ащыщ, 1961-рэ илъэсым иапэрэ 
рассказхэр газетхэм, журналхэм къыхаутхэу рагъэжьагъ.

Цуекъо Юныс 1940-рэ илъэсым бэдзэогъум и 27-м къуаджэу 
Хьалъэкъуае къыщыхъугъ, щеджагъ. Адыгэ кIэлэегъаджэ 
училищэр къызеухым, кIэлэпIоу, кIэлэегъаджэу Iоф ышIагъ. 
Дзэ къулыкъум къытефэрэ илъэсхэр къыщихьыгъ. Ащ 
къызекIыжьым, слесарэу Iоф ышIагъ, техническэ училищэм 
икомсомол организацие ипэщагъ, Ростовскэ къэралыгъо 
университетым ижурналист факультет заочнэу къыухыгъ, 
сэнэхьатымкIэ лэжьэнэу, хэку газетэу «Социалистическэ 
Адыгеим» («Адыгэ макъ») Iухьи, корреспондентэу районым 
исыгъ. Мыекъуапэ къыгъэзэжьи, Адыгэ радиом иредакторэу, 
хэку газетым илитературнэ IофышIэу, отделым ипащэу Iоф 
ышIагъ. Нэужым журналхэу «Зэкъошныгъэм», «Жъогъобыным» 
яредактор шъхьаIыгъ. Гурыт еджапIэм чIэсзэ Юныс усэхэр 
ытхыхэу регъажьэ. Ахэр ичылэ, янэ, икIэлэегъаджэхэм 
афэгъэхьыгъагъэх: «ГумэкI», «Нэпх IэпыIэгъу», «Щхырэ 
планетэр», «Ныбджэгъум фэкIо», «Джэныкъо пашъхьэм», «Щылыч 
джан». Цуекъо Юныс иIэпэIэсэныгъэ нахь къызщынафэрэр 
прозэ тхыным зызфигъазэкIэ ары. Я 60-рэ илъэсхэм агузэгу 

щегъэжьагъэу къыдегъэкIых рассказхэу «КъэкIожь, Титыу, 
къэкIожь», «Хьалыгъу тэбэрыдзэ-тыгъэжъый», «ЛIы зыдэмысыжь 
къуадж», «Тыгъэр лъагэу къыдэкIоягъ», «Бгъэшхъо шIуцI». 1976-рэ 
илъэсым къыдэкIыгъэ сборникым Цуекъо Юныс ирассказ ыцIэ 
фаусы – «Къушъхьэ чыжьэмэ япщыналъэхэр». Хэгъэгу зэошхом, 
хэгъэгу шIулъэгъум, ным ятемэхэр тхакIом иапэрэ рассказхэм 
къахэщых. Ахэмэ ащыублагъэу Цуекъо Юныс итворчествэ 
лъэпкъшIэжьым игупшысэхэр пхырещых. Ытхырэ пэпчъ 
гъэсэпэтхыдэ мэхьанэ иI, пIуныгъэ пшъэрылъыр егъэцакIэ. 
Адыгэ педучилищэм зэрэщеджагъэм, сабый унэм кIэлэпIоу, 
нэужым еджапIэм кIэлэегъаджэу Iоф зэращишIагъэм ар илъэуж. 
СыдигъокIи тхакIом ищыIэныгъэ пэкIэкIыгъэмрэ ышъхьэкIэ 
зыхишIагъэмрэ ялъэуж итворчествэ хэтэлъагъо.

Т х а к I о м  и т в о р ч е с к э  а м а л х э р  з э р э и н ы р ,  е ж ь 
къахэзыушъхьафыкIрэ макъэ зэриIэр ыкIи зэлъашIэ зэрэхъугъэр 
1985-рэ илъэсым тхылъ тедзапIэу «Современникым» повестхэмрэ 
рассказхэмрэ зыдэт тхылъэу «Хымэ лыуз» къыздегъэкIыр ары. Мыщ 
къыкIэлъыкIуагъэх повестхэмрэ романхэмрэ: «Къэзгъэзэжьрэ 
ижърэ шыухэр», «КъэшъуакIом икъам», «Iэлъыныр Iапэм пызрэп, 
е зы шIулъэгъу ихъишъ», «Шэфлъагъу», «Унэ плъыжь», «ГъучI 
Тыгъужъым итаурыхъ», «Щэмыохъу». Мыхэр художественнэ 
лъапсэу яIэмкIи, Iофыгъоу къаIэтыхэрэмкIи, жабзэу ыкIи гупшысэу 
ахэлъымкIи икъукIэ шъхьаихыгъэхэу, зыкIи егъэлыегъащэ 
ахэмылъэу, уатегущыIэн плъэкIынэу тилитературэ а лъэхъаным 
къыхэхьагъэх. Анахьэу тхакIом къыдэхъугъэкIэ фэплъэгъун фаер 
уахътэм епхыгъэ Iофыгъохэм игупшысэрэ иакъылрэ ахилъхьэу, 
ахэмэ уасэ афишIын ылъэкIэу, героеу лъэхъаным къыхэхъухьагъэр 
зыфэдэм лъэныкъо зэфэшъхьафхэмкIэ алъыплъэу, зэригъашIэу, 
ащ цIыфыгъэу ахэлъыр къыгъэлъагьо шIоигъоу зэрытхэрэр ары.

ЕтIани Юныс ытхыгъэхэм зы нэшэнэ гьэшIэгъон ахэлъ: 
непэрэ мафэу тызхэтым ихабзэхэр, тилъэпкъ къыкIугъэ 
гъогум изэрэщыт зэхифыным фэшI, блэкIыгъэм, хъишъэм, 
дунаеу тыкъызхэтэджагъэм зафегъазэ, ар зэхифы шIоигьу, 
зэригъэшIэнэу пылъ. Джащ къыхэкIэу джы тызыхэт щыIакIэмрэ 
блэкIыгъэ лъэхъанымрэ игупшысэхэмкIэ, иобразхэмкIэ, 
игеройхэмкIэ зэрегъашIэх, зэпегъэуцух.

Цуекъо Юныс ироманэу «Сказание о Железном Волке» 
зыфиIорэр урысыбзэкIэ 1993-рэ илъэсым Мыекъуапэ 
къыщыдэкIыгъ. Ащ ыуж 1994-рэ илъэсым «Роман-газетэм» 

къыхиутыгъ. УрысыбзэкIэ романыр зэзыдзэкIыгъэр писателэу 
Гарий Немченко. Писатель цIэрыIоу Валентин Распутиным 
романым осэшхо къыритыгъ. В. Распутиным истатья шъхьэу 
фишIыгъэр – «Джары непэ уилъэпкъ шIу зэрэплъэгъун фаер». 
Тхылъыр зэритхыгъэм пае, Цуекъо Юныс литературнэ 
премиеу «Образ» къыфагъэшъошагъ. Москва къыщыдэкIырэ 
журналхэу «Сменэм», «Крестьянкэм», альманахэу «Истоки», 
газетхэу «Литературнэ Россием», «Сельская жизнь» зыфиIохэрэм 
Юныс ирассказхэр, романэу «ГъучI Тыгъужъым итаурыхъ» 
щыщ пычыгъохэр къыдэхьагъэх. Рассказмэ ащыщхэр СНГ-м 
хэхьэрэ хэгъэгухэм абзэхэмкIэ зэдзэкIыгъэу къащыхаутыгъэх. 
Цуекъо Юныс писатель ныбжьыкIэхэм яблэнэрэ Всесоюзнэ 
зэIукIэу Москва ащыфашIыгъэхэм иделегатыгъ, Урысые 
Федерацием культурэмкIэ изаслуженнэ IофышI, Адыгэ  
Республикэм инароднэ писатель.

Цуекъо Юныс мэкъэмэ шъхьаф иIэу литературэм къыхэхьагъ. 
Ащ итворчествэ изэгъэшIэн фэгъэхьыгъэ критическэ IофшIэгъэ 
макIэп щыIэр. Анахьэу къахэдгъэщы тшIоигъор филологие 
шIэныгъэхэмкIэ докторэу, профессорэу Цуамыкъо Тыркубый 
имонографиеу «ЦIыфыгъэм фэбэнэрэ псалъэр» зыфиIорэм 
къыдэхьэгъэ этюдэу Цуекъо Юныс ипрозэ къызыщызэхифырэр. 
Мыщ тхакIом итворчествэ критикым уасэ къыщыреты, анахьэу 
повестхэу «Хымэ лыуз» ыкIи «Къэзгъэзэжьырэ ижърэ шыухэр» 
къыщызэхефых, художественнагъэу тхакIом ипрозэ хэлъыр 
къеIо: «Цуекъом ипроизведениехэм мэхьанэу, пэрыт гупшысэу 
ахилъхьэрэм дэжькIэ укъикIын хъумэ гу лъымытэнэу щытэп 
лъэныкъо дэгъубэ ащ ытхыгъэхэм зэрахэлъыр. Зы гущыIэкIэ 
ар къэIогъуае хъункIи мэхъу, ау щытми анахь мэхьанэ 
зиIэу иапэрэ повесть къыщыублагъэу аужым ытхыгъэхэм 
къанэсыжьэу лъэныкъо хъазынэу ахэлъыр – цIыфыр цIыфы 
зышIырэ къэрарым, цIыф напэм, геройхэм янравственнэ дунай 
инэу ынаIэ писателым зэрэтыригъэтрэр ары. Художественнэ 
гупшысэм лъапсэ иIэ къашIы лъэпкъ щыIакIэм, адыгэхэм 
ящыIэкIэ-псэукIэ хэлъ хабзэхэм, национальнэ психологием, 
этнографием щыщ пкъыгъохэм ясурэт шIагъохэу ытхыгъэхэм 
ахэтхэм. ЦIыфым инравственнэ дунай национальнэ лъапсэу 
иIэхэр къыригъэлъэгъукIыныхэр Цуякъом икIас ащ пае щэIагъи, 
акъыли, гулъыти зэрегъотылIэжьы».

Цуекъо Юныс ипроизведениехэр куоу профессорэу 
Е.П. Шибинскэм къызэхифыгъэх ыкIи статья пчъагъэ ащ 
фигъэхьыгъ1. Профессорэу Къуныжъ Мыхьамэт истатьяу 
«ЩыIакIэмрэ тхэнымрэ ягъогу зэхэлъ» зыфиIорэм Цуекъо 
Юныс иповестхэр къыщызэхефых. Критикым еIо: «Анахьэу 
тхакIом къыдэхъугъэкIэ фэплъытэн фаеу щытыр уахътэм 
епхыгъэ Iофыгъохэм игупшысэрэ иакъылрэ ахилъхьэу, ахэмэ 
уасэ афишIын ылъэкIэу, героеу лъэхъаным къыхэхъухьагъэр 
зыфэдэм лъэныкъо зэфэшъхьафхэмкIэ алъыплъэу, зэригъашIэу, 
ащ цIыфыгъэу хэлъыр къыгъэлъагъо шIоигъоу зэрэтхэрэр ары»2.

Филологие шIэныгъэхэмкIэ докторэу, профессорэу ЩэшIэ 
Казбек истатьяу «Лъэхъанэхэм язэпхыпIэхэр» зыфиIорэм 
игъэкIотыгъэу повестэу «Къэзгъэзэжьырэ ижърэ шыухэр» 
къыщызэхифыгъ ыкIи Цуякъом щыIэныгъэр зэрилъэгъурэр, 
цIыф психологиер къызэрэгурыIорэр кIегъэтхъы ыкIи бзэу 
повестыр зэрэтхыгъэм пае къыщеIо: «Жабзэр «ыгъэдэхэным» 
пылъыIу…ГущыIэр жъыунэу арэп, мэхьанэ зэрихьанэу 
ары. Цуякъом игущыIэ мэхьанэ кIоцIылъ…ищыкIагъэп ар 
ыгъэдэхэнэу…»3

Цуекъо Юныс ипрозэ купкI хэлъэу, лъэхъаным диштэрэ 
еплъыкIэр ылъапсэу ныбжьыкIэмэ ядунай, язэфыщытыкIэ, 
яшIулъэгъу психологизмэ хэлъэу къыгъэлъэгъуагъ. Традиционнэ 
екIолIакIэр IэкIыбы ышIи адыгэмэ ятарихъ, ятрагедие лъэхъэнэ 
гъунапкъэмэ аримыгъэуцоу къытхыгъ, мифым, IорыIуатэм 
рипхыгъ.

Хъишъэр, IорыIуатэр, мифыр ыкIи «ныбжьыкIэ темэр» 
художественнэ гупшысэмкIэ ыкIи гущыIэмкIэ зэрипхыгъ. 
Апэрэ тхылъым щыпхырищыгъэ лъагъор ыпэкIэ Цуякъом 
зэрэлъигъэкIотагъэм, щыIэныгъэм къыхэхыгъэ геройхэу 
ыгукIэ пэблагъэхэр художественнэ шъолъырым зэрэрищэхэрэм, 
игупшысэ нахь ыгъэлъэшыным зэрэдэлажьэрэр хэбзэ 
гъэнэфагъэ хэлъэу мэхъу. Ащ фэдэу къыIэкIэхьагъэу, италант 
пэблагъэу щыт ныбжьыкIэхэм ядунай къытхыхьаныр, ахэм 
ящыIэныгъэ гурышэ гъэнэфагъэ ришIылIэныр. ЗэкI пIоми 
хъунэу къыкIэлъыкIогъэ илъэсхэм ащ ытхыгъэ повестхэм герой 

1 Ш и б и н с к а я  Е .  Принести флажок добра. – Сов. Кубань. – 1986. – 25 июля.
2 К ъ у н ы ж ъ  М .  ЩыIакIэмрэ тхэнымрэ ягъогу зэхэлъ. – Адыгэ макъ. – Июлым и 26. – Н. 3
3 Щ э ш I э  К .  Лъэхъанэхэм язэпхыпIэхэр. – Соц. Адыгее, 1984. – Мартым и 24.

шъхьаIэу ахэтхэр ныбжьыкIэх, зикъарыу изэу, гугъэ IэшIухэм 
акIэхъопсыхэу, зиакъыл къэкIорэ цIыфых. НыбжьыкIэ дунаим 
итхакIу пIоми ухэукъонэп; повестхэм ахэтхэр зищыIэныгъэ 
гъогу езгъэжьэгъэ героих: «Къэзгъэзэжьырэ ижъырэ шыухэр» 
зыфиIорэм исюжет зэхэщапIэ фэхъурэр апшъэрэ еджапIэр 
къэзыухы пэтэу археолог ныбжьыкIэу Мэзлэкъо Сэт. Исэнэхьат 
къызфигъэфедэзэ, къуаджэм бэшIагъэу щызэрахьэрэ къэбарым 
ылъапсэ зэригъашIэмэ шIоигъоу къызщыхъугъэ чIыгум 
къегъэзэжьы. «КъэшъуакIом икъам» зыфиIорэ повестым 
игерой шъхьаIи научнэ IофышIэу, ныбжьыкIэу Жанэкъо 
Къасим. Ар нравственнэ Iофыгъохэм лъэшэу агъэгумэкIы, 
цIыфыгъэр, нэхъоир, гукIэгъур къызэреIыхыхэрэм ыгу 
агъэузэу зэхешIэх. Жъымрэ кIэмрэ зыщызэхэкIырэм цIыфыгъэ 
напэм чIэнэгъэшхохэр зэришIырэр ащ елъэгъу; традицие 
шIагъохэу адыгэхэм ахэлъыгъэхэр зэраIэкIэзыжьырэр ыгу 
къео, тыгуи тынапи къэбзэным тыкIегъэхъопсы. Мылъку уиIэу, 
зэптэкъокIыжьэу опсэукIи цIыфыр зыгъэцIыфырэ шIуагъэхэр 
пхэмылъымэ насыпыгъэ уиIэу хъурэп. Жанэкъо Къасимэ дэгъоу 
къыгурэIо зэхъокIыныгъэу щыIэныгъэм къыхэхъухьэхэрэр 
цIыф психологием къызэрэхэщыхэрэр; къуаджэм непэ дэсхэм 
ящыIакIэ фэшIыгъэ мэхъу, унэ дэгъухэр ахэмэ ашIых, пкъыгъо 
лъапIэхэр ащэфых, машынэхэр яIагухэм адэтых, машынитIухэр 
зиIэхэри ахэтых; алырыгъу лъапIэхэр, пианинэхэр яунэхэм 
арэхьэх. Материальнэ лъэныкъом зэрэхахъорэм фэдэу цIыфхэм 
ядуховнэ, янравственнэ дунай зиIэтырэп – ар нахь къеIыхы, 
зэфэгумэкIыныр, гукIэгъур, гукъэбзагъэр, цIыф IэшIугъэр 
мэкIодых; лъэпкъ традицие шIагъохэр ащэгъупшэх. ЦIыфыгъэр, 
къэрарыр IэкIыбы зышIырэм гукIэгъу къыхэфэжьын пIоу 
ущымыгугъыми хъущт.

«Жанэкъо Къасимэ янэшэу чырбыщ унэшхо зышIыгъэм 
ятэ ышIыгъэгъэ чыиф унэжъ цIыкIур бульдозерымкIэ 
зэхегъэтакъошъ IуегъэзыкIы; къызэрыхъухьагъэу икIэлэгъу 
зыщыкIогъэ унэм ыгу егъурэп, зэуи зэхишIэрэп. Ащ дакIоу 
ятэ илъэсыбэхэм ыгъэфедагъэхэу пхъэшIэ гъукIэ Iэдэуадэхэр 
зэхеугъуаехэшъ ретэкъужьых. Ащ зи хэмылъэгъонкIи хъун, 
щыIэныгъэм ар ихабз: жъыр зэкIэкIо – кIэр текIо. Ау ащ къекIа 
нравственнэ гупшысэу цIыфым рэхьатыгъо къезымытырэр 
а зэпстэумэ ахэмылъэу?! ШIэжь зимыIэу, блэкIыгъэм уасэ 
фэзымышIыжьырэм неущрэ мафэу иIэщтыр фэтхъэгъощт 

пфэIона? Джащ фэдэу тыгъуасэмрэ непэрэ мафэмрэ 
нэрымылъэгъу IуданэхэмкIэ зэрэзэпхыгъэхэр, ахэр цIыфыгум 
зэрэпхырыкIыхэрэр писателым зэхытегъэшIыкIы»,– етхы 
Цуамыкъом.

НыбжьыкIэх повестэу «Iэлъыныр Iапэм пызырэп...» 
зыфиIорэми хэт геройхэу мэзпэсэу Мэджыкъо Дэдауи, КIэлэщи, 
Сури, Маи. НыбжьыкIэхэм чIыпIэ ин щаубыты Цуякъом 
ытхыгъэ произведениехэу «Унэ плъыжь», «МыIэрысэ чъыгхэр» 
зыфиIохэрэми. Арэущтэу зэрэщытым гупшысэ гъэнэфагъэм 
уфещэ: ныбжьыкIэхэм ядунай, япсихологие, язэхэшIыкI мэхьэнэ 
ин ритэу писателым Iоф ешIэ, теубытагъэу зы лъэныкъо ыIыгъ. 
Героеу къыгъэлъагъохэрэм адиштэу щыт лирико-романтическэ 
нэшанэхэу ащ итхакIэ хэтлъагъохэрэр. Цуякъор литературэм 
итрадициехэм адэжькIи къызэрикIырэр нафэ. Ар ахэолъагъо 
хэгъэгу литературэм ипроизведениехэм ыгу къагъэкIыгъэ 
темэхэм (экологием, къэрарым яIофыгъохэр), образхэм.

Цуякъом иапэрэ повестэу «Хымэ лыуз» зыфиIоу 1978-рэ 
илъэсым къыдигъэкIыгъэм къуаджэм щыпсэурэ ныбжьыкIэхэм 
ящыIэныгъэ гъогу къызэрэхахырэм, цIыф зэфэгумэкIым 
имытхыгъэ хабзэхэр ахэмэ къызэралъыIэсырэр авторым 
къызэрэгурыIоу къыщегъэлъагъо.

ЩыIэныгъэм иIофыгъо шъхьаIэхэм ныбжьыкIэхэм 
зыщадзыерэп; ныбджэгъуныгъэрэ шъыпкъагъэрэ зэфыуиIэныр, 
зым игумэкIрэ илыузрэ адрэм дигощыным фэхьазырыныр, ыгу 
пэблэгъэ Iофым цIыфыр фэгъэзагъэу, ащкIэ ихарактер зыпкъ 
иуцоныр зэрэнасыпыгъэр ахэмэ къагурэIо. Повестым образ 
шъхьаIэу, мэз академиер къэзыухыгъэу къуаджэм къэкIожьырэ 
ЛIыпцIэкъо Орзэмэси, ащ шIу ылъэгъурэ Тыжьынэу драмтеатрэм 
иартистки, былымэхъо фермэм ипащэу Хъаныи, Сэтэнэекъо 
Шъэуаеу щыIэныгъэм гъогу псынкIэ лъыхъурэри янасып 
фэбэнэнхэ фаеу мэхъух. Къин дэмылъэгъоу, угукIи пшъхьакIи 
къэмылэжьырэр къабыл зэрэмыхъурэр ахэмэ къагурыIоу фежьэ.

Лирикэм рыгъозэрэ прозэм итрадициехэр Цуякъом 
IэубытыпIэ зэришIыхэрэр тхылъым къыхэщы. ЦIыфэу зигугъу 
къышIыхэрэм апэблагъэ узышIын гущыIэ писателыр лъэхъу: 
повестым хэт геройхэр ежь авторым ыгукIэ пэблагъэх, ахэмэ 
Iофэу ашIэрэми язэфыщытыкIи хэшIыкI афыриI, щыIэныгъэм 
къыхэхыгъэ шъыпкъэх.

ГущыIэм пае, Хъаные фермэм ипащ, былымхъунымкIэ пэрыт 
лэжьакIу, изекIуакIэ щысэтехыпIэу щыт. Ыгу ихыгъэу, ыIорэмрэ 
ышIэрэмрэ зэтефэжьэу, хьалэлэу цIыфмэ афыщыт, гукIэгъу хэлъ 
ыкIи шэн пыти иI.

Сэтэнаекъо Шъэуае щыIэныгъэм игъогу псынкIэ лъэхъу, 
ихатэ къыщыкIыгъэ хэтэрыкIхэр сыд фэдэ шIыкIэми нахь лъапIэу 
зэрищэщтым пылъ, колхоз бжьэ матэхэр къытыгъун елъэкIы. 
Ишъхьагъусэу Нурзанэ зэрикIыжьрэми къызэтригъэуцорэп, 
ешъорыхьакъоу насащэхэр къекIухьэшъ хэт, ахъщэшхо 
къызхигъэкIыщтым лъэхъу.

А дыгэ шэн-хэбзэ зэхэтыкIэ шIагъохэм изехьакIо 
образхэри повестым Цуекъо Юныс къыщетых. Ахэр нэжъ-
Iужъ образхэу Кулсомэ, Сымсурэ, Кущмэз. ШIэныгъэлэжьэу 
Цуамыкъо Тыркубый къызэриIорэмкIэ, зыныбжь илъэсишъэм 
фэзыузэнкIыгъэ ныо цIыкIоу Кулсоми «цIыфмэ зэрящыкIагъэм 
ыгукIи ышъхьэкIи рэзэшхо къешIы» (унэ шIыхьаф зашIыкIэ, 
кIашъоу къытыраерэм ар ренэу къыщагъэкуо). Нахь IупкIэу нэм 
къыкIэуцоу тхакIом къытыгъэхэм Кулсомэ апэ ит пIоми хъун.

ЦIыфым фапшIэрэр щыгъупшэу, зэхимышIыкIэу зыIорэ 
Шъэуаем пэшIуекIоу Орзэмэс мырэущтэу къеIо: «Хымэ лыуз 
хъурэп, Шъэуай, зиунагъо бэгъон, зы нэпкъым утеуцоу уджэмэ, 
адрэ нэпкъыри къыппэджэжьы... Сэ сиIахькIэ зым илыуз 
адрэм илыузэу къысшIошIы. ШIум цIэ гъэнэфагъэ иIэу щытэп. 
Мары, мары ар зэрэпшIыщтыр пIонэу рецепти щыIэп. Ау, сэ 
зэрэсшIошIырэмкIэ, ар джэрпэджэжьым фэд. Теоретическэ упчIэ 
ар пшIыжьынэу щытэп. ЕгъашIэм аксиомэзэ къырэкIо».

Апэрэ повестэу «Хымэ лыуз» – эпическэ произведениеу, 
щыIэныгъэм ылъапсэ ЛIыпцIэкъохэмрэ Сэтэнаекъохэмрэ 
якъэбаркIэ Ц уекъо Юныс къызщиг ъэлъэг ъуаг ъэр ары. 
Нравственнэ упчIэ куухэр авторым повестым къыщиIэтыгъэх, 
ахэр шIумрэ емрэ язэпыщытыныгъэ къешIэкIыгъэх. ЯтIонэрэ 
тедзэгъур роман шъуашэм илъэу «Хымэ лыузыр» Цуекъо Юныс 
къыдигъэкIыжьыгъ ыкIи зигугъу къэтшIыгъэ проблемэхэр 
нахь куоу къыщиIэтыжьыгъэх. Мэзым иобраз адыгэмэ ятарихъ 
итамыгъэу егъэфедэ. Конфликт шъхьаIэу къыхигъэщрэр– 
мэзым, ащ икъэухъумэн уфэбэнэныр, ЛIыпцIэкъо Орзэмэс 
ятэшэу Мэсхъудэу, мэзыр зыгъэкIодрэм зэрэпэуцужьрэр. Мы 
зэпыщытыныгъэм авторым мэхьанэ куу хелъхьэ: щыIэныгъэм 
икъэухъумэн, ЛIыпцIэкъо лIакъом инапэ икъэухъумэн. Юныс 

игеройхэр щыIэныгъэм къыхэхыгъэх: зыхэр шIум фэлажьэх, 
адрэхэр-ежь ашъхьэ ифедэ ыуж итых. Романым игеройхэр 
нэрмылъэгъоу гощыгъэ мэхъух. Орзэмэс ятэу Батым псэужьэп. 
Ар Хэгъэгу зэошхом лъакъо пымытэу къикIыжьыгъагъ. ГъэшIэ 
мыкIыхьэу къыкIугъэр цIыфмэ шIу афишIэным фигъэIорышIагъ. 
Фронтым щыдэзэуагъэ урыс кIалэу Василий Кобец иунагъо 
Хатынь щагъэкIодыгъэу, ибэу дунаим къызэрэтенагъэр зишIэкIэ, 
Батым ичылэ, иунэ къещэ,IэпыIэгъу фэхъу. Ежь Васили Батым 
псэоу къыгъэнэжьыгъагъ. Хымэ лыуз зыфаIорэр ахэмэ ашIэрэп. 
Нахьыжъмэ къарагъэлъэгъугъэ нравственннэ гъогупэм теуцох 
ныбжьыкIэхэу Орзэмэси, Хъаныи, Тыжьыни.

Мэзым иобраз мэхьанэ ин авторым зэрэритырэр хъишъэу 
къыпилъхьарэмкIэ къегъэнафэ: Чингисхан ипыидзэ 
къызатебанэхэм, адыгэмэ яухъумакIохэр мэзым къыхэкIыгъагъэх 
ыкIи псэемыблэжьэу заохэзэ фэхыгъэх. ЦIыфэу хэкIодагъэ 
пэпчъ чъыг къэкIыжьыгъэу ары хъишъэм къыIуатэрэр. 
Чъыгхэр, бзыухэр, шъыхьэхэр – ахэр заом щыфэхыгъэ адыгэ 
дзэкIолI лIыхъужъхэр ары. Джы а мэзыр мэзпэсэу Мэсхъудэ 
фэдэхэм агъэкIоды. Мэз къодыеп ащ ыгъэкIодрэр, ежь ынапэ, 
ылъапсэ чIеутыжьы, илIакъо ынапэ тырехы. Шъыхьэу 
ыукIыгъэр щыIэныгъэр зэригъэкIодрэм итамыгъэу авторым 
егъэфедэ. Экологием итемэ нравственнэ мэкъэмакIэ романым 
щигъэлъэшыгъ.

Цуекъо Юныс бзэу зэрытхэрэм фэгъэхьыгъэу критикмэ 
къаIуагъэр макIэп. Повестхэм къатегущыIэзэ, ЛъэпцIэрышэ 
Хъалидэ хегъэунэфыкIы: «Цуякъом тIэкIу зэкIэкIищызэ тхэныр 
икIас, диалогхэр, сценэхэр зэпыщыгъаIоу зыщыгъэпсыгъэхэр 
къыхэфэ... Зэрэпсаоу пштэмэ писателым ыбзэ уимыгъэрэзэнэу 
щытэп: образнэу гъэпсыгъэ, гупшысэ гъэнэфагъэ хэлъ, бэрэ 
амыгъэфедэрэ адыгэ гущыIэхэр щыгъэфедагъ. КIэкIэу къэпIон 
хъумэ, писателыр ежь ыбзэкIэ матхэ... зы гущыIэухыгъэм 
гупшысэ зэфэшъхьафхэр къыщыриIотыкIынкIэ ежьэ, метафорэ 
бащэ егъэфедэ, зы гупшысэм образ бащэ хегъащэ...»1.

Цуекъо Юныс итворчествэ иIэташъхьэ фэхъугъэу плъытэмэ 
хъущт романэу «ГъучI Тыгъужъым итаурыхъ». Ащ адыгэ 
литературэм чIыпIэ хэушъхьафыкIыгъэ щиубытыгъ. Романыр 
едзыгъуитIу мэхъу. Апэрэ едзыгъоу фэхъугъэр Цуекъо Юныс 

1 Л ъ э п ц I э р ш э  Х ъ .  Лъапсэмрэ шъхьапэмрэ. – гъэз. «Соц. Адыгеи», 1986 – январым и 4.4

4.

ыпэкIэ къыдигъэкIыгъэгъэ повестэу «Къэзгъэзэжьрэ ижърэ 
шыухэр». Ар къызыдэкIым, писателым анахь къыдэхъугъэ 
повестмэ ащыщэу критикмэ алъытэгъагъ. Романэу «ГъучI 
Тыгъужъым итаурыхъ» адыгэ тхылъеджэр зэсэгъэ сюжет ыкIи 
композицие гъэпсыкIэм тетэу щытэп. Уахътэр къэубытыгъуаеу, 
хъугъэ-шIагъэу къыIуатэрэр лъэхъан зэпэчыжьэхэм япхыгъэхэу, 
зы лъэхъэнэ гъэнэфагъэ игъунапкъэ итэу щытэп. IорыIуатэхэмрэ 
мифымрэ яамалхэр, ахэмэ къахэхыгъэ сюжетхэмрэ, образхэмрэ 
Цуекъо Юныс лъэшэу фэIэпэIасэу романым хигъэщагъэх. Ар 
тхылъым ышъхьи, жанрэ шъуашэу зэрылъыми къахэщыгъ – 
«таурыхъ».

Романым игъэпсыкIэкIэ зэпыщыт мэхьанэ зиIэ къарыухэр 
зэрещалIэх, зэпегъэуцух: апэрэ пычыгъор («Къэзгъэзэжьрэ 
ижърэ шыухэр») герой шъхьаIэм ятэжъэу Хьаджэкъызэрэ 
пшысэм къыхэхыгъэ ГъучI Тыгъужъымрэ язэпыщытыныгъэ 
къешIэкIыгъ. ЯтIонэрэ пычыгъор («Чэщ мэзахэм гъогум 
рыкIорэр») герой шъхьаIэм ятэу Бирамрэ хэгъэгу системэу 
адыгэ чIыгухэр псы чIэгъым чIэзгъаорэмрэ язэпыщытыныгъэ 
къытегущыIэ. Романэу «ГъучI Тыгъужъым итаурыхъ» 
литературэм хэушъхьафыкIыгъэ чIыпIэ щеубыты тэзгъаIорэр 
социальнэ-тарихъ мэхьанэу иIэр адыгэм идунэеплъыкIэрэ 
идунэететыкIэрэ къыригъэлъэгъукIэу зэрэщытыр ары. 
БлэкIыгъэмрэ къэкIощтымрэ уарегъэгупшысэ, философскэу 
зэрепхых, ар зэкIэ адыгэм ихабзэ, икультурэ репхы. Лъэхъанэу 
къыгъэлъагъорэр условнэу тIоу бгощын плъэкIыщт: джырэ 
уахътэр я 70-90-рэ илъэсхэмкIэ къеты, блэкIыгъэр – я 19-рэ 
лIэшIэгъум щырегъажьэшъ, миф зэманым нэс зэкIэкIожьы. 
БлэкIыгъэмрэ джырэ лъэхъанымрэ зэрэзэрипхырэ хъугъэ-
шIагъэхэр Урыс-Кавказ заор, граждан заор, Хэгъэгу зэошхор 
ыкIи Кубан псы IыгъыпIэр зашIым адыгэ чылэхэр псы 
чIэгъым зэрэчIагъэуагъэхэр. БлэкIыгъэр непэрэм ылъапсэу 
неущрэм икъежьапIэу зэрэщытыр писателым МэзлэкъохэмкIэ 
къыгъэлъэгъуагъ: Хьаджэкъыз (Мэзлэкъо Сэт ятэжъ)– 
джэгуакIо, лъэпкъ акъылым изехьакIу, ыкъохэр зэрипIугъэр 
ыкIи ежь изекIуакIэхэри адыгэ хабзэм ишапхъ; Бирам (Мэзлэкъо 
Сэт ят)-лIыхъужъ, Хэгъэгу зэошхом хэлэжьагъ, лэжьакIу, дунаир 
зэмамырми ичIыгу, ичылэ къеухъумэ; Сэт – ныбжьыкI, археолог 
хъунэу еджэ, блэкIыгъэмрэ непэрэмрэ зэгуригъэIоным пылъ. 
Романым исюжет Сэт иобраз къешIэкIыгъ. УзIэпищэу детектив 

нэшанэ иIэу романыр къырегъажьэ: Сэт икIэлэегъаджэу Вильям 
Викторович Олениныр игъусэу чылэм къэкIо. ШIэныгъэлIэу 
Вильям Викторович Сэт къыреIо: «Нэбгырэ пэпчъ дунаим 
къырыкIуагъэр ышIэ шIоигъоу ылъ, ежьыми зыдимышIэжьэу, 
хэлъ, ащ (историем) ишIагъо кIымэфэ машIоу тызэрегъэхъуапсэ. 
«Сыда нахьыпэм щыIагъэр?» – джары пстэуми пэублэ 
афэхъурэр, джары лъэгъо Iэрфэгъумэ ащыщэу тэри Гомер 
тыфэзыкъудыирэр, тыдэзыхьыхырэр... Теубытагъэу цIыфыр 
пымылъми, пасэм щыIагъэр пэшIорыгъэшъэу къызэришIэным 
зыфегъасэ»1. Сэт гъукIэмэ яIуашъхьэу Шыблэкъохьаблэ 
пэмычыжьэр ытIынэу фай. Ащ пылъ къэбарэу зэман чыжьэм 
къыщежьэрэм Сэт ищыIэныгъи зэрихъокIыгъ, Мэзлэкъохэмрэ 
Чылэстэнхэмрэ егъэшIэрэ пыи зэфишIыгъэх. Сэт шIу 
ылъэгъугъэ пшъашъэу Суандэ Чылыстэнмэ ащыщ ыкIи а 
зэпыиныгъэм зэшIуагъэкIодыгъэх. Хьаджэкъызэ Олениным 
гъукIитIум якъэбар къыфеIуатэ: ахэмэ яIэпэIэсэныгъэ чыжьэу 
Iугъэу, ашIырэ Iашэмрэ ашъо джанэхэмрэ мыфыкъохэу, бэ 
цIыфэу къяуалIэщтыгъэр. Ашъо джанэм ипытагъэ аушэтыным 
пае зыщалъэти щэкIэ еощтыгъэх. Цыхьэшхо гъукIитIум 
зэфашIыштыгъэ, Мэзлэкъо гъукIэм ышIыгъэр Чылыстэным 
зыщилъэти, ежь Мэзлэкъоми Чылыстэным ышIыгъэр 
зыщилъэти псэхэх щэкIэ зэрагъаощтыгъэх. Къырым дзэлIыр 
къафакIуи ашъохэр ыушэтынэу яуагъ, Чылыстэныр Мэзлэкъом 
ышIыгъэ ашъор ыщыгъэу къызэхэфагъ. Къырым дзэлIым 
Мэзлэкъом къумалыгъэ зэрихьагъэу ылъыти, гъукIэр ыукIыгъ. 
Джары гъукIэ IэзитIум якIодыкIэу хъугъэр. Мэзлэкъор къумалэу, 
Чылыстэныр екIодылIагъэу макъэ Iугъэ, джащ щыублагъэу 
азфагу пыиныгъэ къыдэтэджагъ, непэрэ мафэми къынэсыгъ. 
Къэбарым къызэриIожьрэмкIэ, Чылыстэн гъукIэр чылэ гъунэм 
щагъэтIылъи Iошъхьэшхо фызэтратэкъуагъ, Мэзлэкъом къэ 
емыпэсыгъэу алъытагъ. ЛIэшIэгъу пчъагъэ текIыгъ, шъыпкъа-
мышъыпкъа, ау лъэкъуитIур яшъыпкъэу зэрэгъэпыих. Ащ 
гупсэфыгъо Сэт къыритырэп. Ары Iуашъхьэр ытIынэу мурад 
зыкIишIырэр. Къэр къегъэгъунэ Чылыстэнмэ ащыщ лIыжъэу 
Осмэн. Тхылъым детектив сюжетым инэшанэхэр апэрэмкIэ 
хэолъагъо, узпещэ, ау ар дэдэу зэрэщымытыр нэужым 
къыбгурэIо, сюжет гъэнэфагъэм ыцыпэ мэкIоды, сюжетым 

1 Ц у е к ъ о  Ю .  Къэзгъэзэжьрэ ижърэ шыухэр.  – Мыекъуапэ, 1983. – Н. 132.

акъылкIэ улъымыхъоу гукIэ улъыкIоу еогъажьэ. Къэжъым 
къычIахыгъэ хьап-щыпхэм къызэрагъэлъэгъуагъэмкIэ, 
гъукIитIоу зэныбджэгъугъэхэр пыи зэфэхъугъэхэп, къэбар 
лъапсэм ьшъхьэ писателым къыримыхыпэрэми, къэбарыжъыр 
ащ егъэфедэ непэрэ щыIэныгъэм къытегущыIэным фэшI.

Образ-тамыгъэхэр Цуекъо Юныс егъэфедэх. Ащ фэд 
шыухэр. Шъхьафит шыухэу апэу къызтегущыIэрэр Мэзлэкъо 
ыкIи Чылыстэн гъукIэхэр ары. Мэзлэкъом къытекIыгъэх 
Хьаджэкъызи, Бирами, Сэти. Цуекъо Юныс ишыухэр лIыгъэм, 
гукIэгъум, зэфагъэм итамыгъэх, цIыфыгъэ напэм иухъумакIох, 
лъэпкъшIэжьым изехьакIох. А хэмэ къагъэзэжьынэу 
Хьаджэкъызи Сэти яжэх.

Хьаджэкъыз – дунэе псэу: тыгъуасэри ащ дэгъоу къешIэжьы, 
непэрэми щыгъуаз, ыгукIи иакъылкIи ар къештэ, ащ щыщ 
шъыпкъ, акъылышIу, цIыфым гукIэгъу фыриIэу игъашIэ 
къехьы. Пхъорэлъфымрэ тыжъымрэ азыфагу щыхъурэ – 
щышIэрэр, шIулъэгъу дэхагъау зэфыряIэр писателым дахэу 
къетхы. Хьаджэкъыз ыгукIи, игупшысакIэкIи джэгуакIо. 
ЩыIэныгъэм хэлъ дэхагъэр, IорыIуатэхэр ыгъэфедэзэ, цIыфмэ 
нэрылъэгъу афешIы. КъыIуатэрэ къэбархэр, тхыдэхэр, пшысэхэр, 
гъэсэпэтхыдэхэр екIоу романым ипкъынэ-лынэ хэуцуагъэх, 
пIуныгъэ купкIэу иIэр къыгъэбаигъ. ГъучI тыгъужъым итаурыхъ 
къэзыIуатэрэр Хьаджэкъыз. ГъучI тыгъужъым ижъалымыгъэ 
гъунэнчъэу, чылэ псэухэр ышхыгъэу зэрэщытыгъэр къеIо, ау, 
анахьэу пшысэм къыхигъэщрэр, цIыфым ыгу зыришхыкIыкIэ 
нахь тхьамыкIагъо зэрэщымыIэр ары. Ащ пщегъэгъупшэ 
уицIыфыгъэ напи, уишIулъэгъуи, уигукIэгъуи. Тыгъужъыр 
жъалымыгъэм итамыгъ, непи цIыфмэ агу решхыкIы. Ары 
заохэри, Бирам зэкIодылIагъэ цIыфыри, чылэхэр псы чIэгъ 
зышIыхэри, зилъэпкъ ыкIи зыбзэ зыгъэкIодхэри къызхэкIхэрэр.

Романэу «ГъучI Тыгъужъым итаурыхъ» ижанрэ нэшанэхэр 
зэмылIэужыгъох: тхыдэ, философскэ, тарихъ ыкIи пIуныгъэ 
роман. ПIуныгъэ роман тэзгъаIорэр ныбжьыкIэм (Сэт) 
идунэееплъыкIэ гъэпсыгъэ зэрэхъурэр къызэригъэлъэгъуагъэм 
пай. Мэзлэкъо Сэт иIэкIоцI дунай, игупшысакIэ зэхъокIыныгъэу 
фэхъухэрэр IупкIэу, куоу, психологическэ екIолIакIэ фишIэу, 
Цуекъо Юныс къетхы. Ятэжъэу Хьаджэкъыз, икIэлэегъаджэу 
Вильям, ятэу Бирам, чылэдэсхэр Сэт идунэееплъыкIэ игъэпсын 
хэлажьэх. Адыгэ хабзэм изехьан Сэт IорIотэжьэу зэригъэшIагъэп. 

Адыгэ шэн-хабзэхэр ятэжъ, ят ыкIи нэмыкIхэм язекIуакIэхэм 
ахилъэгъуагъ, фэшъошэ уасэ афишIын ылъэкIынэу апIугъ, гум 
илъэу, лъым щыщэу хъугъэ.

Х ьакIэщым, кIапщэм якъэтх ы х ьан фэгъэх ьыгъэ 
нэкIубгъохэм авторым игъэкIотыгъэу этнографическэ 
къэтхыхьанхэмрэ IорыIуатэхэмрэ ащигъэфедагъэх. Хьаджэкъыз 
ипхъорэлъфым гъэсэпэтхыдэ къыфеджэрэп, унашъо фишIырэп, 
егъэзыгъэ-пшъэдэкIыжь ригъэхьырэп. Ащ ипIуныгъэ Iашэ нахь 
лъэш – щысэу IорыIуатэм е щыIэныгъэм къыхэхыгъэр ары. 
ЕджакIо Сэт кIонэу зытриубытэкIэ, «Хэт ухъущт»,– еIошъ ятэжъ 
къеупчIы. КIэлэегъаджэуи, начальник инэуи, къалэм IэнатIэ 
щигъэтынэуи зэрилъэкIыщтыр зызэхихыкIэ, «Адэ, джэгуакIо 
ухъун плъэкIыщта?» – еIо. Хьаджэкъыз зыгъэгумэкIрэр мы 
упчIэм иджэуап, сыда пIомэ уджэгокIоныр – ар пшъэдэкIыжъ 
ин. Хьаджэкъыз еIо: «Пстэури сэ къызгурэIо, сикIал. Уемынэгуй, 
о дэгъоу осэшIэ. Къин зэбгъэхъоу уиеджэн, ппсэ теплъхьэмэ, 
уиIофмэ кIэкIэу ауж уитмэ пшIоигъор зэкIэ къыбдэхъущт! Россием 
начальникышхоу исмэ узэракIэхьащтми сехъырэхъышэжьрэп. 
Ау сшIэмэ сшIоигъоу мыщ фэдизым згъэунэшкIурэр 
нэфэшъхьаф. Уинасып къыубытэу, зыуж уихьагъэм ыцыпэ 
зыгорэкIэ пфэубытымэ… ым, нысэщэ-джэгу бгъэджэгун 
плъэкIэу ухъуна? Хьа, хьау, моу занкIэу къысэплъ: джэгокIо 
къызэрыкIо нэмыIэми ухъун плъэкIыщмэ-умылъэкIыщтмэ ары…
Мэзлэкъомэ якIалэ еджагъ шъхьае, епщэжьыгъэп ямыгъэIонэу 
сэIошъ ары…»1.  Хьаджэкъыз зыгъэгумэкIыщтыгъэр Сэт цIыфмэ 
афэшIушIэу, ифэшъошэ уасэ къыфашIэу щыIэн ылъэкIыщтмэ 
ары. Шъыпкъэр цIыфмэ ариIон ылъэкIэу, иеджэн адыгагъэмрэ 
цIыфыгъэмрэ язехьан пэрыохъу афэхъукъомэ – джары джэгуакIор 
зэгупшысагъэр. Ежь Хьаджэкъыз сыдигъуи нэфэрыIоу щытыгъ, 
шъыпкъагъэрэ зэфагъэмрэ ялIыкIуагъ. Ащ пае къин Iэджи 
рагъэлъэгъугъ, ау ныбжьи ышIагъэмкIэ ежьыр кIэгъожьыгъэп. 
Ащ цIыф насыпышIоу зелъытэжьы, анахь охътэ къинхэм цIыфмэ 
яшIулъэгъурэ яIэпыIэгъурэ зэхешIэ.

Хьаджэкъыз Сэт цIыкIоу джэгуным хэтэу ыпIущтыгъэ. 
А щ къыфиг у пшысыг ъэ джэг у кIэр: нартышэу Д ул-Д ул 
зэрэдэзекIощтыр регъашIэ. исабыигъом Сэт а шыр игъусагъ. 
ЧIыпIэ къин Сэт зифэкIэ е IэпыIэгъу ищыкIагъэ зыхъукIэ, 

1 Ц у е к ъ о  Ю .  ГъучI Тыгъужъым итаурыхъ. – Мыекъуапэ, 2000. – Н. 70.6

апэрэу гупшысэкIэ зызфигъазэрэр ишэу Дул-Дул. Темыр къэлэ 
чыжьэу еджакIо зыдэкIуагъэм чъэфынчъэр къытекIоу, гур ичылэ 
къызидзыжьырэм, гу IэтыпIэу фэхъурэр ятэжъ къыфигупшысыгъэ 
шы хьалэмэтыр ары. Джэгуным хэтэу гупшысэнэу, зекIокIэ тэрэз 
къыхихынэу Хьаджэкъыз Сэт ыгъэсагъ. Хъишъэ псэу шым пылъ. 
Ар нартыш. Зиягъэр лIыхъужъэу, шыу зэкъо бэлахьэу Ислъамый. 
Исламый идунай зехъожьым, чъыгэе джадэу чылэ гъунэм 
къыщыкIырэм чIалъхьажьыгъэу Хьаджэкъыз къыIуатэщтыгъэ, 
ежь чъыгаеми цIыфхэр Ислъамые ичъыгаекIэ еджэщтыгъэх. 
Бэрэ Сэт ятэжъ игъусэу, ишэу Дул-Дули тесэу, Ислъамые ичъыгае 
дэжь кIощтыгъэ. Джы чъыгаем ылъапсэ чIаутыгъ, шIэхэуи псыр 
къытырагъэлъэдэщт.

Хьаджэкъыз Сэт тхыдэу зэрипIухэрэр Цуекъо Юныс 
игъэкIотыгъэу романым хегъэуцох. ГущыIэм пае, ГъучI 
тыгъужъым итаурыхъ, Саусырыкъо итхыд, Сэтэнае тыгъэр 
сыхьаткIэ къызэрэзэтыригъэуцуагъэм икъэбар, гъукIэу Лъэпшъ 
гъупчъэр зэришIыгъэм икъэбар ыкIи нэмыкIхэр. Мыхэр 
Хьаджэкъыз къыIуатэрэ къодыехэп, джырэ щыIакIэм репхых, 
гъэсэпэтхыдэ купкIэу яIэр къегъэнафэ.

Сэт ятэжъ кIапщ зыфишIыкIэ, къыгурэIо, а кIапщыр ежь 
Хьаджэкъыз нахь зэрищыкIагъэр. Заом псэоу къыхэкIыжьыгъэ 
Бирам мамыр мафэхэм хэкIуадэ. КIапщыр, тэу зыкъо 
зышIокIодыгъэм, чылэхэу хыдзэ-псыдзэ хъухэрэм, адыгэ 
лъэпкъэу кIодыпIэм иуцуагъэм ящыкIагъ.

Ц уек ъо Юн ыс рома н ы м образ г ъэш Iэг ъон х эр 
щигъэпсыгъэх: Сэт янэу Кызыу, лIыжъхэу Юсыфкъо зэшхэр, 
Чэтэкъо Чэмал, Чылыстэн Осмэн, ныбжьыкIэхэу Тыхъо 
Анзор, Бэчмызэкъо Кызар, Кацу, кIэлэегъаджэу Ерэджыб 
Батович, нэмыкIхэри. «Ешхэ-ешъоу тэтэжъ ышIыгъагъэр» 
зыфиIорэ пычыгъом лIыжъмэ яобраз шIагъохэр авторым 
игъэкIотыгъэу къыщигъэлъэгъуагъэх. Сэт иеплъыкIэкIэ 
къетых, ишIошIхэр къареIуалIэ. ХьакIэщ хабзэр ымыукъоу, 
апэ лIыжъмэ къатегущыIэ. «Чэтэкъо Чэмалэ – дэкIо-бзэкIо 
IэпэIасэу тичылэ дэс: адыгэ паIохэр (пэIомедэхэр) къелъэIухэрэмэ 
афеды. Зибэ пшIэрэм узэрэрыIазэр, уемыхъырэхъышэжь, 
зэкIэми анэ кIиIотагъ. Апэ мыскъарэ зышIыщтыгъэхэмэ нафэ  
афишIыгъэп умыIо! О, Чатэкъо пэIуашIэм ыцIэ чыжьэу зэу 
Iугъэшъ! Тигъунэгъу КIэмгуе хэгъэгу игъунапкъэми бэшIагъэу 
азэпырыкIыгъ. Абдзахэми, шапсыгъэми тIэкIу шIагъэу 

зэлъашIагъэ. Чатэкъо Чэмалэ иIэпэIэсагъэ Къэбэртэе хэгъэгуи, 
Черкесие чыжьэми алъыIэсыгъ. КъызэрыкIоу щытэп». ПэIо медэу 
Чэмалэ Мыекъуапэ дэт музеим ритыгъэм зэрэхэгъэгоу ыкIи 
адыгэхэу IэкIыб хэгъэгухэм арысхэм зэлъашIэ ышIыгъ.

Юсыфкъо зэшхэр, Урысбыйрэ Даутэрэ Ц уякъом 
игъэкIотыгъэу къетхыхьэх, къэбар гъэшIэгъонхэр апелъхьэ. 
Ахэмэ ящыIэныгъэ къырыкIуагъэр къыIуатэзэ, адыгэмэ 
ятарихъ тыщегъэгъуазэ. Даутэ нахьыкIагъ нахь мышIэми, 
зэготэу зэшитIур кIо хъумэ, апэ Даутэ сэламыр рахыщтыгъэ, 
нахьыжъэу къэлъагъощтыгъэ. Хьаджэкъызэ Сэт къыгурегъаIо, 
Даутэ къалэм дэсэу, IэнатIэ ыIыгъыгъэми къин зэрилъэгъугъэр, 
имыгъоу ынатIэхэр зэзыгъэлъагъэр. Юсыфкъо нахьыжъыр 
Урысбый. «Лъэпшъ» аIозэ шыблэкъохьаблэхэр еджагъэх. ГъукIэ 
Iазэу, ыIапэ дышъэр пызэу щытыгъ.

ШIулъэгъум итемэ романым пхырыщыгъ. Ар Сэтрэ Суандэрэ 
яшIулъэгъукIэ къэгъэлъэгъуагъэ хъугъэ. Ау мы темэм писателым 
зыригъэушъомбгъугъэп. Мэзлэкъохэмрэ Чылыстэнхэмрэ 
язэпыиныгъэ къыришIэкIыгъ. Авторым къетхы: «Суандэ 
Чылыстэнмэ ащыщыгъ. Тэрэз, къэщэн сиIэгъэ дэд. Тэджэу, 
IэкIыб сыкъишIэу, нэмыкI кIалэ дэкIофэкIэ… Тылъагъохэр 
таущтэу зэгокIыгъэх Iори? Суандэ цIыкIур сыд фэдизэу ыгу 
ригъэIэжьыгъ? Сэрышъ, тхьапш жъалымагъэу къысахыгъэр? 
Джыхьнэм машIор къыткIэзышIыхьагъэхэр къытпэблэгъэ 
цIыфхэр арых етIани: Осмэн, Суандэ иунэкъощ лIыжъ; етIанэ ят 
ары, а ныкъозэкIокIыгъэжъыр. Суандэ, япшъашъэ, шъхьагъусэ 
сыфэхъуным ыпэ ежьмэ лIэныгъэр къыхахыгъ. СизэхэшIыкI 
къезгъэубытын сымылъэкIыгъэр сэр дэдэм зыпашъхьэ сисмэ, 
сянэрэ сятэрэ, ягъэпсыкI, яшъэф зекIуакI! Татэрэ нанэрэ. 
Сыкъырадзагъэп къурэуи, сицIыкIугъэм къыщегъэжьагъэу, – 
школым тызэдпыхьагъ, зы класс тызэдисыгъ,-сыгу хэпкIэгъэ 
пшъашъэм, гууз лыягъэ хэсхынми щыщтагъэхэп. Ащ фэдэ цIыф 
ешIа? ЕшIэ аIуагъ, лъышIэжь тилIакъохэмкIэ тазфагу дэлъ!»1.

Тарихъ произведением зэринэшанэу, Цуекъо Юныс 
историческэ документхэр ыгъэфедагъэх: «Лъэпкъым икIодыгъом 
къыпэкIэ. Пачъыхьэу ятIонэрэ Александрэр абдзахэмэ адэжь 
къызэрэкIогъагъэр…», «Даховскскэ отрядым идневник». Мы 
тарихъ документхэм ренэу авторым зафегъазэ, еплъыкIэу 

1 Ц у е к ъ о  Ю .  ГъучI Тыгъужъым итаурыхъ. – Мыекъуапэ, 2000. – Н. 40.

афыриIэр къеIо, Сэтрэ ежь авторымрэ амакъэхэр зэхэхьажьхэу, 
зы нэбгырэу яеплъыкIэ къаIоу, гупшысэхэу мэхъу. «Чэщ мэзахэм 
гъогум рыкIорэр» ежь Сэтрэ авторымрэ арэу зэфэхьысыжь тэшIы.

Къом янэ ихьадэ къэхалъэм дихыжьынэу, псы чIэгъым 
чIигъэонэу фэмыеу, къэкIо, ау сынэр къытефэшъ чIеубытэ. Мы 
чIыпIэр сюжетым икульминациеу плъытэмэ хъущт. Гузэжъогъу 
ифэгъэ кIалэм IэпыIэгъу зыфэхъурэ нэужыр ары Сэт «Даховскэ 
отрядым идневник» къызIэкIахьэрэр. Ащи мэхьанэ гъэнэфагъэ 
авторым хелъхьэ. Джащ фэдэу тхьамыкIагъоу лъэхъан 
зэфэшъхьафхэм адыгэ лъэпкъым къехъулIагъэхэр писателым 
зэрепхых. Сэт икIэлэегъаджэу Вильям Олениным библием 
къыхихыгъэ гущыIэу къыриIогъагъэхэр ыгу къэкIыжьых: 
«Тхьам цIыфхэр зыкIигъэмысэхэрэр мыры: Нэфынэр дунаим 
къытехьагъ, ау цIыфхэм нэфынэм нахьи шIункIыгъэр нахьышIоу 
алъэгъугъ, сыда пIомэ Iофхэу ашIагъэхэр бзэджагъэхэшъ ары…

Хэта зышIэрэр пэсэрэ орэдыжъыр, тэтэжъэу Хьаджэкъызэ 
къыIощтыгъэр, къэзыIон зылъэкIын хъулъфыгъэ джы 
къэбгъотыжьына-къэмыгъотыжьына…»1.

Тхыдэ-романэу «ГъучI Тыгъужъым итаурыхъ» зыфиIорэм 
къыкIэлъэкIо гъыбзэ-романэу «Щэмыохъу» (урысыбзэкIэ «Милосердие 
Черных гор, или Смерть за черной речкой»). Урыс поэтышхоу А.С. 
Пушкиныр кIодыкIае зэрэхъугъэм, адыгэ тхэкIо– просветителэу, 
флигель-адъютантэу Хъан-Джэрые Апэрэ Николаи къулыкъу 
зэрэфишIэщтыгъэм роман-гъыбзэм чIыпIэ шъхьаI щаубыты. 
«ГъучI Тыгъужъым итаурыхъ» имэхьанэкIэ ыкIи гупшысэу 
къыIатхэрэмкIэ гъыбзэ-романэу «Щэмыохъур» пыгъэщагъэу мэхъу. 
Жъалымыгъэу зэрахьагъэмрэ тапэкIэ зэрахьан алъэкIыщтымрэ 
ахэр къытегущыIэх. ДжэгуакIохэу Хьаджэкъызэрэ («ГъучI 
Тыгъужъым итаурыхъ») Пушкинымрэ («Щэмыохъу») зэдгъэпшэнхэу, 
зэгодгъэуцонхэу тхакIом амал къытеты. Урысыемрэ Кавказымрэ 
язэпхыныгъэр къегъэлъагъох.

УсэкIошхом иобраз Цуякъом къыриIотыкIыным пае, 
архивыбэмэ ащыIагъ, ащылэжьагъ. Пушкиным итворчествэкIэ 
щыIэ литературэ ин дэдэр IэубытыпIэу иIагъ. Апэ дэдэ гухэлъэу 
тхакIом иIагъэр апэрэ адыгэ цIыф гъэсагъэхэм ащыщэу, 
Урысыем идзэкъулыкъушIэу Хъанджэрые фэтхэныр арыгъэ. 
Хъанджэрыерэ Пушкинымрэ а зы уахътэм, зы лъэхъаным 

1 Ц у е к ъ о  Ю .  ГъучI Тыгъужъым итаурыхъ. – Мыекъуапэ, 2000. – Н. 633.

псэугъэх, хэшыпыкIыгъэ обществэм игупчэ итыгъэх. А обществэм 
зэрэхэхъухьэщтыгъэхэм ыкIи ащ уасэу къащыфашIыщтыгъэм 
ылъэпсэ шъыпкъэ зыдэщыIэр романым къыщигъэлъэгъуагъ.

Пушкиныр щыIагъ Кавказым, тырку заоми хэлэжьагъ. 
«Путешествие в Арзрум» ыцIэу игъэшIэ гъогухэм афэгъэхьыгъэу 
зэфэхьысыжь тхылъ ытхыгь. «Сыда ащ фэдэ цIыф лъэпкъым 
епшIэщтыр?» зыфиIорэ упчIэр мымакIэу ащ къыщегъэуцу.

Романэу «Щэмыохъур» къызтегущыIэрэр акъыл иныр, 
талантыр зэфэдэу Тхьэм къызэрипэсыгъэхэу – Пушкиныр, 
Хъанджэрый, джырэ лъэхъан плъырстырышхом хэт тхакIоу ежь 
авторыр арых. Романым хэт цIыфхэр, хъугъэ-шIагьэхэр уахътэу 
зыщыхъухэрэр, зэпхыгьэ чIыпIэхэр нэрылъэгъух – Урысыем 
икъэлэ шъхьаIэхэу Петербург, Москва, Кавказ хэкухэу – Адыгеир, 
Щэщэныр. Сыд фэдэрэ лъэхъани цIыф Iушхэр зэриIэхэр, ахэм 
ягупшысэ щэ-рыуагъэ зэрэлажьэрэр ары романым гупшысэу 
пхырыкIырэр. ЗэкIэIэбэжь-тегъэзэжь шIыкIэм тетэу тхыгъэ. 
БлэкIыгъэ лIэшIэгъухэмрэ джы тызыхэт уахътэмрэ азыфагу 
гупшысэ лъэмыджыр ащызэпырыдзыгъ. Романым иидееу 
Кавказ къушъхьэхэм япытагъэ, янэхъоигъэ Пушкиныр 
къызэраухъумагъэр ащ къыпкъырыкIыгъ. ЦIыфыр гугъэ нэфхэм 
щагъаIэ, лъагъэкIуатэ, Кавказ лъэпкъыхэмкIэ сыдигъокIи 
гугъэпIэ инэу, плъэпIэ гъэнэфагъэу щытыгьэ къушъхьэм 
Пушкиныр къакъонагь, аухъумагъ. Ныбжьырэ къушъхьэхэм 
уагъэпцIэщтэп, уахъожьыщтэп. Мыщ фэдизэу къушъхьэхэм 
анаIэ зытетэу къагъэгъунэгъэ Пушкиным, псыхъо ШIуцIэ гупсэ 
цIыкIум ыкIыб хьадэгъур щегъоты. КъушъхьэчIэс лъэпкъхэу, 
пстэуми анахь Iэлхэу, укIакIохэу зикъэбар аIуатэщтыгъэхэм 
яягъэ горэ ащ зэрэрамыгъэкIыгъэр, ежь зыщыщ урыс лъэпкъым 
ипачъыхьэ жъалымрэ ащ къешIэкIыгъэхэмрэ яхьилагъэ 
Пушкиныр зэрякIодылIагъэр романым къеIуатэ.

Романыр Пушкиным фэгъэхьыгъ, ау ащ изакъоп – Темыр 
Кавказым лIэшIэгъуитIу фэдизкIэ узэкIэIэбэжьымэ щыхъугъэ 
тхьамыкIагъом, джы непи щыхъурэм ар къытегущыIэ. Кавказ 
заом къыщегъэжьагъэу чэчэн заохэр къызэлъиубытэу тхылъыр 
гъэпсыгъэ. А тхьамыкIагъохэм зэкIэми Пушкиныр ахэт, авторыр–
лирическэ героир игупшысэхэмкIи ахэм агузэгу ит. Щэм зэхэдз 
ышIырэп – а идеер романым пхырыщыгъ.

Цуекъо Юныс ихэку, илъэпкъ, ичIыгу шIу зэрилъэгъурэ 
шIыкIэр ипроизведениехэм къащеIуатэ. Писателым ижэбзэ 

чани, икъэлэмыпи, иакъыл зэтети, иIэпэIэсэныгъи адыгэмэ 
афегьэIорышIэх.

ШЪХЬЭЛЭХЪО АБУБЭЧЫР  
(1929)

Адыгэ лъэпкъым, IэкIыб хэгъэгухэм арысхэри зэрахэтэу, 
анахь зэлъашIэрэ, анахь агъашIорэ цIыфхэм Шъхьэлэхъо Адышэс 
ыкъо Абубэчыр ащыщ. Непэ ар филологие шIэныгъэхэмкIэ 
доктор, профессор, тхакIо, гуманитар шIэныгъэхэмкIэ Адыгэ 
Республикэм иинститутэу КIэрэщэ Тембот ыцIэкIэ щытым 
ишIэныгъэлэжь шъхьаI Адыгэ дунэе академием иакадемик, 
Адыгэ Республикэми Урысые Федерациеми шIэныгъэхэмкIэ 
яIофышIэшху, «Адыгеим ищытхъузехь» зыфиIорэ медальри 
фагъэшъошагъ, къызщыхъугъэ якъоджэ Очэпщыи, ар зэрыт 
Теуцожь коими яцIыф гъэшIуагъ, нэмыкI щытхъуцIэуи, 
шIухьафтын лъапIэуи иIэр макIэп.

Къэтлъытагъэр мымакIэ фэд. Ау ищыIэныгъэ гъогуи, 
ыгъэхъагъи, ытхыгъи зэхэубытагъэу икъу фэдизэу уасэ афэпшIын 
хъумэ, ари бэп. Iофэу зэшIуихырэр лъэныкъуабэу зэхэлъзэ 
игъашIэ къехьы. Шъхьэлэхъо Абу егъашIэм кIэлэегъаджагъ, 
ныбжьыкIэмэ япIун-ялэжьын иIахьышхо хэлъ, лъэпкъ Iофхэм 
язэшIохын игупчэ ренэу ит, шIэныгъэлэжь ин, тхэкIо IэпэIас пIоу 
ахэмэ уакъыщыуцуми, гукъэкIыжь гъэшIэгъонхэм, гупшысэ 
зэфэхьысыжь куухэм уахащэщт. Ахэр ары тэри анахьэу тынаIэ 
зытетыщтыр.

Илъэс тIокIи ымыныбжьэу ригъэжьагъэу Шъхьэлэхъо 
Абу егъэджэн-пIуныгъэ Iофым лъэпсэ пытэ щидзыгъэу 
егъашIэм хэтыгъ. Къызщыхъугъэ Очэпщыи, нэмыкI 
къуаджэхэми ащыкIэлэегъэджагъ. Анахьэу а лъэныкъомкIэ 
иIэпэIэсэныгъэ къызщылъэгъуагъэр Адыгэ къэралыгъо 
кIэлэегъэджэ институтым щылажьэ зэхъур ары. НыбжьыкIэмэ 

гъэсэныгъэу аригъэгъотырэм, егъэджэн Iофым ишъэфыпIэхэу 
аригъашIэхэрэм адакIоу, ахэр зэребгъэджэщтхэм фэгъэхьыгъэуи, 
гурыт еджапIэм ищыкIэгъэ тхылъ зэфэшъхьафхэуи ытхыгъэр бэ. 
Ахэмэ ащыщхэри тедзэгъу пчъагъэхэр къызэпачыгъэхэу джы 
непи еджапIэм чIэлъых. Ахэми язакъоп, IэкIыб хэгъэгумэ арыс 
адыгэмэ къахэкIыгъэ тхакIомэ яIэшIагъэхэм ныбжьыкIэхэр 
нэIуасэ афешIых.

ПIуныгъэм фэгъэхьыгъэу джыри къэIогъэн фае комсомолкIэ 
тызаджэщтыгъэ ныбжьыкIэ купхэу ежь зыщыщ Теуцожь 
коим щызэхэщэгъагъэхэм илъэс заулэ Абу зэрадэлэжьагъэр. 
Ар хэгъэгу Iофхэм, къэрал политикэм нахь епхыгъагъ. АщкIи 
Абу зэшIуихыгъэр макIэп. УнэшъошI е гъэцэкIэкIо купхэу 
Теуцожь коим, къалэу Мыекъуапэ ащызэхэщагъэхэм илъэс 
зэфэшъхьафхэм ар ахэтыгъ.

Абу илъэпкъ зэхашIэ, илъэпкъ гупшысэ нахь куоу, 
игъэкIотыгъэу къызщилъэгъукIыгъэр икIыгъэ лIэшIэгъум 
ия 80-рэ илъэсхэм якIэуххэу хэгъэгум зэхъокIыныгъэшхохэр 
къызщежьэхэр арых. Адыгэ хасэм иапэрэ зэхэщакIоу, итхьаматэу, 
нэужым итхьэмэтэ гъэшIуагъэу илъэсыбэ къызэпичыгъ, 
адыгэ лъэпкъым и Зэфэс итхьэмэтагъ, Дунэе адыгэ (щэрджэс) 
зэIукIэм иапэрэ зэфэсэу I99I-рэ илъэсым Налщыкъ щыкIуагъэм 
хэлэжьагъ, нэужым и Тхьамэтэ игуадзэу, илъэсищым къыкIоцI 
и Тхьэматэу щытыгъ, изэIукIи, изэфэси, нэмыкI Iофыгъо инэу 
а Хэсэшхом зэшIуихырэм ишъыпкъэу ахэлажьэзэ къыхьыгъ. 
Адыгэ Республикэ ныбжьыкIэм изэхэщэни, ар ылъакъо пытэу 
тегъэуцогъэнми зиIахьышхо хэзылъхьагъэмэ ащыщ, апэ 
итыгъ. Апшъэрэ унэшъошI купэу апэу ащ щызэхащэгъагъэми 
хэтыгъ.

Абу анахь пшъэрылъ шъхьаIэу, шIэныгъэлэжьын Iофэу 
непэ зэшIуихырэм джы зыфэдгъэзэн. АщкIи ар лъэныкъуабэу 
зэхэлъ. ЛIэшIэгъу минхэм къакIоцI лъэпкъым къыкIугъэ тарихъ 
гъогур, щыIэкIэ-псэукIэу, шэн-зэхэтыкIэу къыхихыгъэхэр зэкIэ 
зыхэгъэщэгъэ жэрыIо IорыIуатэхэр ащ иIэрылъхь. Нахьпэм 
нэмыкIыбзэкIэ атхыгъэ, нэужым тэ тыбзэкIэ тиIэ хъугъэ 
адыгэ литературэм ылъапсэхэр а IорыIотэ баихэм зэрэхэлъхэр 
иIофшIагъэхэм, итхылъхэм ащызэхэфыгъ, ащыкIэгъэтхъыгъ. 
АщкIэ укъэкIымэ, Шъхьэлэхъо Абу адыгэ литературэм 
итарихълэжьышху. КъежьапIэхэм ынаIэ атетэу апэрэ 
лъэбэкъухэр, хъугъэ-шIагъэхэу, усэхэу, Iотэжьхэу, тхыдэу нэмыкI 

хьарыфылъэхэм лъэпкъыр арылажьэ зэхъум атхыгъэхэу, гъожьы 
хъужьыгъэ гъэзет, тхылъ нэкIубгъохэм къарынэжьыгъэхэм 
якъыхэгъэщыжьын, кIэзыгъэнчъэу ахэр угъоижьыгъэнхэм 
дэмышъхьахэу ар пылъ. Ащи изакъоп. КъежьапIэхэм 
аIутыгъэхэу е нэужым литературэм къыхэуцуагъэхэу, ау 
зэряфэшъуашэу зыцIэ рамыIуагъэхэр къэIэтыжьыгъэнхэр, 
ятхыгъэхэр хэутыжьыгъэнхэр ипшъэрылъ шъхьаIэуи елъытэ. 
А лъэныкъомкIэ зэшIуихыгъэри бэ. КъыIэтыжьыгъэ тхэкIо 
гъэшIэгъонхэу Цэй Ибрахьимэ, Кобл Билъэустэн, Меркицкэ 
Рэщыдэ, Натхъо Долэтхъан ацIэ къепIо къодыеми екъу.

Ащ дакIоу джырэ адыгэ литературэм иIофыгъо инхэри 
Шъхьэлэхъо Абу инэплъэгъу ренэу итых. Ар лъызыгъэкIотэгъэ, 
зыгъэдэхэгъэ тхакIохэу Хьаткъо Ахьмэд, Теуцожьым Цыгъо, 
Кэстэнэ Дмитрий, Жэнэ Къырымызэ, ЯхъулIэ Сэфэр, МэщбэшIэ 
Исхьакъ, нэмыкIхэми афэгъэхьыгъэу ащ ытхыгъэри макIэп.

А пстэуми якъежьапIэхэм илъэс 60-м ехъуи атешIэжьыгъ. 
Мары, гущыIэм пае, иапэрэ статьямэ ащыщэу «Адыгэ 
бзылъфыгъэр адыгэ советскэ литературэм къызэригъэлъагъорэр» 
зыфиIорэр «Социалистическэ Адыгеим» 1959-рэ илъэсым щылэ 
мазэм и I7-м къыхиутыгъ. А шъхьэ дэдэр иIэу 1963-рэ илъэсым 
тхылъ псауи шъхьафэу къыдигъэкIыгъ. Ащ ыпэкIи ыужырэ 
илъэсхэми статья зэфэшъхьафхэр къызэкIэлъыкIуагъэх. 
Джаущтэу идиссертацие IофшIагъэу «Адыгэ литературэм 
ихэхъоныгъэ гъогухэр» зыфиIорэр игъорыгъозэ ыгъэхьазырыгъ, 
ау ипхырыгъэкIын кIыхьэ-лыхьэ къышIуашIыгъ. Ныхьыпэрэм 
фэмыдэ екIолIакIэхэу адыгэ литературэ ныбжьыкIэм икъэхъунрэ 
ихэхъонрэ А. Шъхьэлахъом къызэригъэлъагъорэр зыгу 
римыхьынхэр къэхъугъэх. Ау сыд аIуагъэми, адыгэ литературэм 
икъэхъукIэ-къежьакIэ, ихэхъоныгъэ афэгъэхьыгъэ апэрэ 
IофшIэгъэ зэфэхьысыжьыгъэ куоу диссертациер зэрэщытым 
уебгъукIон плъэкIынэу щытыгъэп. 1968-рэ илъэсым ар Тбилиси 
щыпхырыкIыгъ. Нэужым А. Шъхьэлахъом иушэтын-зэхэфын 
Iофхэр джыри нахь куоу, игъэкIотыгъэу, лъэныкъо зэфэшъхьафэр 
къызэлъаубытхэу ыпэкIэ лъыкIотагъэх. 1970–1977-рэ илъэсхэм 
къыдэкIыгъэ тхылъхэу «ЩыIэкIакIэм къыдэхъугъ», «Хэхъоныгъэм 
илъэуянэхэр» «Адыгэ фольклор» зыфиIохэрэм ар къаушыхьаты. 
Ащи изакъоп, тхылъышхохэу Москва къыщыдэкIыхэрэм адыгэ 
тхакIохэм ащыщхэм, лиературэм зэрэпсаоу афэгъэхьыгъэу А. 
Шъхьэлахъом ытхыгъэхэр къащыхаутыгъэх.

1977-рэ илъэсым къыщыублагъэу Адыгэ шIэныгъэ-ушэтэкIо 
институтым А. Шъхьалахъор щэлажьэ. Мыщ литературэмрэ 
IорыIуатэхэмрэ апылъ купэу щызэхащагъэм пащэ щыфэхъугъ, 
институтым щызэшIуахырэ IофшIэнхэм пытэу ахэуцуагъ. 
НахьпэкIи Абу итхыгъэхэр дэмытхэу мыщ тхылъ гори 
къыщыдэкIыщтыгъэп. Джы ушэтын IофхэмкIэ иамалхэм нахь 
заушъомбгъугъ. Iоф шъхьаIэу джыри лъигъэкIуатэщтыгъэр 
адыгэ литературэм итхыдэ изэгъэфэн, итхын арыгъэ. А 
лъэныкъомкIэ мыщ щырахъухьэгъэ Iофхэм кIэщакIо афэхъугъ. 
«Адыгэ литературэм ихыдэ иIофыгъохэр» зыфиIорэ тхылъитIур 
1979–1980-рэ илъэсхэм къыдагъэкIыгъэх. Адыгэ IорыIуатэхэм 
афэгъэхьыгъэ тхылъитIоу а илъэсхэм къыдэкIыгъэхэми 
иIахьышIу ахилъхьагъ. Бащэ темышIэу ахэмэ къакIэлъыкIуагъ 
ежь шIэныгъэлэжьымкIэ мэхьанэ зиIэгъэ тхылъэу «Сатырхэм 
якъэхъукI» зыфиIорэр. ЫпшъэкIэ зигугъу къэтшIыгъэхэм 
афэшъхьафэу Пэрэныкъо Муратэ, Андрыхъое Хъусен, 
ХьэдэгъэлIэ Аскэр, Шъхьэплъэкъо Хьисэ, Теуцожь Цыгъо, Абрэдж 
Юсыф тхэкIо-усакIохэм гъогоу къакIугъи, агъэхъагъи, нэшэнэ 
гъэнэфагъэу а пстэуми ахэлъхэри мыщ щызэхефых. Анахь унаIэ 
зытеудзэрэмэ ащыщ жэрыIо усэкIо Iазэщтыгъэу Абрэдж Юсыф 
икъэбарэу къыIуатэрэр.

Мыщ дэжьым хэгъэунэфыкIыгъэн фае а гупшысэ 
пстэухэр, ыпэрэ IофшIагъэхэри зэрахэтхэу, доктор хъуным 
пае ыг ъэх ьазырырэ диссерта цием пкъынэ-лынэхэу 
зэрэхэуцуагъэхэр. 1986-рэ илъэсым ар къалэу Тбилиси 
щыпхыригъэкIыгъ. Ар ылъапсэу адыгэ литературэм 
икъежьапIэхэр, игъогухэр, зыпкъ иуцонымкIэ гупшысэ, 
къэIотэкIэ-къэгъэлъэгъокIэ амалхэу къыхихыгъэхэр зэкIэ 
къызэлъиубытыгъэхэу 1988-рэ илъэсым урысыбзэкIэ 
тхылъышхо къыдигъэкIыгъ.

Идиссертации мы тхылъыри зэрэзэхэтэу Абу игупшысэ 
зэфэхьысыжьхэм осэ ин афашIыгъ, илъэс пчъагъэхэм къакIоцI 
ыугъоигъэр, зэригъэфагъэр адыгэ литературэ шIэныгъэм 
ихэхъоныгъэшхоу зэрэщытыр хагъэунэфыкIыгъ. Мы 
IофшIагъэхэм къызэлъаубытырэ илъэс гъунапкъэхэм унаIэ 
атемыдзэн плъэкIырэп. АпэрэмкIэ, адыгэ литературэр 1917-
рэ илъэсым щыIэгъэ урысые хэгъэгу революциешхом ыуж 
къежьэгъэ къодыеу зэрашIошIыщтыгъэ-зэратхыщтыгъэр 
щегъэзыешъ, я XIX-рэ лIэшIэгъум ия 30-рэ илъэсхэм къащеублэ, 

урысыбзэкIэ тхэщтыгъэ адыгэ цIэрыIохэу Хъан-Джэрые, Нэгумэ 
Шорэ, Къаз-Джэрые, нэмыкIхэри къыхыригъэубытэхэу илъэси 
I50-м къыкIоцI щыIэгъэ адыгэ литературэр зы пкъынэ-лынэу, 
IорыIутэхэр зэрэхэтхэуи, зэхефы.

ЯтIонэрэу мы IофшIагъэмэ къахэщырэр адыгэ жэрыIо 
литературэ зэрэщыIагъэр къызэрагъэшъыпкъэрэр ары. Ар 
зэхэзылъхьэгъэ усэкIо-орэдыIо цIэрыIохэм ащыщыбэхэри 
къыхигъэщыжьыгъэх: Шапсыгъэ Осмэн, Лилыхъу Нэшъу, 
Цэй Тэтэршъау, Джэнчэтэ Къуйнэшъу, Сэлэчэрыекъо Дэгур, 
Хьаджэбыекъо (Абрэдж) Юсыф, Хьамакокъо ХьапытI (Бэчъый 
Хъусен), Аулъэ Тхьайшъау, Тыу Щэрабыку, Теуцожь Цыгъу, 
нэмыкIхэри. Ахэмэ ежь абзэкIэ тхэкIэ-еджакIэ ашIэщтыгъэп, 
ащ фэдэ амали ащыгъум щыIагъэп. Ау жэрыIокIэ зэхалъхьагъэу 
къакIэныжьыгъэ усэ-орэдхэу «Щынджые быгъужъым иорэд», 
«Емзэщ иорэд», «ПцэтхьалIэм ыкъуитIу», «Цырац», «Мэзгуащ», 
нэмыкIыбэхэми непэ уяджэ зыхъукIэ умыгъэшIэгъон, 
урымыгушхон умылъэкIэу IэпэIэсэныгъэшхо зэрахэлъыгъэр 
нафэ къыпфэхъу.

Ахэр зэкIэ иIэубытыпIэхэу адыгэ литературэ ныбжьыкIэм 
икъэхъукIэ, ихэхъуакIэ, игъогухэр Абу зэхефых. Зы 
лъэныкъомкIэ, лъэпкъым ихудожественнэ гупшысакIэ, ащ усэ-
пшысэ зэхэлъхьэкIэ, къэгъэлъэгъокIэ амалхэу зэригъэуIугъэхэм, 
адрэмкIэ, литературэ нахьыжъхэм, анахьэу урыс литературэм 
ящысэ мэхьанэу яIэр джыри зэ нэрлъэгъу къешIы. А пстэуми 
адакIоу лъэпкъ литературэм изэгъэшIэн-зэхэфынкIэ джыри 
шIэгъэн фаехэри хеушъхьафыкIых.

Ахэмэ ягупшысэ зэрэпсаоу пхырыщыгъ 1990-рэ илъэсым 
къыдигъэкIыгъэ тхылъыкIэу «Шъыпкъагъэр – шэтапкъ» 
зыфиIорэм. Мыр лъэныкъо хэхыгъэ горэхэмкIэ ыпэрэ тхылъхэм 
атекIы. Ар хъугъэ-шIэгъэ лъапсэу тхылъым иIэми, IорыIуатэм, 
орэдыжъхэм, анахьэу адыгэ лIыхъужъхэм афэгъэхьыгъэхэм, 
зэхэфыкIэ-екIолIакIэу апигъохырэми къахэщыгъ. А тарихъ-
лIыхъужъ орэдхэм якъэхъукIэ-зэхэлъхьакIэ, къэгъэлъэгъокIэ 
амалхэу агъэфедэрэхэрэр ащ фэдэу куоу, игъэкIотыгъэу, 
кIэзыгъэнчъэу нахьпэкIэ зыми зэхифыгъэп. Ащ фэд «ПсынэкIэчъ 
мычъакъу» зыфиIорэ статьяу нартхэр зигупчэ IорыIуатэхэм 
яхьылIэгъэ гурышэ-гупшысэхэр зыпхырыщыгъэри. Ахэмэ 
адакIоу лъэхъэнакIэм ижьыкъащэ тхылъым зэрэпсаоу 
къыхэщы. Нахьпэм тхакIуи шIэныгъэлэжьи зэрэфаехэу 

зылъыIэсын амылъэкIыщтыгъэ тхэкIо-усакIохэми мыщ 
уащыIукIэщт. А хэр титхэкIэ-еджакIэ къызэрежьагъэм, 
тихьарыфылъэхэм язэхэгъэуцон пылъыгъэхэм, гупшысэкIо-
зэхэщэкIо гъэшIэгъонхэу тарихъым хэкIокIэжьынхэу 
ежьэгъагъэхэм – Сихъу Сэфэрбый, Кобл Билъэустэн, Ащкъэнэ 
Исмахьил, МэщфэшIу Шъалихь, Пэнэшъу Исхьакъ, КIубэ Щэбан, 
нэмыкIхэми япхыгъэх.

ИкIэлэцIыкIугъом къыщыублагъэу адыгэ пшысэжъ-
тхыдэжъ-орэдыжъхэр Абу дэгъоу зэришIэщтыгъэхэми, 
егъэджэн-пIуныгъэ Iофышхоу кIэлэегъэджэ институтым адыгэ 
студентхэм ащыдызэрихьэщтыгъэми, литературэ ныбжьыкIэм 
икъежьэпIэ лъапсэхэр шIокIыпIэ имыIэу IорыIуатэм зэрэхэлъыми 
игупшысэу зыдиIыгъми пытэу епхыгъагъ къыкIэлъыкIогъэ 
тхылъэу «МыкIосэрэ жъуагъохэр» зыфиIорэр. Мыщ «Адыгэ 
лIыхъужъыхэр» ыIоу шъхьэ фишIынэуи тефэщтыгъэ. 
Къэугупшысыгъэуи, щыIэгъэ шъыпкъэу тарихъ чыжьи тарихъ 
благъи къахэнэжьыгъэхэуи дэтыр бэ. Нарт къэбархэмкIэ 
къежьэшъ, лIэшIэгъухэм къакIоцI Мысыр (Египет) хэгъэгум 
пачъыхьагъур щызыIыгъыгъэ адыгэ мамлюкхэмкIэ къырэкIошъ, 
адыгэ чIынэлъэжъым къыщыхъугъэ-къыщышIагъэхэм ягупчэ 
итыгъэхэмкIэ кIэкIыжьэу мыщ Абу щызэрищэлIэжьыгъэр бэдэд. 
АщкIэ Iотэжь зэфэшъхьафхэу, хэутыгъэ IофшIагъэхэу, гъожьы 
хъужьыгъэ тхьапэхэу, араб е латын хьарыфэлъэхэм къарихыжьызэ 
ежь-ежьырэу зэридзэкIыжьыгъэу ыгъэфедагъэри гъунэнчъ. 
Ахэмэ дэгъоу уащагъэгъуазэ пэублэ, зэхэф гущыIэхэу пшысэжъ, 
тхыдэжъ, орэдыжъ пэпчъ апигъохыхэрэм. Узыгъэгъозэрэ 
нэмыкI тхыгъаби мыщ дэт. КIэкIэу зэфэпхьысыжьмэ, адыгэ 
IорыIотэ шIэныгъэм игупчэ ит тхылъмэ ащыщэу мыри плъытэн 
плъэкIыщт.

Мы аужырэ илъэсипшIыми Шъхьэлэхъо Абу Iофэу ышIэрэм 
химыгъэхъуагъэмэ, къыщигъэкIагъэп. Ежь ышъхьэкIэ иехэми, 
нэмыкIмэ атхыгъэхэу къыугъоижьи зэхигъэуцуагъэхэми, 
тхылъ зыбгъупшI къыдигъэкIыгъ. Ахэмэ ащыщых «Лъэпкъ 
шIэжьым иджэныкъо машIу» (1999), «ЩыIэныгъэр. Литературэр. 
ПIуныгъэр» (2000), урысыбзэкIэ къыхиутыгъэу»Тхэн Iофым 
игъогу» (2002), «Лъэпкъым идунай. Псалъэм ылъапс» (2009), 
«Псалъэм илъэкI. Уахътэм ижьыкъащ» (2009) зыфиIохэрэр. 
Мыхэр илъэс пчъагъэхэм къакIоцI ытхыгъэ зэтырихьагъэх, 
нахьпэкIэ къыхиутыгъи ахэт. Ау зэхэубытагъэу узэдяплъымэ, Абу 

зыгъэгумэкIырэр Iофыгъуабэхэр уапашъхьэ къырагъэуцожьых. 
Сыда, гущыIэм пае, лъэпкъ шIэжьым иджэныкъо машIокIэ 
Абу ылъытэрэр? А дыгэ жэрыIо творчествэр, адыгэ 
гушъхьэлэжьыгъэ кIэнышхоу тиIэр, щатхыгъэ-щызэхэлъхьагъэу 
къытэнэсыжьыгъэхэр, непэрэ адыгэ литературэу лъэпкъым 
итыгъуаси инепи зэдэзыIыгъэу къэзыгъэлъагъорэр арых.

Мы тхылъмэ ащыщ горэм ипэублэ гущыIэ мырэущтэу 
къырегъажьэ: «Литературэр шIэныгъэ къэкIуапэу щытэп, 
пIуныгъэ зэрихьаныр ипшъэрылъэп» зыIохэрэм сэ сшъхьэкIэ 
адезгъаштэрэп». Ащ елъытыгъэуи тхылъыр Iахьищэуи 
зэтеутыгъэ: «ЦIыфыгъэр – шапхъэ, бзыпхъэ; «ЛIыхъужъыгъэр. 
ТекIоныгъэр. ЧIэнагъэм игууз»; «Бзэр, псалъэр, тхакIор». 
Джа пстэур зы гупшысэ зэикIэу, лъэпкъ щыIакIэр зэрэпсаоу, 
итыгъуаси, инепи зэхэубытагъэу зэIэкIэлъ. УрысыбзэкIэ 
тхыгъэу зигугъу къэтшIыгъэми IэкIыб хэгъэгухэм тхэкIо-усэкIо 
ин ащыхъугъэ Махьмуд Сами аль-Баруди, Хьаткъо Умар (Омер 
Сейфеддин) алъэIэсы.

НэмыкI тхылъэу Абу къыдигъэкIыгъэхэр хэкIокIэжьынкIэ 
ежьэгъагъэх зыфэтIогъэ тхакIомэ ащыщхэм ятхыгъэ 
угъоигъэх. Зыр Цэй Ибрахьимэ ий, ащ изэгъэфэжьын, пэублэ, 
кIэух гущыIэхэр, комментариехэр фишIынхэм уахъти кIуачIи 
бэу тыригъэкIодагъэу 2000-рэ илъэсым ари къыдигъэкIыгъ. 
НахьпэкIэ хамыутыгъагъэу мыщ дэтыри макIэп. Ахэмэ 
ащыщ романэу «ХьацIыкIу-Хьаджэр» зыфиIорэр. Цэим 
иIофшIэкIагъэр къизыIотыкIырэ тхылъыпIэ гъэшIэгъонхэу Абу 
къыугъоижьыгъэхэри тхылъым дэбгъотэщтых.

Адрэ тхылъыр зиIэшIагъэр Кобл Билъэустэн. А тхакIор 
зыфэдагъэри, литературэм зэрэхэхьагъэри, щыIэкIэ къинэу 
къызэпичыгъэри Абу статья зэфэшъхьафхэм къащыриIотыкIэу 
хъугъэ. Джы мары ащ ытхыгъэхэр зэхэубытагъэу зы тхылъ 
шъхьафэу тапашъхьэ илъ.

Джащ фэдэ къабзэу пэгъокIыгъ Шъхьалэхъо Абу адыгэ 
бзылъфыгъэ тхэкIо гъэшэгъонэу театрэм нахь фэщэгъэгъэ 
Натхъо Долэтхъани. Ащ ищыIэныгъэ гъогуи, итхэн тарихъи, 
иIэшIагъэхэри цIыфхэм Абу алъегъэIэсыжьых.

Мыхэр зэкIэ IэубытыпIэ ин хъугъэх «Адыгэ литературэм 
итхыдэ» тхылъищ урысыбзэкIэ шIэныгъэ институтым 
щагъэхьазыр зэхъум (1999–2006). Ащ итхын нэбгрэ 20 фэдиз 
хэлэжьагъ, ащ анахь Iахь ин хэзылъхьагъэхэм Шъхьэлэхъо 

Абу ащыщ. Къыхэгъэщыгъэмэ лыеп Кавказ заом ыпкъ 
къикIыкIэ нэмыкI хэгъэгубэмэ арыфэгъэ адыгэмэ къахэкIыгъэ 
тхэкIо цIэрыIомэ афэгъэхьыгъэ Iахьышхо ящэнэрэ тхылъым 
Абу къызэрэдигъэхьагъэр. Ар ублапIэ ныIэп. А лъэныкъомкIэ 
зэшIуихынхэу Абу джыри гухэлъышхохэр иIэх. Ар анахьэу 
зэрипхырэмэ ащыщ «Адыгэ литературэм итхыдэ» томищэу джы 
дэдэм институтым адыгабзэкIэ щагъэхьазырэр. Ащ иапэрэ 
тхылъ, зэрэпсаоу Абу ытхыгъ пIоми хъунэу, къыдэкIыгъах.

* * *
Джы зэ зыфэдгъэзэн тхакIоу Шъхьэлэхъо Абу. Тхэн Iофыр 

зыригъэжьагъэри непэп ыкIи тыгъуасэп. Тхыгъэ-хэутыгъэу 
ащ иIэр цIыкIуми инми ацIэхэмкIэ къэплъытэн хъумэ 500-ми 
шъхьарыкIыгъ. Художественнэ гупшысэкIэ-тхакIэр иIэрылъхьэу 
зыхъугъэми макIэ тешIагъэп. Тарихъ Iотэжьэу, тхыдэу «Мэмэт 
итIуакI», «Тыгъурыгъу икъэтх» зыфиIохэрэр 1968–I97I-рэ илъэсхэм 
тихэку гъэзет къыщыхиутыгъэх. Ахэмэ къакIэлъыкIуагъэри 
макIэп. Ихудожественнэ IэшIагъэхэр мы аужырэ илъэс I5-м 
нахь къызэкIэлъыкIуагъэх. Ахэр зэхэугъоягъэхэу апэрэ тхылъэу 
«ЛIыхъужъ машIу» зыфиIорэр 1998-рэ илъэсым, адрэр «Гум 
хэлъ мастэр» ыIоу 2004-м къыдэкIыгъэх. Ящэнэрэри хьазырэу 
къыдэкIын чэзыум ежэ.

Мы тхылъхэм адэт тхыдэхэм, Iотэжьхэм лъасэу афэхъугъэ 
хъугъэ-шIагъэхэр къыхихыхэ зыхъукIэ, Абу нахь ынаIэ зытетыр 
цIыфэу ахэтхэм, зэкIэ лъэпкъым къарыкIуагъэр, лъэхъэнэ 
хьылъэхэу къызэпачыгъэхэр арых. «Мэмэт итIуакI» зыфиIорэм 
фэдэу чыжьэ дэдэу тарихъым хахьэхэрэми уаIукIэщт. Я XX-рэ 
лIэшIэгъум къыхэIабэмэ, I94I–1945-рэ илъэсхэм щыIэгъэ Хэгъэгу 
зэошхом зыфигъазэуи къыхэкIы («Омакъ», «Хьэдагъ», «Ятэрэ 
ыпхъурэ»). Непэрэ мафэм гумэкI ин щызиIэ цIыфым инасыпи 
щиухьэрэп («Псэ закъу»). Хэгъэгубэмэ арытэкъогъэ адыгэхэр 
зэIукIагъэхэкIи, Iоф горэм гузэжъогъукIэ зэфихьыгъэхэкIи 
зэрэмышIэхэу, зэрэадыгэхэр агъэунэфыфэ чIыпIэ хьылъэхэм 
арыфэхэу къызэрэхэкIхэрэм афэгъэхьыгъэх тхыгъэ гъэшIэгъоных 
«Зыфэдэ мыхъурэ щыIэп» ыкIи «Гум хэлъ мастэр» зыфиIохэрэр. Мы 
аужыритIумэ пстэуми апэу уигупшысэ псынкIэу зылъагъэIэсрэр 
а адыгэхэр дунаим ипхъахь-итэкъу щызышIыгъэ Кавказ заор 
ары. Сыд фэдэ къегъэжьапIи ухыжьыпIи афишIыгъэми, а заом, 

егъэшIэрэ тхьамыкIагъоу ащ къыздихьыгъэхэм, лъэпкъым 
ишъхьафитныгъэ фэбэнэгъэ лIыхъужъэу ащ хэтыгъэхэм 
афэгъэхьыгъэ тхыдэхэр, Iотэжьхэр итхылъхэм къыдэхьэгъэ 
пстэуми ятIонищ мэхъух, гупшысэ лъапсэу яIэри ахэмэ япхыгъ.

А тхыдэхэр, Iотэжьхэр къызтегущыIэрэ цIыфхэм, гупшысэ 
шъхьаIэу ахэмэ апхырыщыгъэм, къэIотэкIэ-къэгъэлъэгъуакIэу 
яIэхэм танэмысызэ, лIыхъужъхэу ахэтхэм е ахэмэ якъэбархэр 
къытлъызыгъэIэсырэ тхыдэIуатэхэм яжэдэкIэу псэлъэ ухыгъэ 
заулэ кIэкIэу къыхэтхын.

«… Силъэпкъ напэ зэрэсхъожьын щыIэп, зэ сыкъызэрэхъугъэр, 
зэ сызэрэщыIэр, зэ сызэрэлIэжьыщтыр… Сынапэ къабзэу, 
слъэпкъы сыфэшъыпкъэу сидунай схъожьыныр сэркIэ анахь 
насыпыгъ» («ЛIыхъужъ машIу»).

«… Сэ сихабзэри сишапхъэри слъэпкъы ихабзэр, ишапхъэхэр 
арых» («ЛIыхъужъ машIу»).

«… Лъэпкъым къыпыщылъ тхьамыкIагъор сэ сихьадэгъу 
IахькIэ зэтезгъэуцон слъэкIыгъагъэгущэмэ, ащ нахь насыпыгъэ 
сыфэеныеп…» («Къэхъун»).

«… ЦIыфымэ яныбжьырэ гъашIэ щызэIуагъэкIэгъэ шэн-
шапхъэхэм зэкIамыубытэхэмэ, цIыфыгъэр зэбгырылъэлъыщт, 
щалъэм псыр зикIутыкIэ зэрэзэбгырычъырэм фэдэу…» 
(«БорэкъогупчэIуашъхь»).

«… Мылъкум нахьи нахь лъапI цIэр. Арыба «псэр щи, напэ 
щэфы» зыкIаIорэр» («БорэкъогупчэIуашъхь»).

«… Илъэпкъы пае, ихэгъэгу пае зыпсэ къурмэн зышIыгъэм 
нахь насыпышIо дунаем тетэп…» («ЛIым лIы кIоцIыт»).

Мыхэмэ афэдэ псэлъэ-гурышэ зэфэшъхьафыбэмэ 
тхылъхэм янэкIубгъохэм уащыIукIэщт. А пстэуми лъэпкъым 
къарыкIуагъэр, ащ игупшысэ, итарихъ, ишIэжь, итхьамыкIагъо 
къыплъагъэIэсы, лIыгъэм, адыгагъэм, цIыфыгъэм ядунай 
ухащэ. НахьыбэрэмкIи ахэр зижэдэкIхэр, зишэпхъэ-бзыпхъэхэр 
лъэпкъым ишъхьафитныгъэ пае зыпсэ емыблэжьыгъэ 
лIыхъужъхэр – Айдэмырыкъо Едыдж, ЛъэпцIэрышэ Пщымаф, 
Хъырцыжъыкъо Алэр, Ацэкъо Хьэджэбирам, Шыблэкъо Хьис, 
Бракъые ЛъэпшъхьакI, Къэхъун, Пщыпый, нэмыкIхэуи хъугъэ-
шIагъэхэу тхыдэхэм, Iотэжьхэм къагъэлъагъохэрэм ягупчэ итхэр 
арых.

А зыцIэ къетIогъэ адыгэ лIыхъужъхэу мы тхылъхэм адэт 
тхыдэхэм, Iотэжьхэм ягупчэ иуцуагъэхэм япхыгъэу угупшысэн 

хъумэ, «МыкIосэрэ жъуагъохэр» зыфиIорэр псынкIэу унэгу 
къыкIэуцо. Ащ лъыпытэуи авторым ихудожественнэ тхылъхэм 
адэтхэм анахьыбэдэдэр хъугъэ-шъыпкъэхэм, щыIэгъэ цIыф 
шъыпкъэхэм зэратехыгъэхэр зэхэошIэ. Шъыпкъэ, къэIотэкIэ-
къэгъэлъэгъуакIэмкIэ «МыкIосэрэ жъуагъохэр» мыдрэ 
тхылъитIумэ афэдэхэп. Ыпэрэм адыгэ IорыIуатэхэр, ахэмэ ахэт 
лIыхъужъмэ афаусыгъэ орэдхэр, пщыналъэхэр, гъыбзэхэр, 
къэбарэу апылъхэр зэрягъусэхэу, къыщыхиутыгъэх. Мыдрэхэр 
непэрэ литературэ гупшысэм, образнэ къэгъэлъэгъуакIэм, 
психологическэ сурэтхэм, авторым ишIыкIэ-еплъыкIэхэм, 
илирическэ гурышэхэм зэлъаIыгъ. НэмыкI эстетическэ шъолъыр 
ахэр зэрилъхэр гъуащэхэрэп.

Арэу щытми, хэхъоныгъэ зыщыфишIи, къэугупшысыгъэ 
къызщыхахьи урехьылIэми, хъугъэ-шIэгъэ шъыпкъэр е 
цIыфмэ дэгъоу зэлъашIэщтыгъэ лIыхъужъхэу жэрыIо усэным 
къыхэнэжьыгъэхэр амылъапсэу зы тхыди, зы Iотэжьи тхылъымэ 
къадэгъотэгъуай. Адыгэ IорыIуатэм, жэрыIо усэм, пшысэм, 
тхыдэм къэгъэлъэгъокIэ амалэу, шъуашэу къыздахьыгъэхэр 
Абу зэриIэрылъхэр ахэмэ агъэгъуащэрэп. Ащ фэдэ къабзэу 
литературнэ-художественнэ гупшысэкIэ тхакIэми ар 
зэрэфэкъулаи. А лъэныкъуитIур зэдиIыгъэу зэдигъэфедэ зыхъукIэ 
ары тхыдэм, Iотэжьым нахь узыIэпащэу, угукIи уиакъылкIи ахэр 
нахь зэхапшIэхэу зыхъурэр.

АщыкIэ щысэ дэгъу, гущыIэм пае, «БорэкъогупчэIуашъхь» 
зыфиIорэ тхыдэр.

Тфыщэлъэ къуаджэм щыпсэурэ ЛъэпцIэрышэ лIакъом 
ихъярышхо тыхещэ. ЯкIалэу Пщымафэ къыщагъэшъ, 
гъунэгъу чылэмэ къарыкIыгъэхэри къекIугъэу хъярышхор 
щагум щэжъоты. Ижъырэ адыгэ джэгур унэгу къыкIигъэуцоу, 
хэшIыкI фыриIэу, фэIазэу, иныбжьыкIи инэжъ-Iужъи яфэшъошэ 
чIыпIэ щаIыгъэу авторым ар къегъэлъагъо. ЛъэпцIэрышэ 
лIакъом ышъхьэу Хьахъупакъи иныбджэгъу лIыжъхэр 
къегъэтIысэкIыжьыгъэхэу игуапэу хъярым хаплъэ. Нысэщэ 
джэгур мэфищ хъугъэу макIо, ау ащ нахьыбэ ыкъудыигъэп. 
Урыс пачъыхьэм идзэхэу бжыхьэ лэжьыгъэ хъугъахэм лыгъэ 
езыдзызэ изыгъэстыкIыхэрэм апэуцужьынхэ фаеу хъугъэ. 
Джаущтэу нысащэмрэ заомрэ тхыдэм щызэпэгъэуцугъ. Мэфибл 
джэгур мэфибл заокIэ зэблахъун фаеу хъугъэ. ХэкIодагъэри бэ. 
КъэзыщэгъэкIэ Пщымафи ахэтэу ЛъэпцIэрышэ Хьахъупакъэ 

ыкъуихи апсэхэр агъэтIылъыгъэх. Анахь адыгэ лIыжъ пыт 
пIуагъэкIи, сыд фэдиза ащ ыгу ихъыкIын, ыщэIэн, зэпичын 
фаер! Абу фэIазэу ар къытын ылъэкIыгъ. Борэкъогупчэ 
заом хэкIодагъэхэр агъэтIылъыхэ зэхъум Хьахъупакъэ ыгу 
ихъыкIырэм гу лъытигъатэу, ау ышъхьашыгу къыримыхыпэу, 
щэIагъэу хэлъым нахь зыфекъудыеу ыIоми, лIыжъым 
имэхэпIэ чIыпIэхэми ащимыухьапэу къэIотэныр ыгъэпсыгъ, 
психологическэ лъапсэу ащ изекIуакIэ иIэр къычIигъэщын 
ылъэкIыгъ.

НэмыкI лъэныкъоу зигугъ къэпIшын фаеу мы тхыдэм иIэр 
джыри бэ. Авторым мыр тхыдэ кIэкI ыIуагъ, ау хъугъэ-шIагъэхэу, 
цIыф насыпэу ифагъэхэмкIэ, гупшысэу хэлъымкIэ роман 
псау. Адыгэ лIыхъужъхэр яшэн-гъэпсыкIэхэм, ягупшысэкIэ-
зекIуакIэхэм, лIыблэнагъэу ахэмэ зэрахьэрэм, джы дэдэм пшысэм 
къыхэкIыхи уапашъхьэ къиуцуагъэхэу къыпщэхъуми, зи 
пшIошъы мыхъун ахэмылъэу зэхэошIэх.

Тхэн IэпэIэсэныгъэм изыIахь горэм джыри игугъу къэшIыгъэн 
фаеу сшIошIы. Адыгэмэ ящыIэкIэ-псэукIагъэу къыгъэлъагъорэм 
кIэзыгъэ фэмыхъоу бгъу пстэухэмкIи авторыр дэгъоу щыгъуаз. 
МыщкIэ щысабэ къэпхьын плъэкIыщт. Ахэмэ ащыщ, гущыIэм 
пае, умызао мыхъунэу пыим чIыпIэ уридзагъэмэ, а заор 
зэрэзэхэпщэщтым, пыим узэрэпэгъокIыщтым якъулайныгъэ. 
Адыгэхэр ащ зыми фыригъаджэщтыгъэхэп, ау ежьмэ 
къыхахыгъэу, зэрагъэуIугъэу шIыкIэ-амал гъэшIэгъонхэр 
яIагъэх. ГущыIэм пае, зы адыгэ шыум пый купышхор шъоф 
нэкIым е мэз Iапчъэм щызэкIэкIищымэ, етIанэ къытыригъэзэжьмэ 
риупкIэтэхэу зэрашIыщтыгъэр тхыдэхэми Iотэжьхэми бэрэ 
къахафэ. Ащ фэд Iэзэн IофымкIэ адыгэмэ сэнэхьатэу, амалэу, 
къулаеу агъэфедэщтыгъэхэр. ГущыIэм пае, шыкIэ ныбжьыкIэм 
илъэтх къупшъхьэ цIыфым ылъакъо зэрэхагъэкIыхьэщтыгъэр. 
Мыхэмэ КIэрэщэ Тембот шым иIоф, ащ изэтегъэпсыхьан 
къызэритхыжьыгъэхэр угу къагъэкIжыьэу, шIэныгъэ 
зэхэубытэгъэ куум фэдэу пшIогъэшIэгъонэу зэхапшIэу уяджэ.

КIэмыгъэтхъын плъэкIыщтэп Шъхьэлэхъо Абу матхэми 
мэгущыIэми иадыгэбзэ-ныдэлъфыбзэ идэхагъи, иIэшIугъи 
зэриIэрылъхьэр. Мы тхылъхэм ар джыри зэ къаушыхьатыжьыгъ. 
КъызтегущыIэрэр IупкIэу, сурэт шIыгъэм фэдэу уапашъхьэ 
къырегъэуцо, игущыIэ щэрыокIэ анахь зэхэфыгъое зэхашIэри 
гупшысэри къыплъегъэIэсых. ЗыфэIэзэ дэдэр зэгъэпшэн 

Iофыр ары. Хъугъэ-шIагъэм, гупшысэм, анахьэу цIыфым ыгу 
ихъыкIырэ-ишIыкIыхэрэм уахищэн зыхъукIэ, а зэгъэпшэныр 
иIэрылъхьэ шъыпкъ. УебгъукIон умылъэкIынэу анахьыбэрэ 
ыгъэфедэу ащкIэ зы щысэ. Ар машIор, мэшIо тхъуабзэр, мэшIо 
топыр, мэшIо жъокур, ахэмэ укъастыныр, укъажъэныр, цIыф 
зэхашIэр, гуихъыкIыр ахэмкIэ къытыныр ары. Апэрэ тхылъым 
«ЛIыхъужъ машIу» ыIуи зэреджагъэри аукъодые Iофэп. Тхыдэу 
«БорэкъогупчэIуашъхьэм» мырэущтэу хэт: «Бгъэм мэшIо жъорку 
щэжъэражъэ, гур мэсты, мажъэ, зэгочы». ЦIыфмэ къяхъулIэгъэ 
тхьамыкIэгъошхор, нысащэр хьадагъэкIэ зэблахъун фаеу 
зэрэхъугъэр джаущтэу къегъэлъагъо.

Ежь Шъхьэлэхъо Абуи джащ фэд. Лъэпкъ гумэкIхэм, Iоф 
зэшIомыкIхэм зарихьылIэкIэ ыгу щышIэрэр джы моу ежь 
къызэритхыжьыгъэм фэд. Ау а машIор укъэзыгъэфэбэрэ 
джэныкъо машIоуи мэхъу. БэшIагъэу ар зэкIигъэнагъэшъ, 
кIуасэрэп, кIосэщтэп ыкIи ежьыри итхыгъэ-IэшIагъэхэри 
щэIэфэхэ.

ЩЭШIЭ КАЗБЕК  
(1939)

Урысые Федерациеми Советскэ Союзыр щыIэ зэхъум 
ащ хахьэщтыгъэ хэгъэгубэхэми бэшIагъэу ащызэлъашIэрэ 
шIэныгъэлэжь ин ЩэшIэ Казбек Хьисэ ыкъор. ИIэпэIэсэныгъэ, 
игъэхъагъэхэр, исэнэхьат къэзыушыхьатырэ цIэ лъапIэу 
ащ иIэр макIэп: филологическэ шIэныгъэхэмкIэ доктор, 
профессор, естественнэ шIэныгъэхэмкIэ Урысыем иакадемие, 
шIэныгъэхэмкIэ Дунэе Адыгэ академием яакадемик, Урысые 
Федерацием, Адыгэ Республикэм шIэныгъэхэмкIэ яIофышIэшхо 
щытхъуцIэхэр иIэх. Адыгэ къэралыгъо университетым 
ст удентхэр ег ъэджэг ъэн хэр, а хэр к уоу шIэныг ъэм 
хэщэгъэнхэр щырипшъэрылъ шъхьаI. Литературэ кафедрэм 
илъэсыбэрэ ипэщагъ, кандидат ыкIи доктор диссертациехэр 
къызщагъэшъыпкъэжьырэ советэу мыщ щызэхащагъэм илъэс 
I5-м ехъужьыгъэу итхьамэтагъ. А пстэумэ акIыIу къэралыгъо 
Iоф ини зэрехьэ – Адыгэ Республикэм и Президент шIэныгъэмрэ 
гъэсэныгъэмрэкIэ иупчIэжьэгъу.

Икъунщтын къэтлъытагъэр, ахэмэ ягугъу пшIыныр Казбек 
ащ фэдизэу икIасэп. Ары шъхьае, непэ ащ иIофшIагъэхэм 
а пстэуми уалъагъэIэсыжьы, ахэр къызкIэкIогъэ Iофышхоу 
лIэшIэгъуныкъом ехъужьыгъэу литературэм щызэшIуихырэм 
бэмэ уарегъэгупшысэжьы. Сыдэущтэу къыхэмыгъэщын 
плъэкIына адыгэ литературэм фэдэу ежь ялъэпкъыбзэкIэ 
тхыгъэу литературэ ныбжьыкIэхэу я Х Х-рэ лIэшIэгъум 
къыдэхъугъэхэм якъежьакIэ, ягъогу, ямэхагъи япытапIи, непэ 
ягъэхъагъи куоу зэхэфыгъэнымкIэ, осэ тэрэз афэшIыгъэнымкIэ 
Урысыем щызэрахьэрэ шIэныгъэм лъэпсэ пытэу иIэмэ ЩэшIэ 

Казбек зэращыщыр? Урысые академием дунэе литературэмкIэ 
институтэу М. Горькэм ыцIэкIэ щытыми а лъэныкъомкIэ ар 
дэгъоу щызэлъашIэ.

А гъогум ЩэшIэ Казбек зытеуцуагъэр непэп ыкIи тыгъуасэп. 
БэшIагъэ ар литературэм фэгъэхьыгъэ зэIукIэхэу, Iэнэ хъураехэу, 
зэдэгущыIэгъухэу Урысыем итхакIохэм я Союз, гупчэ журналхэм, 
гъэзетхэм ащызэхащэщтыгъэхэм арагъэблагъэу заублэгъагъэр. 
А лъэныкъомкIэ пшъэрылъ зэфэшъхьафхэр ащызэшIуихыхэу 
шIэныгъэм игупчэ инхэу Москва, Тбилиси, Баку, Алма-
Ата, Ростов-на-Дону, Краснодар, Махачкала, Владикавказ, 
Ставрополь, Нальчикрэ Щэрджэс къалэрэ зэращыIагъэри 
макIэп. А илъэсхэм ныбджэгъушIу фэхъугъагъэхэу джы непэ 
къытхэмытыжь академикэу Г.Г. Гамзатовыр, Г.Ш. Цицишвили 
бэрэ ыгу къэкIыжьых, Н. Джусойты, В. Дементьевым, Хъ. 
Хъопсэрыкъом, Бэчыжъ Лейлэ, нэмыкIхэми аIумыкIэу 
е телефонкIэ адэмыгущыIэу мази къыхэкIырэп. Лъэшэу 
егъэлъапIэ урыс тхэкIошхохэу С. Михалковым, Ю. Бондаревым, 
Г. Баклановым афэдэхэр икIуапIэхэу, игущыIэгъухэу, 
къыпэблагъэхэу бэрэ къызэрэхэкIыгъэри. Джы къызнэсыгъэми 
ыгужъуакIэ дэлъ пIоми хъунэу ыгъэлъапIэхэу бэлъкъар усэкIо 
инэу ышнахьыжъ фэдэу ылъытэщтыгъэ Къайсын Кулиевым 
иписьмэхэр ащ ыIыгъых.

А пстэур къызыщежьагъэр икъоджэ гупсэу Къэзэныкъуай, 
ар зинэпкъ тесыгъэ псыхъо дышъэу, зэхэшIэ иным, тхэн-усэным 
уафэзыщэу щытыгъэ Псэкъупс. Нэпсыр къыфэмыкIоу ахэмэ ацIэ 
непэ къепIон плъэкIыщтэп: Краснодар хыIэрышIэм ытхьэлэгъэ 
къоджабэмэ ащыщ. А гупшысэ нэшхъэим Казбек ытхыгъабэмэ 
уащыIукIэщт.

ИкIэлэцIыкIугъоу зэо ыкIи зэоуж илъэс хьылъэхэм 
атефагъэмкIэ, иныбжьыкIэгъукIэ икъоджэгъу-ныбджэгъумэ, 
ипкъэгъу-лэгъумэ К. ЩашIэр зэратекIырэ щымыIэ фэд. Ау 
къоджэ еджапIэм чIэсызи литературэм зыпищагъэу, ипкъынэ-
лынэ ар хэхьагъэу зэрэщытым, тхэкIо цIэрыIомэ ятхылъмэ 
бэрэ зэралъыIабэрэм, ежьыри зыгорэхэр зэритхыхэрэм бэмэ гу 
лъатэщтыгъэ. Джары Адыгэ кIэлэегъэджэ институтэу Мыекъуапэ 
дэтым къезыщэлIагъэри. Ар къызеухым якъоджэ еджапIэ 
илъэс нахьыбэ щымылэжьагъэу а литературэм игъогу етIани 
техьажьыгъ: Москва дэтыгъэ зэлъашIэщтыгъэ кIэлэегъэджэ 
институтэу Лениным ыцIэ зыхьыщтыгъэм иаспирантурэ 

чIахьи, ари дэгъу дэдэу къыухыгъ, гъуни нэзи зимыIэ урыс 
литературэшхом къыхихыгъэ темэу «Жанр военной повести 
в русской советской литературе 50–60-х годов» зыфиIорэмкIэ 
диссертациер ытхи пхыригъэкIыгъ. Ащ Iоф дишIэзэ, 
шIэныгъэлэжь инхэм, урыс тхэкIо цIэрыIохэу Ю. Бондаревым, 
Г. Баклановым фэдэхэм нэIуасэ афэхъугъ. Ахэр иупчIэжьэгъу-
гущыIэгъухэу къызэрэхэкIыгъэри макIэп.

Нахьпэм кIэлэегъэджэ институтщтыгъэу непэ Адыгэ 
къэралыгъо университетым къыгъэзэжьыгъэу зыщылажьэрэр 
илъэс 50 мэхъу. КIэлэегъэджэ шъхьаIэу, доцентэу, профессорэу 
литературэ кафедрэм Iоф щишIагъ, илъэс 30 фэдизрэ ащ 
ипэщагъ.

Апэрэ илъэсхэм студентхэм егъэджэн-пIуныгъэ Iофэу 
адишIэрэм, семинархэм, лекциехэм уахътэр зэкI пIоми хъунэу 
шIуахьыщтыгъэми, адыгэ литературэ шIэныгъэм анахь критик 
чанэу къыхэуцуагъэмэ ЩэшIэ Казбек ащыщыгъ. Непэ тыгу 
хэкIэу загъорэ хэтэгъэунэфыкIы тилитературэ критикэ нахь 
зэрэупэбжьагъэр, нахь шъхьахынэ фэдэ хъугъэуи уегуцафэ, 
Iоф гъэшIэгъонхэу литературэм къыдэтэджыхэрэм, тхылъыкIэ 
зэфэшъхьафхэу къыдэкIыхэрэм икъоу алъыIэсырэп. Ау я 
70–80-рэ илъэсхэм, ащ ыпаIокIи а критикэм ихьаку машIо 
дэгъоу кIэзыгъэстыщтыгъэ М. Къуныжъым, А. Шъхьалахъом, 
Е. Шибинскаям, Т. Цуамыкъом ясатырэ пытэу К. ЩашIэр 
хэтыгъ, апэ ишъэу къызэрэхэкIыгъэри макIэп. Нэужым ащ 
къыгоуцуагъэх У. Пэнэшъур, Хъ. ЛъэпцIэрышэр, нэмыкIхэри, 
ежь К. ЩашIэм ыгъэхьазырыгъэ шIэныгъэлэжьхэм ащыщхэри 
ахэтхэу.

Адыгэ литературэхэм якъежьакIэ, яхэхъуакIэ, язытет, ахэр 
нэмыкI литературэхэм зэряпхыгъэхэм, тхэкIо ыкIи произведение 
зэфэшъхьафхэм афэгъэхьыгъэ статьяхэу а лъэхъанэм 
К. ЩашIэм икъэлэмыпэ къычIэкIыгъэр макIэп. Ахэр тихэку ыкIи 
Краснодар краим игъэзетхэм, «Литературнэ Россием», журналхэу 
«Зэкъошныгъэм», «Iошъхьэмафэм», «Кубань», «Дон», Адыгэ научнэ-
исследовательскэ институтым къыдигъэкIыщтыгъэ тхылъ 
зэфэшъхьафхэм, Москва къыщыдэкIыгъэхэу «Молодые о молодых», 
«Сверстники» зыфиIохэрэм, нэмыкIыбэми къыхаутыгъэх. 
Ахэмэ гъогоу къэткIугъэр, къыддэхъугъэ – къыддэмыхъугъэр, 
нэмыкIхэри угу къагъэкIыжьых, уахэтIысхьажьэу икIэрыкIэу 
джыри уахэгупшысыхьажьы пшIоигъоу узфакъудыи. Ау ащ 

фэдиз уахъти чIыпIи зэрэщымыIэм къыхэкIэу анахь лъэуж 
ин тилитературэ шIэныгъэ къыхэзынагъэхэу, нахь гум 
къинэжьыгъэхэу 1970-рэ илъэсхэм адэжь гъэзет ыкIи журнал 
нэкIубгъохэм къащыхиутыгъэхэм ащыщхэм ацIэ къетIон: 
«Уахътэм иджэмакъэ ныбжьыкIэгъум иорэд» («Зэкъошныгъ», 1969, 
№ 4), «Фактым изакъоп, зэфэхьысыжьыныгъ» («Зэкъошныгъ», 
1970, № 3), «Тыгъуасэрэ непэрэ» («Iошъхьэмаф», 1973, № 6, 1974, 
№ 1), «Только сто строк» («Литературная Россия», 30 августа 1974 г.), 
«Заметки о современной адыгейской прозе» («Дон», 1974, № 3), 
«Главная мера – человек» («Кубань», 1974, № 3), нэмыкIыбэхэри. 
Ыужырэ илъэсхэм ахэмэ къакIэлъыкIуагъэри макIэп.

К. ЩашIэм итхэкIэ-гупшысэкIэ нэшанэхэу нэужым 
итхылъхэм нахь закъыщызэIузыхыгъэхэр мыхэмэ IупкIэу 
къахэщыгъэх. АпэрэмкIэ, ежь иадыгэ литератури нэмыкI лъэпкъ 
литературэ ныбжьыкIэхэу Темыр Кавказым къыщыхъугъэхэм 
ямызакъоу, урыс ыкIи дунэе литературэхэми хэшIыкIышхо 
афыриIэу зэрэщытыр нэфагъэ. Ащ зэгъэпшэн, зэпэгъэуцу-
зэхэфын IофхэмкIэ амалышхохэр къыритыщтыгъэх, илъэпкъ 
литературэ иIофыгъохэу къыIэтхэрэм лъэныкъуабэкIэ 
якIолIэн, классическэ, дунэе шапхъэхэр арихьылIэн, лъэпкъ 
нэшанэхэм дунэе литературэм ишъолъыр ин илъэу алъыплъэн 
ылъэкIыщтыгъэ. Ащ фэдэ зэхашIэ уиIэу лъэпкъ литературэм 
изытет зэхэпфыным мэхьанэшхо а лъэхъанэм иIагъ, джыри иI.

ЯтIонэрэмкIэ, а лъэхъанэхэу зигугъу къэтшIыхэрэр К. 
ЩашIэм итхэн-гупшысэн IофхэмкIэ IэшIэх къыфэхъугъэхэп. 
Ар къызыхэкIыщтыгъэм гу лъытэгъуаеп. Адыгэ литературэр 
зэрэпсаоу зэхефыми, е тхакIо горэм иIэшIагъэ тегущыIэми, 
щыкIагъэу художественнэ творчествэм фэхъугъэм К. ЩашIэр 
ебгъукIощтыгъэп. Дэгъоу къыгурыIощтыгъэ а щыкIагъэхэр 
е IэпэIэсэныгъэ имыкъум, е идеологие гъунэпкъэ зэжъоу 
тхакIор зыдагъэзыхьагъэм япхыгъэу зэрэщытыгъэр. А пстэур 
къызыхэкIырэр иакъыли изэхашIи апигъохызэ зэхифыным 
пылъыгъ, шъыпкъагъэр, зэфагъэр, лъапсэр зыдэщыIэм ренэу 
алъыхъущтыгъ. Хэукъоуи, ригъэлыящэуи къыхэкIыгъэнкIи 
хъун, ау Iофыр зымыгъэхъурэм нахь лъыхъоу, зыгорэм ыгу 
рихьыщт-римыхьыщтым пымылъэу ежь ишIошIкIэ зытет 
шъыпкъэр къыIоныр инэшанэу тхэщтыгъэ. Лъэныкъо 
горэхэмкIэ енэкъокъужьхэми, уасэу, зэфэхьысыжьэу ащ 
ышIыхэрэр зышIокъабылэу зыштэри мэкIагъэп. Ау ахэр зыгу 

римыхьхэри, ымыштахэу къапэуцужьхэри щыIагъэх. Ахэмэ 
К. ЩашIэр зыгъэпщынэ зышIоигъохэри ахэтыгъэх, тхэкIо 
зэIукIэхэм, е унэшъошI хабзэм иIофшIапIэхэм щатегущыIэхэуи 
къыхэкIыгъ.

Ау хэт сыд ыIуагъэми, зы Iофыгъо уемыуцолIэн 
плъэкIыщтыгъэп: К. ЩашIэм зыми мыхъун ыгу филъыгъэп, 
пый хэхыгъи иIагъэп. Ежь ишIошI, иеплъыкI къыIощтыгъэр. 
ЩыкIагъэу къыхигъэщырэм телъэшъогъэ Iоф хэмылъэу, 
шъхьэихыгъэу, загъори шъхьэихыгъащ пIоми хъунэу, 
тегущыIэщтыгъэ. Джарэ зэрэщытызи, адыгэ литературэми 
зэрэпсаоу, е тхэкIо шъхьафэу зытегущыIэрэми кIочIэ лъэшэу 
ахэлъыр, лъэпсэ пытэу аубытырэр, тапэкIи хэхъоныгъэ инхэу 
къапыщылъхэр гушхоу, ымакъэ Iэтыгъэу къыхигъэщыщтыгъэх. 
А гупшысэкIэ-екIолIакIэр непи инэшэнэ шъхьаIэмэ ащыщэу 
къэнэжьы.

Джа шъолъырым къихъухьагъ К. ЩашIэм иапэрэ тхылъэу 
«Уахътэм иджэмакъ» (1974) зыфиIорэри. ЫпшъэкIэ зигугъу 
къэтшIыгъэ тхыгъэ-хэутыгъэхэм афэдэу мыщи критикэм 
иджэныкъо машIо щызэкIэгъэблагъ. Ау адыгабзэкIэ тхыгъэ 
литературэм инэмыкIырэ Iофыгъохэм – икъежьакIэ, ылъэ 
зэрэтеуцуагъэр, ихэхъон хэбзэ-бзыпхъэу хэлъхэр зыдиIыгъэу 
нэмыкI лъэпкъ литературэ ныбжьыкIэхэри зэхефых, а 
литературэхэм пкъэоу акIэуцогъэ тхэкIо инхэр иIэубытыпIэх. 
Ащи имызакъоу эстетическэ хахъоу литературэм ышIыгъэм, 
жанрэхэм, къэIотэкIэ амалхэм, психологизмэр, тарихъ 
гупшысакIэр зэрахэлъым ынаIэ атет. А пстэури романым, жанрэ 
цIыкIухэм язэхэфын щеушэтых. Ащ фэдэ екIолIакIэм критикэ 
гупшысэм фэшъхьафэу теорием илъэныкъо зэфэшъхьафхэми 
тхылъыр афищагъ.

Джаущтэу игъорыгъозэ, лъэбэкъу-лъэбэкъоу К. ЩашIэр 
итхылъ шъхьаIэу «Художественный конфликт и эволюция 
жанров в адыгских литературах» (Тбилиси, 1978) зыфиIорэм 
къекIолIагъ. Доктор диссертациеу къыкIэлъыкIогъэ илъэсым 
Тбилиси къыщигъэшъыпкъэжьыгъэми мыр лъапсэ фэхъугъ. 
Тхылъыри диссертациери лъэпкъ литературэ ныбжьыкIэхэр 
зыпкъ иуцонхэм итеоретическэ ыкIи практическэ Iофыгъо инхэр 
къэзыIэтырэ IофшIэгъэ инхэу а лъэхъанэм щытыгъэх.

Анахьэу ынаIэ зытыридзагъэри художественнэ гупшысэм 
ипкъэухэу эпосым, драмэм, лирикэм ягъэпсыкI. А хэр 

зэхифынхэм пае IэубытыпIэ ышIыгъэри художественнэ 
конфликтыр ары. Жанрэхэмрэ кофликтымрэ якъэхъукIэкIи, 
ягъэпсыкIэкIи зэфэшъхьаф шъыпкъэхэми, шIокIыпIэ имыIэу 
ахэр а зы творческэ IофшIэным зэрызэдыхэлъхэр кIигъэтхъызэ, 
авторым къегъэлъагъо ахэмэ якъыхэхын, язэгъэфэн тхакIом 
гухэлъэу ышIыгъэм, ар зэрэпхыригъэкIыщт амалхэу сюжетым, 
композицием, къэIотэкIэ-къэгъэлъэгъокIэ лъэныкъом бэкIэ 
зэряпхыгъэр.

Мыхэр зэхифыхэ зыхъукIэ теорие гъушъэ къодыем, дунэе 
литературэм, урыс ыкIи советскэ классикэм япроизведение, 
яхъугъэ-шIэгъэ закъохэм К. ЩашIэр къащыуцурэп. Ахэр 
иIэубытыпIэхэу адыгэ, къэбэртэе, щэрджэс литературэхэр 
къызэпкъырехых, Iофыгъоу къыIэтырэм икъежьапIи непэ 
изытети алъэIэсы. Мыщ дэжьым зэхэфын-зэфэхьысыжьын 
гупшысэр зэрипхырэри зэлъашIэрэ тхэкIо инхэу Т. КIэращэм, 
ШэуджэнцIыкIу Али, А. КIышъокъом, А. Хаткъом, И. Цэим, 
А. Еутыхым, Ю. Лъэустэным, Хь. Теунэм, И. МэщбашIэм, 
А. Охътэм, А. Шэртанэм, М. Пэрэныкъом, Хь. Бэрэтарым, 
Хь. Iэшъынэм, нэмыкIыбэхэми япроизведение хэхыгъэхэр арых.

Аущтэу зэкъош литературэхэр зэфэдэу зыхэгъэщэгъэ 
зэхэфыным адыгэ лъэпкъ художественнэ гупшысэм ылъапсэхэми 
алъегъэIэсы, непэ ащ изытети IупкIэу къыригъэгъукIын амали 
къыреты. Эпическэ къэIотэкIэ шъолъыр иныр зиIэубытыпIэ 
романыр, повестыр адыгэ прозэм зэрэхэуцуагъэхэм, философскэ 
гупшысэм, зэхэшIэ иным адыгэ лирикэм чIыпIэу щаубытыгъэм 
афэгъэхьыгъэ зэфэхьысыжь куухэр ешIых. Джащ фэдэу адыгэ 
драмэри, ащ игъэхъагъи имэхапIи къыхигъэщыхэзэ, зэхефы.

Тхылъым зэрэпсаоу къыпкъырыкIырэ зэфэхьысыжьыми 
лъэпсэ куу иI: адыгэ литературэхэр сыд фэдэрэ художественнэ 
пшъэрылъи зэшIозыхын зылъэкIырэ, лъэгэпIэ ин зыштэгъэ 
эстетическэ системэ псау. Лъэпкъ литературэхэм яIофыгъохэм 
язэхэфын-зэшIохынкIэ тхылъым методологическэ мэхьанэ 
зэриIэри къэнэфагъ.

Лъэпкъ литературэхэм афэгъэхьыгъэ теоретическэ 
Iофыгъохэр зэшIуихыхэзи, К. ЩашIэм критикэр IэкIыб ышIырэп. 
Зэу ар сыд фэдэ теорие зыфигъэзагъэми IэубытыпIэшIоу иI. 
ЯтIонэрэмкIэ, литературэм кIэу къыхахьэхэрэм алъыплъэн, ахэр 
зэхифынхэ фаеу къешIы. А пстэумэ къапкъырыкIыгъ тхылъыкIэу 
«Шъыпкъэныгъэм игъогухэр» (1989) зыфиIорэр. Тхылъым шъхьэу 



140

фишIыгъэмкIи гурыIогъуаеп литературэм инепхэрэ Iофыгъохэм 
афэгъэхьыгъэ гумэкIым авторыр зэрэхэтыр.

Тхылъыр Iа хьищэу зэтефыгъ. А пэрэмкIэ, тарихъ 
прозэм адыгэ литературэхэм шIыкIэ-гъэпсыкIэу ащыриIэм, 
иублапIэхэм, игъогухэм алъэIэсы. Къэбэртэе, Щэрджэс тхакIохэм 
яIэшIагъэхэри зэхэфыным къыхеубытэх. Ау анахьэу ынаIэ 
зытетыр Д. Кэстанэм ироманэу «Шэуджэн Мосэрэ» И. МэщбашIэм 
и «Гощэунайрэ». Ахэмэ афэгъэхьыгъэ зэхэфынэу ышIыхэрэм 
литературэм зэрэпсаоу осэ тэрэз етыгъэнымкIэ мэхьэнэ 
гъэнэфагъэ иI. ЯтIонэрэ Iофыгъоу тхылъым къыщиIэтырэр 
джыри икъоу зылъымыIэсыгъэхэ лъэныкъохэу, Iофыгъохэу 
Т. КIэращэмрэ Хь. Iэшъынэмрэ ятхыгъэхэм ахэлъхэр ары. Ащ 
зэфэхьысыжьэу щишIхэрэми мы тхэкIошхуитIумэ ятворчествэ 
зэрэпсаоу уасэ афэпшIынымкIэ, къыбгурыIонымкIэ мэхьанэ 
гъэнэфагъэ яI. Ящэнэрэ Iахьэр адыгэ усэм, анахьэу ныбжь 
гурытым итхэм яIэшIагъэхэр зэхэфыгъэным зэлъиIыгъ. Мыщ 
К. ЩашIэм игумэкI-гупшыси, игустырыгъи къыхэщыгъ, адыгэ 
литературэ критикэм пшъэрылъэ шъхьаIэу иIэхэм, къыдэхъурэ – 
къыдэмыхъурэ Iофыгъохэм зыщалъыIэсыгъи къыхэкIыгъ.

* * *
ЩэшIэ Казбек шIэныгъэлэжь. Литературэм изэхэфын 

фэгъэхьыгъэ IэшIагъэу иIэри зигугъу къэтшIыгъэхэм 
къащыуцурэп. Ахэмэ джыри къафэдгъэзэжьыщт. Мызэгъэгум 
къыхэгъэщыгъэн фае ар тхэкIо IэпэIасэу зэрэщытыр. А 
лъэныкъор тщыгъупшэмэ шIэныгъэ лъэныкъом тыдихьыхэу, 
усакIом, прозаикым, драматургым ягугъуи тымышIэу, 
итворческэ IофшIагъэ бгъузэу, лъэныкъорыгъазэу тыпэгъокIэуи 
къыхэкIыгъ. Ау ар Урысыем итхакIохэм я Союз 1982-рэ илъэсым 
къыщыублагъэу хэт, художественнэ тхылъ заули къыIэкIэкIыгъ. 
ПIопэн хъумэ, литературэм екIурэ апэрэ лъагъоу джыри еджапIэм 
чIэсызэ хихыгъэри художественнэ творчествэм епхыгъагъ. 
АщкIэ щысэ шыхьатхэри щыIэх. Мары, гущыIэм пае, К. ЩашIэр 
къызщыхъугъэ Къэзэныкъуае зыхахьэщтыгъэ Теуцожь 
районым игъэзетэу «По ленинскому пути» зыфиIощтыгъэм 
иномерэу 1957-рэ илъэсым декабрэм и I9-м къыдэкIыгъэр. Ащ 
литературэм нэкIубгъо иI, урысыбзэкIэ зэдзэкIыгъэхэу Жэнэ 
Къырымызэ, Пэнэшъу Пэхъу яусэхэр итых. Ахэмэ ахэкIуакIэхэрэп 



141

кIэлэеджакIоу ЩэшIэ Казбек иусэхэу «В тихий вечер», «Помню о 
любимой» зыфиIохэрэр. Ыпэрэм кIэлэ ныбжьыкIэм ишIулъэгъу 
къыщыриIотыкIэу мыщ фэдэ сатырэхэр хэтых:

Я нес цветок прекрасный,
Такой же как и ты,
Чтоб подарить на счастье
Тебе – любовь, мечты.

ЯтIонэрэ усэм исатырэхэр поэт ныбжьыкIэм зэхэшIэ ин 
зэриIэм, Псэкъупсэ нэпкъ ар къызэрэIухъухьагъэм, Бэрэтэрэ 
Хьамидэ зэрикъоджэгъум ишыхьатых:

Поздней порою
Покинув ваш сад,
В сердце унес я
Твой ласковый взгляд.
Вновь я оодин
У прозрачной реки,
Полон раздумья
И светлой тоски.

Ахэр къежьапIэх. Нэужым ащ фэдэу усэкIи прозэкIи тхыгъэ 
художественнэ произведениехэу, ахэмэ япычыгъохэу хэку 
гъэзетхэм, журналхэм янэкIубгъомэ къащыхиутыгъэр макIэп. 
ЦIыф гъэшIэгъонмэ, лэжьэкIо пэрытмэ яхьылIэгъэ очеркхэр 
ахэмэ ахэтых. Ухыгъахэ пIоми хъунэу «Щылэ маз» зыфиIорэ 
романыр истолдэгъэчъ дэлъ. Ащ къыхэхыгъэ пычыгъо бэкIаехэр 
гъэзетэу «Социалистическэ Адыгеим» къыхиутыгъагъэх. Ащ 
нэмыкIэу Краснодар псыубытыпIэм чIихьэгъэ адыгэ къуаджэмэ 
афэгъэхьыгъэ произведениехэр хьазырэу ыкIэм фэкIуагъэу 
щылъ. США-м ис адыгэхэм адэжь зэрэщыIагъэри лъэужынчъэу 
къэнагъэп. Ахэмэ къарыкIуагъэр, непэ ящыIакIэ, яадыгагъэ, 
якультурэ къизыIотыкIырэ очеркхэри «Америкэр, къаIо, сыд 
уищыIакI?» ыIуи шъхьэу афишIыгъэу иIэх, ащыщхэри хэку 
гъэзетым къыхиутыгъагъэх, тхылъ шIыгъах пIоми хъунэу 
щылъых. Джыри зыцIэ къепIонхэр щыIэх. Ащ фэд иусэхэри. Ахэмэ 
ащыщхэр радиомкIэ къатыхэуи къыхэкIыгъ, ау къыхиутынхэм 
дэгуIэу зыкIи къыхэкIыгъэп, ежь зыфитхыжьыгъэхэ фэдэу 
илъэсыбэрэ зэтелъхэу щылъыгъэх. Шъыпкъэ, 2003-рэ илъэсым 
къыдигъэкIыгъэ тхылъэу «Бжыхьэ чэщ гумэкIхэр» зыфиIорэм мы 

зыцIэ къесIуагъэмэ ащыщхэр къыдэхьагъэх, ащ зэхэубытагъэу 
К. ЩашIэм ихудожественнэ творчествэ уасэ фэпшIын 
плъэкIынэу амал горэхэр къытыгъэх. 1985-рэ илъэсым тхылъ 
шъхьафэу къыдигъэкIыгъэгъэ повестэу «Ос фаб» зыфиIори 
мыщ къыщыхиутыжьыгъ. Ащ игугъу шъхьафэу къэпшIынэуи 
ифэшъуаш. Мыр апэу къыздегъэкI лъэхъанэм адыгэ повестыр 
ыпкъ уцугъэу, ащ ыкIуачIэ, илъэныкъо зэфэшъхьафхэр Хь. 
Iэшъынэм, П. Кощбаим, Ю. Цуякъом, С. Пэнэшъум нэмыкIхэми 
аушэтыгъэу, лирическэ прозэкIэ тызэджагъэм ар зэлъиIыгъэу 
щытыгъ. А пстэум повестыкIэкIэ ухэуцоныр IэшIэхыгъэп. Ау 
К. ЩашIэм ар къыдэхъугъ.

Тхылъыр мафэ къэси тызэрихьылIэрэ зэфыщытыкIэ-
зэхэтыкIэхэм яшъолъыр илъ, къыгъэлъагъохэри цIыф 
къызэрыкIох, ахэмэ янасып, ящыIакI, къарыкIуагъэр арых. 
Хъугъэ-шIэгъэ ини, къэгъэзэпIэ кIэкIи, нэмыкIэу тхылъеджэр 
псынкIэу къызэрэуубытыщт лъэныкъуи хэмылъ фэд. Арэу 
щытми ямышIыкIэ къэIотакIэ горэм, эмоциональнэ зэхэшIэ 
иным, гупшысэ гъэзэпIэ гъэшIэгъонхэм ренэу узэлъаIыгъ.

Ар бэмэ япхыгъ. Пстэуми апэу лирическэ мэкъэ дахэу, 
мэкъэ зэкIужьэу шъэбагъэр, шъырытныгъэр, шъыпкъагъэр 
пытэу зыщызэпхыгъэхэр ары. А макъэр бзэм ибаиныгъэ 
ишыхьат. Гупшысэу хэлъым елъытыгъэу гущыIэ пэпчъ 
ичIыпIэ гъэнэфагъэ егъоты. ЦIыфым идэхагъэ, изэхашIэ, ыгу 
ихъыкIырэр кIэзыгъэнчъэу, лъэныкъуабэу къыплъызыгъэIэсырэ 
гущыIэухыгъэхэр егъэфедэх тхакIом. А пстэур IэшIэхэп 
къэIотэныр повестым игерой шъхьаIэмэ ащыщэу Хьазрэт 
зэрэзэрищэрэр къыдэплъытэмэ.

Анахь къыхэщэу нэплъэгъум итхэр Хьазрэтрэ Асерэ. Ахэмэ 
ягумэкIрэ ягушIуагъорэ ренэу тыхэт Ленинград тыщыIукIагъэми, 
Байкал Iушъо щытэлъэгъухэми, е IэкIыб хэгъэгу кIуагъэхэу 
ежьхэр щызэIукIагъэхэми. Асе фэгъэхьыгъэмэ, ар инэплъэгъу 
къыриубытэу зыгъэгумэкIырэр бэ. Ышъхьэ закъоп, ащ есагъэп, 
пшъэшъэжъыезэ, ныбжьыкIэ дэдэзэ къин бэкIае зыпэкIэкIыгъэ 
цIыф, арышъ, хъярым, насыпым уасэ афишIын елъэкIы. 
Гукъэбзагъэм, дэхагъэм, шъыпкъагъэм, шIулъэгъу иным 
ягъунджэу авторым ар къегъэлъагъо.

Хьазрэт иIоф фэшъхьаф. Ащ ишэни, изекIокIэ-шIыкIи 
зэмызэгъ зэпыщытэу хэлъыр макIэп. Авторыми ар зэ еумысы, 
зэ егъэхые. Ау пстэуми анахьэу зыгъэгумэкIэу зыпылъыр ащ 

изекIокIэ-гупшысакIэхэм алъэпсэ шъыпкъэр къыгъотыныр 
ары. Ар Iоф IэшIэхэп. ШIулъэгъу иным ыкIуачIэ зэрэлъэшыр 
зэхыригъашIэзэ, унагъом, ипшъэшъэцIыкIоу Динэ, коллективэу 
зыхэтым апашъхьэ моральнэ-нравственнэ пшъэдэкIыжьэу 
щыриIэм игупшыси IэкIигъэзырэп. Ишъхьагъусэ Камэрэ 
ежьыррэ тIэкIу шIагъэу азыфагу джэнджэш-цыхьэмышIыныгъэ 
къыдэхьэгъагъ. Хьазрэт ыгу ащ къыгъэучъыIыгъ. Асе зыIокIэ 
нэуж джыри гу чъыIэр Камэ къыфэдэоягъ.

Мыщ дэжьым авторыри телъхьэ фэхъурэп Хьазрэт тэрэзэу 
ышIагъ е емыкIоу зекIуагъэ ыIоу. Тхылъеджэр зэгупшысэн икъун 
къыфегъанэ. Ау зэу лъапсэ фишI шIоигъор шъыпкъагъэм, ыгу 
илъым тетэу героир зекIоныр ары.

А хэмэ язакъоп Хьазрэт шIулъэгъу-гуфэбагъэу Асе 
фишIыгъэри, иунэгъо щыIакIи драмэ инэу ахэлъыр авторым 
зэрэкIигъэтхъырэр. Мыщ дэжьым Хьазрэт ишъэогъоу Мыекъуапэ 
дэс художникэу Елмызэ ихъишъи мэхьанэ иI. Елмызэ унагъом 
хэсэп, ишъхьагъусэ Ленинград щыщти, кIалэхэри зыдищэжьи 
кIожьыгъэ, укъытфаемэ ори къэкIожь лIым къыриIуи. Елмызэ 
ахэр зыпишIын щыIэп. Ау ар художник, чIыпIэу къызыщыхъугъэм 
хэпчын плъэкIыщтэп, хэпчымэ итворчествэ, исурэт лъапсэ 
имыIэжьэу кIодыщт.

Зэфэпхьысыжьмэ, гупшысэ шъхьаIэр непэрэ цIыфэу 
зишэни зизекIуакIи щыIакIэм фэдэу Iужъум, лъэхъанэм игумэкI 
пстэухэри зыгу пхырыкIырэм, зэхэшIэ ин зиIэм епхыгъ. Ау а 
цIыфым игушIуагъуи, игукIаий, ишIулъэгъуи, изэхашIи гъунэм 
нэсэу ипшIыкIын плъэкIыщта? А гурышэр къызэIуихыным 
авторыр пылъ. АщкIэ укъекIмэ, повестым угу зыщигъэкIэу 
дэй дэдэу уеплъэу герой хэтэп. Ау ащыщыбэхэм ягупшысэхэр 
къатитIоу зэтелъхэу, зэнэкъокъужьхэу олъэгъу. Хьазрэтрэ Асерэ 
афэгъэхьыгъэмэ, гущыIэм пае, зы лъэныкъомкIэ цIыфым шIулъэгъу 
къабзэу къыфыкъокIын ылъэкIыщтыр ары. АдрэмкIэ, унагъом, 
ипшъэшъэжъые цIыкIу апашъхьэ пшъэдэкIыжьэу щыриIэр 
Хьазрэт куоу зэрэзэхишIэрэри олъэгъу. Ау сыд фэдэрэ ушэтыпIэ апэ 
къэкIыгъэми, цIыфыгъэ шапхъэм игъунапкъэ зэпачырэп.

Казбек ихудожественнэ творчествэ къызщедгъэжьэгъэ 
усэхэм джыри зэ къафэдгъэзэжьын. Мы «Бжыхьэ чэщ гумэкIхэу» 
зигугъу къэтшIыгъэм усэ тхылъ псау нэкIубгъуишъэм ехъоу 
дэт. Непэ усэ зыбгъупшI нахь мыхъурэ тхылъ цIыкIухэми 
уаIукIэщт. К. ЩашIэм иусэхэу мыщ дэтхэр тхылъ шъхьафэу 

къысфыдэжъугъэкI ыIоу зыми рихьылIагъэхэп, усэхэр ренэу 
ытхыщтыгъэ нахь мышIэми. Мары «анахьыжъэу» мыщ дэтым 
1962-рэ илъэс кIэтхагъ, ащыгъум студентыгъ. Ыпэрэ усэхэу 
зигугъу къэтшIыгъагъэхэм афэдэу мыщ игупчэри ныбжьыкIэгъу 
ехьыжьагьэу шIулъэгъу Iахьмыгощым хэтыр ары.

Ахэмэ къакIэлъыкIогъэ усэ къаумэхэр зэхэшIэ хыорым 
къыхэкIыжьи, зигупшысэ зыпкъ иуцогъэ, къэзыуцухьэрэ 
щыIакIэм итыгъуаси – инепи, идэи – идэгъуи зыдиIыгъхэу 
усэпкъым изылъхьан зылъэкIырэ цIыф къызэрэIэкIэкIыгъэхэр 
гъуащэрэп. Аукъодые Iофэп тхылъым щыщ Iахьэу усэхэр 
къызщыхиутыгъэхэм «ГъэшIэ уас» ыIуи шъхьэу зыкIыфишIыгъэр. 
ГухэкI нахь мышIэми, аущтэу зэхэубытагъэхэу къызыхаут нэужи 
а усэ тхылъым критикэм осэ тэрэз, осэ икъу ритыгъэп. АщкIэ сэ 
симысагъи зыдэсэшIэжьы.

Мыщ фэдэ псэлъэ кIэкIым а усэ купым Iофыгъоу къаIэти, 
гупшысэу апкъырылъи, къэгъэлъэгъокIэ амалэу яIи 
зэхэубытагъэу яфэшъошэ зэхэфын Iоф яшIэлIэгъуай. Арэу 
щытми лъэныкъо горэхэм талъыIэсын.

Пстэуми апэу зэхапшIэу, унэ къыкIидзэу, гупшысэ-зэхэшIэ 
зэмышъогъухэр къэзыгъэтэджыхэрэр ным, къызщыхъугъэ 
унэм, щагум, къуаджэм ичIынэлъэ лъапIэу ыпсэу зыхэлъхэм 
афэгъэхьыгъэхэр арых. Икъоджэ гупсэу Къэзэныкъуаий, ащ 
ичъыгхэр гъунджэу къызэрыщыщтыгъэ Псэкъупси, а псыхъо 
нэшхъонтIэ дахэр зыпхырычъыщтыгъэ мэз гъэкIыгъэми 
нэшхъэигъэр къызэбэкIырэ гукъэкIыжь IэшIукIэ алъыIэсэу 
мыхэмэ уащыIукIэщт. ГучIэм нэсэу, нэпсыкIэ тхыгъэ поэмэ 
фэдэу зэхэмышIэн плъэкIырэп «ПсыIушъом Iут унэжъ цIыкIур» 
зыфиIорэ усэр. ГукъэкIыжь гупшысэр тым къыкIэныжьыгъэ 
унэжъ-хэпIэжъымкIэ къежьэшъ, ыкъохэу, ыпхъухэу унэгъо 
шъхьафхэу нэмыкI чIыпIэхэм ащыпсэухэрэм яжэзэ ащ гъашIэр 
щызыхьырэ нымкIэ еухыжьых. Ау унэжъыри къуаджэри 
хыIэрышIэм ычIэгъ хъугъэх, ныри дунаим ехыжьыгъ. Мы усэм 
пыдзэгъэ шъыпкъ «Тян» зыфиIорэри. Ащ гум екIурэ гущыIэхэр 
кIэбзагъэх: «Сянэ псым зырагъэтхьэлэ мафэм стхыгъэ усэр». 
Мыр гъыбзэ шъыпкъ, зэхэшIэ ин зиIэ цIыфыгоу ибэу къэнагъэм 
ымэкъэ гухэкI ащ къыхэIукIы. Ахэмэ акIыгъоу лирическэ 
героим хэпIэжъым, ицIыкIугъом ыпкъышъолкIэ зэхишIэгъэгъэ 
Псэкъупсэпс псыIэзэгъум, гъунэгъу пшъэшъэ цIыкIум итеплъэ 
гохьы, нэмыкIхэми япхыгъэ гукъэкIыжь IэшIухэр къыдэтэджых.

Мыщ нэмыкI усэ гъэшIэгъонхэр, гущыIэм пае, цIыф цIэрыIохэу 
Ю. Темыркъаным, И. МэщбашIэм, К. Хэшхым, А. Березовоим, 
ныбджэгъу тхакIохэу Н. Бэгъым, П. Кощбаим, нэмыкIхэми 
афэгъэхьыгъэхэр дэтых. Ахэмэ ялIыхъужъыгъэ, яIэпэIэсэныгъэ, 
ягъэхъагъэхэр усэм хищэхэзэ, цIыфым мы тищыIакIэ, тичIыгу 
мэхьанэу щыриIэм, щыриIэн фаем гупшысэр къафегъэущы. 
Ахэмэ блэгъэ дэдэу къякIуалIэх цIыфым ишIулъэгъу фэгъэхьыгъэ 
усэхэри. ЦIыфым ыгу къитэджэрэ шIулъэгъум илъагъо бэмэ якIун 
ылъэкIыщт – ным, ныбджэгъум, пшъашъэм, нэмыкIхэми. Ау гум 
ичъыIи чъыIэ дэд. Ахэмэ афэгъэхьыгъэ философскэ поэмэ псау 
пIоми хъущт «ШIулъэгъуныгъ» зыфиIорэ усэр. Ау авторыр нахь 
зыфаблэрэр шIулъэгъу инэу, дахэу кIочIэшхо зыхэлъыр лъагэу 
ыIэтыныр ары. Ащ дакIоу джэуапынчъэу къэнэрэ шIулъэгъум 
ренэу игъогогъу нэшхъэигъэри щыгъупшэрэп. Сыдэу хъугъэми 
гупчэм итыр цIыфыр ары: ащ шIулъэгъу иныр къыухъумэн 
ылъэкIыщт, анахь шIулъэгъу дахэр ыулъэгоуи къызэрэхэкIырэр 
макIэп. Ахэр къыгъэлъагъохэ зыхъукIэ, гупшысэ шъхьаIэу 
авторым узыфищэрэри нафэ: шIу зылъэгъурэ гум лъэкIышхо иI, ар 
къэухъумэгъэн фае. ГуитIумэ шIулъэгъу лъагъо къызэфагъотмэ, 
гъатхэр къэпасэ, мэзхэр къэушхъонтIых, цIыф нэгухэр къэчэфых, 
дунаир нахь дахэ къэхъу.

Ау, гухэкI нахь мышIэми, щыIакIэр аущтэу щыт зэпытэп. 
ЦIыфымрэ дунаимрэ язэфыщытыкIэ фэгъэхьыгъэ усэхэу мыщ 
дэтхэр апэрэ еджэгъумкIэ къэубытыгъуаех, зэхэшIэгъуаех. 
«ТыщыхьакIа щыIэныгъэм – ар тихьакIа?» – ащ фэдэ упчIэкIэ 
къырегъажьэ иусэмэ ащыщ горэ. Ар джыри нахь упэпцIыгъэу 
щегъэуцу «Остыгъэу зыпсэ Iупхыгъэр апэу зыгъэблагъэр цIыф 
IитIу» зыфиIорэ сатырхэмкIэ къыублэрэ усэм. ЩыIэныгъэм псэ 
хэзылъхьэрэр цIыфыр ары, ежьыр ащ ыпсэ хэзыхырэри. Арышъ, 
цIыфымрэ ар къэзыуцухьэрэ дунаимрэ зэгопчынхэ плъэкIыщтэп. 
Аущтэу щымытыми щыIэныгъэр къызэтеуцощт. Джары мыщ 
фэдэ сатыр хьылъэхэри авторым ыгу къиджыкIыхэу, ыбгъэ 
къышIудэкIыхэу зыкIыщытыр:

Адэ сыдэу дэхагъэм уасэ имыI,
Адэ сыдэу гукIэгъум кIуачIэ имыI...

Усэ зэфэшъхьафхэм джыри къяпIолIэн плъэкIыщтыр бэ. Ау 
икIэухым хэмыгъэунэфыкIын плъэкIыщтэп К. ЩашIэм сонет 
тхыным икъулайныгъэ зэрэIэкIэлъыри. Ащ ишыхьат 1975-рэ 

илъэсым ытхыгъэ уси 10 зыхэхьэрэ сонет блэрыр. Поэтическэ 
гупшысэр, зэхашIэр мыхэми бэмэ ащылъэIэсы, икъоджэ гупси, 
и Псэкъупси, шIулъэгъум идэхагъи къафегъэзэжьы. ЗэкIэ 
зэхэубытагъэу ягугъу пшIыщтмэ, усакIом игупшыси, изэхашIи 
нафэхэу, IупкIэхэу зэрэщытым, япкъынэ-лынэкIэ усэхэр 
зэрэзэкIэупкIагъэхэм сонетмэ ядунэе классическэ шъуашэхэр 
угу къагъэкIыжьы.

К. ЩашIэр прозаик ыкIи усэкIо къодыеп, театральнэ 
искусствэм, драматургием ар бэшIагъэу апыщагъ, адыгэ театрэм 
Iофыбэ дишIагъ. В. Шекспир ипроизведениехэу «Отелло», «Король 
Лир» зэридзэкIыжьыгъэх, ахэр адыгабзэкIэ агъэуцугъэх. Я 70-рэ 
илъэсхэм театрэмрэ киноумрэ яинститутэу Ленинград дэтыгъэм 
щеджэщтыгъэ Адыгэ студиеми Iоф дишIагъ. Профессиональнэ 
театрэр тихэку къызэрэщыхъугъэм, ыпкъ зэрэщиуцуагъэм 
фэгъэхьыгъэ тхылъэу «Люди, спектакли, театр» зыфиIорэм 
игъэхьазырын, икъыдэгъэкIын кIэщакIо афэхъугъ. Арышъ, 
«Шъозэбэн е КъэгъэзапIэм къыщыпымытэкъухэрэр» зыфиIорэ 
комедиеу, ежь зэриIоу, драмэм енэцIырэр зэритхыгъэми, ар 
тилъэпкъ театрэ зэригъэуцугъэми зи бгъэшIэгъон хэлъэп.

«Шъозэбэным» къыщигъэлъэгъорэ щыIакIэр «Ос фабэм» 
щытлъэгъугъэм бэкIэ пэчыжь. Я 80–90-рэ илъэсхэу перестроик 
зыфаIорэм ижъотыпI, ыпэрэ илъэсхэми къыздахьыгъэхэу 
хэгъэгум мыхъуныбэ ехъухьэ. Ахэмэ зэу ащыщ уищыкIагъэр 
пщэфын плъэкIынэу зыщыщытыгъэ лъэхъанэм къыздихьыгъэ 
узыжъхэу дефицит зыфаIощтыгъэр, IэнатIэ зиIэм зэкIэ 
иIэрылъхьэу, ахэмэ къядзэкIыгъэ цIыфхэм зыфаер зэкIэ аIэкIахьэу 
зэрэщытыгъэр. Гупчэм итхэр тхъушI заводым идиректор Асхьад, 
сатыушI базэм идиректор ТIахьир, райисполкомым иIофышIэу 
Сэлат, ащ ягуащэу Джэнэт, тучантесэу Хъурай, нэмыкIхэри. 
Ахэр арых районым къихьэгъэ шъоджэдыгу закъоу дубленк 
зыфаIорэм шъозэбэн езышIылIагъэхэр. АпэрэмкIэ, ахэмэ 
ягъэпсыкIи, ягущыIакIи пшIощхэнэу уалъэплъэ, нэужым хабзи-
бзыпхъи, адыгагъи-цIыфыгъи ахэмылъыжьыхэу, ешхэ-ешъом 
хэмыкIыхэу зыплъэгъухэкIэ уагъэгубжы, уапэуцужьы. ЦIыф 
фэдэу псэухэ зышIоигъо Гощсымэ нанэр, ащ икъорэлъэфэу 
Аслъан, пшъэшъэ ныбжьыкIэу Сусанэ уашъом къизыхи ахэмэ 
къахэфагъэхэ фэдэу къыпщэхъу. СурэтышI цIыф гъэшIэгъонэу 
ПIытIыу а ешъорыхьакъухэу щыIакIэр зэкIэ ежьхэм 
къафэнэжьыгъэу зылъытэхэрэр дэхьащхэн ешIых, карикатурэ 

сурэтхэр атырешIыкIых. Ау ащи игъашIэ кIэкIы ашIы. Тэрэз дэдэу 
критикэм уасэ фишIыгъ мы пьесэм техыгъэ къэгъэлъэгъоным: 
щхэны ыкIи гъэны.

* * *
ЩэшIэ шIэныгъэлэжьым джыри къыфэдгъэзэжьыным 

игъо хъугъэ. Литературэм изэхэфынкIэ ащ Iофэу ышIэрэр зыкIи 
зэпигъэугъэп. Статья зэфэшъхьафэу ытхыхэрэм афэшъхьафэу 
1982-рэ илъэсым «Псэ зыпыт гущыIэхэр» зыфиIорэ тхылъыр 
къыдигъэкIыгъ. Ар зэрэпсаоу МэщбэшIэ Исхьакъ итворчествэ 
фэгъэхьыгъагъ.

И. МэщбашIэм итхылъхэм къызщатегущыIэрэ статьяхэр 
шъхьафхэу е нэмыкI литературэ Iофыгъохэм япхыгъэхэу К. 
ЩашIэм мы тхылъым ыпэкIи мымакIэу къыхиутыгъэх. Ахэмэ 
ащыщхэри мыщ зыхищагъэх. Нэужыми «Псэ зыпыт гущыIэхэр» 
лъапсэ фэхъугъэу, ау зэхъокIыныгъэхэр, хэгъэхъонхэр иIэу, 
гупшысэ зэфэхьысыжьхэр нахь куу щыхъугъэхэу урысыбзэкIэ 
«Ступени» ыIоу I99I-рэ илъэсым нэмыкI тхылъи къыдигъэкIыгъ.

ТхакIо пэпчъ щыIэныгъэ-творческэ гъогоу къыкIугъэр, 
литературэм чIыпIэу щиубытыгъэр, кIэу къыхилъхьагъэр 
къизыIотыкIырэ тхылъ шъхьафхэр уимыIэхэу адыгэ 
литературэм итарихъ, итхыдэ тхыгъошIу зэрэмыхъущтыри 
К. ЩашIэм къыдилъытагъ. Апэрэ нэплъэгъумкIэ мыхэри 
критикэ-библиографическэ жанрэм пэблагъэх. УблэпIэ-
къежьапIэхэм, лъапсэхэм алъэплъэ авторыр. ГущыIэ дэхабэ 
итэкъухьагъэу хэлъкIи, гупшысэ куум зэлъимыIыгъ усэр гум 
зэрэлъымыIэсыщтыр кIигъэтхъызэ, И. МэщбашIэм итворчествэ 
IэпэIэсэныгъэрэ ипоэтическэ гупшысэрэ пытэу зэзыпхыхи 
ьлъапсэ афэхъугъэ лъэныкъохэр, мэхьанэ аритэу, критикэм 
къыхеушъхьафыкIых. Гъогу пстэури къызщежьэрэр ян, икъуадж, 
ащ илэжьэкIо шIагъохэр, ичIыгу гупс, ихэку кIас, ихэгъэгушху – 
ахэр поэтым игупшысэ ренэу хэлъых, яхъишъэкIэ, ягушIуагъорэ 
ягумэкIырэкIэ щыI, изэхашIэ къапкъырыкIэу кIуачIэ къыраты.

Образнэ гупшысакIэр, поэтическэ мэкъэ чаныр И. МэщбашIэм 
пасэу къызэрэфэущыгъэхэр «ЦIыф лъэшхэр» зыфиIорэ поэмэм 
къыхигъэщыхэзэ, лъэпсэ къежьапIэу писателым фэхъугъэхэм 
критикэм ынаIэ атет. Писатель нахьыжъхэм яфэмэ-бжьымэу ащ 
тырихьагъэр, адыгэ усакIохэм ягъэхъагъэхэм, анахьэу Хьаткъом 

ымакъэ кIырыплъызэ, адыгэ поэтическэ жабзэр къыкIэлъыкIорэ 
лъэгапIэм зэрэдищэягъэр кIегъэтхъы.

И. МэщбашIэм илирическэ гупшысэ, иусэхэм философиеу 
акIэлъым ягупчэ ренэу цIыфымрэ ащ игумэкI-гушIуагъорэ 
зэритхэр игъэкIотыгъэу къыгъэлъагъозэ. К. ЩашIэм нэмыкIэу 
ынаIэ зытетыри ахэр къыриIотыкIынымкIэ И. МэщбашIэм 
икIыгъо амалхэу, сурэтхэу, пкъыгъохэу ыгъэфедэхэрэр арых. 
Ахэмэ ащыщых гъогухэр, урамхэр, тыгъэр, лъэмыджхэр, 
нэмыкIхэри. Гъогумэ яхъишъэ хэмылъэу, лъэныкъо горэмкIэ 
ахэмэ ягупшысэ пхырымыщыгъэу И. МэщбашIэм усабэ зэримыIэр 
кIегъэтхъы критикым. Джащ фэд лъэмыджхэри, ахэр псыхъо 
нэпкъитIур зэзыпхырэ гъогу къодыеп поэтымкIэ. Лъэмыдж 
имыщыкIагъэу зи щыIэп. ЦIыфхэр, лъэхъанхэр, лъэпкъхэр, гухэр, 
чIыгумрэ уашъомрэ, къэхъугъэмрэ къэхъущтымрэ, акъылымрэ 
гумрэ зэзыпхырэ нэрылъэгъу ыкIи нэрмылъэгъу лъэмыджхэр 
поэтическэ образ лъэшэу И. МэщбашIэм итворчествэ зэрэхэтыр 
къыхегъэщы К. ЩашIэм.

Тэрэз авторым зыфиIорэр: И. МэщбашIэм ипоэмэхэр 
лъэпкъым итарихъ нахь епхыгъэхэми, иусэхэм акIэрыпхын 
плъэкIыщтэп, гупшысэу ахэлъымкIи, Iофыгъоу поэтыр 
зыфэлажьэрэмкIэ зы макъэх зэрэтхыгъэхэр. Арэу щытми, 
писателым ахэр зыщитхыгъэ уахътэм елъытыгъэу тхылъым 
хэгощагъэу шъхьаф-шъхьафэу атегущыIэрэп, зы чIыпIэ 
щыугъоигъэхэу Iофыгъо инхэу къаIэтхэрэм нахь ынаIэ тетэу 
зэхефых.

Усэхэмрэ поэмэхэмрэ язэхэфын хилъхьэгъэ зэфэхьысыжь 
кIуачIэр романхэм атегущыIэ хъуми къыхэщы.

Непэрэ прозэм игъэхъагъэхэр зыдиIыгъхэу, ужъгъэигъэ 
хэмылъэу цIыф шэным икъэг ъэлъэг ъонкIэ, хъуг ъэ-
шIагъэм икъызэIухынкIэ, ахэр зы сюжетым щызэпхыгъэхэу 
гъэпсыгъэнымкIэ И. МэщбашIэм ироманмэ хахыгъэ гъогупэхэр 
критикым къегъэлъагъох. IэубытыпIэу ащкIэ ышIырэри герой 
шъхьаIэхэм яхарактермэ социальнэ ыкIи нравственнэ лъапсэу 
яIэхэр къычIигъэщынхэр ары. Роман пэпчъ зэпкъырыхыгъэу 
темыгущыIэу гупшысэр зэфэхьысыжь лъапсэмэ нахь алъэо.

МэщбэшIэ Исхьакъ итворчествэ фэгъэхьыгъэ IофшIагъэу 
нэужкIэ К. ЩашIэм джыри къыхиутыгъэр макIэп. Пстэуми 
уалъыIэсын плъэкIынэп. Ау къыхэгъэщыгъэн фэе зытIу горэм 
такъыщыуцуныгу. Ахэмэ ащыщ И. МэщбашIэм иусэхэмрэ 

ипоэмэхэмрэ зэхэугъоягъэу тхылъитIу хъоу 2006–2007-рэ 
илъэсхэм къыдэкIыгъэм пэублэ псэлъэ инэу фишIыгъэр. Мыр 
усакIом фэгъэхьыгъэу К. ЩашIэм ытхыгъэ пстэуми анахь 
зэIэкIэлъ, анахь куу. Адыгэ усэр И. МэщбашIэм гупшысэ 
Iужъум зэрэфищагъэр хигъэунэфыкIызэ, критикым ежь 
изэхэфын-гупшысэхэри философие иным зэлъиIыгъых. 
Творческэ гупшысэм, IэпэIэсэныгъэм яшъэфыхэр сыдигъуи 
къэубытыгъуаех. Арэу щытми, К. ЩашIэм зытегущыIэрэ 
Iофыгъор куоу ешIэ, писателым игъогуи игъэхъагъи зы 
нэплъэгъу чаным, зы гупшысэ зэикIым щызэрипхын ылъэкIыгъ, 
къыIорэм имызакъоу икъэIуакIи унаIэ теодзэ. Гупшысэу 
статьям пхырищырэр нахь дэгъоу, нахь IупкIэу, ежь критикэм 
ыгу ихъыкIырэ-ишIыкIырэри къыплъигъэIэсын ылъэкIэу 
къэIотэкIэ амал къыхихын ылъэкIыгъ. Публицистическэ гущыIэ 
чанэу гупшысэр сыдигъуи хъуаоу зезыщэу кIуачIэ къезытырэм 
К. ЩашIэр фэIэсэмэгоп. Ар джыри зэ нэрылъэгъу къышIыгъ. 
ЖэрыIо гущыIэным пэблэгъэ, тхылъеджэ жъугъэм псынкIэу 
лъыIэсын бзэ тIупщыгъэ шъхьафиткIэ тхыгъэ статьяр. Ежь 
авторым ишIошI, игурышэ, иеплъыкIэ, ыгу пхырыкIыгъэ поэзиер 
щыIэныгъэ фактхэм аригъапшэхэзэ къыплъегъэIэсых.

«В художественном мире Исхака Машбаша» зыфиIорэ 
тхылъэу ЩэшIэ зэшъхьагъусэхэу профессорхэу Казбекрэ 
Щамсэтрэ зэдатхи 2007-рэ илъэсым къыдэкIыгъэми 
игугъу къэмышIын плъэкIыщтэп. Шъыпкъэ, мыщ ыпэкIэ 
къыдагъэкIыгъэгъэ тхылъхэу «Ступени», «Восхождение 
к памяти» зыфиIохэрэр къыдэхьажьыгъэх. Ау тхылъым 
иящэнэрэ Iахьэу «Вечерние беседы» зыфиIорэр къыхэбгъэщынэу 
ифэшъуаш. ИшIыкIэ-гъэпсыкIэкIэ мыщ кIэу хэлъыми 
узыIэпещэ. Щагум дэт дэшхо чъыгым ычIэгъ хъоопщау 
пчыхьэ заулэ хъугъэу шIэныгъэлэжьитIумэ зэдэгущыIэгъухэр 
щызэдыряIэх. Ахэр И. МэщбашIэм итарихъ романхэу «Хъан-
Джэрый», «Рэдэд», «Адыгэхэр», «ГъэритIу», «КъокIыпIэмрэ 
къохьапIэмрэ» зыфиIохэрэм, нэмыкIхэми афэгъэхьыгъэх. 
Адрэ шIэныгъэлэжьхэм къаIуагъэхэри къыдалъытэхэзэ, 
гурыIогъошIоу, литературэ шIэныгъэм икъэIокIэ хьылъэхэм 
ащаухьэзэ авторхэм ягупшысэхэр къыраIотыкIых. АщкIэ 
зэдэгущыIэгъу, зэпэгъодз гупшысэр, ар К. ЩашIэм нахьыпэкIи 
ыгъэфедагъ, Iэрыфэгъу дэдэу зэрэщытыр джыри зэ нэрылъэгъу 
къашIыжьыгъ.

Мы аужырэ илъэсхэм ежь иунэе тхылъхэм афэшъхьафэу 
зэхигъэуцуагъэхэми, ышъхьэкIэ ахэлэжьагъэми, редактор е 
рецензент Iофхэр зэшIуихыгъэхэми К. ЩашIэм тхылъыбэмэ 
Iоф адишIагъ. Ахэмэ апшъэкIэ щытых ТхьакIущынэ Аслъан 
фэгъэхьыгъэхэр. «Тхакушинов: вчера, сегодня, завтра» 
зыфиIорэр ыгъэхьазыри 2004-рэ илъэсым къызыдегъэкIым, ар 
Адыгэ Республикэм и Президент хъущтыми цIыф ышIэщтыгъэп. 
Шъыпкъэ, ыужырэ тхылъэу «Аслан Тхакушинов: всадник 
всегда в седле» зыфиIорэр 2007-рэ илъэсым къызыдегъэкIым 
А. ТхьакIущыныр Президентэу хадзыгъэхагъ. Ау а тхылъыри 
ыныбжькIэ илъэс 60-м зэриуцуагъэм фэгъэхьыгъагъ нахь, 
нэмыкI Iоф хэлъыгъэп. Ежь фэдабэмэ зэрафашIэу ифэшъошагъ, 
тефэщтыгъэ: шIэныгъэлэжь ин, доктор, профессор, академик, 
литературэм исоциологие апэу зыфэзыгъэзагъэхэм, ащ 
фэгъэхьыгъэ тхылъхэр къыхэзыутыгъэхэм апэ итыгъ. Ащи 
имызакъоу хэгъэгум щызэлъашIэрэ апшъэрэ еджапIэм – 
технологическэ университетым ипэщагъ. АхэмкIэ зэкIэмкIэ 
А. ТхьакIущынэм ицIыкIугъом къыщыублагъэу непэ нэсыжьэу 
гъогоу къыкIугъэм тхылъхэр къатегущыIэх. Ежь К. ЩашIэм 
иочеркхэм, инэмыкIырэ тхыгъэхэм адакIоу политикэу, шIэныгъэ 
Iофым пылъ цIыфыбэхэу, зэрэхэгъэгоу щызэлъашIэхэри 
ахэтхэу, атхыгъэхэр, яшIошIхэр къыдэхьагъэх. Ахэмэ зэкIэмэ 
уасэ яI. Дунаим исыд фэдэрэ къуапэ къикIэу Адыгеим къэкIорэ 
хьакIэр «шъуи Президент хэта, сыд фэда?» ыIоу къыкIэупчIэмэ, 
утемыукIытыхьажьэу пэбгъохын плъэкIын тхылъхэу гъэпсыгъэх 
мыхэр.

Ежь К. ЩашIэм илитературэ шIэныгъэлэжьын Iоф 
къыфэбгъэзэжьмэ, ащкIи мы аужырэ илъэсипшIыр гъэбэжъугъ. 
«Художественная структура конфликтов эпохи и духовно-
философские искания личности» (2005), «Пламя тревоги нашей» 
(2006), «ХХ век: эпоха и человек» (2006), «В художественном мире 
Исхака Машбаша» (2007), «ЛIэшIэгъум илъэгъо къинхэр» (2009) 
зыфиIорэ тхылъхэр, нэмыкI тхыгъэхэри къыхиутыгъэх.

А пстэуми игъэкIотыгъэу мы чIыпIэм уасэ ащыфэпшIын 
плъэкIынэп. Ау анахь зэхэугъоегъэ-зэфэхьысыжь тхылъэу 
«ХХ век: эпоха и человек» зыфиIорэр гущыIэ заулэ горэкIэ 
хэмыгъэунэфыкIыгъэ хъущтэп. Пстэуми апэу ар зэпхыгъэр, 
нахьпэкIэ зигугъу къэтшIыгъэхэри ахэтхэу, К. ЩашIэм 
итхыгъэ, ипсэлъэ тэкъухьагъэхэу гупчэ ыкIи чIыпIэ гъэзетхэм, 

журналхэм, сборник зэфэшъхьафхэм илъэсыбэхэм къакIоцI 
къащыхаутыгъэхэр, зэIукIэ зэфэшъхьафхэм къащиIуагъэхэр, 
тхылъ цIыкIоу ыпэкIэ къыдэкIыгъэ горэхэри ахэтхэу мыщ 
зэрэщызэхэугъоягъэхэр ары. ЯжанрэхэмкIэ ахэр зэфэшъхьафых – 
статьях, рецензиех, зэдэгущыIэгъух, псалъэх. Адыгэ литературэ 
закъом игъунапкъэп зэрытхэри. Урыс литературэри, нэмыкI 
лъэпкъ литературэхэри, тхакIохэри, произведениехэр – бэ 
К. ЩашIэм къызэлъиубытырэр.

ЯтIонэрэмкIэ, нахьпэм мыхэмэ зэкIэмэ уяджагъ пIуагъэми, 
зэхэубытагъэхэу, зы нэплъэгъу къыриубытэхэу уапашъхьэ 
илъыхэ зыхъукIэ, тхылъым шъхьэу фишIыгъэр псынкIэу 
къыплъэIэсы: тэрэз, цIыфымрэ лъэхъанэмрэ икIыгъэ лIэшIэгъум 
илитературэ зэрэпхырыщыгъэхэм икуупIэ ахэмэ ухащэжьы.

Критикэ къодыер армырэу адыгэ литературэм итеорие, 
итарихъ академическэ гупшысэ апэбгъохызэ уатегущыIэщтмэ, 
К. ЩашIэм анахь иIэшIэгъэ ин зыхэлъыр «История адыгейской 
литературы» зыфиIоу 1999–2006-рэ илъэсхэм тхылъищ хъоу 
къыдэкIыгъэр ары. Мыр гуманитар шIэныгъэхэм я Адыгэ 
институт щагъэхьазырыгъ ыкIи къыщыдагъэкIыгъ. Ау К. 
ЩашIэм адрэ егъэджэн-зэхэщэн Iофышхоу АГУ-м щихьырэм 
дакIоу илъэс 20 фэдиз хъужьыгъэу мы институтыми зэхэфын-
ушэтын Iофхэр щешIэх.

К. ЩашIэм ыпэкIи адыгэ литературэм итарихъ итхын мы 
институтым щыпылъыгъэх. 1968-рэ илъэсым институтым и 
«Ученэ запискэхэм» «Из очерков истории адыгейской литературы» 
ыIоу тхыгъэ заули къыхиутыгъагъ. Ащ ыуж илъэсипшI тешIагъэу 
1979–1980-рэ илъэсхэми «Вопросы истории адыгейской 
литературы» ышъхьэу тхылъитIу къыдагъэкIыгъагъ. К. ЩашIэри 
мыхэмэ ишъыпкъэу ахэлэжьагъ. КъежьапIэхэм, гъогупэу 
къырикIуагъэхэм, хэхъоныгъэу ышIыгъэхэм афэгъэхьыгъэ 
гупшысэ-зэфэхьысыжь дэгъухэр ахэлъыгъэми, мыхэр джыри 
адыгэ литературэм итарихъкIэ плъытэн плъэкIыщтыгъэп.

Ащ изэгъэфэн игумэкIхэм К. ЩашIэр я 80-рэ илъэсхэм 
акIэхэм нэс ахэтыгъ, екIолIэкIэ зэфэшъхьафхэри къыхихыгъэх, 
ыушэтыгъэх. Ащ фэдэ зэфэхьысыжь гурышэ-гупшысэ хэхыгъэр 
зылъэпсэ план-проспектыр я 90-рэ илъэсхэм акIэхэм адэжь 
къыхихыгъ, институтым тыщытегущыIагъ, щытштагъ. А тарихъ 
тхылъхэр зытхыщт шIэныгъэлэжь купым ипэщэнэуи, редактор 
шъхьэIэнэуи К. ЩашIэр институтым ишIэныгъэлэжьхэм я Совет 

щагъэнэфагъ. Ар щысэтехыпIэу зэшIохыгъэ зэрэхъугъэри джы 
нэрылъэгъу. Тарихъ тхылъищым ягъэхьазырын шIэныгъэлэжь 
20-м ехъу хэлэжьагъ. Ахэр АРИГИ-м изакъоу иIофышIагъэхэп, 
АГУ-м ифилологическэ, илъэпкъ факультетхэм, технологическэ 
университетым, нэмыкI чIыпIэхэми къарыкIыхэрэр хэлэжьагъэх. 
А пстэур зы гухэлъ фэбгъэIорышIэныр, зы лъагъо рыпщэныр Iоф 
IэшIэхыгъэп.

Тарихъ тхылъищыр Темыр Кавкази Москваи яшIэныгъэ 
гупчэхэм ащызэлъашIагъ, осэ ини къаратыгъ, зэрагъэгъот 
ашIоигъоуи бэхэр къыкIэлъэIух. Хэгъэхъон-зэхъокIыныгъэхэр 
фэшIыжьыгъэхэу, непэрэ эстетическэ гупшысэми нахь диштэу 
адыгэ литературэм итарихъ тхылъищ ятIонэрэ тедзэгъукIэ 
къыдэгъэкIыжьыгъэным игупшысэ К. ЩашIэр хэт.

Ныбжьым емылъытыгъэу К. ЩашIэм иIофшIэн непи 
зи къыщигъакIэрэп. Егъэджэн-пIуныгъэ Iофыри, тхылъ 
къыдэгъэкIыныри, шIэныгъэлэжьыныри – пстэури зэдехьы. 
Сыдигъуи зэрэщытыгъэу уахътэр фимыкъоуи къыхэкIы. Чэщи 
мафи имыIэу ригъаджэхэрэм, ыгъасэхэрэм, мышъхьахэу Iоф 
зыдэзышIэжьхэрэм апылъ, ишIэныгъи, игурышэ-гупшысэхэу 
джыри тхылъыпIэм римыгъэкIугъэу, къыхимыутыгъэу 
къырихьакIхэри адегощых. НэмыкI щыIакIи ышIэрэп. 
Литературэр, тхэныр, шIэныгъэр ылъ щыщ шъыпкъэ хъугъэх, 
игупшысэ ренэу хэлъых, игъашIэкIэ игъозэ нэфых.

ТЕУЦОЖЬ ХЬАБИБ  
(1931–2008)

Теуцожь Хьабибэ прозаикэу ары нахьыбэмэ зэрашIэрэр. 
Институтым чIэсзэ тхэныр усэхэмкIэ ригъэжьэгъагъэми, еджэгъу 
ужым прозэм нахь дихьыхыгъэу хъугъагъэ. Арэу щытми, Хьабибэ 
усэ тхыныр чIидзыгъэп. Поэзие шъуашэм илъ тхылъ цIыкIоу 
«Тэтэжърэ Гъулацыйрэ» зыфиIоу 1993-рэ илъэсым кIэлэцIыкIухэм 
къафыдигъэкIыгъэм, усэхэм ятхын ащ зэримыгъэтIылъыгъэр 
къеушыхьаты. Аужырэ илъэсхэм усакIом а шIулъэгъоу 
поэзием фыриIэм хэмыхъогъагъэмэ, къыкIичыгъагъэп. Ар 
къегъэшъыпкъэжьы илъэс зэфэшъхьафхэм Теуцожь Хьабибэ 
ащитхыгъэ усэхэр, орэдхэр, поэмэхэр зыщзэхэугъоегъэ тхылъэу 
«ГучIэ сагъэхэр» зыцIэу 2007-рэ илъэсым къыдэкIыгъэм. «Ар 
анахь мэхьанэ зэстырэ IофшIагъэу сэркIэ щыт, – еIо усакIом. – 
Сэ литературэм гъэхъэгъэшхо щысшIыгъэу слъытэрэп. 
Тхылъ зытфых ныIэп къыдэзгъэкIыгъэр. Ахэмэ тилъэпкъ 
зыгъэгумэкIырэ Iофыгъохэр къащысIэтыным сыпылъыгъ, 
шIулъэгъуныгъэм, цIыфыгъэ дахэм тхылъеджэхэр ахэсщэнхэм 
сыдэлэжьагъ».

ТхакIом ипоэзиерэ ипрозэрэ зэпигъэуцурэп. Арын фае 
Хьабибэ литературэм илъэныкъуитIуми къащиIэтыгъэ 
Iофыгъохэр, ащижъогъэ хьасэр зы художественнэ процесс 
зэхэлъэу, зэдакIоу, зы творческэ губгъом къыщыкIыгъэ мэщэу 
тапашъхьэ къызкIиуцорэр. ЗэхэлъхьэкIэ-гъэпсыкIэу яIэм 
елъытыгъэу лъэпкъ шIулъэгъур, лъэпкъ зэхашIэр, шэн-хэбзэ 
зэхэтыкIэхэр икъу фэдизэу зэхыуагъашIэ ащ итхыгъэ пстэуми. 
Ары национальнэ лъапсэ зиIэ идеехэр, образхэр, пкъыгъохэр 
къызщыриIотыкIырэ иIэшIагъэхэр Тецожь Хьабибэ нахь 

къыдэхъухэу зышIырэр. ТхакIомкIэ анахь мэхьанэ зиIэр «адыгэ 
лъэпкъыр адрэ цIыф лъэпкъэу щыIэмэ атезыушъхьафыкIырэ 
пкъыгъохэр адыгэхэм лъэпкъ кIэнэу яIэр зэкI, адыгэр зыгъэадыгэу 
щыIэр зэкIэ» къыриIотыкIыныр ары.

Теуцожь Хьабибэ Исмахьилэ ыкъор Теуцожь районым итыгъэ 
къоджэ цIыкIоу Ленинэхьаблэ (Краснодарскэ хы IэрышIым ычIэгъ 
хъугъэмэ ащыщ) мэзаем и 29-рэм I93I-рэ илъэсым къыщыхъугъ. 
Гурыт еджапIэр къызеух уж Хьабибэ Адыгэ къэралыгъо 
кIэлэегъэджэ институтым ифилологическэ факультет чIэхьэ 
ыкIи 1964-рэ илъэсым къеухы. КIэлэегъэджэ сэнэхьатым 
рылэжьэн амал иIэ зыхъугъэ илъэсым къыщыублагъэу 1989-
рэ илъэсым нэс зыщыщ районым иегъэджапIэхэм адыгабзэмрэ 
литературэмрэкIэ кIэлэеджакIохэр Теуцожьым щаригъэджагъ.

Теуцожь Хьабибэ кIасэу литературэм къыхэхьагъэми, 
еджапIэм чIэсзэ ар шIу ылъэгъуи, пыщагъэ хъугъагъэ. 1953-
рэ илъэсым дзэ къулыкъум щыIэзэ, тхэныр ащ еублэ, иусэхэр 
къыхиутхэу регъажьэ. Апэрэм гум ишъэф зэхэшIабэр шIыкIэ 
амал зэфэшъхьафхэмкIэ иусэхэм къащыриIотыкIэу Хьабибэ 
еублэ, етIанэ прозэм зыфеузэнкIы. Къэбзагъэр, зэфагъэр, 
дэхагъэр зыхэгощэгъэ иапэрэ усэхэмрэ рассказхэмрэ 
хэку гъэзетым, литературнэ-художественнэ альманахэу 
«Зэкъошныгъэм» янэкIубгъомэ къарегъахьэх. 1966-рэ илъэсым 
Теуцожьым ирассказ заулэ тхэкIо куп яIэшIагъэхэр зыдэт 
тхылъэу «Псэемыблэжьхэр» зыфиIорэм къыдегъахьэх. Ежь 
Теуцожь Хьабибэ зэриIоу, тхэн Iофым «илъэсыбэхэм къакIоцI 
Iофтедзэ фэдэу» пылъыгъэми, илъэс заулэм къызэкIэлъэкIох 
тхылъ шъхьафэу къыдэкIыгъэ иповестэу «Ардаш» (1968), 
ирассказхэр зыдэт тхылъэу «Бзылъфыгъэм ишъэф» (1974), 
иповестхэмрэ рассказхэмрэ зыдэт тхылъэу «Заом итыркъохэр» 
(I98I), «НыбжьыкIэ тхыд» (1990), «СилъфыпIэ игутеу» (200I), «ГучIэ 
сагъэхэр» (2006) зыфиIохэрэр. Теуцожь Хьабибэ кIэлэцIыкIухэм 
апае ытхыгъэ пшысэ-поэмэу «Тэтэжърэ Гъулацыйрэ» зыфиIорэр 
тхылъ шъхьаф хъоу, сурэтхэмкIэ гъэкIэрэкIагъэу Адыгэ 
тхылъ тедзапIэм 1993-рэ илъэсым къыщыдэкIы, журналэу 
«Жъогъобын» зыфиIорэми цIыкIумэ апае тхыгъэхэр къыхеутых. 
Къыхэгъэщыгъэн фаер, тхакIом итхылъыкIэу къыдэкIырэ пэпчъ 
игумэкI нахь зыщиушъомбгъущтыгъ, икъэлэмыпэ зыфигъэзэрэ 
Iофыгъор нахь куоу, ычIэ нэс екIотэхэу зэхифыным пылъыгъ, 
тымышIэщтыгъэу е тшIэ фэдэми гурышэкIэ тызынэмысыгъабэмэ 



155

тафищэщтыгъ. Хьабибэ къызтегущыIэрэ пкъыгъом изэхэфын, 
художественнэ шъуашэкIэ ифэпэн, ытхырэм изэгъэфэныгъэ 
ренэу ынаIэ тетыгъ, ижабзэ ипсыхьан, игъэчанын емызэщэу, 
дэмышъхьахэу, фэIэпэIасэу дэлэжьагъ. ГурыIогъошIу дэдэу 
щымытыми усэбзэ гъэшIэгъон тхакIом IэкIэлъыгъ, ар бай, 
уегъэгупшысэ, уегъэлъыхъо.

Теуцожь Хьабибэ апэрэ лъэубэкъоу литературэм щидзыгъэм 
къыщегъэжьагъэу еплъыкIэ гъэнэфагъэ фыриIэу тхэн Iофым 
екIуалIэщтыгъ, о угуи, ппси, уилыуз-гупцIэнагъи птхырэмэ 
зэрахэплъхьан фаер ащ иакъылкIи игупшысэхэмкIи зэхишIагъэу 
щытыгъ. «УтхакIо зыхъукIэ, – еIо ащ, – птхырэм шъыпкъэныгъэрэ 
зэфэныгъэрэ ахэлъынхэ фае. Джа нэшэнэ шIагъохэр уитхыгъэмэ 
ахэлъхэ зыхъукIэ, шIошIхъуныгъэ цIыфмэ къыпфыряIэщт, гу 
къабзэуи уалъытэщт». Хьабибэ а еплъыкIэу тхэн Iофым фыриIэр 
итворчествэкIэ къыгъэшъыпкъэжьыгъ: зыхэт щыIакIэм, 
пэкIэкIыгъэм, дэгъоу зыщыгъуазэм къапкъырыкIзэ тхагъэ. Ащ 
къыхэкIэу иапэрэ повестэу «Ардаш» зыфиIорэр къызыдэкIым 
«Хьабибэ благъэу зышIэхэрэм а тхыдэр ышъхьэкIэ къырыкIуагъэм 
зэрэпэблагъэм гу лъатагъ».

Зэо илъэсхэу Теуцожь Хьабибэ икIэлэгъу зытефагъэхэр 
анахь гузэхэшIэ ин езгъэшIыгъэ илъэсхэу игъашIэ щыхъугъэх. 
А лъэхъэнэ къиныр нахь пэчыжьэ хъу къэс егъашIэми 
щымыг ъу пшэжьыщт лIы хъу жъыныг ъэу тицIыфхэм 
зэрахьагъэр нахь IупкIэу ынэгу къыкIэуцожьыщтыгъ, уаси нахь 
фишIыжьыщтыгъ. «Тятэ Хэгъэгу зэошхом ипэублэ шъыпкъэ 
фэхыгъэмэ ащыщыгъ, – ыгу пиIонтIыкIызэ къыIотэжьыщтыгъ 
тхакIом. – Сабый бынэу сэрырэ сшыпхъуищырэ тянэ 
тыкъылъэхани, къинышхо къыттырилъагъозэ типIугъ, 
тилэжьыгъ, тыригъэджагъ. Заом илъэхъани зэоуж гъэблитIуми 
таIэкIихыгъ, ащ ыуж гъэблэIо-гъэблэшъо илъэс къинхэри 
къызэтынэкIыгъэх». Заом икъинырэ итхьамыкIагъорэ ялыуз 
уахътэу тешIагъэм ыгъэупэбжьагъэми, ятэу, икъошхэу зыпсэ 
хэзылъхьэзэ а мэшIошхор зыгъэкIосагъэмэ яшIэжь Хьабибэ 
ыгу ыфырзэу къыздырихьакIыщтыгъ, зыныбжь имыкъузэ 
IофшIэным кIэуцогъэ цIыфыгум гъэшIэрэ шъобжэу а илъэс 
къинхэр къинэгъагъэх.

Заом епхыгъэ хъугъэ-шIагъэхэу иакъыл, изэхашIэ 
къыхэущыкIыжьыхэрэр ынэгу къыщыкIэуцожьы тхакIом иапэрэ 
тхылъи. «Ардаш» зыфиIорэ повестым мыщ фэдэ гущыIэхэр 

Хьабибэ пэублэ фишIыгъ: «Отечественнэ зэошхом щыфэхыгъэ 
сятэ Исмахьилэ ыцIэкIэ сэтхы». Повестыр къызтегущыIэрэр 
Хьабибэ ятэ заом защэм ежь ыныбжьыгъэщтым фэдиз горэ 
зыныбжь Ардаш цIыкIур ары. Ащ яти зышъхьамысыжьэу, 
ыпсэ емыблэжьэу, ихэгъэгу фэшъыпкъэу, лIыхъужъныгъэшхо 
зэрихьэзэ заом хэкIодагъэхэм ащыщ. ЕтIани герой цIыкIумрэ 
тхакIомрэ ятэхэр зэцIэгъух – Исмахьил тIуми ацIэр. А зэпстэум 
Теуцожь Хьабибэ итхыгъэ икIэлэгъоу Отечественнэ зэошхом 
илъэхъан тефагъэм щилъэгъугъэхэр, щызэхихыгъэхэр, 
щызэхишIагъэхэр лъапсэ зэрэфэхъугъэр къаушыхьаты.

Охътэ шIукIае поэмэм къызэлъеубыты: фашизмэр 
Европэм иутэшъухьагъэу дунаир гумэкIыгъо зыщыхэтыгъэ 
лъэхъанэм щыублагъэу, нэмыцхэу Адыгэ хэкум къэсыгъагъэхэр 
зырафыжьыгъэгъэхэ лъэхъаным нэс къыриубытэрэ уахътэр 
ары тхакIом къыгъэлъагъорэр. УшэтыпIэ къиныр сыдигъуи 
лIыгъэшIапI, хэти зэрэщыт шъыпкъэу ащ уапашъхьэ 
къырегъэуцо. ЗэуапIэм фэдэ къабзэу къуаджэм къыдэнэгъэ 
цIыфхэми лIыхъужъныгъэшхохэр зэрэзэрахьагъэр Хьабибэ 
рытегъэлъэгъукIы. Губгъом ит лэжьакIохэри кIуачIэу яIэр 
рахьылIагъэу текIоныгъэм икъыдэхын фэлажьэщтыгъэх. 
«ЗэкIэ фронтым пай, зэкIэ текIоныгъэр къыдэхыгъэным пай!» 
зыфиIорэ джэпсалъэр агъэцакIэзэ, тицIыфхэм псэемыблэжьэу 
Iоф ашIэщтыгъ, зыгъэпсэфыгъо уахъти яIагъэп, ячъыйи 
къыщыкIэщтыгъ, ау япшъэрылъ икъоу къагурыIозэ, 
афэлъэкIыщтыр ашIэщтыгъ. Колхоз мылъкум щыщ пыим 
IэкIэбгъахьэ зэрэмыхъущтым иунашъоу партием ышIыгъэм ахэр 
игъэцэкIэкIуагъэх. Зы былымышъхьи, зы псэолъапхъи нэмыцхэм 
къоджэдэсхэм арагъэгъотыгъэп, зэуапIэм Iутхэм афэдэкъабзэу а 
колхоз мылъкум икъэухъумэн апсэ фатыгъ Гугукъое колхозэу 
«Быракъ плъыжь» зыфиIорэм изавхозэу Хьамырзэ ЛаупакIэрэ 
кIэлэегъаджэу Агъырджанэкъо Хьилимэрэ.

Патриотизма г ъэм, ц I ыфы г ъэ и н ы м д ы кI ы г ъоу 
нэпэнчъагъэри, къумалыгъэри заом иушэтыпIэ мафэхэм 
къызэрагъэлъэгъуагъэр Теуцожь Хьабибэ къегъэунэфы. Гуубэтэ 
Къэнае, Унэрыхьэ Лыу цIэплъ афэдэхэм пыим Iумэт зыфашIыгъэу 
фэлажьэщтыгъэх. Мыхэр «ацIэм фэдэр ашъхь» зыфиIорэ 
Iуагъэр гум къэзгъэкIыжьырэ цIыфых. ТхакIом полицайхэм 
афишIыгъэ лъэкъуацIэхэр символическэу гъэпсыгъэх: цIыфыгур 
аубатэу, зэгуагъэутэу, хьэшэкIуахьэхэм афэдэу унэ ихьэ-икIхэу, 

Iэгуи бгъагъи къалъыхъущтымкIэ къогъанэ зимыIэ техэкIо 
нэпэнчъэх мыхэр. Ау яIэнатIэ гу щыфэгъу имыфэхэзэ къумалмэ 
яфэшъуашэр агъоты: Iэхъо нэбгыритфэу аукIыгъэхэм ежьхэри 
акIэлъэкIожьых.

А хъурэ-шIэрэ пстэуми алъэплъэ, ягупшысэ, ежь 
ыныбжьыкIэ зыфэамал Iофыгъохэр зэрехьэх Ардаш цIыкIум. 
Гугукъое чылэм нэмыцхэр дэмысыгъэхэми, ащ яунашъохэр 
щызыгъэцэкIэрэ полицайхэр къуаджэм щыхъушIэщтыгъэх. 
Апэрэу ащ яжъалымыгъэ Ардаш ежь ихьэ Гъулан цIыкIумкIэ 
еушэты. Хьэ цIыкIоу къаукIыгъэр зэригъэягъэм ащ игумэхагъэ 
зэхытегъашIэ, ау жъалымыгъэм зыгу пытэ ышIыгъэ Ардаш пыим 
фэгъэхьыгъэмэ щтэ зымышIэрэ лIэбланэу ащ къызэкIоцIегъэкIы. 
Сабыигу ихыгъэу хьэрамыгъэ зымышIэрэм тыркъоу 
къытыращагъэм пыим ришIылIэгъэ банэр къыкIэлъэкIо. 
ЛIыхъужъ бгъэтIагъэр анахь къызщыхэфэрэ пкъыуцугъом 
итыгъэ Ардаш цIыф шъо техьэ-текIэу къэхъурэм пэпчъы 
къекIунэу, диштэнэу хъурышъо зыгъотырэмэ мызэу-мытIоу 
хъор-шэрыгъэхэр арешIылIэ, гупсэфыгъо аригъэгъотырэп, хьэ 
цIыкIум ихьэдашъхьэ къызфигъэфедэзэ, партизанмэ ящынагъо 
ашъхьарегъэт зэпыт.

Ыныбжь емылъытыгъэу охътэ мыкIыхьэм къыкIоцI Ардаш 
игулъытэ зыкъеIэты, изэхэшIыкI зеушъомбгъу. Ащ фэдэу Ардаш 
гупытагъэ езгъэшIырэр охътэ бырысырэу иакъыл къэкIогъу 
зытефагъэм имызакъоу янэ игущыIэхэу текIоныгъэм игугъэ 
нэф зыхэIукIхэрэри ары. «Бэрэ пэмылъэу а уахътэр къэсыщт, – 
реIо икIалэ Аминэт, – тиколхози зыпкъ идгъэуцожьыщт, 
заори аухыни уяти къэкIожьыщт, ори еджэныр школым 
щебгъэжьэжьынышъ, еджэгъэшхо ухъущт!». Джащ фэдэ гугъэ 
дахэхэм пыир зызэкIафэжьыщт мафэр къызэрэсыщтымкIэ 
теубытэгъэ пытагъэ кIэлэцIыкIум къыхалъхьэ, ыгукIэ агъэгушхо. 
ЫныбжьыкIэ иамал елъытыгъэу Ардаш ылъэкIыщтыр ешIэ, пыир 
зэхэкъутэгъэным, текIоныгъэм имафэу янэ зыкIэгуIыщтыгъэр 
къызэригъэблэгъэным ыкIуачIэ фегъэIорышIэ.

ЩыIэныгъэм укIэзгъэгушIурэ, чыжьэу плъэрэ гугъэ 
дахэкIэ Теуцожь Хьабибэ итхыдэ къеухы. «Ардаш» ХьабибэкIэ 
егъэжьэпIэ шIагъоу, гугъэпIэ лъагэ къэзытырэу зэрэхъугъэр 
кIигъэтхъызэ, тхакIоу Цуекъо Юныс етхы: «… мы тедзэгъэ 
нэкIубгъо тIэкIум ащ лъыпытэу гу лъыуигъатэщтыгъэ тхэкIэ 
гъэнэфагъэрэ ежь игурышэ-гупшысэ куухэмрэ зэдэзыIыгъ, 

бзэ шIэгъо шъоткIо-лэткIо хьалэмэтыр зэрэIулъым имызакъоу, 
ар дахэу, ямышIыкIэ шъуашэ зыгъэфедэрэ тхэкIо ныбжьыкIэр 
адыгэ прозэм ихэгъошъхьэ огъурлымэ къазэрэщылъэгъуагъэм. 
КъэIотэкIэ шIыкIэ-гъэпсыкIэ шъхьафхэри, нэмыкIмэ ныбжьи 
амыгъэфедагъэхэу, къыгъэIэгъуагъэх, къыздырихьыжьагъэх».

Теуцожь Хьабибэ анахьэу ыIэ къыригъэхьагъэр рассказхэм 
ятхын ары. ЯтIонэрэ тхылъэу «Бзылъфыгъэм ишъэф» зыфиIорэм 
рассказ закI къыдэхьагъэр. «Ардашым» лэжьэкIо цIыф 
къызэрыкIохэм ядунай дахэрэ фашизмэм икIочIэ мэхъаджэрэ 
зэрэзэпэуцухэрэр, зэрэзэутэкIхэрэр арымэ къыщигъэлъагъорэр, 
«Бзылъфыгъэм ишъэф» зыфиIорэ тхылъым мамыр щыIакIэм 
икъигъэлъэгъукIын тхакIом ыкIуачIэ нахь фегъазэ. Шъыпкъэ, 
заом ифэмэ-бжьымэ зыхихыхэрэ рассказхэри мыщи 
къыхэфэх («Бзылъфыгъэм ишъэф», «Кушъэнан»), ау ахэм 
тхакIор джырэ лъэхъаным къапкъырыкIзэ, блэкIыгъэ заом 
ехьылIэгъэ гукъэкIыжьхэр къащетых. Хьабибэ ынаIэ нахьыбэу 
зытыригъэтырэр мамыр щыIакIэм иIофыгъуабэхэм къагъэуцурэ 
упчIэхэм язэшIохын. Темэу къащиIэтхэрэр зэфэшъхьафхэми мы 
рассказхэр зэзыпхырэр зы – цIыфыгъэр, зэфагъэр, шъыпкъагъэр 
ныбжьыкIэхэм къазэрэгурыIорэр тхакIом мыщ ащызэхефы. 
ЗэфыщытыкIэ хабзэхэу кIэлэгъу-ныбжьыкIэгъум ыкIи гъашIэм 
хэлъхэм Хьабибэ ынаIэ атет, алъэплъэ, агъэгумэкIы, гупшысэ 
зэфэшъхьафхэр арешIылIэ. «Повестэу «Ардаш» гражданскэ ыкIи 
нравственнэ-эстетическэ принципхэу къыщиIэтыгъэхэр мыщ 
джыри къыщегъэшъыпкъэжьых, – етхы Щыкъ Н. – Игупшысэхэр 
нахь куоу хъугъэх, ыбзэ нахь бай, нахь IупкIэ хъугъэ. УпчIэу 
ыгъэуцухэрэр нахьыбэ хъугъэх, тхэкIэ IэпэIэсэныгъэр нахь 
къызIэкIигъэхьагъ. Тхылъым общественнэ мэхьанэу иIэри 
къызэхэошIэ».

«Кушъэнан» зыфиIорэ рассказым гукIэгъум, шъыпкъагъэм, 
зэфагъэм акIуачIэ Теуцожь Хабибэ щеушэты, лъэпкъ 
зэфэшъхьафхэм язэкъошныгъэ а цIыф нэшэнэшIухэм 
зэрагъэпытэрэр къегъэлъагъо. «Шыкуаом» зэрэщыхъурэм 
фэдэу, мыщи ныбжьыкIэхэм хъурэ-шIэрэм япхыгъэ 
гузэхашIэу ашIырэм къапкъырыкIзэ, цIыфыгъэ шапхъэхэр 
къырегъэлъэгъукIы. Шъыпкъэ, «Кушъэнанэм» икъэбар 
къэзыIотэжьырэр ныбжыкIэжьыгъэп, Айтэчрэ Нурдинэрэ 
зэстудентхэм зэутэкIыгъэгъэхэ Iофыгъом игукъэкIыжьэу 
рассказыр гъэпсыгъэ.

Мамыр щыIакIэм икъэгъэлъэгъон темэ шъхьаIэу рассказым 
иI нахь мышIэми, заом ифэмэ-бжьымэ хехы: заор ары Марья 
Ивановнэмрэ студентхэр зиунэ итIысхьэгъэ Нэпсэу Алыйрэ 
зэфэзыхьыгъэхэр. Дзэм къулыкъу щызыхьыщтыгъэ Марья 
Ивановнэм ихьатыркIэ уIэгъэ хьылъэ къызытыращэгъэ Алый 
псаоу къэнагъ. Зэо ужым зизакъоу къэнэгъэ бзылъфыгъэм къыблэ 
лъэныкъор ипсауныгъэкIэ нахь къекIущтэу врачмэ къызыраIор 
ары Алыеу ренэу езгъэблагъэщтыгъэм ыдэжь къэкIожьынэу 
зыкIэхъугъэр. ТхакIом зэдэгущыIэн шIыкIэр игъэкIотыгъэу 
рассказым щигъэфедэзэ, гумыпсэф студент кIалэхэм яупчIэхэм 
джэуапэу къаритыжьырэмкIэ ныом ищыIэныгъэ гъогу 
къызэIуехы. Илъэсибгъум къыкIоцI зы бын-унагъом фэдэу 
Марья Ивановнэр Алый иунагъо дыщыIагъ, ыкъом фигъадэу 
кIалэм иунагъо ынаIэ тыригъэтыгъ, исабыйхэри дипIугъэх – 
ары «КушIэнанэкIэ» рассказым тхакIор зыкIеджагъэри. Ау 
студент кIалэхэр Марья Ивановнэр зэрыс унэм мэфищ горэм 
дисынхэу зыдырагъэтIысхьэхэм, къырамыIуапэми ежь лые 
хъугъэу гуцаф ышIи, Алый зыщыдэмыс мафэм тыригъафи, 
нэмыкI унэ исынэу кIожьыгъэ. Ныом игупцIэнагъэ, ихьалэлыгъэ 
къыкIигъэтхъэу, тхакIом къытегъэлъэгъу имысыжьми, Алый 
ягощэ Хъангуащэ IофышIэ зыщыкIорэм, ащ унагъом ынаIэ 
къызэрэтыригъэтырэр: хьэхэр егъашхэ, кIэлэцIыкIуми яфэIо-
фашIэхэр егъэцакIэ. «ШIум ибзыхьаф кIодырэп» цIыфымэ аIо. 
Марья Ивановнэм игукъэбзагъэ зэхамышIыкIэу щытыгъэп, ащ 
ишыхьат Алый къызэрэкIожьэу кIуишъ, ныо цIыкIур ыдэжь 
къызэрищэжьыгъэр. Джарэущтэу шъыпкъагъэу, гукIэгъоу, 
цIыфыгъэу зэфыряIэм зэпэблэгъэ цIыфхэр зэшIуимыгъэкIодхэу 
къызэхигъэнагъэх.

«Кушъэнанэм», нахьыпэрэ итхыгъабэхэм зэращыхъу хабзэу, 
Теуцожь Хьабибэ цIыфымрэ псэушъхьэмрэ язэфыщытыкIэ 
тынаIэ тырытегъадзэ. Заом игъом Марья Ивановнэм Алый 
къыгъотынышъ, дэIэпыIэнымкIэ зишIуагъэ къэкIогъагъэр 
хьэр ары. ГукIэгъу зыхэлъ цIыфым къыщимыгъакIэу, 
ынэпс къыкIэтэкъоу пцIымамэзэ, кIэлэ уIагъэм хьэ цIыкIум 
къызэрэдичъыхьэщтыгъэр бзылъфыгъэм мыкIодыжьын 
гукъэкIыжьэу ыгучIэ къинагъ. Ары Нэпсэумэ яхьэ Бобикрэ Рексрэ 
ыгу афэгъоу, апыщагъэу, зи къемылъэIугъэми ящыкIагъэр 
зыкIафишIэрэр. ГукIэгъоу хьэмэ афыриIэр зэхашIыкIырэм фэдэу 
ежьми къыпэгушIохэу къыдечъэкIыщтыгъэх. Ары, гукIэгъур псэ 

зыпыт пстэуми ягунэс, зэхашIыкIы. Ар къызгурыIорэм ишIушIи 
кIодырэп, бэгъуагъэу ишIушIэ къыфегъэзэжьы.

Теуцожь Хьабибэ творческэ гъогукIэхэм зэралъыхъурэр, 
тхакIэм икъулай нахь къызIэкIигъэхьаным мыпшъыжьэу 
зэрэдэлажьэрэр къыгъэлъэгъуагъ иящэнэрэ тхылъэу «Заом 
итыркъохэр» зыфиIорэм. Хьабибэ итворческэ хэхъоныгъэхэр 
къизгъэлъэгъукIырэм изынэшанэу Тхьэркъохъо Юныс 
тхылъым хилъагъорэр «… IупкIэу, нафэу зэрэтхэрэр ары. ГущыIэ 
къызэрыкIохэу, ау ищыкIэгъэ гущыIэ закъохэр ыгъэфедэзэ, 
гущыIэм ыкIуачIэ зыкъыригъэтIэтэнэу чIыпIэ ригъэуцозэ, 
къызытегущыIэрэр къытхыхьан, къыригъэлъэгъукIын елъэкIы».

Тхылъым цIэу иIэр къэзытыгъэ повестэу «Заом итыркъохэр» 
зыфиIорэм къызэриушыхьатырэмкIэ, заом итемэ тхакIом 
итворчествэ джыри итемэ шъхьаIэу къэнэжьыщтыгъ. 
Нэмыцхэмрэ ащ агоуцогъэ къумалхэмрэ жъалымыгъаби, 
мэхъэджэгъаби адыгэ къоджэ цIыкIоу Гугукъуае щызэрахьагъэми, 
ахэм ямафэхэр кIэкIы зэрэхъурэр художественнэгъэ ин хэлъэу 
Теуцожьым къыгъэлъэгъон елъэкIы.

Герой х эм я ц I ыф г ъ эпсы к Iэх эр х удожес т вен нэ 
шъыпкъагъэ хэлъэу тхакIом егъэпсы, ащ язекIуакIэхэм 
шIошIхъуныгъэу тагъэшIырэм ахэм янахьыбэр ежь Хьабибэ 
щыIэныгъэ гъогоу къыкIугъэм къыхэхыгъэхэу зэрэщытым 
тыриг ъэхъырэхъышэжьырэп. Герой хэм язэхэтыкIэ-
зэфыщытыкIэхэм лъапсэу яIэр, къежьапIэ афэхъугъэр 
игукъэкIыжь чыжьэхэм зафигъазэзэ, тхакIом игъэкIотыгъэу 
рытегъэлъэгъукIы. ГущыIэм пае, хэгъэгум икъэухъумэн 
зыпсэ фэзытыгъэ Осмэныкъо Якъубэрэ нэмыцым гоуцогъэ 
Бырсыр Пщыкъанэрэ джэгъогъуныгъэу зэфыряIэр чыжьэу 
къыщежьэщтыгъ. 1919-рэ илъэсым тIоу гощыгъэ хъугъэ 
хэгъэгум ятэхэу Осмэныкъо Тэхъурэ Хьаджтэчыкъо Нэлыдрэ 
зэпэуцужьынхэ фаеу зэришIыгъагъэр илъэс пчъагъэ 
тешIэжьыгъэми, зэгъунэгъу унэгъуитIум ащыгъупшагъэп. «Ятэ 
ышIагъэм пае ыкъо пщынэнэу щытэп» аIо, ау гужъэу унэгъо лъачIэм 
илъыр мышалIэу лIэужыбэм къыздырихьакIын зэрилъэкIыщтыр 
Х ьаджтэчыкъо унагъомкIэ тхакIом къытегъэлъэгъу. 
ЕтIани Пщыкъанэ игухьэ-гужъ хэхъо фэзышIыщтыгъэм 
щыщ Якъубэрэ ежьырырэ зыпылъыгъэхэ Аминэт ежь 
къыщигъэзыишъ, Якъубэ шъхьэгъусэкIэ къызэрэхихыгъагъэри. 
Джы ушэтыпIэ чIыпIэу заом зэригъэуцуагъэм Пщыкъанэ 

ынэпэ шъыпкъэр къыгъэунэфыгъ, ыгу дэлъ гуапэм ышъхьэ 
къырыригъэхыгъ. Зэгорэм плъыжьыдзэмрэ фыжьыдзэмрэ 
ятэхэр зэрагощыгъагъэхэм фэдэу, ежьхэри зэпыщыт нэпкъитIоу 
зэпэуцугъэх: Якъубэ лIэбланэу ихэгъэгу ишъхьафитныгъэ 
фэбанэзэ, ыпсэ ытыгъ, Пщыкъанэ нэмыцмэ агохьагъ. 
ГухэкIыр Якъубэрэ Пщыкъанэрэ къащыуцурэп унэгъуитIум 
язэмышIуныгъэ. Ащ якIалэхэу Темыррэ Ислъамри якIэлэцIыкIу 
гукъэбзэгъэ зэфыщытыкIэ къыукъоу, азфагу къыдэуцуагъ а 
ятэ-ятэжъхэм язэпэуцужьныгъэ. Граждан заом ифэмэ-бжьыми, 
Хэгъэгу зэошхом итыркъохэри джыри цIыфхэм зэрэзэхашIэхэрэм 
ишыхьат Пщыкъанэ хэукъоныгъэу ышIыгъэхэм, емыкIоу 
къыхьыгъэм щэхъу хэмылъэу Ислъамрэ янэрэ чылэм 
дэкIыжьынхэ фаеу зэришIырэр. Арэущтэу заом итыркъохэр 
мышэлIагъэхэми, текIоныгъэм игушIуагъо зэлъиштэгъэ 
лэжьакIохэм зыкIыныгъэ ахэлъэу цунтхъакIохэм зэщагъэкъогъэ 
щыIэкIэ-псэукIэм изэтегъэпсыхьажьынкIэ зэрэпсэухэрэм исурэт 
гуIэтыпIэхэмкIэ повестыр ухыгъэ мэхъу.

Хъурэ-шIэрэ пстэури зигулъытэ пхырыкIэу, анахь 
игъэкIотыгъэу зиобраз къэтыгъэ хъугъэр Темыр ары. Апэрэ 
сатырхэм къащегъэжьагъэу аужхэрэм анэсыжьэу игулъытэ 
зиIэтмэ, хахъохэр ышIызэ, ушэтыпIэ къиныбэмэ ар апхырэкIы. 
КIэлэ гупкIэ цIыкIум лIыблэнагъэу къыхафэхэрэм уащэгушIукIы, 
уащэгушхукIы, игукъэбзэгъэ, ицIыфышIугъэ пщымыгъупшэжьэу 
гум къенэ. Пэрыохъухэм къызэтрамгъэуцоу, къэхъущтым 
ныбжьыкIэхэр зэрэфакIохэрэр, тапэкIэ къытпыщылъыр зыIэ 
илъыр а ныбжьыкIэхэр арэу зэрэщытыр мы образымкIэ дэгъоу 
къэтыгъэ хъугъэ.

2001-рэ илъэсым Теуцожь Хьабибэ ыныбжь илъэс 70-рэ 
зэрэхъугъэм ипэгъокIэу къыдэкIыгъ иповестхэмрэ рассказхэмрэ 
къыздэхьэгъэ тхылъэу «СилъфыпIэ игутеу» зыфиIорэр. Тхылъым 
ыцIэ имэхьанэ куу. Ар къыдэхьэгъэ повесть е рассказ горэм 
къыпкъырыкIыгъэу щытэп. ТхакIом илъапIэу, итхыгъэ пстэури 
зэзыпхэу щыт илъэпкъ гузэхашIэ, илъэпкъ шIулъэгъу, илъэпкъ 
гумэкI мы цIэм пкъырылъ. ЗэкIэми ягупсэу къызэрыхъухьэгъэхэ 
унагъом, зыщыщхэ лIакъом, чылэм, хэкум, хэгъэгум фыщытыкIэу 
фыряIэм имэхьанэ къэзытырэ гущыIакIэ тхакIом къыгъотыгъ. 
«СилъфыпIэ» гущыIэр лъэпкъым ианахь гущыIэ лъапIэу Теуцожь 
Хьабибэ жабзэм къыхигъэхьагъ.

Хьабибэ игъашIэ щыпкъырыхьэгъэ, щызэригъэуIугъэ 
акъылыр зыхигощэгъэ тхыгъэх тхылъым къыдэхьагъэхэр. 
Ары повестэу «Къушъхьэ бгъэжъым инабгъу», рассказхэу 
«Зэблэгъэныгъэм игъогу зэблэкIхэр», «Къепщэгъаха а жьыбгъэр», 
«Хьэм иорэд» зыфиIохэрэр тхакIом анахь къыдэхъугъэхэу, анахь 
иIэшIэгъэшIухэу тIон тэзгъэлъэкIырэр. «Ыпэрэ тхылъмэ атекIэу 
хэкум, хэгъэгум ящыIакIэ, ягумэкI, ямурад, ягууз-лыуз – пстэуми 
писателым игупшысэ алъигъэIэсы шIоигъу, – щетхы Цуекъо 
Юныс тхылъым игущыIэпэ-очерк, Теуцожь Хьабибэ итхылъыкIэ 
джырэ нэс къыдигъэкIыгъэхэм ахэзгъэушъхьафыкIырэм тынаIэ 
тырытигъадзэзэ. – ШIуагъэкIэ анахьэу фэслъэгъурэр гумэкI 
IофыгъокIэ чIы къатэу мытапэкIэ нэгъуаджэу щылъыгъэхэм, 
еплъыкIэ шъхьаIэхэмкIэ, объективнэ-эпическэ къэIотэкIэшIумкIэ 
ыгъэкIэракIэзэ, цIыф пэпчъ псэ къыпигъакIэзэ, уапашъхьэ 
къызэрэригъэуцорэр ары. Мыхэмэ якъэгъэлъэгъонкIэ Хьабибэ 
джы IэубытыпIэ ышIыгъэх жанрэхэу тхыдэ, хъугъэ-шIагъ 
зыфэпIощтхэр. АщкIэ ар зэман чыжьэмэ алъыIэсын елъэкIы, 
Iофыгъо ихъухьанхэу гупшысэм къыгъэпIэжъгъэйрэр 
Iэрыфэгъоуи ащызэшIуехы».

Тхылъым къыдэхьэгъэ повестэу «Къушъхьэ бгъэжъым 
инабгъу» зыфиIорэм Октябрьскэ революциешхор адыгэ лъэпкъым 
къызэрэлъыIэсыгъэм итем Теуцожь Хьабибэ къыщиIэтырэр. 
Повестым узлъызыщэрэ къэIотэкIэ зэхэгъэуцокIэ гъэшIэгъон 
тхакIом къыфегъоты.Ащ иIахь пэпчъ адыгэ гущыIэжъым 
имэхьанэ къызэIузыхырэ, къизIотыкIырэ хъугъэ-шIэгъэ 
гъэшIэгъонэу егъэпсы.

Повестым историческэ гупшысэр щышъхьаI, ытхырэр 
зэрэшъыпкъэр тшIошIы ыгъэхъумэ шIоигъоу мыщ фэдэ 
пэублэ гущыIэкIэ тхакIом къырегъажьэ: «Тиунэкъощ лIыжъэу 
Тыкъыщэ (ыцIэ шъыпкъагъэр Хьарун, ау зэрэцIыкIум пае аущтэу 
еджэщтыгъэх) илъэсишъэ фэдиз ыныбжьыгъэми, цIыф гупкIэти, 
хъугъэ-шIагъэхэр губзыгъэу къыIотэжьыщтыгъэх.

ЛIыжъыр зыщымыIэжьыр илъэс щэкIым къехъугъ 
ш ъ х ь а к I э м ,  а щ  к ъ ы I о т а г ъ э у  з э х э с х ы г ъ а г ъ э м э 
сягупшысэжьэу,сыгукIэ сызыжьхэу а уахътэм къыкIоцI бэрэ 
къыхэкIыгъ, ау а пстэури зэзгъэзэфэжьхэу,къэстхыжьхэмэ 
сшIоигъоу сызыхъугъэр мы аужырэ илъэс зыщыплIыр ары». 
ПшысэIотэжьакIом къэбарыр зэрещэми, къызтегущыIэрэр 
лъэпкъым итарихъ изыпычыгъоу зэрэщытыр ыгъэунэфэу, 

лъэхъанэр илъэс гъэнэфагъэхэм ащыхъугъэгъэ хъугъэ-шIэгъэ 
шъыпкъэхэмкIэ тхакIом къытегъашIэ. Ащ фэдэх Пэнэжьыкъуае 
щыIэгъэ пщы-оркъ заор,1861-рэ илъэсым адыгэхэр урыс 
пачъыхьэу Александр II-м зыщыIукIэгъэгъэхэ зэфэсыр, 
1859-рэ илъэсым Тыкъыщэ зыщыщ чылэу Лахъщыкъуае 
пачъыхьадзэм ыгъэкощи, псы стыр IэзэгъукIэ зыщяIазэхэрэ 
IэзапIэ а чIыпIэм зэрэщаригъэшIыгъагъэр. ЕтIани щыIэгъэ 
шъыпкъэ цIыфхэр хегъэуцох: урыс пачъыхьэу Александр II-
ир, ащ итэлмэщэ шъхьаIэщтыгъэу Лыу Мэмэтчэрый, абдзэхэ 
зэолIхэу Хьаджэмыкъо хьаджэр, Цыекъо ШIуцIэжъыкъор, зэолI 
лIыхъужъ цIэрыIоу Мыхьамэт гъуазэкIэ щытхъу фэшIэу цIыфхэр 
зэджэгъэхэ Къоджэбэрдыкъо Мыхьамэт.

Тыкъыщэ икъэбархэм герой шъхьаIэу ахэтыгъэхэр 
Мэлахъокъо Барычрэ НэIуцэжърэ арыми, ащ анахь макIэп 
адыгэхэм ижъыкIэ япсэупIэгъэ къушъхьэхэм повестым чIыпIэу 
щаубытырэр. Ахэр хъурэ-шIэрэхэр зыщырекIокIырэ чIыпIэ 
къодыехэу щымытэу лъэхъаным ижьыкъащэ къызэIузыхырэ 
эстетическэ пкъыгъо мэхъух. Дунэе литературэм ныр хэгъэгум 
итамыгъэу зэрэщыхъугъэм фэдэу, Теуцожь Хьабибэ иповести 
къушъхьэхэр ны папкIэу щэхъух, ахэр лъэпкъым илъфыпIэх. 
БэшIагъэу шъофрыс хъужьыгъэ ТыкъыщэкIэ щымыгъупшэжьын 
гукъэкIыжь IэшIоу чыжьэкIэ къэлъэгъорэ къушъхьэбг шIэтыхэр 
щытых. Ишъэожъыегъур зэпхыгъэхэ чIыпIэхэр пэIапчъэу 
зыхъугъэхэм щегъэжьагъэу ащ а чIыпIэхэр игупшысэ хэлъых, 
ипкIыхьэлъэгух.

Шъыпкъэ зэраIорэр цIыфым непэ инасып къыхьыгъэм, 
иIэм ыуасэ къызишIэрэр, иIэшIугъэ къызгурыIорэр зычIинэкIэ 
арэу. Хьабибэ зэгъэпшэн гъэшIэгъонхэмкIэ героим а игузэхашIэ 
къытлъегъэIэсы: «А шъэожъыегъу лъэхъанэм къызщыхъугъэ 
чIыпIэм иIэшIугъи имэхьани сабый гъыб-щыбым сыд фишIэни, 
ау нэужым къушъхьэ бгъэжъым лъабжъэкIэ янэ кIэричыгъэ 
шъынэ Iэцо цIыкIу фэдэу, къызщалъфыгъэ чIыпIэм пэчыжьэ 
зэхъур ары ныIэп Тыкъыщэ мы къушъхьэмэ ежьыркIэ мэхьанэу 
яIэр къызгурыIуагъэр».

Тыкъыщэ къызхафыгъэ илъфыпIэ чIыпIэхэр зынахь дахэ 
дунаим темытэу арэу ынэгу кIэтхэми, къыздэкощыжьыгъэхэ 
чIыпIэм есэжьыгъэу, езэгъыжьыгъэу щэпсэу. НэIуцэжъ 
еумысых ащ фэдэ цIыфхэр, ахэм адыригъаштэрэп. Тыкъыщэ 
фэдэхэм афэгъэхьыгъэу ащ еIо: «… джау агу кIодыгъэ фэдэу, 

шэлIагъэхэу гугъэпIэнчъэу, ящыIэныгъэ гъогу рыкIохэмэ 
езэгъых». НэIуцэжъ къушъхьэхэр илъфыпIэ къодыехэп 
къушъхьэ шыгу папцIэхэр «шъхьафитныгъэм ибэнэкIо 
адыгэ лIыхъужъхэу фэхыгъэмэ ясаугъэт IэрымышIэу 
къыщэхъух». Ары ахэр зыкIигъэлъапIэхэрэр, ылъы щыщхэу 
зыкIилъытэхэрэр, ыпсэ ахэтIагъэу къызкIиухъумэхэрэр. 
НэIу цэжъ и лъфы п Iэк Iэ и шъэпса г ъэ, и къа и г ъа г ъэ 
ылъапсэр ащ ыгучIэ къыщыхъыежьыгъэ игукъэкIыжь 
къэбархэмкIэ тхакIом къегъэунэфы. Шъэожъые такъырзэ 
ащ ынэгу кIэкIыгъэх шапсыгъэ чылабэмэ якIодыкIэ хъугъэр. 
Исабыигъо инахьыбэр зыщыкIогъэ янэжърэ ятэжърэ 
зыдэсыгъэхэ къуаджэр пачъыхьадзэм чIышъхьашъом щизы 
зэришIыгъэр ынитIукIэ ылъэгъугъ, аужыпкъэм лIэгъагъэхэм 
якъэхэри къамыгъотыжьынэу ахэм аулъэгугъэх. Уцыжъ 
къызтыримыгъакIэу ренэу зылъыплъэщтыгъэ ныжъ-
тыжъхэм якъэ зэшъхьэзашъо зэрашIыгъэр зелъэгъум, «а 
чIыпIэм зысфэщыIагъэп, – къеIотэжьы НэIуцэжъ, – сянэжърэ 
сятэжърэ якъэхэр зыдэщытыгъэу къысшIошIырэм сынэIу 
егъэзыхыгъэу зытесыуIуби, кIалэу сигъусэмэ сафзэIумыгъанэу 
бэрэ сыгъыгъ, сыпахьыгъ». НэIуцэжъ ежь зыщыщ чылэ 
шъыпкъэми ар къехъулIагъ, яни ыпашъхьэ къыраукIыхьагъ, 
ятэ ыпси а шъхьафитныгъэ банэм фитыгъ. А тхьамыкIэгъо 
гуузэу пэкIэкIыгъэм имызакъоу, гъогоу хихыгъэмкIэ «мэшIо 
нэфэу» зылъызыщагъэу цIыф гъэнэфагъэ ащ иI – ар янэш 
Цыекъо ШIуцIэжъыкъу ары. Урыс пачъыхьэм абдзэхэ зэолIхэр 
зыщыIукIэгъэхэ зэфэсым ащ къыщишIыгъэ гущыIэхэм 
щыIэныгъэ гухэлъ ин НэIуцэжъ ыпашъхьэ къырагъэуцо, 
илъэпкъ, икъушъхьэхэр шъхьафит ышIыжьынхэм фэбэнэным 
игурышэ лъэш гупшысэ пэрытэу ищыIэныгъэ лъапсэ 
щыфэхъух: «Сэ стыкъыны лъы гъуаткIо етыфэ, сикъушъхьэмэ 
сафэшъыпкъэщт, сахэтыщт, сыухъумэщтых». Ары зэрэхъугъэри: 
илъфыпIэ фэшъыпкъэу, ащ ишъхьафитныгъэ фэбанэзэ ыпсэ 
ытыгъ, ау лъэпсэнчъэу къэнагъ. НэIуцэжъ игъогу зэрэлъэпкъэу 
рыкIогъагъэмэ Хьаджбэчыкъо унагъом имызакъоу адыгэ 
лъэпкъыр зэрэпсаоу лъэпсэнчъэу хъущтыгъэ. «Икъунба, – еIо 
Мэлахъокъо Барыч, – адыгэхэр зэрэхэукъуагъэхэр! Ащ фэдэ 
быракъзехьэ отэрмэ ямыдэIугъэхэмэ, джы адыгэхэр адрэ цIыф 
лъэпкъмэ афэдэхэу, хэгъэгуцIэ яIэу, ячIыпIэ гупсэ исыщтыгъэх. 
Джы якъушъхьэ кIасэхэр онэгу нэкIхэу, лIы зытемысыжь шы-

онэ зэтелъ фэдэхэу чыжьэкIэ къашIошIэу, хымэ хэгъэгумэ 
арытэкъуагъэхэу адыгэ тхьапша арысыр!».

Мэлахъокъо Барыч иобразкIэ революцием иидеехэр 
адыгэ мэкъумэщышIэм пэблагъэ зэрэхъурэр тхакIом нафэу 
къегъэлъагъо. Россием икIочIэрыпсэу лэжьакIохэр политическэ 
бэнэныгъэм шъхьаIэ зыщыщыхъугъэхэ лъэхъаныр ары 
ащ изэхашIэ зэпхыгъэр. Зэфэнчъагъэу ылъэгъурэм Iашэрэ 
бжыбырэкIэ пэгъокIзэ Барычи бэрэ къыхьыгъэми, героим 
идунэееплъыкIэ зэрэуцурэр хъугъэ-шIэгъэ мыпсынкIагъомэ 
акIоцIырищызэ Теуцожь Хьабибэ къегъэлъагъо. ЦIыфым 
илъэпкъ ыпашъхьэ пшъэрылъэу щыриIэр Iофыгъо шъхьаIэу 
Хьабибэ игеройхэм апашъхьэ къеуцо. Барыч адыгэхэр 
къызэтезгъэнэжьыщт Iэмалэу уахътэу зыщыпсэущтыгъэм 
къытыгъэр зэхешIэ ыкIи а гъогум техьэ. НэIуцэжъ фэдэ 
хьаджрэтхэм а лъэхъаным чIыпIэ щыряIэжьыгъэп. Ау 
хэгъэунэфыкIыгъэн фаер, НэIуцэжъ гъогу пхэндж хихыгъэми, 
цIыфыгъэ уасэ ащ тхакIом фытегъэшIы. Сыда пIомэ, 
щыIэныгъэм, адыгэмэ къарыкIуагъэм шъхьакIоу ригъэшIыгъэм 
ар къыпкъырыкIыгъ, бэнэныгъэ заф ыпсэ зыфитыгъэр: ышъхьэ, 
илъфыпIэ, илъэпкъ зыфэбэнагъэр. Ау пкIэ зимыIэ Iофым 
зыхэбгъэкIодэныр шъхьапэп.

Теуцожь Хьабибэ итворчествэ къызэригъэлъагъорэмкIэ, 
лъэпкъ хъишъэм инэкIубгъо зэфэшъхьафхэр тхакIом 
иIэшIагъэхэм ащигъэунэфыгъ. Непэрэ лъэгапIэу адыгэ 
литературэр зынэсыгъэм ыгъэбаигъэ художественнэ 
амалхэмкIэ бэшIагъэу блэкIыгъэм икъогъупэ мэзахэхэу джырэ 
нэс къанэщтыгъэхэр нафэу ралъэгъукIынэу, ялъэпкъгъэшIэ 
гъогу рыплъэжьынхэу пшIышъуныр гъэхъэгъэшху. Ащ лъэпкъ 
гупшысэр къегъэущы, лъэпкъ гулъытэм зырегъэушъомбгъу, 
лъэпкъ зэхашIэр егъэбаи. Лъэхъэнэ чыжьэр къызэIуехыми, 
непэрэ мафэр къегъэлъагъоми щыIэныгъэм тыкъыфагъэущэу, 
тыгъуасэри непэри неущырэм фэдгъэIорышIэным тыфапIоу ащ 
итхыгъэхэр гъэпсыгъэх.

ЛIЫХЭСЭ МУХЬДИН  
(1955)

ЛIыхэсэ Мухьдинэ литературэм къызщыхэхьэгъэ лъэхъанэм, 
анахьэу иапэрэ усэ тхылъхэр къыдэкIыхэу заублэм адыгэ поэзиер 
мэкъэ Iэтыгъэр, щытхъу Iотэныр нахь къызэринэкIыгъэхэу, 
философие гупшысэ куум, цIыфым игупшысэ, иIэкIоцI дунай 
къыгъэлъэгъонхэм нахь факIощтыгъэ, узIэпызыщэрэ лирическэ 
мэкъамэм зыритыгъагъ. Аущтэу мэкъэ зэфэшъхьафыбэу зэхэтэу 
зызыубгъурэ адыгэ усэн Iофым М. ЛIыхасэм игущыIи, ымакъи 
яфэшъошэ чIыпIэ щаубытыгъ, зыми хэмыкIуакIэу ежь илъагъо 
хищынэу ыублэгъагъ.

Непэ ар усакIо, драматург, орэдус. А лъэныкъо пстэухэмкIи 
адыгэ искусствэм иIахьышIу хелъхьэ. Ащ ишыхьатых усэ тхылъ 
зэфэшъхьафхэу къыдигъэкIыгъэхэр, ипьесэмэ атехыгъэхэу 
Адыгэ театрэм ыгъэуцугъэ спектаклэхэр, гум екIурэ орэдхэу 
адыгэ дунаир къызэлъызыбыбыхьагъэхэр.

Ахэмэ гупшысэкIэ уалъызыгъэIэсырэ гъогу гъэшIэгъон 
ЛIыхэсэ Мухьдинэ къыкIугъэр. Пстэуми апэу иеджэн-IофшIэнхэм 
афэгъэхьыгъэу гущыIэ заул. Къуаджэу Хьалъэкъуае 1955-рэ 
илъэсым мэкъуогъум и I5-м къыщыхъугъ. Гъунэгъу къуаджэу 
ПчыхьалIыкъуае гурыт еджапIэр къызыщеухым, псэолъэшIэу 
Краснодар тIэкIурэ щылэжьагъ. Адыгэ кIэлэегъэджэ институтыр 
1978-рэ илъэсым къызеухым илъэс 20-м ехъурэ зыщеджэгъэ гурыт 
еджапIэм икIэлэегъэджагъ, ипэщагъ. ИIофшIэнкIи итхэнкIи 
пасэу уасэ фашIэу зэрэхъугъэм ишыхьатыгъэх «Отличник 
народного образования РСФСР» зыфиIорэ бгъэхалъхьэр 
къызэрэфагъэшъошагъэр, Ленинскэ комсомолым ыцIэкIэ 
щытыгъэ Всесоюзнэ шIухьафтыным илауреатэу зэрэхъугъагъэр. 

Адыгэ Республикэм литературэмкIи и Къэралыгъо премии ащ 
къыфагъэшъошагъ. НэмыкIу уасэу къыфашIыгъэри макIэп. 
Непи ыгу фэщагъэу, фэгумэкIэу, иIахьышIу ахилъхьэу адыгэ 
искусствэм, культурэм афэлажьэ.

Итхэн-усэн Iоф фэгъэхьыгъэмэ, ныбжьыкIэ макъ аIозэ 
нэмыкIхэм афэдэу ащи илъэсыбэ къыхьыгъ. Ау макIа а илъэс 
40 фэдиз хъугъэу зытхэрэм ифагъэр? Гурыт еджапIэми чIэсыгъ 
тхэн зырегъажьэм, иапэрэ пьесэ цIыкIоу «Файзэт иорэдхэр» 
зыфиIорэр адыгэ радиомкIэ къызатым. Илъэс 30-р тешIэжьыгъ 
иапэрэ тхылъэу «Гугъэм илъагъу» зыфиIорэр къызыдэкIыгъэми. 
Ахэмэ драматическэ произведение, орэд, усэ тхылъ пчъагъэ 
къакIэлъэкIожьыгъ! А пстэуми зэфэхьысыжь инхэр пшIынхэм, 
лъапсэмрэ шъхьапэмрэ узэдяплъыным уфакъудыи.

КъежьапIэхэм адэжь тхэкIо нахьыжъ горэм удихьыхэу, 
ижьау учIэтэу мэхъу. Ащ зи гъэшIэгъон хэлъэп. Литературэм 
традицием мэхьанэ щыриI. Т. КIэращэм, А. Еутыхым, Хь. 
Iэшъынэм, И. МэщбашIэм, Хь. Бэрэтарэм яфэмэ-бжьымэхэр бэмэ 
атырихьагъэх. Ащ фэд Н. Къуекъори. Ахэмэ ятхэкIэ-гупшысакIэ, 
ядунэе лъэгъукIэ, яусэ гъэпсыкIэ кIырымыплъыгъэу непэрэ 
усакIохэм бэ ахэтэп. Ащ фэдагъ ЛIыхэсэ Мухьдини. «Гугъэм 
илъагъо» къызэрэзэIуихырэ апэрэ усэм хэтых мыщ фэдэ сатырхэр: 
«Сэ нахьыбэм // Джаущтэу сшIошIы, чIыгур, // Сэ сыуиIэшъ ори 
очэрэгъу». Илъэс I5 горэмкIэ Н. Къуекъом нахь пасэу ытхыгъэгъэ 
усэу «ЧIыгур сыгу къыщекIокIы» зыфиIорэр ащ лъыпытэу угу 
къыгъэкIыжьыщтыгъэ: «Мэчэрэгъу, чIыгур, мэчэрэгъу». // ЩэкIо, 
къыщекIокIы ар цIыфыгум».

Апэрэ усэхэмкIэ къэшIэгъоягъ ЛIыхэсэ Мухьдинэ зэрыкIощт 
лъагъор. Дунаим, уахътэм, цIыфым язэфыщытыкIэ анахь 
гурыIогъуаехэм, къэубытыгъуаехэм нахь зафищагъэу, 
авангардизм зыфиIорэм нахь зыфикъудыеу, гупшысэ куур 
тамыгъэ горэхэмкIэ нахь ыгъэунэфэу Н. Къуекъор тхэщтыгъэ. 
Ащ фэдэ художественнэ зэфэхьысыжьым илъэныкъо горэхэри 
ЛIыхэсэ Мухьдинэ зыхимыщагъэу щытэп. Ау ащ ипоэтическэ 
гупшысэ тыкъэзыуцухьэрэ дунаим, ащ ицIыф шэнхэм, 
зэфыщытыкIэхэм япхыгъ. ЛIэшIэгъухэр, илъэсхэр, мафэхэр, 
такъикъхэр шъо зэфэшъхьафхэмкIэ тигъэлъэгъуным пылъ, 
тизэхашIи тигупшыси ащкIэ къеушъэ. Гухэлъ шъхьаIэу къыдэхъу 
шIоигъоу зыкIэхъопсырэр усэ заулэхэм занкIэу къащеIо: «Сигугъэ 
горэ // IэшIагъэ хъугъэмэ, // Мафэу згъэшIагъэр // МыпкIэнчъэу 

къысшIошIы». НэмыкI усэу «ХэкIрэм фэдиз хэмыхъожьмэ» 
зыфиIорэми нахь теубытагъэу ар щыкIегъэтхъы: «СыщыIэзэ гур 
сымытышъумэ, // СигъашIэ хъунба пкIэнчъы».

ЛIыхэсэ Мухьдин къоджэ усакIу, къоджэ лэжьакIу. Къуаджэм 
фэгъэхьыгъэ усэ хэхыгъэхэри къыхиутыгъэх иапэрэ тхылъ 
цIыкIу къыщыкIэдзагъэу – «Опсэу, сичыл», «Сикъоджэ цIыкIу», 
«Адыгэ къуадж», нэмыкIхэри. Илъэсхэм, уахътэм ялъытыгъэу 
гупшысэм зехъожьыми, иусэ-гупшысэмэ анахьыбэр къуаджэм 
епхыгъ – къуаджэмрэ лэжьакIомрэ, лэжьакIомрэ губгъэмрэ, ахэмэ 
язэфыщытыкI, нэмыкIхэми. «Зэхэфыгъуай // Губгъом шIоигъор», 
мэкъумэщышIэхэмрэ губгъомрэ зэсэжьынхэ, зэрэшIэнхэ, 
зэгурыIонхэ фаеу елъытэ усакIом. («Узэсэн фае»). Ащ изакъоп, 
къуаджэр зэхэпшIэным, ирэхьат зэхэпхыным, къыбгурыIоным 
пае гу шъхьаф ищыкIагъ, сыда пIомэ мыщ «иуци ичъыги 
// НэмыкIэу мэщхы... // Бзыоу щытэджырэм // Лэжьыгъэр 
зэхехы» («Гу шъхьаф ищыкIагъ»). Джары къуаджэм ибжыхьи 
игъатхи, иогъуи иошIуи, итыгъи иощхи усакIом игупшысэ ренэу 
зыкIыхэлъхэр. Бжыхьэ ощхым зыгу риутыгъэ мэкъумэщышIэу 
мэфэ ошIум кIэхъопсырэм ыгу къигущыIыкIэу ыIощт: «Моу 
цIыфыгум // Зыкъыфэгъаз. // Уимэфэ ошIу // ЩыIэп нахь Iазэ». 
(«Уимэфэ ошIу»). НэмыкI усэу дунаим имыхъо-мышIэ оелэ мафэм 
фэгъэхьыгъэм «Ощх шIуцIэхэр» ыIуи еджагъ: «Къещхых ощх 
шIуцIэхэр // Лэжьыгъэ хэлъхьагъум. // Бзыу орэдым // Чъыгхэр 
кIэнэцIых... // Губгъори нэкIы, // Мэзыри лъапцIэ». Джащ 
фэдэ гумэкIхэр «Огъу маф» зыфиIорэми хэлъ. Ощхым иобраз 
лъэныкъуабэу, шъо зэфэшъхьафыбэу ЛIыхасэм иусэмэ ахэт, 
шIокIыпIэ имыIэуи ар шIуцIэ зэпытэп. Тыгъэ къепсы пэтзэ загъорэ 
ощх тIэкIуи къещхэу къыхэкIы. Ащ идэхагъи къеубыты авторым: 
«Тыгъэ ощхыр // Нэфэу, тыжьынышъоу // Гъэбэжъу ощхэу // 
Губгъом къыщекIокIы» («Тыгъэ ощх»). Тыгъэбзыир лэжьакIом 
фэIэзэгъоу, нэе-псыем загъори фэхьадэгъоу зэрэщытым нэмыкI 
усэ («Iэзэгъу») щыкIегъэтхъы.

Джахэмэ къапкъырыкIызэ усэ-гупшысэм нэмыкI гъэзапIи 
фешIы: а къин пстэури зэпызычырэ мэкъумэщышIэу губгъор 
зылэжьырэм, мэкъу еорэм, пхъэрэм, хырэм мылъкукIэ нахь 
тхьамыкIэ къэгъотыгъуай – ищагу, имэкъу Iатэ аблэкIырэп 
ибаиныгъэ («Гугъэм лъэIабэ»).

Ау д унаир, чIыгур, мэкъумэщышIэр, лэжьыгъэр 
зэрэзэпхыгъэхэм къапкъырыкIырэ философскэ гупшысэр 

мы ыпшъэкIэ зигугъу къэтшIыгъэхэм анахь чыжьаIоу 
макIо, лъапсэхэри нахь куоу хахьэх. Щысэу къэбгъэлъэгъон 
п л ъ эк I ы щ т ы ри м а к Iэп.  А н а х ь эу ар нэры л ъ эг ъу 
къыпфэзышIыщтхэм ащыщ тхылъэу «Жъогъо Iапчъэр» 
къызэриублэрэ усэу «Силэжьыгъац» зыфиIорэр. Ипэублэ 
шъыпкъэм Ф. М. Достоевскэм игущыIэхэр тыгу къегъэкIыжьых: 
«ЛэжьыгъацIэр мыкIодмэ, мышъумэ, чIым къыхэкIыщтэп». 
Гурышэ лъагъоу усакIом хихырэм а гущыIэхэм тытыращэ. 
Лэжьыгъацэм ежь ыпсэ етышъ, ежь фэдэу цишъа, шъэзаула 
тетэу гъэжъуашъхьэ, натрыфышъхьэ, коцышъхьэ ычIыпIэ 
къырегъэуцо. Лэжьыгъэцэ цIыкIури уеплъымэ, зи кIоцIымылъыхэ 
фэд. Ау сыд фэдиз кIуачIа ащ иIэр! Мин пчъагъэу, миллион 
пчъагъэу, нахьыбэу зэхахъомэ, хьаджыгъэу, хьалыгъоу, пIастэу 
цIыфым игъомыл. Сыд фэдизрэ лэжьыгъэцэ заулэм цIыфыр 
гъэблэ хьадэгъу чIыпIэ рищыжьэу къыхэкIыгъ. Ежьыри 
чылапхъэу чIым хэлъ зыхъукIэ сыд фэдизрэ кIодыпIэ чIыпIэ 
ифэра! Зэ фабэр фимыкъоу, зэ ощхыр имакIэу, е тIури къебэкIымэ 
игъонэмысы чIыгум хашIыхьэу. КъыхэкIыгъахэми ащ нахь къин 
макIа ылъэгъурэр:

СэшIэ, къин укъэкIыныр!
Уздежьагъэм унэсышъуныр.
УкъэкIыгъахэми жьыбгъэм
ПсынкIагъоп уIэкIэкIыныр!

Тыгъэр къыоплъымэ щтагъоу
Хьылъэ тичIы утетыныр.

А цIыф дэдэу ежь ыпсэ хилъхьэзэ лэжьыгъэ къызэритырэм 
ифэмыфыгъэкIэ, ишъхьа хынагъэкIэ ылъапсэ чIыгум 
хэкIодэжьэуи, е игъом Iуамыхыжьымэ а чIыгу дэдэм хэтэкъожьмэ, 
къыкIэлъыкIорэ илъэсым къашIокIыжьэу, техьэхэмэ 
раупкIыжьэуи къыхэкIы. ЦIыф насып тхьапш ащ ебгъэпшэн 
плъэкIыщтыр. А къин пстэури къызэпичызэ, сыд фэдиз 
кIуачIа, амала, тыгъа, фаба, шынэгъакIа, пытагъа, шъэбагъэ а 
лэжьыгъацэм зыхищэрэр къыкIэлъыкIорэ илъэсым чылэпхъацэ 
хъужьынышъ, ежь ыпсэ хилъхьэзэ, фэдэ пчъагъэкIэ цIыфым 
къетэжьыным пае.

Джа пстэур гукIэ, шъхьэкIэ зэхыуигъашIэзэ усакIом 
исатырхэр кIещых. КъыгурэIо улэжьыгъэцэныр, учылэпхъэныр, 
чIыгум укъыхэкIыгъэми жьыбгъэм уIэкIэкIыныри, тыгъэм 

зыдэбгъэзэныри зэрэмыпсынкIэхэр. Чылапхъэр хилъхьэзэ 
гъэсэпэтхыдэри кIэлъеIо: «ШIомыкIэу чIыгур тшIошIыгъэми, // 
УчIэмыкI ыбгъэгу хьалэл». УсакIом игупшысэ зыдакIорэр 
къэшIэгъуаеп: шIум, дэхагъэм, гукIэгъум афэлэжьэрэ, ежь фэдэм 
инасып, ихъяр, идахэ, икъин дэзыIэтырэ, цIыфыгъэм, лIыгъэм, 
зэфагъэм апае зыпсэ зыгъэIылъыным фэхьазыр цIыфыри 
лъэпкъымкIэ лэжьыгъац, чылапхъ:

Сэ сидэхагъи а губгъэм,
Сишъыпкъагъи къыдежьэ:
Шъухаслъхьэ къэси сыжъудалIэ,
ШъукъэкIмэ сыкъыжъудэхъужьы.

Лэжьыгъацэм игугъу ышIы зыхъукIэ, усакIор джыри нахь 
чыжьэу маплъэ, нахь куоу чIэIабэ. Лъэпкъ культурэм идунэе 
фестиваль ылъэгъу, «Тятэжъмэ яорэдхэр» зэхихы зыхъукIэ, ащ 
игупшыси гугъэ ин хэлъ: «Чылапхъэ тиI! Чылапхъэ щыIэмэ, // 
Къэхъун ари езыутыжьын». А гущыIэхэр къызыхэтхыгъэ усэу 
«Чылапхъэ хъужьыщт орэдхэр» зыфиIорэм икIэух сатыриплIымэ 
гупшысэ шъхьаIэр къагъэпытэжьы:

Лъэпкъым псэм щыщэу
Къыгъэгъунагъэхэр
Лъым хэлъэу къэнэжьых,
Чылапхъэ мэхъужьых.

А лъэпкъ гумэкIыр шъхьафэу, кIэгъэтхъыгъэу усэ макIэп 
зыпхырыщыгъэр. Ахэр зы чIыпIэ иубытэгъуаехэу, Iофыгъуабэмэ 
алъыIэсхэу, лъэхъэнэ чыжьи охътэ благъи къызэлъаубытэу 
гъэпсыгъэх. Адыгэгур къызэрэтеорэри, щагъдыим ичъэ макъи 
ащызэхэпхыщт, лъапсэхэр къызыщежьэхэрэми алъэIэсыжьых, 
адыгэ гущыIэм, адыгабзэм, адыгэ шхыным, адыгэ пщынэм, 
нэмыкIыбэхэми ядунай ухещэжьы. Адыгэ шхыным иIэшIугъэ 
къэпшIэным пае, адыгэ Iани, адыгэ шхакIи ищыкIагъэхэу, 
гъомлапхъэу лъэпкъым ылъ хэхьагъэм ащ ихабзи ыбзи 
къыгъэнэжьыгъэхэу усакIом елъытэ («Адыгэ шхыныр»). 
Анахьэу гушхоныгъэр къызебэкIырэр орэдхэм захахьэкIэ ары. 
«Тыгъэм инурэ», гущыIэм пае, адыгэмэ афэгъэхьыгъэ гъэшIобзэ 
закIэу зэхэт. НэмыкI орэдыбэхэми шъхьэу афишIыгъэ гущыIэ 
закъохэмкIи къэшIэгъуаеп ахэмэ ахэлъ гупшысэ-гухэлъхэр: 
«Уидахэ сэIо», «Сиадыгабз», «Оры сиорэд», «СигъэшIэ жъуагъу», 
нэмыкIхэри.

УсакIом къыгурэIо лъэпкъым итыгъуаси инепи гушIогъо 
закIэу зэрэзэхэмылъыр. «Адыгэгур» зыфиIорэ усэм гъэшIэ гъогоу 
лъэпкъым къыкIугъэм, зэгорэм ар лъэшэу зэрэщытыгъэм 
щырэплъэжьышъ, гушхоныгъэ зыхэлъ зэфэхьысыжь ешIы:

Зэ лъэшыгъэм
Лъапсэ егъотыжьы.
Ишэн-хабзэ
Чылапхъэ фэхъужьы.
Чылапхъэ
Фэхъужьы иорэд,
Игукъанэ,
Гъыбзэу ыусыгъэр.

Ау ащ пыдзагъэу непэ зэкIэхэри зыгъэгумэкIырэ упчIэ инхэри 
къегъэущых:

Ау а гъогум
Тытета, тытемыта?
Тытетмэ адэ
Тыда тызнэсыгъэр?

ЛIыхэсэ Мухьдинэ иусэхэр, иорэдхэр мэкъумэщышIэм 
чIыгур зэрилэжьырэм фэдэу елэжьых. Ахэмэ Iоф зэрадишIэрэм 
фэгъэхьыгъэ гурышэ зэфэхьысыжьхэу тхылъмэ ахэгощагъэхэр 
зэпхьылIэжьхэмэ, поэмэ псау икъун. Усэ хъугъахэм гъатхэм ымэ 
IэшIуи, гъэмафэм ифаби, кIымафэм ичъыIи, бжыхьэм идэхэгъуи 
зэкIэ зыхищагъ. Загъорэ тыгъэ нэбзыйхэри къыхэжъыукIых. 
Джаущтэу тIэкIу-тIэкIузэ дунэе псаур усэм къышIухахьэу 
регъажьэ. ИI ащ фэдэ уси «Зэрэдунае усэм хэсэщэ» ыIоу. Ежь 
ышъхьэ пае, ежь зыщилъэгъужьэу зыгорэ ытхы шIоигъоу 
зыфежьэкIэ, имэстапэ ренэу щэутэ. «Сэщ ехъу дунэешхом 
гъэшIыгъэ тетба?» еIошъ ежь-ежьырэу зэушъыижьы, иуси 
зэIетхъыжьы. «Сэщ пай есэщажьэ, сызыфэкIожьы, // ЕтIанэ 
цIыкIу-цIыкIоу зыдэсымышIэжьэу // Зэрэдунаеу усэм хэсэщэ».

УсакIомкIэ гущыIэр зэпыгъэщэгъуаеп, макъэри зыпкъ 
ригъэуцон, чэщ реным егупшысэмэ, гуми сурэт горэ ышIын. Ау 
макIэ къызэрэхэкIырэр пчэдыжьым къэущыжьмэ иусэ «псэ тIэкIу 
къысэтба, псэ!» ыIоу къемыдэожьэу («Сиусэ»)? Арышъ, лэжьакIор 
пкIахэмэ шIуанэр чIимыдзыжьэу зыгорэм зэрэриусэижьырэм 
фэд ежьыри: «Усэр сыусымэ // Тхьапэр згъэтIылъыжьырэп. – // 

Бгъэм кIэсэубытэшъ, // ГукIэ седэIужьы». Орэдхэу «Лъэпэмаф», 
«ШIулъэгъур къаджэ», «КъэошIэжьа бжыхьэ чэщхэр», «Гъэ 
мин огъашI», «Хъяр», «ДэхэкIай» зыфиIохэрэр, нэмыкIыбэхэри 
тыдэми чIыпIэ горэм къызыщыIухэкIэ, хэта ахэр гукIэ, загъори 
макъэкIэ къыдэзымыIохэрэр? Ар къызхэкIырэри гурыIогъуаеп. 
ГущыIэу, гупшысэу ахэлъхэр загъорэ къызэрыкIо дэдэхэу 
къыпщэхъухэми, ахэр мафэ къэси тлъэгъурэ, тыкъэзыуцухьэрэ 
щыIакIэм, тигумэкI-гушIуагъохэм къахэхыгъэх. Сыд фэдиз 
гузэхэшIэ кIуачIа хэлъыр, гущыIэм пае, «ШIулъэгъур къаджэ» 
зыфиIорэм. Е «Лъэпэмаф» зыфиIорэ лирическэ орэд шъэбэ 
гохьым нэшхъэигъэ тIэкIуи, гушхоныгъи, шIуфэIо псалъи 
къыплъигъэIэсэу щыт. «ДэхэкIаир» адэ? Сэмэкъэуа, гукIая мыщ 
хэлъыр? Мафэ къэси тлъэгъурэ сурэтба ар зэпхыгъэр? Арэу 
щытми къэшъо орэд гъэшIэгъонэуи лъакъор къыуегъэпхъуатэ.

А щ на хь псынкIа орэдым псэ къыпыбгъэкIэныр! 
Къызэрэпщы хъу щтымкIэ, усэ пса лъэри мэкъа мэри 
къызэдакIохэу ары. ЛIыхасэм иусэ зэфэшъхьафхэр нэмыкIымэ 
орэдым ралъхьагъэх. Ау нэужым ежь иуси иорэди къызэдакIоу, 
зы гум къиIукIэу зэрэхъугъэри умыгъэшIэгъон плъэкIырэп. Мыщ 
дэжьми занкIэу къэIогъэн фае: иорэд мэкъамэхэм чIынэлъабэхэр 
къабыбыхьэх, адыгэ лъэпкъымэ зэкIэмэ зэлъашIагъэхэу, къэшъо 
орэд хъугъэу ахэтыри мымакIэу, ящыIакIэ пыутэ хэуцуагъэх.

А орэдхэм яусын къин бэкIае пелъагъоу иусэхэм къащеIоми, 
гухахъо зэрахигъуатэрэр ыушъэфрэп. «СигъэлIэщт мы орэдым, // 
Сыгу къыдихыгъэу еупIэ!» – ыIоуи зэхэпхыщт. Ау тыгъэу 
къохьажьрэм «арба егъашIэм узкIэхъопсыгъэр?» къызыриIокIэ, 
кIэух гупшысэри нэмыкI.

Джаущтэу сыщегъаIэ,
Джаущтэу сегъалIэ,
Джаущтэу орэдым
Сыкъегъэхъужьы.

НэмыкI гупшысэуи орэдым пигъохырэри макIэп. Зы орэд 
закъом гъэшIэ псау къыгъэгъунэу, лIэшIэгъу псауи къыубытэу 
къыхэкIэу еIо усакIом. («ГъэшIэ псау»). Арын фае теубытагъэ 
хэлъэу зыкIитхырэр: «О шъыпкъэ Iори, // Сэ орэд сыусын. // 
Фыжьэу, плъыжьэу, // Уцышъоу // Чъыг тхьапэмэ, // ЦIыфыгумэ 
анэсын. // ЗэхишIэн зэрэдунаеу». («Орэд»). Джары «Орэдым гур 
еукъэбзы» еIошъ нэмыкI усэ зыкIитхырэри.

УсакIо джыри къэхъугъэпщтын ныбжьыкIэ шIулъэгъум, 
гум рихьыгъэ пшъашъэм, хъулъфыгъэмрэ бзылъфыгъэмрэ 
язэфы щ ыты к Iэ а лъы м ы Iэсы г ъэ. ЛI ы х асэри а хэмэ 
ахэкIыжьыгъэп. Ау ахэмэ уанэмысызэ, зигугъу къэпшIын 
фаехэри щыIэх. Апэрэ тхылъэу «Гугъэм илъагъо» дэтыгъэ 
поэмэу «Ны» зыфиIорэри непэ угу къэкIыжьы. Икъуаджэ щыщ 
Мэзыужьэкъо Мамыр ыкъуибл хэгъэгу зэошхом хэкIодагъ. Ащ 
фэдиз чIэнагъэ зышIыгъэ ным сыд фэдиза ыгу щышIэн фаер?! 
Ар къыплъигъэIэсыныр авторым игухэлъ шъыпкъ! НэмыкI 
бзылъфыгъэ лIыхъужъэу Нэхэе Мария Сергеевнам, Нэхэе Даутэ 
ишъхьагъусэу зэо гъогухэр ащ дэзыкIугъэм фэгъэхьыгъ поэмэу 
«Шъхьагъус» зыфиIорэри.

ЛIыхасэм шIулъэгъу дахэм фэгъэхьыгъэу ытхыгъэри 
макIэп, нэнэжъым, ным, шыпхъум яфэбагъи зэхыуигъашIэу 
алъыIэсыгъ, ытхыгъабэхэри орэды хъугъэх. Ащыщхэр 
гущыIэкIэ уалъыIэсыным нахьи, гукIэ, псэкIэ зыхэпщэнхэм 
нахь узфекъудый. Насып кIыхьэ мыхъугъэ шIулъэгъум ахэмэ 
уащыIукIэщт, кIэлэгъум гур зэкIиубыти, егъашIэм фэбэ-фабэу 
къыздепхьакIыгъэ зэхашIэри къыгъэущыжьыщт. Ным иIэшIугъэ 
зылъыIэскIэ, икIыпIэ гъэшIэгъони къегъоты. «Сыкъыпфэсакъы» 
зыфиIорэ усэм хэтых мыщ фэдэ сатырхэр: «КъысэцIацI, тян 
// КъысэцIацI! // УицIэцIэ макъэ // Щагум дэмытмэ, // Сыд 
сищыIэжь?» КъызэрыкIо дэдэу къэIогъэ гущыIэ фэдэх, ау ащ 
лъыпытэу уигупшыси уишIэжьи зэлъаубыты.

НэмыкI лъэныкъокIи узэкIаубытэ бзылъфыг ъэм 
фэгъэхьыгъэу ЛIыхасэм ытхыгъэхэм. Анахьэу непэрэ щыIакIэм 
пшъэшъэ ныбжьыкIэхэр зэрехъулIэхэрэм зылъыIэскIэ, гур 
зыгъэцIыкIурэ сурэтхэр уапашъхьэ къеуцох. Ащ фэд, гущыIэм 
пае, «Неущ» зыфиIорэ усэр. Мы гущыIэхэмкIэ ар къырегъажьэ: 
«Адыгэ пшъашъэм // Тутыны цыпэр // Ыжэ къыдэщы...» 
Ащ къикIырэр гурыIогъуаеп. ИкIэухым шIокIыпIэ имыIэу а 
пшъашъэм фэгъэхьыгъэу мыщ фэдэ упчIи усакIом къегъэуцу: 
«Адыгэ цIыфым // Янэу къыфэнэщтыр // Ора неущ?»

Бзылъфыгъэмэ афэгъэхьыгъэмэ язакъоп, непэ тызхэт 
щыIэкIэ Iужъум къыздихьырэ мыхъо-мышIабэр ыгукIи 
ыпсэкIи къин къызэрэщыхъухэрэр зэхыуигъашIэу ЛIыхасэм 
иусэхэм ахэтыр макIэп. Шъыпкъэ, ащыщхэр публицистикэм, 
гущыIэ лъэшхэм дахьыхых, ау уигупшысэрэ уизэхашIэрэ 
зезыщэрэ лъэныкъуабэхэм уащырехьылIэ. Ежь усакIори 

ахэмэ къапкъырыкIызэ, гупшысэрэ сатырэхэм, философие ин 
зыхэлъ лирикэм нахь зыфекъудыи. Ахэмэ къапкъырыкIыгъэх 
«ЛIэшIэгъумэ яжьызэпео» зыфиIорэм хэт гущыIэхэр.

ЛIэшIэгъумэ яжьызэпео
Гур егъэпшъы, сымаджэ ешIы.
......
ЛIэшIэгъумэ яжьызэпео
Псэ цIыкIур егъэчэрэзы.

Ащ епхыгъэ гурышэ нахь теубатыгъэу «ЧIыгум сыфэгумэкIы» 
зыфиIорэми къыщеIо:

ЧIыгур нахьыжъы мэхъу,
Тыгъэми ыкIуачIэ къыкIечы.
...
ЧIыгур нахьыжъы зышIырэр
ЦIыф цIыкIум иутын.

Мы гущыIэхэми нэрлъэгъу къыпфашIы цIыфым изекIуакIэ, 
ыгу, игукIэгъу ЛIыхасэр бэрэ зэралъыIэсырэр. А хэмэ 
афэгъэхьыгъэ усэхэр къыхэуушъхьафыкIыхэмэ, усакIом ежь 
иIэрылъхьэ, ежь ие шъыпкъэ гупшысэхэмкIэ, къэIуакIэмкIэ, 
сурэт къэгъэлъэгъуакIэхэмкIэ зэфэхьысыжь шъхьаф пшIын 
плъэкIыщт. Анахьэу бэрэ къызфигъэзэжьырэр гур ары. Ицыхьэ 
телъэу кIегъэтхъы: «ХъяркIэ цIыфыр гумэкIмэ, // ГумэкIым 
цIыфыгум хегъахъо», е нэмыкIэуи къеIо: «ШIошъхъуныгъэм // 
ЦIыфыгур еIэты».

Джарыба цIыфыгум уфэсакъын фаеу зыкIилъытэрэри. Ау тэ 
ащ етшIэнэу зи къэдгъанэрэп:

Тэухы, тэукIы, тэуIэ...
Ауми гукIэгъур къенэжьы.
ЕтIани лъэу кIэтым ышъо
Зэрэплъыжьыгъэу къэнэжьы.

НэмыкI усэу «ЦIыфыгур» зыфиIорэми къыщеIо:

Нэгъум гъэпсэфыгъо етэты.
НэкIым ифедэ агъэунэфыгъ.
Адэ тыгу зигъэпсэфы хъущтба,
ЦIыфыгум
Сыдигъо зигъэпсэфыгъ?

А гупшысэр лъигъэкIуатэзэ, гумрэ псэмрэ язэфыщытыкIэ, 
ахэр нэрымылъэгъу Iудэнэ псыгъожъыекIэ зэрэзэпхыгъэхэм 
алъэIэсы. Гум зыфегъазэшъ реIо: «Зыгъэпсэф, цIыфыгур // 
Псэ цIыкIум къекIухьэфэ нэс». Ау а цIыфыпсэми тыфэсакъа? 
Ар гъуаткIом фагъадэ. Арэу щытмэ, «ЦIыфыпсэр гъуаткIом 
илэгъумэ, // ГъуаткIор игъукIымэ тэлъэгъуа?» («ГъуаткIор»)

Джаущтэу гур, гукIэгъур, цIыфыгъэр, хьилагъэр, ахэмэ 
къяшIэкIыгъэ гупшысэ къэубытыгъуаехэр апхырыщыгъэхэу, 
цIыфымрэ дунаимрэ, щыIакIэмрэ цIыфымрэ язэфыщытыкIэхэм 
лъэныкъо зэфэшъхьафхэмкIэ уаригъэгупшысэжьэу усэ 
зэрыблыхэр ЛIыхасэм ытхыгъэх.

ЛIыхэсэ Мухьдинэ тхэныр зырегъажьэм, ыпшъэкIэ 
къызэрэтIуагъэу, драмэм, пьесэхэм нахь афэщэгъагъ. Ау 
творческэ гъогоу къыкIугъэм нэрлъэгъу къышIыжьыгъ зыми 
хэмыкIокIэрэ гъогу адыгэ литературэм щыхэзыщыгъэ, зичIыпIэ 
пытэу иуцогъэ усакIоу ЛIыхасэр зэрэщытыр. Ау щытми ежь еIо: 
«...драматургием нахь секъудыи, сыдраматургэу зысэлъытэжьы». 
ЗыфиIорэм узэгупшысэни хэлъ, дэпштэпэнэу щымытми. Иапэрэ 
тхэн Iофхэр пьесэхэм нахь япхыгъагъэх, нэужыми адыгэ театрэм 
иныбджэгъу шъыпкъэ хъугъэ, ытхыгъэ пьесэ заули агъэуцугъ. 
ЗэкIэми ягугъу къэпшIын плъэкIынэп, ау «ТэлIэми тэтхъэ» 
зыфиIорэ драмэм (комедиекIи уеджэн плъэкIыщт – «уфаемэ 
гъы, уфаемэ щхы») техыгъэ спектаклэу режиссерэу Сулейман 
Юнус ыгъэуцугъагъэр уапашъхьэ къеуцожьы. Пштэни 
умыштэни, гъэни щхэни, къыбгурыIони къыбгурымыIони 
ащ хэлъыгъ. Ау непэ хэгъэгум илъ Iоф зэхэмыфыгъабэмэ 
яублэпIэ илъэсхэр арых авторым къыгъэлъагъощтыгъэхэр. 
ЗэхъокIыныгъэу къежьагъэхэм ямэхьанэ къыбгурагъаIо 
ашIоигъоу, зэкIэри шъхьафитэу зекIохэу, цIыфхэр шъуае 
хъужьыгъэхэу къызщыпшIошIырэ лъэхъанэм икъэгъэлъэгъокIэ 
драмэр зытхыгъэми, спектаклэр зыгъэуцугъэми къэIотэкIэ-
къэгъэлъэгъонкIэ ямышIыкIэхэр къагъотыгъагъэх. Адыгэ 
гупшысэрэ адыгэ къэIуакIэрэ хэлъыхэми, Iофэу къыIэтыхэрэр 
хэгъэгум зэрэпсаоу игумэкIыгъэх.

Арэу щытми къызшIобгъэшI хъущтэп ЛIыхасэм иусэхэм, 
иорэдхэм, идрамэхэм гукIодыгъо мэзахэр къябэкIэу. Гугъэ лъапсэр 
ащ ахэлъ, непэрэ щыIакIэм нэфынэ бзый зырызэу къытыхэрэри 
псынкIэу къеубытых. Арыба мы аужырэ лъэхъанэхэм ытхыгъэ 
пьесэмэ ащыщ горэми «Нэфын» ыIуи зыкIеджагъэр. Ащ техыгъэ 



176

спектаклэу театрэм ыгъэуцугъэми лъэхъанэм ижьыкъащэ, 
ихьылъи ипсынкIи зэрэзэхэтэу къыплъегъэIэсы.

Ежь ЛIыхэсэ Мухьдин тхэн-усэн Iофым икуупIэхэм, 
идэхапIэхэм, икъиныгъохэм ренэу ахэт. Дунаим щыхъурэ-
щышIэхэрэм, цIыфыр щыIакIэм, уахътэм зэряхъулIэрэм, 
илъэпкъ насыпырэ игъогурэ гупшысэ шъхьаIэхэу итхыгъэхэм 
ащызэбгырэкIых. Ыпсэ зыхэтIэгъэ Хьалъэкъое шъофмэ 
къарытэджэрэ орэдхэри псынкIэу къеубытыхэшъ итхыгъэхэр, 
иусэхэр къабылкIэ зыштэрэ пстэуми алъегъэIэсых.

ХЪУНЭГО САИД  
(1961)

Хъунэго Саидэ къуаджэу Джамбэчые 1964-рэ илъэсым 
къыщыхъугъ. Гурыт еджапIэр къызеухым, Адыгэ къэралыгъо 
университетым ифилологическэ факультет иадыгэ отделение 
еджэнэу чIэхьагъ. Ащ къычIэкIи Москва дэт литературнэ 
институтэу М.Горькэм ыцIэкIэ щытым еджакIо кIуагъэ ыкIи 
1984-рэ илъэсым ар къыухыгъ. Мыекъуапэ къызегъэзэжьым 
литературнэ IофышIэу Адыгэ драматическэ театрэм Iутыгъ.

Хъунэго Саидэ адыгэ поэзием къызхэхьагъэр я 70-рэ 
илъэсхэм акIэхэр ары. Мэкъэмэ гъэнэфэгъэ шъхьаф иIэу 
исурэт тхыпхъэ къырищэжьагъ, осэпсыцэ цIыкIухэу иусэхэр 
къэжъыугъэх, усакIом идунай ипчъэ зэпагъу къэлъэгъуагъ. Апэрэ 
тхылъэу «Осэпсыц» зыцIэр 1989-рэ илъэсым, ятIонэрэ тхылъэу 
«Пшъэхъухэр» 1994-рэ илъэсым, ящэнэрэ тхылъэу «Макъэр 
шъхьафит» 200I-рэ илъэсым, яплIэнэрэ тхылъэу «ЛIэшIэгъуитIум 
ялъэмыдж» 2006-рэ илъэсым ыкIи «Зэхэугъое тхыгъэхэр зыдэт 
тхылъыр» 20I2-рэ илъэсым Мыекъуапэ къыщдэкIыгъэх.

«Осэпсыцэм» мэкъакIэ адыгэ поэзием къызэрэхэхьагъэм 
гъуазэ тыфишIыгъ. ЦIэу зэреджагъэм къыуегъашIэ авторыр 
зызэрэфэсакъыжьрэр, осэпсыцэ цIыкIум иинагъэмрэ игъашIэрэ 
нэмыкIыкIэ бэкIэ мыIабэу Iасэу тапашъхьэ къырелъхьэ. 
Апэрэ усэхэр, апэрэ тхылъыр зыкIэрычыгъуаех ыкIи бэрэ гум 
къенэжьых. Ары илъэс тIокIым ехъу тешIэжьыгъэу Саидэ 
зыкIитхырэр:

Сатырэ мин пчъагъэм ятеплъэ сеплъы –
Апэрэ закъор сыгучIэ къеплъы –

Къеплъы – щыгугъэу блэкIырэ гъашIэм,
Гъэбэжъу ощхым ыхьырэ машIом,
Бзыу чэфылэм ытэмэ пIуакIэ –
Апэрэ сатырэр сыдэу кIэракIэ!
Апэрэ гъогур гум фызэIуехы,
Усэхэр джэнчэу Iэгум къетэкъух
ЧIыгум тефагъэх – чIыгум ебэух…
Усэр къыхэкIы чIыгум ипшысэ –
СегъэгумэкIы Апэрэ усэм…

Тхылъэу «Пшъэхъухэр» къызыдэкIым къэнэфагъ усэкIо 
ныбжьыкIэм лъэбэкъукIэ зэридзыгъэр. Гупшысэ шъхьаIэу 
пхырищырэр: «ЩыIакIэр-пшъэхъу».

Сигъунапкъэхэр мэкощых,
ЧIыпIэ ситзэ сагъэгъуащэ,
ЦIыфыр къэшIэгъуай зыфэдэр,
Сыд ар къиным зыфыхэтыр?

Лирикэ шъэфыми нахь зыфегъазэ. Ащ фэгъэхьыгъэу «Оры» 
усэ куп зэхэугъоягъэу къыдигъэхьагъ. Гум къикIрэ усэхэр дахэу 
зэгъэкIугъэх, къешIэкIыгъэ дунаим хэухъытагъэхэу зы сурэт 
гъэшIэгъонэу егъэпсых. «Лъэмыдж» зыфиIорэ усэм къыщеIо:

Мыжъом пщэсыр атеутысэ,
Купраузыр огум къезы,
Жъогъо щырхэр къечъыехых
Яжь къэщакIи зэхэсэхы.
ЦIыфхэр гъашIэм зэлъэхъужьых,
ЗэрэмышIэу зэблэкIыжьых,
Азфагу дэлъэп ащ лъэмыдж…

ЦIыфым итемэ апэрэ тхылъым къыщегъэжьагъэу пхырещы 
авторым. ЦIыфыр гъэшIэгъонэу зэхэлъ. ШIуи бзаджи ыгу 
къитэджэн ылъэкIыщт. «Узэмышхъорэм шхъо къолъ»,– аIуагъ 
адыгэмэ. Ар къызхэкIырэм усакIор егъэгумэкIы ыкIи игумэкI 
еджакIом дегощы:

Хыем сиягъэ есымгъэкIыгъэу,
Лыем сыд пае сыкIэуцуагъ?
…Къыпщыгугъыгъэм пфэлъэкIмэ
Игугъу нэкI къызтемгъаф.
Е:

СыолъэIу
Шъугъо благъом
МашIоу къыдзрэм темыгъэст,
ШIомыкI стыгъэу,
Iугъо дысэу
Пэрыт хъугъэм тылъымгъэс.

Мы тхылъым къыдегъахьэ Саидэ цIыкIумэ афэгъэхьыгъэ 
усэу «О, Елэ Елэ». Мы орэдыр Тхьау Шыблэм адыгэмэ  
къыфаIощтыгъэ ыкIи къыфашъощтыгъэх, ау авторым ежь 
хигъахъуи орэдым зыригъэушъомбгъугъ.

УсакIом иун, ищагу, Ян, псыхъоу Лаб – зэкIэ икIасэх, 
игухахъох:

Лабэ – апэрэ шIулъэгъоу зафэ,
Лабэ – апэрэ нэплъэгъоу мафэ.
Ори сэри тигъунапкъ,
Ар теIэфэ тэ тылъэпкъ.

«Макъэр шъхьафит» зыфиIорэ тхылъым нахь игъэкIотыгъэу 
Хъунэго Саидэ итворчествэ къыщылъэгъуагъ. Усэхэм ямызакъоу 
прозэри къыдегъахьэ, А.С.Пушкиным иусэхэу адыгабзэм 
рилъхьагъэхэри дэтых. Усэхэм узахаплъэкIэ авторым игупшысэ 
инэу зэрэлъыкIотагъэр къэлъагъо. «Макъэр шъхьафит» 
зыкIыфиусыгъэр тхылъымкIэ нафэ къыпфэхъу. Темэу апэрэ 
тхылъитIум къащиIэтыгъэхэми мы тхылъми уащыIокIэ 
(«Лъэмыдж», «Лабэ»), ау философиеу ахэлъыр нахь куу иусэмэ 
ащэхъу, темакIэхэу щыIэныгъэм къытыгъэхэри къыхэхьагъэх. 
ГущыIэм пае, экологием епхыгъэ усэу «ЦIыфым чIыгур 
зэхитхъуагъэ» зыфиIорэм фэдэхэр. Уахътэу апэрэ тхылъым 
щегъэжьагъэу мы къыкIэлъыкIуагъэм къыдэфагъэр хэпшIыкIэу 
къэлъагъо. УсакIом уасэу фишIрэр нахьыб иуахътэ. Ары кIиIорэр:

ЛIэшIэгъухэр мэгырзых,
Мэгъуагъох,
ЛIэшIэгъухэр зэблэкIых,
ЗэшIонэх,
МэшIуачэр къахихэу
ЗэкIэнэх,
ЦIыфхэри ащ хэбанэх…
Е:
Уахътэр щэрэхъэу мэчэрэгъу –

Нахьыпэ ар гъогоу къысщыхъущтыгъ,
Джы нэрылъэгъоу сэлъэгъу –
Щэрэхъым тыдэчэрэгъу.

Зигъо кIэхьэгъэ философиер зыхэлъ усабэ къыдигъэхьагъ 
мы тхылъым. Ныбжьэу иIэ хъугъэм ипэгъокIэу авторым 
идунэееплъыкIи къыхэфэ гупшысакIэхэр: «Сибжыхьэ къэкIуагъ 
мыгъэлагъэу»,-еIо ащ. Ащ фэд усэу «Бзылъфыгъэм ибжыхь» 
зыфиIорэм щетхы: «Бжыхьи къыхэкIы фабэу», – еIошъ.

Адыгэ лъэпкъым ехьылIагъэу мыусэу хъугъэп Саидэ. 
Итхылъ пэпчъ гумэкI гупшысабэ къащреIотыкIы: тарихъым, 
бзэм яхьылIагъэхэу. Мы тхылъым къыдигъэхьагъ сэмэркъэу 
фэдэу, ау зыгорэ зэрэхэлъым уригъэуцуалIэу усэу «Омар Хайям».

Пачъыхьи гъэри
ГъашIэм изэфэд
Адыг Омари –
Арышъ сыгу мыкIод.

ЗэдзэкIыгъэхэр апэрэеу къыхеутых Хъунэго Саидэ. Урыс 
тхэкIошхоу А.С. Пушкиным иусэхэр мызэу-мытIоу адыгабзэм 
ралъхьагъэх усэкIо зэфэшъхьафмэ. Саиди изэдзэкIыгъэхэр дахэ 
хъугъэх. Пушкиным имэкъамэ къахэщэу ыгъэпсыгъэх. Усэу 
«КIымэфэ пчэдыжь» къыщеIо:

ЩтыргъукIи, тыгъи, – сыды шIагъуа!
Джыри очъыя, спсэ ижъуагъу?
Зэтехи напIэр къэущыжь,
КъэIат уишъэфхэм япэIухъо…

Усэ I2-р джащ фэдэу зэдзэкIыгъэу къыдегъахьэ.
Тхылъым ыкIэлъэныкъо нахь мэкIаIор прозэм ыубытыгъ. 

Хъунэго Саидэ ипрозэ жанрэ гъэнэфагъэкIэ гъэпсыгъэ. Ащ 
литературнэ зэхэфын цIыкIухэр къыщешIых. ГущыIэм пае, 
«Алэбый ихьэзаб» зыфиIорэр КIэрэщэ Тембот иновеллэу «Аужрэ 
шхончогъу» тегъэпсыкIыгъ, «Адыгэ шIулъэгъу» зыфиIорэ сурэт 
цIыкIур Бэрэтэрэ Хьамидэ иусэхэм афэгъэхьыгъ. Къуекъо 
Налбый иусэхэм къащтегущыIэ «Сыгу къихьи къинагъэр» 
зыфиIорэ эссер. «Бырсэй» зыфиусыгъэр Бырсыр Абдулахь итхылъ 
ары зыфэгъэхьыгъэр. Ахэмэ анэмыкIэу сэмэркъэу зыхэлъ 
мыиныщэ рассказыхэу «юмор шъабэр» зыфаIорэр ягъэпсыкIэу 
дэтых: «Сишъхьагъусэ идневник», «Письмэ», «Сэра гукъао 

зимыIэр?», «Любой ценой»… нэмыкIхэри – зэкIэмкIи 24-рэ мэхъу. 
Мы къэбар кIэкIхэр сценэм къыщыпIонхэм е къыщыпшIыным 
тегъэпсыхьагъэх. ЩыIэныгъэм хэхъухьэрэ зэхъокIныгъэхэр, 
адыгэ шэным зызэрихъожьрэр дэгъу дэдэу къегъэлъагъох.

«Макъэр шъхьафит» зыфиIорэ тхылъыр Хъунэго Саидэ анахь 
дэгъоу ыгъэпсыгъэмэ ащыщ. Италант бгъу зэфэшъхьафхэмкIэ 
къыгъэлъэгъуагъ. Ащ къыкIэлъыкIуагъ тхылъэу «ЛIэшIэгъуитIум 
ялъэмыдж» 2006-рэ илъэсым. Мыщ къыдэхьагъэх усакIэхэри 
ыкIи ыпэкIэ къыхиутыгъэгъэ усэхэри. ЗэикIэу мыгощыгъэхэу 
усэхэр къызэкIэлъэкIох. Ащ фэдэ композиционнэ гъэпсыкIэри зы 
гупшысэ горэм фэIорышIэх. Гупшысэ зэкIэлъыкIохэм узIапащэ, 
гум къикIрэ мэкъэмэ шъабэмэ уаумэхъы.

Сызыфаер мэкIэ дэд –
Оры, сэры, уиорэд.

Интонацие гъэшIэгъонхэр иIэх авторым:

Джыри кIыищта гушъхьэр зэтепчэу
Адыгэ ныор?
Джыри…
Джыри?
Джыри…

Адыгабзэм ехьылIагъэу бэ атхыгъэр тиусакIомэ. Ахэмэ зэу 
ащыщ Хъунэго Саидэ иуси:

Ныдэлъфыбзэм ипхъуантэ
Илъэс минхэр дэлъ,
ЦIыфэу щымыIэжьмэ
Ягупшысэхэри, япшысэхэри,
Яорэдхэри,
Ягъыбзэхэри…

Ным итемэ бэрэ къеIэты Саидэ. Мы тхылъми къыдегъахьэ 
«Сянэ фэдэ тетэп дунаим» ыIоу.

Нышър шъоу, шъоу, шъоу!
Тэшхы шъоур тэухыфэ,
Зэ зы IапэкIэ тыхаIэ,
Зэ бжыб псаур етэгъэхы.

Адыгэ тарихъыр бэрэ къахэфэ иусэхэм. Гъогу мыпсынкIэу 
къакIугъэр ащыгъупшэнэу щытэп, сыда пIомэ:

Адыгэ нэпсым сыдрэ гупшыса
Налмэс-налкъутэу ымгъэлыдыгъэр?
Сыд фэдэ къина ЧIыгум щызекIоу,
Адыгэ нэпсым ымыгъэпскIыгъэр?

Аужрэу «Зэхэугъое тхыгъэхэр зыдэт тхылъ» (2012) зыфиIорэм 
къегъэлъагъо италант пчъэр зэIуубгъукIыгъэу мафэм 
ижъотыпIэм тыгъэр фэбэ-фабэу ошъогум къызэриуцуагъэр. 
Зигъо кIэхьэгъэ усэхэмкIэ тигъэгушIуагъ Саидэ. Уахътэу 
лъыкIота г ъэм г у пшысэхэр а псы х ьа г ъ, щыIэныг ъэм 
къыгъэуцурэ упчIэ мыухыжьмэ яджэуап зэфэхьысыжьхэри 
къэхьазэрыгъэх.

Литературэ шIэныгъэм бзылъфыгъэ лирикэр шъхьафэу 
къыхагъэщы. Ащи зы ушъхьагъу горэ иIэн фае. Сыда пIомэ 
бзылъфыгъэ гупшысакIэр, нэзгъурыгъэр, гум къикIрэ мэкъэмэ 
шъхьафыр акIэлъэу щыт ащ фэдэ усэмэ.

Саидэ иусэхэр пштэмэ – ахэр лъэшых, хъулъфыгъэм 
епэсыгъэ гыпшысэкIэ пытэри ахэлъ, бзылъфыгъэ гупцIэнагъэри 
къахэщы, къэIокIэ зэгъэпшакIэу хихырэри бзылъфыгъэ IэбэкIэ 
шъабэм дештэ:

Лэныстэ чанкIэ бзыпхъэр тыбзыгъэу
Шъхьаджи игъашIэ джанэ щелъэжьы…
ТфэмышIужь джанэр тфызэблэмыхъоу
ТэгъэтIэпIыжьышъ дгъэтэрэзынэу –
Пыдэ фэтэшIы непэ тишIошIкIэ,
Зы дыпIэ горэ ренэу дрекIокIы…

Хэтрэ усакIуи игъогу псынкIэп. Ар мызэу-мытIоу дунаим 
тет усэкIуабэмэ къаIуагъ. Шъхьадж ежь зэрэшIошIэу. Саиди а 
гупшысэр къыреIотыкIы мыхъыжъэу ыкIи мытхьаусыхэу:

Усэр – гъэсэпэтхыд,
Ушъэфыгъэ гукъау,
Унэзэгъэ гъогурыкIу,
ЕлъэкIонрэ гугъапI,
Мэзэу ущэгъуащэ…

Усэныр зэрэмыIоф псынкIэр, усэхэр утIупщыгъэхэу сыд 
фэдэрэ гупшыси къарыпIомэ хъунэу зылъытэрэмэ афакIоу етхы 
тхылъым иавтор:

Сиусэхэм унэ яIэп – шъхьафитых,
Урамым тетых,

Зыфаем готых,
Зыфаер къаIо,
Зыфаем – раIо!
Ау шъхьафит усэр –
ШъхьарытIупщ усэп!

Д ж ау щ т эу шъ х ь афи т ы м рэ шъ х ь ары тIу п щ ы м рэ 
зэрэзэпэчыжьэр къэIуагъэ хъугъэ. Адыгэм гущыIэу «шъхьафит» 
бэрэ ыгъэфедэрэп. Ыгъэфедэрэр – «шъхьарытIупщ». Мы гущыIэм 
имэхьан дахэп: мыгъасэ, емыкIоу мэзекIо, ышъхьэ къихьэрэм 
нэмыкI ыгъапэрэп, зыми иемыкIу пылъэп. Губзыгъагъэ-
щэрыуагъэу адыгабзэм хэлъыр Саидэ дэгъоу къызфегъэфедэ, 
адыгэ гущыIэм икупкI къеубыты. Ары иусэхэр лъэшы 
зыкIэхъухэрэр.

Гупшысэмрэ бзэмрэ зэкIэлъэкIох. УсакIом игупшысэ чыжьэу 
макIо, игущыIи адыгэ гупшысэкIэ-гущыIакIэм къыпкъырэкIы. 
БгъэшIэгъонэу екъу ныбжьышхо зиIэ кIэзгъэжъыкIыжьыгъэм 
фэдэу ар щыIакIэм зэрекIуалIэрэр. Ащ фэдэу щыIэныгъэм 
къыгъэсэнэу сыдигъуа игъо зифагъэр уегъаIо.

Ори сэри сыд дгощын?
ЦIыфы фэдэу тызэплъын,
ЛIэныр къэсмэ – сыд тшIэжьын?
ТыкIэгъожьми – блэкIыгъахэу
Тигунахьхэр къэнэжьын.

Адыгэм итарихърэ идунэетыкIэрэ бэрэ тагъэгумэкIы. 
БлэкIыгъэр хьалэмэтэу гъэшIэгъон ыкIи тхьамыкIагъу. Непэ 
лъэпкъ итэкъухьагъэм ыпэкIэ къэтыр къэшIэгъуай. ГумэкIым 
итхьамыкIагъо къыIон ылъэкIыгъ Саидэ:

Адыгэ пэпчъы зэфэдэу пшъыгъэ –
Пшъыгъэ – ишъхьакIо ыгукIэ ыгъэхъурэп,
Фае-фэмыеми шъхьакIор къедэIурэп!
Ионтэгъугъэ шъхьар ригъэIэтрэп,
ГъашIэм идахэ нэм ригъэлъэгъурэп
…

ШIумрэ бзаджэмрэ щыIэныгъэм къыщекIокIых, цIыфыгум 
щызэнэкъокъух. Таущтэу утекIощта бзаджэм, сыд фэдэ 
пэуцужьыкIа къыхэпхыщтыр, утекIошъущта ащ? УсакIом 
иеплъыкIи шъхьафы…

ЦIыфым итемэ зэкIэ усэмэ зэфэдэу апхырыщыгъ. ЦIыф 
зэфыщытыкIэхэр къызэрыкIохэп, зэфэнчъагъэм уеухы, 
уигъашIэ агъэкIэкIы, ау уябгъукIонэу щытэп. Зы цIыфым игумэкI 
адрэ цIыфыр ыгъэгумэкIэу, узгъэIэсэн джэуап бгъотыжьымэ ары 
рэзэныгъэ зыхэпхыщтыр. Ар зэкIэми къадэхъурэп. ГучъыIэр 
зэфэзыщэихэрэм апае Саидэ етхы:

IаплI зэтщэкIынышъ – тызэблэкIын
(паузэр къыдэфэ)
ТызэблэкIышъумэ.

Ар джэуап. ШIумрэ бзаджэмрэ, гучъыIэмрэ густырымрэ 
зэготэу къызэрекIокIрэм иджэуап. Ау етIани щыIэныгъэм 
ифилософие къызэрыкIопышъ – «зы цIыфым зы цIыфыр 
ищхэпс» – адыгэмэ зэраIуагъэм укъыпкъырыкIымэ, щэIагъэрэ 
фэгъэкIотэнрэ уиIэн фае. Ары кIитхырэр авторым:

Жъалымыгъэ къытэзыхыгъэ
Пчъагъэ дгъэежьыгъэ,
Тыгу хэгъукIэу –

Узиджагъом гунахьэр фэбгъэгъуным Тхьам уфещэ. Амырмэ 
гупшысэ гуаом ишIуцIэ дунаир чIиухъумэнба. ЩыIэныгъэр 
зэрэкIэкIыр пщыхъупшэ хъущтэп, имыщыкIэгъэ Iофхэм 
атебгъэкIуадэ хъущтэп, сыда пIомэ:

УигъэпэнкIэ – кIэкIы, кIэкIы, кIэкIы…
ШIум ущыгугъуныр, шIум уеджэныр гугъэм ишэн. ЦIыфыр 

щызгъаIэрэр гугъэр ары:
Гугъэр – хьакIэ!
УпэмгъокIмэ – IукIыжьыщт…, етхы усакIом. Сыда пIомэ 

цIыфыр зэ мэгугъэ, зэ ыгу мэкIоды. Арышъ, гугъэми упэплъэн, 
уфэсакъызэ уежэн фае.

Гугъэр –гъэрэзэгъуай – къеупкIэпкIы усакIом. НэмыкI чIыпIэм 
етIани хегъахъо: Гугъэр мэцIанлъэ, тефэ-тэджыжьэу,– еIошъ.

ЦIыфым итемэ чIыпIэ ин щеубыты Хъунэго Саидэ 
итворчествэ. ЦIыфыр зэрэлъэшым игупшысэ пхырещы. 
ГукIодыгъом зыритынэу щытэп: «Зи къэмыIу», – еIо ащ. Уидунай 
зебгъэзэгъын фае. Джащыгъум щыIэныгъэр пшIодэхэщт, 
рэзэныгъи хэбгъотэщт.

Дунэе цIыфым итемэ хэкIышъ авторыр адыгэм идунай хэхьэ. 
Ащ игумэкIхэр адыгэ тарихъ мыпсынкIэмэ къахэкIых. Адыгэм 

итарихъ зэIапахрэ бэщым фэд – зым къеIэты, адрэм ештэ… 
джаущтэу лъэхъанхэр зэлъэкIох.

Сыдэу сигъэпшъыгъа зэо-бэнэ къэбарым
СедэIузэ. Седжэзэ. Зэзгъэфэжьызэ.
Сыдэу сигъэпшъыгъа шъхьакIом имашIо
СигъашIэ ылъапсэ кIистыкIызэ!

Лъэпкъ гупшэсэхэм уахэты зыхъукIэ гум пэкIэкIырэр бэ 
мэхъу. Гукъэо мыухыжьым уегъэпшъы, ары кIаджэрэр усакIор:

О адэ гущэ зэ сщэрэгъупшэжьба
Сымылъэгъугъэм ихьазаб теплъэ.
Сымылъэгъугъэ сятэжъым ятэ
Хэхэс чъыIамэу
Икъэ теуагъэр… сщэрэгъупшэжьба!

ТхьамыкIэгъо гъогоу адыгэмэ къакIугъэр щэчыгъуай 
о уизакъоми, ау къыпкIэхъухьэхэрэми ар яхьылъэу 
зызтыралъхьжьыкIэ угу афэмыузын плъэкIыщтэп. Сыда пIомэ 
о ошIэшъ ары ащ ионтэгъуагъэ.

Зызысэплъыхьэм – сикIалэхэр къызготых –
Зыщыщыри къагурымыIоу – атезгъэуагъ…

Адыгэ гупшысакIэм къыпкъырэкIы усабэ. УсакIом ичIыгу, 
ипсыхъу, ичыл, иджэгу пашъхь шIу ылъэгъоу гупшысэ къуапэу 
фэхъухэрэр:

Лэбэ мыжъуакIэ нэпкъым рекIокIэу
КъегъэкIэракIэ сигупшысакIэ.

Авторыр чIыпIэу къызэрэхъухьагъэм ыпсэ хэтIагъ. 
ИцIыкIугъэзэ зыхэтыгъэ дунаим исурэт щыгъупшэрэп, 
егъэпшэнэу ышIхэри ащ къыхехых:

Мыл-ос Iужъушхоу тичэу Iулъыгъэр
Тыгъэмэ тIэкIум регъэтIысэхы.
Сэ сыгу мыл Iуашъхьэу идыихьагъэр
ЗышIэрэ закъом тэпэу къыхехы.

ШIулъэгъумрэ къэбзагъэмрэ яхьылIагъэу асоциативнэу 
усэхэр дахэу егъэпсых. Осым икъехыкIэ бэ фэусагъэр. ЗэкIэми 
зэлъашIэрэ Къаисыни боу дэхэ дэдэу къыIуагъ а дунаим изытет, 
романтикэм фэщагъэу, ау усэу «Осыцэр» зыфиIорэм Саидэ 

инэплъэгъу зытыридзэрэр нэпэмыкI – осыр дахэу фыжьыбзэу 
къехы, зыдэбыбыри ышIэрэп, зыхэфэщтыри ылъэгъурэп:

КъыохъулIэщтым – ущымыгъуаз …
Зыолъытэжьы унасыпышIоу…
Къогъужъы шIоим укъуилъэсэн.
НэупIэпIэгъум ухэкIодэн.

ЩыIэныгъэм ифилософие гукIэгъунчъэ уIуегъэупIэ. Дунаир 
зэрэгъэпсыгъэм ушIокIын плъэкIыщтэп. Шъхьадж инасып 
зэфэдэп. Осыцэри кIодыкIаеу хъущт, ау а къэбыбыфэ къэбзэгъэ 
дэхагъэу къыздихьыгъэр пкIэнчъэ хъущтэп, зыгорэм ыгу 
къинэжьыщт, авторым къызэриIоу:

Ау уибыбыкIэ иджэнэ фыжькIэ
Сэ уикъэбзагъэ сщымыгъупшэн!

УсакIом ижабзэ псынкIэ, чаны, губзыгъ. Сыд фэдэу нахь 
егъэлыягъэу къипIотыкIына шIулъэгъум ихьылъэ, авторым 
къызэриIуагъэм нэфэшъхьафэу:

О укъэмыджагъэми –
Уижь къэщэкIэ закъо
Сытрегъэты чIыгум,
сынэхэр егъакIо… – мы гущыIэхэм апыщыт губж 

машIор –
Орэпын фае сыгу зыуIагъэр –
Сэ пшысэ горэм ухэслъэгъуагъ,
Орэпын фае шIу слъэгъугъагъэр
Нахь мышъо-мылы сыIумыкIагъ!

ЦIыфым гупсэфыгъо иIэп, щэIэфэ Iоф мыухыжьхэр 
къыфыкъокIых ыкIи нэмыкIрэ щыIакIэ къызшIуигъэшIыни 
ылъэкIыщтэп, ар тиусакIо къызэриIуагъэм нахь дэгъоу 
къэпIошъунэп:

Мафэ, пчыхьэ, гъатхэ, бжыхьэ –
Тэ сычъэн шъуIуа? Зысэплъыхьэ…

Уахътэр зы чIыпIэ итырэп, цIыфым иуахъти псынкIэу мачъэ. 
УзлъыIэсынэу узкIэхъопсырэм уалъымыIэсышъузэ блэкIырэри 
бэ, кIэухыри къэблагъэ, ар гукъау хэткIи. Ары кIиIорэр усакIом:

Сэ къыпфэсэдэ сызнэмысыгъэр,
СкIуачIэ къыхьыщтэу Гоу сымышIыгъэр…

Е:
Гъогоу къэскIугъэм сызеплъыжьыпэм,
ЧIыпIэм ситыгъэу къычIэкIыжьыгъ…

Ау щытми щыIэныгъэр тхъагъо, анахьэуи уикIэлэгъум 
зэхэпшIэгъэ IэшIугъэр гум икIыжьрэп:

МэшIо жъокур рызэIатшIэу
Iадэр сыдэу сикIэсагъ…
Джы ащ фэдэ чъыIэ щыIэп –
ГъучIы Iадэр гум къинагъ.

Образ къэIокIэ дахэхэу авторым къыгъотхэрэм уямыхъопсэн 
плъэкIыщтэп: «Уашъор сэгъэутысэ…», «Макъэр – мысырын…», 
«Сыгу мыл Iуашъхьэу идыихьагъ»…», «Сапэм ыцыдэгъэ гъогум 
Силъэужхэр къытенагъэх…»

Къэшъох!
Зым – ыгу ещэи,
Адрэм – гур Iехы –
ГущыIэ закъуи зэрамыIон.
Адыгэ кIалэм адыгэ пшъашъэр
Къыдэшъо –

Хъунэго Саидэ иаужрэ тхылъ къыгъэнэфагъ талант 
зы хэлъ усэкIо чъэп хъу г ъэ зэрэхъу г ъэр. Тематикэу 
къыIэтрэми, къэгъэлъэгъокIэ амалэу ыгъэфедэхэрэми, 
бзэу зэрэтхыгъэми уагъэразэу ыкIи тхъагъо ахэбгъуатэу 
щытых. Усэмэ къыраIотыкIрэр о уигупшысэ горэхэми атефэу 
угу къыпэджэжьыхэ зыхъукIэ, ащыгъум авторым усэныр 
къыдэхъугъэу плъытэн плъэкIыщт. Саидэ иапэрэ тхылъ цIыкIоу 
«Осэпсыцэм» къыщегъэжьагъэу ыпэкIэ лъыкIуатэзэ хэхъоныгъэ 
дэгъухэр ышIыгъэх, илирическэ мэкъамэ шъхьафит шъыпкъэу 
къытIупщыгъ, адыгэ поэзиер къыгъэбаигъ.

КЪУИКЪО ШЫХЬАМБЫЙ  
(1963)

Нэшэнэ гъэнэфагъэхэр зыщыуцугъэ, лъэпкъ шъуашэ зиIэ 
хъугъэ, хэхъоныгъэ лъагэ зышIыгъэ литературэ «чъэпхъыгъэм» 
къыхэхьэрэ тхакIомкIэ джырэ нэсфэкIэ зынэмысыгъэхэу, 
зыми къымыIэтыгъэ темэ е гузэхашIэм ылъэныкъокIэ 
къырамыIотыкIыгъэ гупшысэ къыхэгъэщыгъуай. Ау тхэрэ 
пэпчъ къэIуакIэу къыгъотырэмкIэ, ежь игулъытэрэ ишIэныгъэрэ 
зынэсхэрэм къапкъырыкIырэ зэг ъэпшэн-зэпэщэчын 
гъэшIэгъонэу ышIыхэрэмкIэ, ащ шъуашэу афишIырэмкIэ 
исэнэхьатэгъумэ атхыгъэхэм ялъытыгъэмэ, ямышIыкIэныгъэ 
горэ литературэм къыхелъхьэ. Ащ тыкъыпкъырыкIымэ тIон 
тлъэкIыщт: Къуикъо Шыхьамбый ежь ымакъэ къыгъотыгъ, 
игъогу хихыгъ.

Къуикъо Шыхьамбый Исмахьилэ ыкъор мэлылъфэгъум 
и 3-м 1963-рэ илъэсым Кощхьэблэ районым ит къуаджэу 
Еджэркъуае къыщыхъугъ. Ащ иапэрэ усэхэр еджэгъу илъэсхэм 
къахеубытэх. УсакIом игукъэкIыжьхэм къазэрэщиIоу, усэхэр 
зэхилъхьэу зыригъэжьагъэр «яплIэнэрэ классым зыкIогъэ 
илъэсым къыщиублагъ». Илъэс пшIыкIуплI зыныбжь 
кIэлэеджакIом итхыгъэхэр къыхеутых район ыкIи хэку гъэзетхэу 
«Путь Ильича» («Адыгэ къуадж», «Адыгэ пшъашъ», «Шыу закъу», 
«Синыбджэгъу ишъэф») ыкIи «Социалистическэ Адыгей» («Лабэ 
ихъишъ») зыфиIохэрэм. Шъыпкъэ, А.О.Сапиевым зэриIоу, 
тхэнэу езгъэжьэгъэкIэ усакIом иIэшIагъэхэм ящыкIэгъагъ 
«зэгъэзэфэгъэнхэу: гъэпсыкIэ гъэнэфагъэ ахэлъхьэгъэн, 
къыкIэIотыкIыгъэ чIыпIэхэр щыгъэзыегъэн, чIыпIэ зырызхэм 
къэIокIэ бзэ амалхэм яшIушIэгъэн». Ау щытми, мыхэр 

ныбжьыкIэгъэ гукъэбзагъэр къызхэщырэ, гуапэ зыхэбгъотэрэ, 
усакIом иапэрэ мэкъэгъэIоу хъугъэх. Шыхьамбый иапэрэ 
сатырхэм къыпыщылъ щыIэкIэшIум ишIошIхъуныгъэ къахэщы, 
гугъэм, къыдэхъу шIоигъоу зажэрэм игупшысэ къагъэущы.

Къуикъо Шыхьамбый ипоэтическэ IофшIэн на хь 
зигъэлъэшырэр Мыекъуапэ Адыгэ къэралыгъо кIэлэегъэджэ 
институтым 1980-рэ илъэсым зычIахьэр ары. Институтым 
илитературнэ-творческэ кружокэу «ПсынэкIэчъ» зыфиIорэм 
иIофшIэн Шыхьамбый чанэу хэлажьэщтыгъ. Италант 
зыкъызэIуихынымкIэ ар амалышIоу хъугъэ. Дэпкъ гъэзетым 
имызакъоу, хэку гъэзетэу «Социалистическэ Адыгеим» ыкIи 
литературнэ-художественнэ журналэу «Зэкъошныгъэм» 
янэкIубгъохэм Къуикъом хеутых апэрэ псы лъэкъо цIыкIу фэхъугъэ 
усэхэу: «Улъэш, лэжьакIор!», «Тэтэжъ», «Сыдэу даха мы тихабзэр», 
«Мамыр щыIакI» зыфиIохэрэр ыкIи нэмыкIхэр. Гъэхъэгъэ 
гъэшIэгъонхэм, текIоныгъэ лъэшхэм ягушIогъо чэф мэкъэшхо 
ахэIукIы мы усэхэм. Темэу къащиIэтырэмкIи, художественнэ 
шIыкIэ амалэу ащигъэфедэрэмкIи усэхэм къагъэлъагъощтыгъэ 
усэкIо кIочIакIэ адыгэ литературэм къызэрэхахъорэр. Ары 
кIэлэегъэджэ институтым илъэсищэ зыщеджэхэ уж чIидзыжьи, 
тхэн IофымкIэ иIэпэIэсэныгъэ нахь зыщыхигъэхъон ылъэкIыщт 
М. Горькэм ыцIэ зыхьырэ Литературнэ институтэу Москва дэтым 
Къуикъор зыкIакIорэр. Ащ зы илъэс нахь щемыджагъэу дзэм 
кIуи, илъэситIо къулыкъур ыхьыгъ. Нэужым еджэным пидзэжьи, 
1989-рэ илъэсым литературнэ институтыр къыухыгъ.

Литературнэ институтым зыщыщеджэгъэ илъэсхэр 
Шыхьамбый анахьэу тхэным зызыритыгъэ илъэсхэу хъугъэх. 
Бэрэ тхэкIошхохэм аIукIэу, язэIукIэхэм ахэлажьэу зэрэщытыгъэм 
усэкIо ныбжьыкIэм поэзием гъэшIэгъоныгъэу фыриIэм нахь 
зыкъыригъэIэтыгъ. Мы илъэсхэм Шыхьамбый итхэн нахь 
егъэлъэшы, иIэпэIэсэныгъэкIэ нахь лъэшэу Iоф зыдешIэжьы. 
Къуикъом иусэхэр Адыгэ хэкум къызэрэщыхиутырэм дыкIыгъоу 
Москва къыщыдэкIырэ журналхэу «Студенческий меридиан», 
«Литературная учеба» зыфиIохэрэм къащыхиутэу регъажьэ. 
Литературнэ-творческэ IофышIэ ныбжьыкIэхэу анахь гугъапIэ 
къэзытхэрэм Къуикъо Шыхьамбый ащыщэу Литературнэ 
институтым ипрофессорэу Михайловым къыхегъэщы. «Сэ 
къызэрэсшIошIырэмкIэ, – етхы ащ, – гущыIэ пэпчъ зэтефэу 
зэдзэкIыгъэ Къуикъо Шыхьамбый иусэ, тыгъэкъокIыпIэ 

поэзием инэшэнэ емыгъэзыгъэ императив (унэшъо) шъабэр 
зыдиIыгъ. Сэ ар усэ угъоигъэхэм апэ изгъэуцуагъ, сыда пIомэ, 
мы усэм къегъэнафэ, енэгуягъо, ренэу ыкIи нэбгырэ пэпчъ 
апэрэмкIэ къыгурымыIоу, ау шъэфэу къыздырихьакIырэ ежь 
ишIоигъоныгъэ: «инасып орэдым, тхыдэжъым, цIыф гушIуагъом 
хишIыкIыныр». Тхэрэ пэпчъ ащ екIолIэкIэ шъхьаф къыфегъоты, 
ау мэхьанэу ратырэмкIэ зэтефэх – уишIошI гущыIэмкIэ 
бгъэпытэныр, уинасып гущыIэмкIэ бгъэпсыныр».

Иеджэгъу илъэсхэм тхэным ишъыпкъэу зызэрэритыгъэр 
къыушыхьатэу поэтическэ тхылъэу «Мазэм инэф» зыфиIорэр 
Къуикъо Шыхьамбый егъэхьазыры ыкIи 1987-рэ илъэсым 
къыдегъэкIы.

Горькэм ыцIэ зыхьырэ Литературнэ институтыр 
къыухи Мыекъуапэ къызэкIожьым, Къуикъор Адыгэ тхылъ 
тедзапIэм ишэсэу (ивыпускающэу), иредакторэу Iоф ышIагъ 
(1989–1994). Нэужым 1994–1996-рэ илъэсхэм литературнэ-
художественнэ журналэу «Зэкъошныгъэм» иредактор шъхьаIэу 
лэжьагъэ. Джы 1996-рэ илъэсым къыщегъажьэу Адыгэ тхылъ 
тедзапIэм итхьэматэу Iоф ешIэ. Сыд Iоф зешIи Къуикъом 
илитературнэ-творческэ IофшIэн зэпигъэугъэп. Иапэрэ тхылъ 
къыкIэлъыкIуагъэх, илъэс зэфэшъхьафхэм къыдигъэкIыгъэ 
сборникхэу «ГъашIэр – псыкъефэх» (1990), «Гугъэм илъагъу» 
(1994), «Звезда кочующего неба» (2001) зыфиIохэрэр. Тхэн Iофыр 
сэнэхьат зэрэфэхъугъэр къыушыхьатэу Къуикъо Шыхьамбый 
Урысыем итхакIохэм я Союз 1992-рэ илъэсым аштэ.

Къуикъо Шыхьамбый илъэс тIокIырэ плIырэ ыныбжьыгъ 
иа пэрэ поэтическэ у плъэкIу н хэм къатыг ъэ усэхэр 
зыщзэхиугъоегъэ тхылъыр къыздегъэкIым. Критикэм 
зэрэхигъэунэфыкIыгъэу, «поэт нахьыжъхэм яопыт Шыхьамбый 
дэдзых ышIырэп, ар зэрилъэкIэу къызфегъэфедэ, ау ыгу къыдеIэу 
ежьри зыфэбанэрэр ымакъэ жъынчэу къыхэIукIыныр ары». «Мазэм 
инэф» зыфиIорэ сборникым усакIом поэтическэ мэкъэ гъэнэфагъэ 
къызэрэхихыгъэр, идунай ипыщэныгъэхэр къыщынэфагъэх. 
Темэ шъхьаIэхэу тхылъым Къуикъом къыщиIэтыгъэхэм ащыщ 
ичIыналъэ шIулъэгъуныгъэу фыриIэр. Ихэгъэгу, усакIом 
игурыIуакIэкIэ, зэрипхырэр чIыпIэу къызщыхъугъэу иапэрэ 
лъэбэкъу зыщидзыгъэ, нэрымылъэгъу зэпхыныгъэ пытэ 
зыдыриIэ къуапэр ары. Ащ фэдэ чIыпIэу Шыхьамбый иIэр, 
дунаир къыфызэIуихи, щыIэкIэ гъогум тезыщэгъэ икъоджэ 

гупсэу Еджэрыкъуай. А чылэ цIыкIур ары идэхагъэхэмкIэ усакIор 
къэзгъэбаигъэр, епхыныгъэ шъыпкъагъэу илъэпкъ фыриIэр 
къэзытыгъэр. УсакIом, ышъхьэкIэ инасып ичылэ изытет 
рипхызэ, етхы:

Уитыгъэ ситыгъэ шъхьаIэу,
Адыгэ къуаджэр сыгу уилъ!
Уитеплъэ сигугъэ IэшIоу,
УзгъашIоу сыбгъэ удэлъ!

Гуетыныгъэ зыхэлъ шIулъэгъуныгъэу иджэныкъо гупсэ 
фыриIэм епхыгъ икъоджэгъухэм IофшIэнымкIэ чаныгъэу 
къызхагъафэрэм гушхоныгъэу усакIом ригъэшIырэр. 
Рэхьатэу зэхэщэгъэ IофшIэным итемэ Къуикъо Шыхьамбый 
къыщызэIуихыгъ «Улъэш, лэжьакIор» зыфиIорэ усэм. Усэм 
публицистическэ нэшанэ иI, чIыгум игъэбэжъу пхъуантэ губгъом 
щызэIузыхыгъэ лэжьэкIо Iэпшъэ пытэхэу къуаджэм идахэ 
язгъаIохэрэм усакIор ащэгушхукIы, IофшIэныр шIу зылъэгъурэ 
лэжьакIом итекIоныгъэхэр къырегъэлъэгъукIы, ищытхъу еIуатэ.

Къуикъо Шыхьамбый лэжьакIом иIофшIакIэрэ ыгу изэхэшIэ-
игумэкIхэмрэ зэпхыгъэу къегъэлъагъох. Ащ фэд гукъэбзагъэ 
зыхэлъ усэхэу «Мэзэ нэфыр огум епсыхыгъэу…», «Къысэт 
гушIуапкIэ, синэф…», «Синэфын», «ШIулъэгъу» зыфиIохэрэр. 
Мы усэхэм узIэпащэ шIулъэгъуныгъэ дахэм инравственнэ 
къэбзэныгъэу къызэIуахырэмкIэ. Адыгэ гупшысакIэм шIулъэгъум 
нахь ухъумагъэ хэтыгъэп, ау Къуикъор ащ зэрэфатхэрэ шIыкIэм 
ежь иунэе хабзэ хэлъ. Ащ ишIулъэгъу гушIогъо шъхьафитыр 
ылъапс. Лирическэ героим ыгу ихъыкIыхэрэр – игумэкIхэр, 
ишIулъэгъу, игушIуагъо – икъоу IупкIэу усакIом къызэIуехы, 
гукIэ зэхатшIэу къытлъегъэIэсы. Куоу урагъэгупшысэу, гукъэкI-
гупшысэ зэфэшъхьафхэм уахащэу мы усэхэр гъэпсыгъэх. 
УсакIор шIулъэгъуныгъэм моральнэ-этическэ лъапсэу иIэхэм 
агъэгумэкIы, алъэплъэ, зэфагъэр зылъэпсэ, шъыпкъагъэр 
зымыукъорэ зэфыщытыкIэхэм уафипIуным пылъ. Шъыпкъэ, 
Къуикъом къыгурымыIоу щытэп шIулъэгъур гушIогъо закIэу 
зэрэзэхэмылъыр. Джэнджэшныгъэ гум къизгъэтэджэрэ 
упчIэхэу «ШIу сэлъэгъу, ежьым сыкъелъэгъуа?», «Уигъогогъоу 
таущтэу сыпфэхъун?», «ШIу селъэгъу! Ау симылъэгъужьмэ?» 
зыфэпIощтхэр ащ бэрэ къегъэуцух. Ауми ицыхьэ телъ пкIыхьэ 

IэшIоу зажэрэ шIулъэгъу дахэу бгъэгур къэзгъэфабэрэр, нэр 
зыгъаплъэрэр, гур къыдэзыщаерэр къызэрэфэкIощтым.

Дунаим изэгъэшIэн нахьыбэрэмкIэ тхакIом игукъэкIыжьхэм 
къапкъырэкIы. Сократ игупшысэхэу шIэныгъэр зэгорэм 
тшIэщтыгъэм игукъэкIыжь зыфиIорэр Къуикъом итворчествэ 
фэгъэхьыгъэмэ тэрэз шъыпкъэу къычIэкIы. ТхакIом ынаIэ 
зытетыр къызхэхъухьэгъэ щыIэкIэ-псэукIэм икъигъэлъэгъукIын. 
Ау а зыщыпсэурэ лъэхъаныр блэкIыгъэм лъыпыдзэгъэ 
лъызгъэкIуатэрэу усакIом къыгурэIо. Ащ къыхэкIэу блэкIыгъэр 
шIоу хэлъыгъэхэмкIэ непэрэ дунаир къэзгъэнэфырэ темэ 
шъхьаIэу Къуикъом итворчествэ щэхъу. УсакIом исабыигъоу 
гум имыкIыжьырэр лъапсэ афэхъугъ усэхэу «Тят, къэошIэжьа 
лъэхъаны IэшIоу…» «Тхъагъоба кушъэм ухэлъмэ», «Сыкъызэхъум 
сыщынагъ», «Слъэгъугъэ пкIыхьапIэ» зыфиIохэрэм. Зыныбжь 
икъугъэ, зизэхэшIыкI уцугъэ тхакIом игукъэкIыжьхэм 
пэчыжьэ хъугъэ, къызэринэкIыгъэхэ хъугъэ-шIагъэхэм псэ 
къапегъэкIэжьы, ахэр тапашъхьэ къырегъэуцожьых. Ар чышым 
тесэу, сапэр къыIэтэу гъогур зэрэзэпичъыхьэщтыгъэр, IофшIэным 
пхъашэ ышIыгъэ янэ ыIэ пшъыгъэхэр, нахьыжъхэм къаIотэрэ 
пшысэхэу, таурыхъхэу пчыхьэ кIыхьэхэм зэдэIущтыгъэхэр. 
УсакIор ащэгушIукIы ицIыкIугъом щыублагъэу инэIосэ 
Сет иIуашъхьэхэми, зыIэкIигъэкIырэп цIыкIузэ ныбджэгъу 
къыфэхъугъэ икIэсэ шым кIэрысэу зигъэгущыIыкIынри. 
Лъэхъан нэфэу хэмыкIокIэжьын лъэуж ишIэжь къыхэзынагъэр 
шIу дэдэ ылъэгъурэ ичIыгу епхыгъэу зэрэщытым лирическэ 
героим кIэхэкIырэр нахь куу къешIы:

Шыхэр агъэпскIэу псыхъом щытлъэгъумэ
Тыкъызэпачъэзэ нэпкъым тыкъэсэу.
Тэри татесэу къунаныр дэгъумэ,
Псыхъо нэутхэм ичъэ тыпесэу.

Шъыпкъэгъэ лъапсэ яIэу Къуикъом иусэхэр зэригъэпсырэр 
мы сатырхэм къа хэщы. КIэлэгъум зылъыплъагъэу, 
шъхьэм къинэжьыгъэ гукъэкIыжьхэр лирическэ героим 
икIочIэкъэкIуапIэх, инравственнэ пытагъи ащ къапкъырэкIы. Мы 
сатырхэм къащытыгъ кIэлэцIыкIу дунэелъэгъукIэм икъэбзагъэ, 
мыхэм усакIом икIэсэ кIэлэгъур къащызэринэкIыжьырэм фэд.

Поэтическэ гукъэкI-гупшысэхэу «Мазэм инэф» лъапсэ 
щызыдзыгъэхэм «ГъашIэр – псыкъефэх», «Гугъэм илъагъу» 

зыфиIорэ тхылъхэм зыкъыщаIэты. Гугъэми, щыIакIэм 
иIофыгъо зэфэшъхьафхэми, гукъаоми, гушIуагъоми алъэIэсы 
усакIор. ИгупшысэкIэ чыжьэу мэIабэ, зэкIэри зэхифыным, 
пстэуми шапхъэ аритыным ар пылъ. УсакIор зыгъэгумэкIэу 
зылъыIэсырэр бэми чIыпIэу къыгъэлъагъорэм игъунапкъэхэр 
ежь къызщыхъугъэ, ищыIакIэ зыщыкIогъэ чIыпIэхэм арепхы. 
Иапэрэ усэхэм афэдэу ичылэ кIасэ ищыIакIэ ылъачIэу къэнэжьы 
Къуикъом ипоэзие.

ШъорышIыгъэ зыхэмылъ шъыпкъагъэу игупсэ къуаджэ 
фыриIэм епхыгъ усакIом исатырхэм апкъырылъ гурышэ лъагэр. 
Къуаджэм итеплъэ къыты зыхъукIэ, Къуикъо Шыхьамбый ынаIэ 
атыредзэ анахь нэшэнэ жъгъэйми: ицIыкIугъом щегъэжьагъэу 
икIэсэ псыхъори, къоджэ псынэу блэкIыхэрэм псы чъыIэкIэ 
къятэрэри, нэм фэмыплъырэ шъофхэри, хъупIэ-мэкъупIэхэри – 
кIэкIэу пIонэу хъумэ, зэкIэ къоджэдэсым илъапIэу, зыфэдэ 
щымыIэу къыщыхъоу ыгукIэ къыздырихьакIырэ пстэур 
инэплъэгъу къыреубытэ.

Хэгъэгум итемэ Къуикъо Шыхьамбый итворчествэ 
щ ы п э р ы т э у  к ъ э н э ж ь ы м и ,  у с а к I о м  и т х ы л ъ х э м 
закъщыкIиIотыкIыжьрэп. Ащ ипоэзие ыпэкIэ лъэкIотэ зэпыт. 
Иапэрэ усэхэм икъоджэгъухэм ягъэхъэгъэ гъэшIэгъонхэм, 
текIоныгъэ инэу ашIыгъэхэм ягушIогъо чэф мэкъэшхо 
ахэIукIыщтыгъэмэ, джы усакIор зыгъэгумэкIырэр социальнэ 
зэхъокIыныгъэу къоджэдэсхэм ящыIакIэ фэхъугъэхэр ары. 
Къуикъо Шыхьамбый зэхъокIыныгъэ пстэуми гуфаплъэу 
алъэплъэ. УсакIом игупшысэ афегъазэ хъугъэ-шIагъэхэу 
хымэ цIыфым шIомыIофыщтхэу, ау чылэр дэгъоу зышIэу, ащ 
къырыкIощтым ыгъэгумэкIырэмкIэ мэхьэнэ куу зиIэхэм: егъашIэм 
шым тесыщтыгъэ адыгэр джы машинэм ис, «чырбыщ унэшхор 
бгъэнышъхьэм кIэнакIэу, непэрэ гъашIэм ылъапсэ щэпытэ», 
чы благъэм ычIыпIэу «гъучI чэу шIыхьагъэмэ зыкъырачыгъ», 
гъогу сапэщтыгъэхэмэ зэрыкIощтыгъэхэр, джы «урам зэикIхэр 
мыжъо гъэчъыгъэу, КIэнкIэ щыбгъэчъагъэми щымыкъутэнэу» 
хъугъэх. А зэпстэур усакIом щыIэкIакIэм, цIыф зэфыщытыкIэхэм 
ятамыгъэу елъытэ. ГъэхъэгъэшIухэм ягушIуагъо дыкIыгъу 
Къуикъо Шыхьамбый исатырхэм гумэкIыгъо макъэхэри 
къахэIукIых. Ау ащ къикIырэп Шыхьамбый кIэм пэуцужьэу. 
УсакIор зыгъэнэшхъэирэр исабыигъом зыщыджэгущтыгъэ уц 
шхъонтIэ къашхъор асфальтым зэрэчIигъэбылъхьагъэр ары:

Тищагу мыжъофкIэ зыдэтэгъэчъыкIым,
Уц къашхъоу гуIэжьрэр ыгъэкIодыгъ.

Изэфэхьысыжь гупшысэ къыкIэлъыкIорэ сатырхэм тхакIом 
къащеIо:

ТшIэщтыр тшIэгъахэу сызызэплъэкIым,
Нэплъэгъур уахътэм ипсэкIодыгъ.

ЦIыф лъэпкъым къырыкIуагъэр зэмзэгъыныгъэр зылъэпсэ 
хъугъэ-шIэгъэ къызэкIэлъыкIохэу хэгъэгухэр, цIыф лъэпкъ 
зэфэшъхьафхэр тхьамыкIагъом иархъуан хэзыдзэхэрэу 
гъэпсыгъэ. Джырэ тилъэхъан пштэмэ, мамырныгъэм 
иIофрэ ащ фэбэнэрэ кIуачIэхэм язэкъотныгъэрэ нахь 
Iоф шъхьаIэ къэгъотыгъуай. Сыда пIомэ непэ чIыкIыIум 
щырэхьатэп, щыIэх къэралыгъоу зэо машIом рыджэгухэрэр. 
СыдигъокIи художественнэ гупшысэм илIыкIо анахьышIухэм 
яакъылышIуагъи, яцIыфыгъи зыфагъэIорышIагъэр цIыф 
лъэпкъ зэфэшъхьафхэм азыфагу зэзэгъыныгъэм, мамырныгъэм 
илъэмыдж пытэ пхыращыныр ары. Къуикъо Шыхьамбый 
ипоэзии заомрэ мамырныгъэмрэ ятемэ чIыпIэшхо щеубыты. 
А хэр гуетыныгъэшхо зыхэлъ публицистическэ усэхэу 
цIыфгъэнчъэгъэ мэхьанэу заом иIэр зыумысхэрэ «Непэ тыгъэм 
ибзый ныкъоплъхэр…», «ЦIыфыр гунэмыс, игъашIэм мэлъыхъо» 
зыфиIохэрэр ыкIи нэмыкIхэр. УсакIор ымыгъэгумэкIын 
ылъэкIырэп цIыфхэм ярэхьатныгъэ щыIакIэ къэзыукъон 
зылъэкIыщт щынагъо къэзытырэ «плъыр чIыпIэхэр» дунаим 
къызэрэтехъохэрэм. Лирическэ героир ежь илъэпкъ закъоу 
щымытэу, зэрэдунаеу къырыкIощтым егъэгумэкIы:

Усэхэу «Сабыймэ гъашIэр абгынэ», «Мыжъоу къэпштагъэр 
уапэкIэ бдзымэ…», «Мамырым исабый» зыфиIохэрэр дунаим 
щыхъурэ щышIэхэрэм яджэуапых. Мыщ заом пэшIуекIорэ 
гуманистическэ гупшысэхэр усакIом ащегъэпытэ.

Мамырныгъэм итемэ фэгъэхьыгъэ усэхэм, тилъэхъан 
игумэкIыгъо гупшысэхэмрэ блэкIыгъэм игукъаохэмрэ 
щызэпхыгъэу Къуикъом къащеты. Аужырэ илъэсхэм 
Темыр Кавказым къыщыхъурэ хъугъэ-шIагъэхэм усакIор 
зэплъэкIыжьын фаеу ашIы. Урыс-Кавказ заомрэ хэгъэгу 
икIыжьын Iофымрэ тхьамыкIагъоу къыздахьыгъэм икIэрыкIэу 
тхакIом зафегъэзэжьышъ, «Лъагъоу хым икIыгъэр» зыфиIорэ 

усэм илъэпкъ къырыкIогъэ гугъэузым игухэкI хьылъэ 
къыщыреIотыкIы:

Нэпс щыугъэм сабыир ытхьалэу,
Ным игъыбзэ зыфихьрэр икIалэу,
Кушъэ лъэпсыр лIэныгъэм зэпичэу,
Сабый дышъэр ны бгъэгум къыкIичэу,
Зэман Iаер мэшIожьэу ехыгъ,
Лъэгъо нэпцIэу хы ШIуцIэр хахыгъ…

БлэкIыгъэм ихъугъэ-шIагъэхэм адыгэ лъэпкъым инепэрэ 
щыIакIи къагъэнафэ. Ар зэбгырытэкъугъэу, итэкъухьагъэу 
дунаим щэпсэу:

Зы чъыгаеу силъэпкъы зиубгъурэп,
ПсынэкIэчъэу къутагъэшъ зэхэчъы –
гукъао къыщыхъоу зытетыр къегъэлъагъо Къуикъом.

Усэу «Лъагъоу хым икIыгъэр» зыфиIорэр гъэлъэгъопхъэ 
щысэу мэхъу илъэпкъ тхьамыкIагъоу къырыкIуагъэр 
къызэрэригъэлъэгъукIын творческэ лъыхъоныгъэу усакIом 
ышIыхэрэр къыдгурыIонымкIэ. Ащ дыкIыгъоу лъэпкъ 
зэхэшIыкIыныгъэ гъэнэфэгъэ икъу зыIэкIэлъ тхакIоу Къуикъор 
зэрэщытыр мыщ къегъэлъагъо. Усэм лъапсэ фэхъугъэу, лъэпкъ 
шIэжьым къыхэнэгъэ адыгэхэм зэпачыгъэ хъугъэ-шIэгъэ 
тхьамыкIагъор бэшIагъэу блэкIыгъэми, къыкIэлъыкIощт 
лIэшIэгъухэм заухъумэжьыным, блэкIыгъэм къяхъулIагъэм 
фэдэ къызэрэзэрамгъэхъулIэжьыным фепIух. Илъэпкъ 
къыпыщылъым игумэкIэу тхакIор зэгупшысэрэм блэкIыгъэм 
жъалымыгъэу къырихыгъэм игукъэкIыжьхэм икIэрыкIэу 
зафыфырегъэзэжьы, мамырныгъэм фэбэнэнхэмкIэ кIочIакIэхэм 
якъэкIуапIэу ар хъуным щыгугъэу. Джаущтэу Къуикъом 
ипоэтическэ дунай непэрэ щыIакIэм ихъугъэ-шIагъэхэм 
язэхэфын блэкIыгъэмрэ къэхъущтымрэ япхыгъэ шъыпкъэу 
щегъэпсы, сыда пIомэ а зэпстэур щыIэныгъэм изыIофэу ащ 
елъытэ.

УсакIом иидейнэ-эстетическэ хэхъоныгъэхэм адиштэу 
философскэ гупшысакIэм зызэрэфищэйрэр къэлъагъо. 
Аужырэ лъэхъаным Къуикъом ытхыгъэ усэхэм янахьыбэм 
янэшан зэIухыгъэ гуманистическэ пафос иныр, щыIэныгъэм 
иIофыгъо шъхьаIэхэр къызэлъызыубытырэ гупшысэ куухэр 

къэIэтыгъэныр, цIыфыгъэ шэн-шапхъэхэм афэгъэхьыгъэ 
упчIэхэр занкIэу къэгъэуцугъэныр. УсакIом итворчествэ 
сюжетнэ хъугъэ-шIагъэр зылъапсэм нахьи усэ-гупшысэхэр 
къебэкIы зэрэхъурэр къыхэщы, абстрактнэ символикэм тхакIом 
зырегъэушъомгъу.

ЩыIакIэм къэгъэзэпIэшхоу фэхъугъэм усакIом конфликтыр 
къызэригъэлъагъорэм нэшэнакIэ къыхилъхьагъ. Мылъку 
унаем тегъэпсыкIыгъэ щыIэкIэ-псэукIэр зыщызэхащэрэ 
лъэхъаным къыздихьырэ къиныгъохэр цIыфхэм лыуз 
къафэхъурэ хъугъэ-шIагъэхэу зэрэщытыр Къуикъом зэхешIэ, 
итворчествэкIи щыIэкIакIэм иплъышъуакIэхэм, цIыфыгъэм 
иIофыгъохэм якъэгъэлъэгъон защыфегъазэ усэхэу «Баим дэжь 
умыкIу лъэIуакIо», «ЦIыфыгъэр апч къошынэу зыIэпызрэм…», 
«Сэдэкъэхэдз» зыфиIохэрэм.

Къуикъо Шыхьамбый занкIэу къэIогъэ зэфэхьысыжьыныгъэ 
псынкIэхэр уахътэми ащ ихъугъэ-шIагъэхэми афишIыным 
зыщедзые. Ащ ипоэзие анахь инэшэнэ шъхьаIэмэ ащыщыр, 
лирическэ хъугъэ-шIэгъэ зэкIэлъыкIом упчIабэ хигъэуцоныр ары. 
Критикэу Цуамыкъо Тыркубый зэрэхигъэунэфыкIэу, «зэкIэ ыгу 
илъыр, зыгъэгумэкIырэр нафэ къызыщытфимышIырэр усэхэм 
къахэкIыми, непэрэ щыIэныгъэм ежь зэреплъырэм, зэутэкIырэ 
кIуачIэхэр ащ зэрэхилъагъорэм темыщыныхьэу усакIор 
къытегущыIэ, джэуапэу къытырэм нахьи упчIэу къыгъэуцурэр 
нахьыб». ЦIыфыпсэм, чIыопсым, щыIэныгъэм щыхъурэ-
щышIэхэрэм язэхэфынкIэ а упчIэхэм усакIом инэжгъурыгъэ, 
ичаныгъэ къагъэнафэ. Ащ фэдэ усэхэм тхакIом илъыхъоныгъэхэр, 
иехъырэхъышэныгъэхэр, къыгурымыIохэрэр къащыреIотыкIы 
нахь, ежь ишIошI хьазырэу къащыппигъохырэп. ЩыIэныгъэм 
джыри щызэшIомыхыгъэ гурыIогъое Iофыгъохэм къащыуцузэ, 
усакIом тхылъеджэр гупшысэ куумэ ахещэ, ежь кIыгъоу 
зыдигъэгупшысэным пылъ («Хэт сигъогогъу?», «Тхьапшырэ 
сыхьакIэу дунаим сыщызекIона…», «ЦIыфым гугъапIэр 
гъощагъэу ыIыгъ»). Ащ ишIуагъэкIэ, К.Пщымафэ зэриIоу, 
тхылъеджэр «егъэлъыхъо, шIум, дэгъум, дахэм акIегъэхъопсы, 
мыхъуным, дэим, хьилагъэм, къумалыгъэм цIыфыр зэраухырэм, 
бгъэцIыкIурэм узэригъэцIыкIужьырэм регъэгупшысэх».

Поэтическэ гупшысэр кIакоу къыриIотыкIыным Къуикъор 
зэрэлъыхъурэр къащылъэгъуагъ сатыриплI ыкIи сатыритIу 
хъурэ циклэхэу гущыIэ щэрыо шIыкIэм тетэу ытхыгъэхэм. 

Ащ шъыпкъагъэр къащегъоты къэтхыхьэгъэ кIэкIхэмкIэ, 
риторическэ упчIэхэмкIэ ыкIи гупшысэ куухэмкIэ. Къуикъо 
Шыхьамбый иусэ кIэкIхэр гум илъыр къизIотыкIырэ Iэпэ-
цыпэхэу гъэпсыгъэх.

Искусствэм итемэрэ тхакIом ащ пшъэрылъэу щыриIэмрэ 
чIыпIэ гъэнэфагъэ щаубыты Къуикъо Шыхьамбый итворчествэ. 
Поэзиемрэ тхакIомрэ яхьылIэгъэ усэхэу «КъыхэкIыгъ 
IорIотэжьым сигушIо», «Поэзиер, къысэптыгъ Iэуж», «Чъые ябгэм 
напIэр ригъэфэхмэ» зыфиIохэрэм Къуикъом поэзием еплъыкIэу 
фыриIэр къащызэIуехы, поэзиемрэ усакIомрэ апашъхьэ ит 
Iофыгъохэр къащеIэтых, усэным ишъэфхэм ащылъэIэсы, 
ар Iоф къинэу зэрэщытым ежь ышъхьэкIэ къыфихьырэ 
гумэкIхэр къащыреIотыкIы. Литературэм ипшъэрылъхэр куоу 
къызэрэгурыIорэр къаушыхьаты Шыхьамбый игущыIэхэм: 
«УсакIор зыгорэм иунашъокIэ тхэнэу щытэп. Ащ ытхын фаер 
ежь зэхишIэу, зыгъэгумэкIырэр ары. Поэзием теубытагъэу 
шIухьафтын къызкIэлъыкIожьын фэе Iофэу уеплъы хъущтэп. 
Поэзиер – ар гуетыныгъ, цIыф шъхьафитым ишъхьафит 
быбыныгъ. Ар къиныгъо къыпфэзыхьырэ IофшIэн зыхъурэр 
зыгорэм иунашъокIэ птхы зыхъукIэ ары». Къуикъо Шыхьамбый 
иусабэхэм апкъырылъ гупшысэр зыфэкIожьырэр ищыIэныгъи, 
Iофэу зыпылъыри илъэпкъ зэрэфигъэлэжьэщтымкIэ 
ишIоигъоныгъ ары. Сыд фэдэрэ Iофыгъо тхакIом къыIэтыгъэми, 
ащ ренэу ежь ицIыфыгъэ зыфегъэзэжьы, дунаим чIыпIэу 
щыриIэмрэ пшъэрылъэу къыпыщылъымрэ зэхифыным 
пылъ. Ежь ышъхьэрэ илъэпкъ инасыпрэ зэкIэрыпчынхэ 
зэрэмылъэкIыщтыр куоу зэрэзэхишIэрэр къахэIукIы усэхэу 
«ГъогурыкIор гъогум ыгъэпшъына?», «УсакIор ренэу мэгъуащэ…», 
«Мэкъамэу сIэпызыгъэр» зыфиIохэрэм.

Къуикъо Шыхьамбый итворчествэкIэ лъэуянакIэ хъугъэ 
жанрэу поэмэм иамалхэр ыуплъэкIуным зэрэпыхьэрэр. 
Ащ ишыхьат илъэситфым Iоф зыдишIэгъэ «Хьанцэгуащэм 
иорэд» зыфиIорэ поэмэу къыхиутыгъэр. ТхакIом илъэхъан 
фэгъэхьыгъэ упчIэу иусэхэм къащиIэтыщтыгъэхэр мыщ нахь 
зегъэушъомбгъугъэу къыщызэIуехых. Нэшэнэ шъхьэIитIоу 
Къуикъом ипоэтическэ дунай нахь къэзгъэнафэрэ IофыгъуитIур – 
гъунэ зимыIэ шIулъэгъоу ичIыгу фыриIэмрэ икъоджэгъухэм 
ящыIэкIэ къин изэхашIэ гукъаоу ригъэшIырэмрэ – нахь 
игъэкIотыгъэу, нахь куоу мыщ тхакIом къыщызэхефых.

Къуикъо Шыхьамбый иусэхэр урысыбзэкIэ зэдзэкIыгъэу 
зыдэт тхылъ «Кощырэ уашъом ижъуагъу» («Звезда кочующего 
неба») цIэу иIэу 200I-рэ илъэсым къыдэкIыгъ. Тхылъым ухэзыщэрэ 
гущыIапэ фишIыгъ ЩэшIэ Казбек. Ащ зэригъэунэфыгъэу, 
Шыхьамбый джырэ нэсфэкIэ усэкIо цIэрыIомэ зэракIырыплъырэр 
итхылъхэм ахэтлъагъощтыгъэмэ, «Кощырэ уашъом ижъуагъу» 
зыфиIорэ тхылъым а «узыр» къызэрзэринэкIыгъэр нафэу 
къыхэщы. Дунаир ежь зэрэзэхишIэрэм, ынэкIэ зэрилъэгъурэм 
елъытыгъэу ямышIыкIэ горэ усакIом игупшысэ хилъхьан 
зэрилъэкIыгъэр мыщ къыщылъэгъуагъ. Ар къагъэшъыпкъэжьы 
ежь Шыхьамбый игущыIэхэми: «Бэ стхыным сыфэкъаигъэп, 
сыгу пхырыкIырэр къыхэсэхы, сшъхьэ щызэзгъэфагъэр 
къэсэтхы». Тхылъым уасэ иIэ зышIырэр Къуикъо Шыхьамбый 
иусэ хэшыпыкIыгъэхэр мыщ зэрэщызэхэугъоягъэхэм изакъоп. 
Лъэпкъыбэхэр зэзыпхырэ урысыбзэм зэрэралъхьагъэхэм 
ихьатыркIэ Шыхьамбый итхыгъэхэр адыгэ лъэпкъ гъунапкъэм 
шъхьарыкIхи, лъэпкъ зэфэшъхьафыбэхэм алъыIэсын амал яIэ 
хъугъэ.

Къуикъо Шыхьамбый Адыгэ Республикэм культурэмкIэ 
изаслуженнэ IофышI. Творческэ къарыоу усакIом иIэм хэхъо 
зэпыт, нахь бай хъузэ, ыпэкIэ лъэкIуатэ, зеушъомбгъу. ТхакIор 
темакIэхэр къыгъотыным, къэгъэлъэгъокIэ зэмлIэужыгъуабэхэр 
ыуплъэкIуным мыпшъыжьэу Iоф дишIэзэ, поэтическэ 
IэпэIэсэныгъэм илъэгэпIэ инхэм якIу.

